
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УРУУДАМД

	— 1 —

	Эсгий хаалгыг нь дээш сойж өрхийг нь таллан татсан том гэрийн доторх амьсгал хавар цагийн урь орсон агаараар солигдоно. Өндөр ясан орны дэргэдэх дугуй ширээг тохойлдон суугаа Абайд үүдээр үлээх сэрүүн салхи таатай санагдана. Шарилж таана, хөмүүлийн үнэр хаалга, хатавчаар уралдан орж сэтгэл сэргээнэ. Агаар мандалд мянган долгио, түмэн авиагаар жиргэх болжморын дуу айлуудын дээгүүр цойлон цуурайтна. Акшокын ойр хавийн ам хөндийнүүдийн ихэнх хэсгээс хөхөөний дуу үе үе сонсогдоно. Нэгэн жигд нэг хэвийн дуугаар дахин дахин донгодох нь ямар нэгэн асуудлыг давтан лавлаж байгаа мэт, хорвоо ертөнцийн хоргүй цайлган цагаан сэтгэлт өчүүхэн амьтан өөрийнхөө ижлийг дурсан дуудаж уул хадыг цуурайтуулна. Бас нэгэн үе ойрхон орших Зэгст нуураас хөдөө талыг чиглэн бөөнөөрөө нисэх алаг нугаснуудын шижир далавчны шижигнэх чимээ дуулдана. Хадны ангал, чулууны завсар үүрээ засан халуун наранд нуруугаа ээж таатай суусан шар алаг, бор алаг ангирууд ч үргэн хуйларч нисэн өнгөрнө. Абай номоо уншихын зэрэгцээгээр урьхан хаврын энэ мэт өнгө бүрийн үзэмж үзэсгэлэнг сонирхон ажна. Дотроо бодон бодон ширтэнэ.

	Гэрүүдийн хоорондуур эвэр туурайгаа тас няс дуугарган хурга ишиг үсрэн цовхорцгооно. Тэд ямар нэгэн үл ялих зүйлээс үргэн дүрвэцгээнэ. Хараахан амьдрал юугаан танин мэдэж гүйцээгүй байгаа тэд өөрөө өөрөөсөө айн цочно. Зэргэлдээ гэрээс яг л энэ хурга ишигний дуу шиг жингэнэлдэн дуугарах хүүхдүүдийн дуу хоолойг ч Абай үе үе чагнана. Тэр бол бас л хүн төрөлхтний хавар, залуу үе бага төлүүдийн дуу хоолой мөн, амьдралын дуу мөн.

	Абай номоо уншиж суунгаа, гадна орчны зарим дуу шууг, үнэр танарыг өнгөцхөн төдий мэдрэвч, заримдаа үелэн цуварч хослон холбогдох зарим нэгэн зүйлийг сэтгэлдээ тогтооно.

	Өндөр цээжтэй цагаан гэрийн баруун талын орны арын ба урд хөшгөнд нь тооноор туссан нарны туяанд хавар цагийн цоо залуу бүлээн илч тов тодхон. Цэв цэвэрхэн цэмцийтэл засаж хураасан саруулхан гэр Абайн сэтгэлийг уужруулна. Өөрийн бүх эрх дур өөрт нь оногдсон таатай сайхан ийм цагийн тааламжит хавар гэрийн дотор гаднаас хослон анзаарагдаж, сэтгэл санаа тэнүүн тайван байна.

	Номоо бас дахин шуналтайгаар ширтэн харна. Энэ номын хувьд Абайн одоогийн дур шунал бүр ч онцгой. Тэр бол ном ба Абай хоёрын дунд бий болсон тод тодорхой ойлголтоос төрсөн юм. Орос хэлээр бичсэн урт үргэлжилсэн өгүүллэгийг Абай анх удаа чөлөөтэй ойлгож хэлний бүшүүрхлийг ялж суусан нь энэ билээ. Ойлгомжтой болсон энэ ном түүнд өргөн голын гарц нь болж өглөө. Тэгэхдээ бүр цэвэр уужим тунгалаг гарц нь боллоо. Он жил олныг өнгөрөөх хугацаандаа хүрэлцэн очих юм сан гэж Абайн тэмүүлж байсан эрэг рүү нь аваачих гарц нь болж чадлаа.

	Энэ өнгөрсөн өвлийн турш өчнөөн олон «судруудтай найзлан сууж, хаашаа ч хөдлөхгүй ноцолдсон зүйл нь энэ орос хэл байв. Эцсийн эцэст энэ хавар, шинэ ертөнцийн өчүүхэн гэгээ үнэхээр үзэгдээд байх шиг болоод байхаар нь Пушкиний зохиолуудыг барьж эхэлсэн юм. Түүний энгийн өгүүллэгүүдийг эхэлж сонирхлоо. Өнөөгийн өөрөө уншиж ойлгож суугаа нь түүний урт үргэлжилсэн «Дубровский» гэдэг зохиол нь байв. Хэлээ өгсөн Дубровский, хэв байдлаа голоо ч гэсэн түүнд өгсөн бололтой.

	Өнөө өглөө ганцаараа сууж байхдаа бүх л дэлхий байгалийг гэр орноо, уужим өргөн урьхан хаврыг онцгой нэгэн ер бишийн сэтгэгдлээр сэдэн бодож суугаа нь ч гэсэн, тэр шинэ хань, шинэ бодол болсон сонин номоос Абайд тусгагдсан тусгал мөн билээ. Тэр ер нь саядаа ингэж, өнөөдрийнх шиг баярлаж ч байгаагүй шиг байна. Ноднин өвөл, зуны турш бүх л ажил төвөг асуудал хэргээс зайлан холдож, гэрээсээ гарахгүй нуугдсан юм шиг хэвтэж орхихдоо бодож зорьсон хэрэг нь одоо л нэг биеллээ оллоо. Майбасар, Такежан, Жиренше нар түүнийг гадуур тоглон ёжилцгоож:

	«Айгеримийг аваад л нүүр царайнаас нь нүдээ салгаж чадахгүй болж л дээ. Агаарт дэгдэж явсан залуу чинь, Байшораагийн охины дэргэд могойнд хууртагдсан бор шувуу шиг товхийтлээ уналаа даа, хө!» гэцгээдэг байлаа.

	Абай түүнийг сонсох тутам инээсээр явахдаа хуучны дунд (шашны) сургуульд байх үеийнхээ төлөв байдлыг өчүүхэн ч өөрчилсөнгүй. Дотор сэтгэлээ нээж хэнтэй ч нэг их зөвлөдөггүй байсан боловч «Одоо үлдсэн амьдралынхаа замыг хотын зүг хандуулах нь зөв юм» гэж бодож байв. Тэгээд цас хайлж дуусмагц бусад айлууд өвөлжөөнөөсөө хөдлөө ч үгүй байхад, Ахшокы руу нүүж ирлээ. Эндээ өөртөөн тусгай өвөлжөө хашаа бариулахыг бодож, зөвхөн Айгеримийн гэрийг нүүлгэж ирэв. Ээжийнх нь гэр Оспан, Дилда нарынх Жидебайд хоцорлоо. Абай энд дагуулж ирсэн дөрөв таван гэр дархан, модчин ажилчин хүмүүстэйгээ хамтарч ажлаа хөдөлгөж эхлэв. Хашаа байшин баригч нар өөрийнхөө ажлыг хийцгээнэ. Тэр талд голдуу Ербол, Айгерим хоёр хариуцна. Абай энд аав ээж, ах дүү нарын баахан хүүхдүүдийг жижиг молда гэдэг нэртэй хүмүүжүүлэгч багштай нь хамт тусгай гэр бариулж нүүлгэж ирсэн юм. Түрүүний зэргэлдээ гэрт дуу шуу болж ном уншицгааж байсан хүүхдүүд тэд нар байв. Эдний дунд Дилдагаас гарсан Акылоай, Абиш, Күлбадан бас жижиг Магааш зэрэг Абайн хүүхдүүд ч байлаа.

	Абайг номоо уншиж суутал гаднаас дуу яриа болсоор Айгерим, Ербол, жижиг Молда нар орж ирэв. Жижиг Молда өөрийнхөө нэг их гайхсан зүйлийнхээ тухай өндөр дуугаар сүртэй гэгчээр яриад ирж явсан юм байж.

	— Худауандаа! (Бурхан зүг оройд!) Өнөөдөр шинэ саравчийн суурийг өндийлгөж байхад, Абай яагаад очдоггүй юм бэ? Би нээрэн их гайхаж байна. Ер нь бие зүгээр байгаа даа, аль өвдөж барьчихаа юм бол уу? гэсээр орж ирлээ. 

	Айгерим эрэгтэйчүүдийн дараагаар босго алхан орох зуураа аятайхан дуугаар намуухан инээж:

	— Өвдөж барьсан ч юмгүй. Тэгэхдээ энэ хүний эндэх зовлон, бидний саравч барихаас ч илүү хүнд байж мэдэх юм. Тэгээд ч зав муутай байгаа байх гэж хэлээд Абай өөд харав. Абай Ербол, Айгерим хоёроос саравчны суурийг өндийлгөсөн тухай ганц нэг зүйл асуугаад, сайн сайхны ерөөл дэвшүүлэв. Тэгээд Айгеримийн сая хэлсэн үгэнд нь өөрөө ч инээмсэглэн хариулж:

	— Миний ажлын зовлон, тоосго өрөгч, байшин баригч эзэн хүний зовлонгоос хүнд гэвэл, Ербол та хоёр инээх л байх л даа. Гэвч тэр эзнийг эцэст нь баярлуулах зүйл нь баригдсан байшин нь байдаг бол, намайг ч гэсэн тэгж, ялангуяа өнөө өглөө их баярлуулж байгаа нэг зүйл надад байна! гэв.

	Ербол жижиг Молда руу харж инээгээд:

	— Ганцаараа тусдаа, сэрүүхэн гэрт, дөрвөн давхар дэвссэн хөнжил дээр хөдлөх ч үгүй сууж байгаа тийм хүний зовлонгоос илүү зовлон байна гэж үү дээ! гэлээ.

	Жижиг Молда Абайд бас л гайхсан хэвээрээ харж, бас дургүй нь ч хүрсэн юм шиг: 

	— Гэр байшин бол таны л байр суурь өнөөдөр ивгээлтэй сайн өдөр, таны найз нөхөд, үнэнч хань гэр бүл, бүгдээрээ үнэхээр сайхан сэтгэгдэлтэйгээр шинэ барилгын суурийг тавилаа. Онцгой сайн сэтгэлтэйгээр оролцлоо. Та өөрөө тэр үед тэр бүл, нөхдийнхөө энэ сайхан үйлсэд оролцоогүй явдал, яах ч аргагүй миний гайхшийг төрүүлж байна гэв. 

	Айгерим Абайг буруутгах гээгүй ч гэсэн бас хамгаалах ч гэж бодоогүй байна.

	— Бид Молдаг зориуд ирүүлээд ерөөл бишрэл үйлдүүл гэж сайн сайхны зөн бэлгэд зориулж, цагаан халзан төлөг нэгийн амиар өргөл хийлээ. Молда гуай дээдсийн сүнс юуг нь залбиран тахиж ном эргүүлж ерөөл дэвшүүллээ! гэв. 

	Абай энэ бүхий л болсон явдлыг зөвшөөрөн дэмжсэн хүний аясыг үзүүлэн толгой дохингоо Айгеримийн өөрт нь ба бусад хүүхэд шуухад найз нөхдөдөө сайн сайхан амьдрал жаргалыг хүсэн ерөөх сэтгэлээ илчлэв. Дараа нь жижиг Молдагийн зүг инээмсэглэн харж тоглон ёжилж:

	— Молда гуай Айгеримийг Ахшокад хашаа байшин барихад нь унш гэсэн тусгай гүрэм бас бий бол уу? Та ямаршуу уншив даа? 

	Жижиг Молдагийн цайвардуу шаргал царай нь ууртаа час улайж:

	— Та тийм гүрэм байхгүй гэж бодно уу? Бүх Мусульманчууд мэдэж байх ёстой, ямар ч болов сайн сайхан санаа бүхнийг сайн гүрэм дагаж явдаг жамтай. Би «Яразикул гибадии»1 гүрмийг нь уншлаа. Тэр буруу гэж үү?! гэлээ.

	— Молда гуай, тэр чинь тариа цайруулах үед уншигддаг зүйл шиг бил ээ дээ. Би «Лаухнаамаагаас» тэгж харсан шиг санагдаж байна! 

	Жижиг Молда Абайн гүрэм номын талаар тоглоом тохуу болгох гэсэнд нь үнэхээр дургүй нь хүрч, их л гомдохуй маягтай хөмсгөө зангидан том цэнхэр нүдээрээ маргаачин Абайг хялсхийн нэг хараад, таг дуугүй болчихлоо. Зөрүү зантай, хурдан ууртай боловч, цайлган цагаан сэтгэлтэй Молдаг гомдоохыг үнэндээ эвгүйцсэн Ербол Абай руу харж:

	— За яршиг даа Абай! Сайн санаагаар бодвол ямар ч юм гэсэн сайн л байлгүй яах юм «хар хонь нь цагаандаа, цагаан хонь нь бурхандаа, би ч гэсэн бурхандаа» гэдэг хэдэн үгийг ч гэсэн бурханд зөв мөргөж байгаа нь тэр гэж үздэг л байсан шүү дээ. Тэрийг бодвол Молда гуайн сайхан хоолойгоор уянгалуулж ирээд ерөөсөн ерөөл нь тариа цайруулах байтугай талаар нэг тарчихлаа ч гэсэн Айгерим бид хоёрт л ерөөлийн дээж шиг л санагдлаа шүү дээ! гэж хэлээд бүх хүмүүсийг нирхийтэл инээлгэв. Энэ саяын ялимгүй сэрүүхэн байдлыг дор нь хийсгэн арилгалаа.

	Айгерим Абайн урд байсан дугуй ширээн дээр цацагтай бүтээлгээ дэлгэж орхиод, гаднаас дуугүй дохиж, залуухан Злиха хүүхнийг дуудаж оруулаад айраг аягалуулаад, эрэгтэйчүүдэд өгүүллээ. Абай ном уншиж баярлаж бахадсан байдлаа дахин санаж одоо түүнийхээ тухай жижиг Молда ба Ерболд чухамхүү зовлон зүдүүртэй явдлыг хэлж өгье гэж бодлоо.

	Сэрүүн өтгөн шаргал айргийг алталсан хулаар хааяа нэгэн балган залгихын завсар, урдаа дэлгээстэй хэвтэж байгаа орос номуудын хуудсыг эргүүлэн сууснаа:

	— Аргагүй ээ! Байшин барина гэдэг чинь зовлонтой ажил. Тариа цайруулах, газар бордох аль нь ч гэсэн ялгаагүй зовлон ихтэй. Тэгэхдээ өчнөөн олон жил эрэн суран унан тусан хүсэж мөрөөдөж яваад огт ойлгодоггүй байсан, мэддэггүй байсан ондоо хэлтэй яриатай номыг ойлгодог мэддэг болгож өөрийгөө өөрчилнө гэдэг чинь бас ч бага зовлон биш ээ. Энэ сууж байгаа Айгерим, Ербол хоёр батлах байх. Молда та өөрөө ч гэсэн мэднэ байх. Би өнгөрсөн зун, өвөл туршдаа нэг л юмны хойноос хөөцөлдсөн шүү дээ. Тэгээд өнөөдөр дөнгөж сая л тэр их хүсэл мөрөөдлийнхөө биеллийг харах шиг боллоо гэж хэлээд хэсэг дуугүй болчихлоо.

	Миний энэ хэлж байгаа зүйл Айгерим, Ербол хоёрт арай л ойлгогдохгүй байгаа бол уу гэж сэжиглээд ингэж хэсэг дуугүй болсон байв. Одоо бас нэгэн өөр шинэ юм санаанд нь ороод Ерболыг харж өгүүлэх нь: 

	— Энэ жижиг Молда сайн мэдэж байгаа юм. Ухаантай шавь олон жилийн турш суралцаж мэдсэнийхээ эцэст, жирийн нэгэн уншиж өнгөрөөж байсан өдөр, сар, жилийнхээ уншлагуудаас заавал нэгэн шинэ зүйлийг олж хардаг байна. Хорвоо ертөнцийн нууц хаалга яваандаа, түүний өөдөөс өөрөө онгойх шиг болдог байна. Тэр бол уул шавийн амьдралд хамгийн үнэтэй, хязгааргүй хайртай цаг нь байдаг гэнэ. Тийм үеийг энэ хүмүүс энэ Молда нар «ухаан бодол нь бадрах» гэж нэрлэдэг. Та бүхэн мэдэж байгаа, би бол багшгүй шавь, олон жил нэг юмны хойноос дагаж чиргүүцэлдсээр яваад, орос хэлний хувьд өнөөдөр л нэг тэр «Ухаан бодол задардаг» гэдэгт нь хүрээд байх шиг байна. Тэгэхдээ харин өнөөдөр Айгерим Ербол та бүгдээрээ Акшокад барьж байгаа саравчныхаа суурийг амжилттай тавьсан тухайн цаг минутад би ч санасандаа хүрлээ гэж хэлмээр байна. Найз нөхөд минь, миний зовлон ийм л ухаантай учиртай юм байгаа юм даа! гэв.

	Энэ үгийг хэлж дуусах үед Абайн нүүр царайнд нэг л сэтгэл тайван биш байгаа юм уу даа гэж санагдмаар ер бишийн нэгэн ажиглагдам илрэл бий боллоо. Тийм ч учир зүггүй юмыг тэр хэлээгүй бололтой. Их л ховорхон тодрох, баярлам үнэнч үгээ тэр хэлсэн бол уу гэмээр.

	Нөхрийнхөө хөмсөг хөдлөлтөөр дотор сэтгэлийг нь сайн мэддэг болсон ажигч Айгерим энэ зүсийг нь даган баярласан бололтой. Яагаад ч юм бүү мэд, нүдэнд нь баярласан сэтгэлийн нулимс мэлтэлзэнэ. Абайг өхөөрдөн, бас өрөвдсөн хүний байраар харж байснаа намуухан инээж:

	— Хэрэв тийм байгаа бол баяр бахдалын гол нь танд л байгаа юм шив дээ, бат бэх орших болтугай гэдэг сайн сайхны ерөөлийг танд л дэвшүүлэх хэрэгтэй юм байна л даа гэж хэлээд дахин аягалсан хултай айргаа баруун гараараа Абайд өглөө. 

	Ербол юм дуугарсангүй боловч дотоод сэтгэлээрээ дэмжсэн сэтгэлээр аяархан инээлээ.

	Гэтэл энэ хоёрын саналтай жижиг Молдагийн санал нийлээгүй зөрж байв. Тэр Абайн саналыг эсэргүүцсэн хэвээрээ

	— Та «Ухаан бодол минь задарлаа» гэнэ үү? Мантик Гакандийг2 уншиж яваад, номлож яваад «Кафия»* «Шарх Габоллааг» өөрийнхөө оролдлогоор гаднын ямар ч дэмжлэгээ, түшиггүйгээр, багшгүйгээр уншин ойлгож чаддаг болсон бол сая л «Ухаан бодол задарлаа» гэж хэлж болох сон. Түүнээс биш оросын ямар нэгэн «чытрый - мытрый» гэдгийг нь эзэмшчихлээ гээд «ухаан бодол задарлаа» гэдэг бол шал дэмий, энэ бол ёстой алдаа мөн, Абай! гэв. 

	Абай урьдаар хөмсгөө зангидан, уурсангуй харж, 

	— Молда та хүлээж байгаарай гэж жинтэйхэн дуугарч түүнийг чимээгүй болгочихлоо. 

	Дараа нь хэсэг дуугүй сууснаа хултай айргаа авч нэг залгиад буурьтайхан гэгчийн өгүүлэх нь:

	— Манай өнөө үеийн Халфэ, Хазрет3 олон ишаан гулаамаа нар маань тийм л нэг шийдчихсэн азгүй явдалтай улсууд юм сан. Жижиг Молда та ч гэсэн тэр явдлаас хагацаж ядсан хүн юм даа! 

	Жижиг Молда ч бүр болих намжих царайгүй болжээ.

	— Абай та, хэрэв шашин төр, эзэн тэнгэрийн тухай ярьсан бол, би юу ч дуугарахгүй байж чадах сан. Та хэний номыг юуг ярьж суугаа юм бэ дээ? Таны энийг чинь дэлхийг тойрч судар гүрэм бүхнийг амссан алдартай нэртэй, мусульманы эрдэмтэд өчүүхэн төдий ч юмны чинээ бодоогүй ямар ч ном гэж тоож үзээгүй зүйл биш бил үү? гэв.

	Бас нэгэн маргаан удтал маргах төлөв гарч ирж байгааг Абай ажигласан боловч жижиг Молдатай удтал маргахыг хүссэнгүй. Нэлээд олон баримт жишээнүүдийг санасан боловч, ганц нэг л зүйлээр Молдаг намжаахыг зүйтэй гэж үзээд тэр:

	— «Ямар ч ном гэж тоож үзээгүй» гэнэ, та. Бусдыг нь ч бүр болилоо гэхэд пайгаамбаарын4 сургаалд энэ номын тухай «зөвхөн номыг бичсэн хар бэх нь огт нүгэл хийгээгүй ариун хүний цуснаас ч үнэтэй юм» гэж бичсэнийг та юу гэж бодно? Бас нэгэн жишээг хэлбэл: Хорвоо ертөнц, хотол олны бий болон тогтсон түүхийг зөвхөн «Киссасүл Анбегээс» эхэлж сургадаг сургаалыг бас шинжлэх ухаан гэж хэлэх гэж үү? Хүн төрөлхтөн бүх амьд амьтны санал бодлыг зөвхөн «Дөчин гүрэм5», «Лаухнаамаа», «Фихккайдани» нарын сургаснаар баримталчхаад бас ихэд бодож гайхуулах гэж дээ! Ёстой яршиг биш үү? гэвэл жижиг Молда мөн л хариу өчсөөр байна.

	— Түүнийг багад бодвол их уншаарай л даа, бүх амьдралаа зориулж уншиж үз. Тэгэхдээ мусульман номуудыг голчлон унших хэрэгтэй. Таны нэг биед чинь хүрэлцэхүйц эрдэм тэднээс олдохоо олдоно! гэв.

	Абай одоо ярих зүйлдээ өргөн юмыг хамарч сургаж ярилаа.

	— Молда, нээрээ би таны хувьд их л гайхах юм! Мусульманы сургаал ёсоор бол «Эрдэм мэдлэгийг хаана л байгаа газраас нь ав» гэдэг ёстой шиг байх юм. Таны ярьж суугаа даваа гүвээнүүдээр би ч бас дайрч л гарсан юм байна. Миний хувьд бол би шинжлэх ухааны буюу мэдлэг эрдмийн, хүн төрөлхтний үеэс үед хуримтлуулсан их сан хөрөнгөнд хүрэхийн тулд гар сарвайж, хүзүү сунгасан хүн. Та ч гэсэн боловсролгүй хүн биш. Таныг багш, сурган гэгээрүүлэгч гэж бид бүхэн тахиж шүтдэг. Гэтэл та эрдэм мэдлэгийг нэг л замаар явж, нэг л давчуу даваагаар эрэх хэрэгтэй гэж зөвлөнө. Эрдэм мэдлэгийн ухаан гэдэг бол эх зах, хязгаар хил байдаггүй, өргөн уудам зүйл мөн гэж ярьдаг биш бил үү? Мусульман шашныг агуу их хүмүүс, ухаантнууд нь Сократ сургагчаас, Афлатонаас, Аристотелаас сураагүй гэж үү? Тэр хэд чинь мусульманчууд байсан гэж үү?! Өдөр сар жилийн турш эрж сурч дөнгөж нэг сэжим утсыг нь цухуйлгаж байтал та харчхаад «Боль! Битгий эр! Битгий холд!» гэж хойш нь чангаах юм! гэж хэлээд нэг хэсэг суулаа. Ер нь тэгээд товчхон хэлэхэд: — Та бид хоёр энэ асуудлын талаар ойлголцохгүй байх аа даа. Тэгэхдээ ямар ч байсан амьдрал бүхэнд, оролдлого чармайлт бүхэнд хүрэх нэгэн цэг тулах нэгэн хязгаар барианы газар байх шүү дээ. Та бид тэр үед л нэг ярилцах байх. Би оролдсоноороо оролдож л байя, миний ирээдүй өшөө урд л байгаа. Энүүгээр хэлэх зүйлээ дуусгая даа гэж хэлээд тамхиныхаа будмал савыг гаргаж тас тас няслаад тамхиа татав. Зүс царай нь бас л барайсхийн хувираад зогслоо.

	Ербол түрүүнээс хойш чимээгүй чагнаж сууна. Тэр хэдийгээр уншиж судлаагүй ч гэсэн, өөрийнхөө хурц ухаан, дүгнэмтгий санаагаараа найзынхаа үгийг дэмжиж суугаа нь илэрхий. 

	Хүд хүд инээж одоо л нэг шог инээдэм эхэлсэн Ербол

	— Би ч яах вэ, ердийн нэг харанхуй хүн. «Дулимаг лам, мөргөл эвдэнэ» гэдгийг нь ч ялган салгаж чаддаг хүн биш. Тэгэхдээ нэг л юмыг анзаарах шиг болсон ба мөн л Абайн хүчинд л тэр л дээ. Манай энэ Молда нар маань заримдаа Мусульман биш улсуудын эрдэм ухааны талаар ярилцах гэхтэй зэрэг нөгөө л бидний өдөр бүрийн үзэж харж яваа Тобыктийн доторх Иргызбай Жигитекүүд шиг, өөрийнхөөрөө л зүтгэчих юм. Хэчнээн ч зөв байлаа гэсэн тэр Караабаатар, Анет, Бакен, Борсакнарын үгийг энэ манай Майбасар, Такежан, Бейсенби нар өчүүхэн ч урагш нь алхуулахгүйг хичээдэг шүү дээ, яг л тэр! гэж хэлтэл нь Абай бүр үнэн голоосоо бүх биеэрээ хөдлөн инээлээ. Түүний санаанд яг л тохирсон бололтой, Ербол үгээ үргэлжлүүлэн:

	— Манай Молдагийн маань оросын ном ба эрдмийнх нь талаар улаан цайм үзүүлж суугаа хүч нь ёстой л нөгөө Майбасарын зүгээс Кулындахийн хүүхдүүдэд үзүүлдэг хар хүч дарлалтай нь яг л адилхан юм даа гэж надад бодогдох юм гэв.

	Ерболыг зөвхөн Абай, Айгерим хоёр л биш, бас айраг аягалж суугаа царайлаг хүүхэн Злиха бас дэмжинэ. Абай Ерболын үгийг сайшаан дэмжиж чанга, тэгээд их ч удтал инээлээ. Жижиг Молда энэ бүх явдал ёстой бүдүүлэг, хүмүүжилгүй явдал шиг санагдсан учир тэр хөмсгөө зангидсан хэвээрээ гадагшаа гараад явчихлаа. Зэргэлдээ байгаа гэрт байсан шавь нарынхаа дунд их л ууртай очив бололтой, түүнийг ороод очихын алдад, хүүхдүүдийн дуу хонь хурга нийлүүлчихсэн юм шиг л шуугьчихлаа.

	Айгерим энэ үед байрнаасаа босож, гадагшаа зүглэн босго алхангуут, ирж явсан морьтой хэдэн хүнийг хараад гэрт үлдсэн хүмүүст мэдэгдэв.

	— Их гэрийнх маань нүүж ирж яваа юм бол уу, хэн юм бол доо, нэг хоёр морьтой улс ирж явах чинь гэвэл, гэрт сууж байсан Ербол:

	— Нүүдлийнхэн ч байж болох юм шүү, харин цаадуул чинь хэн шиг байна вэ? гэсээр гадагшаа гарахыг завдав.

	Айгерим ирж яваа хүмүүсийг бас л тааж ядан ширтсээр зогсоно.

	— Нэг л ургаа мод шиг, нэг их өндөр хүн байх юм, гэснээ дороо инээн хөгжиж: — Үгүй ер өө, айхтар том өндөр амьтныг хэн юм бол гэж бодсон чинь Кенжем шив дээ, мөн үү? гэсээр сая гарч ирсэн Ербол руу эргэв.

	Айгерим Оспаныг Кенжем гэж нэрлэдэг байсан юм. Түүний нэрийг сонсмогц гэрээсээ Абай ч гараад ирлээ.

	Их гэрээсээ, олон хөрш айлуудаасаа тасран холдож сар гаруй хугацаанд зайдуу байсан энэ хэсэг ах дүү, айл амьтнаа нэлээд санан мөрөөдсөн ч бололтой.

	Ногоо гүйцэд ургаж, хавар бүрэн дулаарахыг нь хүлээсээр өвөлжөөнөөсөө нэг их холдолгүй, Жидебай, Чингис хавьд үлдсэн Хунаанбайнхны айлууд сая л нүүн хөдөлж энэ Ахшокийн өвөр талын уудам хөндийн ус элбэг ургац сайнтай Ашысу ханиар, Корыкийн дэнжээр хаваржихаар боджээ. Ард үлдсэн олон айлуудын нүүж ирэх хугацаа нь үнэндээ ч ойртсон юм. Гэрийн зүг улам ойртож яваа Оспаныг харахад Абай ч гэсэн Айгеримээс дутуугүй л гайхлаа. Тэр өтгөн сүүлтэй тарган хээр морийг унажээ. Битүү ноосоор зузаалан доторлосон нэхий дээл, хөдсөн малгай, толгой татуулан оёсон савхин гутал зэрэг бүхий л өвлийнхөө хувцсаа гүйцэд өмсжээ. Морио илэн ташуурдаж, ширүүн алхлуулсаар ойртон ирж явна. Уулаасаа ч бие бялдар сайнтай том биеийг нь өвлийн зузаан хувцас бүр ч томсгон харуулна. Өнөөдрийн энэ хэлбэрээрээ тэр Тобыктын ямар ч хүнтэй адил төсөөгүй онцгой төрсөн аварга нэгэн баатар эрийн байдалтай харагдана. Өндөр хээр морины өвдгийг хүртэл, урт хөл нь унжин санжганана. Удаан хугацаагаар үзэж хараагүй өөрийнхөө дүүг Абай өөрөө ч гэсэн Айгерим шиг нэлээд ажиглан харж байж, таньдаг байв. Гэвч энэ удаа тэр ингэж гайхаж сонирхсоноо гаднаа гаргаж хэлсэнгүй. Төрөл саднаа хүсэн хүлээсэн хүмүүс, Оспаныг хамт яваа найз нөхөр Дархаантай нь хамт дотно хүлээн угтацгаалаа. Айгерим Оспаны өөдөөс өөрөө очиж эелдэг зөөлөн байдлаар морийг нь авч, товчхон мэндлээд, дотно хүний энхрий аашаар тоглонхон:

	— Кенжем! Шөнөжин яв аа юу даа, чи? Холоос ирсэн аянчны байдалтай байх чинь! гэв.

	Абай Оспантай дутуу хагас мэндлэнгүүт:

	— Цаад айл амьтан чинь хаахнуур ирж явна? Аав ижий чинь сайн уу? гэх мэтчилэн олон юм дараалуулан асууж эхэллээ. 

	Оспан өнөөдөр эднийхэн ойрхон орших Дундат Ахшокийн цаад энгэрийн Есэргемээс нүүж Корык руу чиглэснийг хэлээд л гэрт орчихлоо. Бие бялдар нь гүйцэж хүдэр сүртэй харагдах Оспан хорин хэдхэн настай боловч нэлээд эрт ургаж эхэлсэн сахал нь өдийд бүр ч урт болсон байв. Харин тэгэхдээ бие томтой боловч нас залуу түүний эрүүнд ургасан сахал нь их шингэхэн учир ширхэг бүр нь тус тусдаа сарайж талд ургасан таруун ургамлын адил харагдана. Том, галтай нүдэнд нь дутуу унтсан хүний нүд шиг, яльгүй ажиглагдаж улаан шаргал туяа тодорно. Царай бүтцээрээ Абайтай нэлээд төсөөтэй боловч Абайгаас арай махлагдуу хөхөвтөр бор харагдана. Зангирсан зузаан хөмсөгтэй махлаг том нүд нь бүлтгэрдүү.

	Айгерим цай бэлтгүүлж, үдийн хоол хийх ажилдаа хандаж, Злихад шивгэнэсэн дуугаар юм хэлж байхыг нь ажигласан Оспан хоол хийхийн хэрэггүй гэв. Бүс хувцсаа ч тайлсангүй. Яриа хөөрөө ч дэлгэсэнгүй. Абайн асуултад л товчхон хэдхэн үгээр хариулна. Эд нар Ахшокад ирэхэд, эвгүй, нэгэн хүнд мэдээг хүргэж ирлээ. Хунаанбайн хүү, Такежааны эхнэр Караажаанаас гарсан хамгийн ахмад хүү, Хунаанбайн хамгийн хайртай ач хүү арван хоёр настай Макулбай аль хавраас нааш өвчтэй байсан юм. Өчигдөр тэр хүү нас эцэслэжээ. Тэгээд нүүж ирж явсан айл амьтан бүгдээрээ гашуудалд дарагдсан байна.

	Энэ мэдээг дуулсан Абай, Оспаны уйтгартай юм шиг байгааг нь түүнээс болсон юм байна гэж бодлоо. Оспан гэр бүлтэй болоод долоон жил болж байгаа боловч өнөө хүртэл үр хүүхэдгүй л байна. Такежаан, Оспан хоёр тийм ч их дотно сайн ах дүү нар биш ч гэсэл Оспаны ийм гашуудалтай, уйтгартай байгаа явдлыг нь Абай дотроо сайшааж суулаа. Учир нь дүүг минь энэ сүртэй хүйтэн харц зузаан хөмсөгнийх нь цаана хүнийг өрөвдөн хайрлах нинжин сэтгэл байдаг юм байна гэж тэр бодсон юм. Цааш нь нэг их олон юм асууж Оспаныг яршигласангүй. Тэд айраг ууж амныхаа цангааг гаргацгаалаа. Абай таг дуугүй суусан хэвээрээ үлдэхэд, Оспан Дархан хоёр өвөлжөөний байшин саравч барих ажлын явцыг сонирхон асууцгааж эхлэв. Абайн хариулт энэ талаараа бүр ч товчхон болсон учир Оспан тэр талаар одоо Ербол, Айгерим хоёроос нэлээд юм сонирхож суулаа.

	Оспан өөрөө мал маллах ажил хийх, мал ажлаа эзэмших талаар Абайгаас хол илүү, эв зүйг нь олох талаар ч сайн билээ. Тэр Абай ахаа хар ажил хөдөлмөрт чадвар муутай гэж боддог байсан юм. Цас арилмагц Абай Ахшокы руу нүүх үед нь түүнд хэрэг болох шаардагдах дархан, модчин, сайн ажилчид, багаж төхөөрөмж хамгийн наад зах нь цай сүүг нь хүртэл өөрөө гараараа бэлтгэн зэхэж өгөөд явуулсан. Энэ Оспан өөрөө байсан юм. Дараа нь Абай нүүгээд явчихсан хойно гэртээ сууж байгаад, Абайг шоглож, ээждээ хэлэхдээ:

	— Үгүй манай Абай хүний огт санаанд ормооргүй сайн шаламгай хүн болох нэг арга бодсон бололтой. Тэр ер нь их ажил хийж гийгүүлчих байлгүй дээ. «Ер нь чи үгний хойноос хөөцөлд, би малын хойноос хөөцөлдье» гэсэн чинь харин энэ жил, ажил хийж өвөлжөө барина гэчихсэн байна. Үзэмз, яаж гялайлгахыг нь! гэж инээж байсан юм. Одоо ч гэсэн ажил байдлын тухай яриан дээр Абай том хүн биш, Оспан арай туршлагатай том хүн гэдэг нь илэрхий байна. 

	Тэр шууд л Абайгаас:

	— Хэчнээн газар тэгшлээв? Хэдэн мянган туйпуу хийсэн бэ? Туйпууны чинь хэв ямаршуу байна вэ? Хамгийн олон туйпууг хэн, хэдийг хийдэг вэ? Саравчныхаа суурийг юугаар өндөрлөв? гэх зэргээр тодорхой юмнуудыг асуухад нь Абай ихэнхийг нь хариулж чадалгүй, дэмий л Айгерим Ербол хоёрыг ээлжлэн харсаар байв. Оспан гашуудангуй байсан учир инээж тоглоом ч хийсэнгүй. Тэгэхдээ өвөлжөө барих ажилд Абай гар биеэрээ оролцож, гараа элээж толгойгоо өвтгөөгүй юм байна гэдгийг тэр анхныхаа асуултаараа л ойлгож мэдсэн юм. Тэгээд ч үл ялих инээмсэглээд, Ербол, Айгерим хоёрыг байцааж гарсан билээ. Макулбайг нас барсныг нь дуулснаас хойш Айгерим тасралтгүй уйлж суулаа. Оспан түүний уйлж барихыг нь хайхарсан ч үгүй, харин энэ ажил явдлын талаар ярилцаж суухыг шаардсаар байгаад, хэл ярианд оролцууллаа. Хэсэг ярилцсаныхаа дараа тэр Ербол, Айгерим хоёрыг дагуулаад ажлын талбай дээр очихыг завдав. Тэр яг гарахынхаа тэнд бусад хүмүүсийг түрүүлж гаргачхаад, өөрөө Абайн зүг эргэж хараад хэсэг дуугүй зогссоноо:

	— Абай! Морио авхуулж унаад, надтай цуг Корыкийн зүг явна биз дээ. Их гэрт очиж аавтайгаа золгоно ч биз, Такежаныхаар ч орж талийгаачийн хойноос буян үйлдэж ном уншина биз. Тэгээд бас өөртэй чинь зөвлөе гэж бодсон надад бас нэг зүйл бий юм сан, тэр тухайгаа ярилцъя! гэв.

	Абай дүүгийнхээ царайг ажиглан харж сууснаа, түрүүнээс хойш хөмсөг зангидаж байсны хамаг учир энэ сүүлчийн хэлсэн үгэнд нь байх нь ээ гэж бодлоо.

	— Ямар юм, олны хэрэг түвэг үү, юу вэ? гэвэл Оспан тийм ч тодорхой юм хэлсэнгүй.

	— Олны түвэг үү, ах дүүгийн асуудал уу, чухам юу нь болохыг өөрөө үзнэ биз. Ямар ч байсан өнөөдөр өөрт чинь хэлэх гэж бодсон юм. Морио л бэлдэж байгаарай гэж хэлээд гараад явчихлаа.

	Абай, Оспан хоёр Ахшокыгаас Корыкийн зүг хөдлөхөд, хажууд нь Жижиг Молда, Дархаан хоёр дагалдан явлаа. Жижиг Молдаг Такежаны хүүхдийн хойноос гүрэм уншуулахаар Улжан дуудуулсан байв. Гаднын хүн хамт яваа болох дээр, Оспан Абайд хэлэх гэсэн үгээ эхэлсэнгүй. Ихэнхдээ замын дагуу, өвөлжөөг түргэн бариулах тухай л ярилцлаа. Хадлан юугаан шалавхийлж өвлийн бэлтгэлийг эртхэн зэхэх тухай ярив. Чингис Жидебай хавийг бодоход энэ орчим цас зузаан унаж, өвөл хүйтэн болдог билээ. Энэ хавиар өвөлжсөн айлууд нэг талдаа хадсан өвсөө түшихгүй бол онд орох нь нэлээд ядраадаг юм. Ялангуяа Абайн өвөлжөөний ойролцоох Тесипшыккаан хавиас ихээхэн шиг өвс хадуулдаг нь зөв. Энэ байдлуудын зэрэгцээгээр, одоо энэ Корыкт ирж буусан олон айлууд, ялангуяа баян айлуудын зүгээс Абайн өвлийн ажилд нэлээд хор хүргэж болзошгүй гэдгийг Оспан санууллаа.

	— Жил жилийн хаврын заншлаар олон айлууд нүүж ирээд энэ орчим суучихлаа. Тэр хүүхдийн үхэл зовлонгийн асуудлаар явж байгаад, би ч гэсэн энэ асуудлыг эртхэн бодохоо мартаад орхиж. Тэгээгүй сэн бол энэ жил хаяагаа холхон шиг буулгах байсан юм! гэнэ. Энэ ч гэсэн Абайн санаанд ороогүй л талууд билээ. Дүү нь маргаашийн ирээдүйг урьдчилан бодож сайн санааны үүднээс ингэж сануулсанд нь Абай баярлалаа.

	— Чиний хэлдэг чинь ч зөв л юм байна. Энэ хавиар нутагладаг Анет, Көтибакуудтай адил «Малаа цааш нь эргүүл! Бэлчээрт минь орчихлоо, өвс ногоог нь идчихлээ» гэж би хэнд нь тэгж суух вэ дээ. Ээжийнхээ төрөл төрөгсөдтэй ярилцаад, манай өвөлжилтийн асуудлыг өөрөө л түүгээрээ л янзал даа! гэв.

	Оспан, Абай хэлсэн хэлээгүй л бодсон байна.

	— Юу ч гэсэн урьдаар энэ хүүхдийг үдэх долоо хоногийнхоо ажлыг дуусгаад, ирсэн очсон буян үйлдэгсэд, гүрэм уншигчдыг мордуулж дуусъя. Нэг арваад хоноход энэ орчим буусан айлуудыг бүгдийг нь нүүлгээд, танай тэр Корык өвөлжөөний чинь хавиас холдуулна. Энэ жил Ащысу гол их үертэй бэлчээрийн ургац сайнтай байна билээ. Тесипшыкхаан хавийн ногоо түүнээс хойш ч гэсэн хадах хүртэл сайн ургачихдаг юм. Гайгүй нэг их хадлангүй суучихгүй байх гэнэ. Эдгээрийг Ахшокаас мордоод гарахад Корыкийн дэнжээр эрээлжилсэн олон мал л байснаас биш, барьсан гэр, байршсан айл харагдсангүй. Абай одоо ажиглавал: Даага уралдан өргөн энэ хөндийгөөр наад зах нь нэг арван таван хэсэг орчим айлууд буучихсан байна. Хоорондоо ойрхон ойрхон зөндөө олон гэрүүдийг эгнүүлэн барьж эхэлж байна. Айл болгоны хавьд, хонь хурга, үхэр тэмээ, адуун сүрэг бэлчинэ. Тунгалаг устай, халиурсан ногоотой шинэ нутагт ирсэн мал төл бүхэн тэрийн хэвтэж тавтай амарна. Ердийн нэгэн бэлчээр дагаж ногоо хөөсөн мал шиг бутран сарниж хөдлөн явах ч үгүй юм. Зузаан ургасан зулзаган ногооны завсар хошуугаараа шигдсэн юм шиг зогсоно. Малын туурай хүрээгүй шинэхэн бууцанд ирсэн өдрийн таван хошуу бүрийн хэзээний байдал энэ ээ. Оспан Дархаан хоёр Корык хавийн олон малыг ширтэн харцгааж уулын мал дотор өсөж бойжсон заншлаараа дүгнэлт хийж ярилцана.

	— Хөөрхий энэ мал гэдэг амьтан чинь газрын ачийг хүнээс ч илүү мэднэ шүү дээ. Корыкийн талд хачиг наалдчихаад, огтхон ч хөдлөхгүй байна гэж Дархаан өөрийнхөө санааг хэлэхэд Оспан ч гэсэн нүдээ бүлтийлгэн ширтэж:

	— Жилийн жилд хавар болгон ирдэг хуучин нутаг нь юм чинь. Бүр тэр үнээнүүд хүртэл Корыкийг санаж мөрөөдчихсөн бололтой гэв.

	Энэ их олон малын дундуур энд тэнд товойлгон барьж байгаа гэрүүдийн тооно харагдана. Тэр гэрүүдийн тоо нэмэгдэн нэмэгдсээр толигор ногоон талын дунд улам улам олширсоор байгааг Абай ажин харсаар явна. Бодоход айлууд бараг нэгэн зэрэг нүүж багшран хөдөлсөөр, мөн л зэрэг ирцгээж буусан бололтой. Бараг бүх айлуудын тоонууд нь нэгэн зэрэг өргөгдөж, унинууд нь хатгагдсаар байна. Улаан будгаар будсан унинууд гэрүүдийн гадна багцааг илтгэн харуулна. Бас нэгэн хэсэг мөчийн дараа улайран харагдах унинуудын дээгүүр дээвэр туурганууд алдлан дэлгэгдэж тоонуудыг өрхнүүд бүтээнэ. Одоо харин өргөн их ногоон далай дээр олон тооны гэрүүд баригдан бэлэн болцгоолоо. Тэр! тэр олон гэрүүдийн дунд Улжааны гэр - том өргөө баригдлаа. Энэ хэсэгт тэр гэр баригдаж дуусахын алдад тэр хавийн бусад хэсгүүдийн дунд ч гэсэн тийм том гэрүүд хамгийн түрүүнд баригдаж дуусаж байна. Эдгээр айлуудын бууж байгаа газар нь Ахшокаас соёолон морь уралдам зайтай газар билээ. Абайн нөхөд өвчүүрлэг өндөрлөгийг уруудан ирж явлаа. Тэндээс Корик хүртэлх замдаа айлуудын бууцнууд баригдсан гэрүүдийг нэг бүрчлэн тоолж нүдээр харан ажсаар Улжааныхыг тулаад ирэх үед хавь ойрын бүх гэрүүд баригдаж гүйцсэн байлаа. Бүхэл бүтэн арван тав орчим айл хөдөлгөөнгүй хөндийд зах байгуулсан юм шиг бужигнасан хөл хөдөлгөөнийг нэгэн зэрэг бий болголоо.

	Хэсэг айл бүрийн нэг зах нь баян чинээлэг нөгөө зах нь ядуу хоосон гуйланчлал хослон зэрэгцэж орчин тогтлоо. Захын хар овоохой цоорхой хар гэрүүд, хатгуурууд хамгийн сүүлд боловч цээжээ өндийлгөн баригдсаар байлаа. Абай нөхдийнхөө хамт их гэрт буусангүй.

	Улжааны айлуудтай ойртон ирж хаяа холбон буусан Такежаныд ойртон ирлээ. Захирагч болсноосоо хойш малжиж нэлээд баяжсан их ахын гэр өвөл зуны аль ч улиралд өөрийнхөө айл хөрш зарц малч нарынхаа хамт нүүдэллэн буудаллан явдаг билээ. Зөвхөн Макулбай хүү нас барснаас хойш энэ сүүлчийн хэдэн буудлын үесээр үргэлжлэн нүүдэллэх зуураа Улжаан Такежаныхны айлуудыг өөрийнхөө айлуудтай ойролцоо үргэлж ойрхон буудаллуулан нүүлгэж явлаа. Улжан ба бусад ахмад томчуулын хэн нь ч гэсэн одоохондоо өөрсдийнхөө гэрт байхаасаа Такежаныд байхыг голчилцгооно.

	Өглөө эрт, орой үдэш орж ирцгээж Такежан ба Караажаны хамгийн ахмад хүү нь нас барсан явдалд онцгой их гашуудан гоцолж өрөвдөн хайрлана. Уйлах унжих, залуу бага хүүгийн хойд насыг нь хүндэтгэн буян үйлдэхэд ганц Улжан ч биш Хунаанбай өөрөө ч гэсэн ердийн байдлаас өөрчлөгдөж хүү ба бэрийнхээ дэргэд үргэлж эргэлдэж сэтгэлийг нь засна.

	Абай Такежаныхаар ирэхэд дуу тавин орж ирсэнгүй. Учир нь бага хүүхдийг нас барахад дуу тавьж орж ирэх явдал сайн ёр гэж үздэггүй байлаа.

	Тэгээд бас Макулбайн хувьд Абай нэг талаар нөгөө талаар эцгийн дайтай хүн юм. Гадаа зогсож байсан Такежан ба Абай тэврэлцэн мэндлэлцээд гэрт гашуудлын уянгат эрэл аялж суусан Каражан ба бусад эмэгтэйчүүдэд ёсыг дагаж «Үр минь унага минь» гэж дуу тавьсаар уйлан орцгоолоо. Гэр дүүрэн эрэгтэй эмэгтэй олон хүн бүгдээрээ уйлан гашуудацгаана. Абай, Жижиг Молда хоёр Каражанаас эхлээд Айгыз, Улжаан мэтийн ахмад эмэгтэйчүүд бүгдтэй нь золгон мэндэлцгээлээ. Хойморт суугаа Хунаанбай, Караатай нартай золгосонгүй. Тэдний эгнээг даган доохнуур сууцгааж аяархан уйлцгаалаа.

	Хэдэн мөчийн дараа уйлах дуу нь намдаж зөвхөн Каражан өөрөө эх хүний хайрын сэтгэлийн угаас үгүйлэн гашуудсан эрмийн дуу тавьж уйлан суулаа. Хэдийгээр гашуудалт цаг үе боловч Абай Каражаныг шүүмжлэхгүй байж чадсангүй. Энэ эгчийнхээ дуу тавьж уйлахыг нь тэр анх удаа өнөөдөр л харж сууна. Түүний дуу хоолой эвгүй, хагархай цуурхайтай эрэгтэй хүний хоолой шиг нэг л аягүй санагдлаа. Үг нь ч гэсэн үнэн голоосоо үгүйлэн уйлж хайлж байгаа сэтгэлийн угаас гараагүй гэдэг нь илэрхий байв. Макулбай хэчнээн сайхан, хэчнээн дотнын хагацашгүй дүү нь мөн байсан боловч түүнийг хайрлан энэрсэн Абайн сэтгэлд Каражаны үг ая даанч эвгүй санагдлаа. Тийм ч учраас Абай удаан уйлсангүй. Уйлж унжих явдлын хойноос Жижиг Молдагийн тод бөгөөд уянгат дуугаар гаргаж эхэлсэн бухаар гүрмийн уншлага үргэлжлэн залгалаа. Гүрэм уншилт эхэлмэгц Хунаанбай толгойгоо доош нь унжуулж ганц нүдээ анин онийлгож дуугүй суучихлаа.

	Одоо хүртэл уйлахаа зогсоогүй байгаа бэрийнхээ зүг харж зүүн гараараа «боль» гэсэн маягтай дохилоо.

	Каражанаас дээхнүүр сууж байсан Айгыз, Калихаа нар Хунаанбайн хөдөлгөөнийг ажигламагц бэр лүүгээ харцгааж

	— Боль одоо, гүрэмтэй зэрэгцэн булаацалдаж болохгүй! гэцгээв. 

	Эднийд цай ууж хоол идэхийг хүлээж Абай, Оспан хоёр удтал суулаа. Хоол идэх үед л гэхээс биш бусад цагт энэ гэрт хүн цөөхөн байв.

	Харин өдрийн турш Хунаанбай, Караатай, Улжан нар эднийхнээс хаашаа ч хөдөлсөнгүй. Нөгөө талд том цагаан өдөн дэрийн дээр номоо дэлгэн тавиад хуудсыг нь эргүүлэн хөдөлгөсөөр Гобитхаан Молда сууна. Толгойгоо данхайтал ороож, нүдэндээ шил зүүсэн түүний хүрэн зээрд сахал нь нэлээн өтгөрч өссөн байна. Тэр одоо онцгой нэгэн хэлбэрийг олсноороо тахил, буян үйлдлэгийн ер бишийн нэгэн үед байгаа бололтой. Номын хуудсыг шүүн ажиглах нүд нь зарим үе жижгэрэн анигдсаар хүнгэнэн шивгэнэнэ. Цээжлэгдсэн зарим гүрмүүдийн үед хоёр нүд нь аниастай өнгөрнө. Эдний дараа энэ гэрт Абай, Оспан бас Жижиг Молда гурав үлдлээ.

	Хунаанбайн аяархан шивгэнэж зарлиг буулгамагц Жижиг Молда биеэ нь угааж ёсыг гүйцэтгээд өөртэйгөө хамт аваад ирсэн номоо авч Габитхаан Молдагийн доод талд бас нэгэн дэр тавьж ид шидтэй номоо дэлгэж тавиад хурдан шивгэнэж хуудсыг нь эргүүлж эхэллээ. Гэр дотор удтал нам гүм байдал ноёрхлоо. Оспан Абайн далд гэдийсхийн хазайж толгойгоороо хойморт хураалгаастай байгаа хогшлыг налж суугаад унтаж орхилоо. Абай ба аавынх нь хооронд ингэж суухдаа амар мэндээ асуулцсан ганц нэгхэн үгнээс өөр ямар ч хэл яриа болсонгүй. Дөрвөн жил шахам үргэлжилсэн урт замыг туулан өнгөрөөж Мекегийн замаас Хунаанбай өнгөрсөн өвлийн эцсээр буцаж ирсэн билээ. Тэр цагааран цайж их л хөгширсөн байна. Уулаасаа хүдэр том бие нь хуучин хэвийн сүртэй харагдах боловч нүүр царайных нь үрчлээ бас л ихэдсэн байна.

	Хажы хүрээд буцахдаа өмсөж буцсан шовгор оройтой тоорцог малгайгаа өмсөж сууна. Тобыктынхон өмсдөггүй нимгэн цагаан мяндсан тэрлэгийг мөрөн дээгүүрээ давуулан нөмөрчээ. Юуны тухай ямар ч зүйлийг ярьсан тэр дуу хоолой нь урьдынхаа адил ширүүн, дориун, чанга сүртэй биш намуухан зөөлхөн авиатай дуулдана. Дэргэд нь суугаа Караатай, Улжан нартай харьцуулбал одоогийн Хунаанбай огт өөр орчны нөхцөлд онцгой нэгэн хүмүүжлийн дунд өсөж бойжсон юм шиг санагдана. Гадаад байдлаараа төлөв даруу цайлган цагаан, энэрэлтэй зөөлөн хүн болон хувирчээ.

	Тэр Мекегээс буцаж ирснээсээ хойш Нургаанымын гэрт орны хөшгийг татуулж өөрөө цаана нь орж, өөрийнхөө орон байрыг мөргөл тахилын байр болгож хувиргасан байлаа. Эргэн тойрноосоо нуугдсан юм шиг бөглүү байдалд оржээ. Одоо ч гэсэн түүнийг нийтийн дунд энэ хүүхдийн үхэл л өөрийн эрхгүй гаргаж ирсэн бололтой.

	Хунаанбайг тэр битүү бөглүү байдлаас нь зөвхөн түүний өөрийнх нь үеийн өвгөн Караатай л хааяа нэг гарган ирж юм яриулж барьдаг байв. Абай, аав нь түүнтэй юм ярихгүй гэдгийг мэдсэн учир, өдөржин дув дуугүй суулаа. Хэл яриа үүсвэл зөвхөн Хунаанбай, Караатай хоёрын дунд л үүснэ. Хунаанбайг Мекегээс буцаж ирсэн өдөр Караатай түүнээс зөндөө л их юм асуулаа. Хунаанбай тэгэхэд зөвхөн очсон, ирсэн замын байдлын тухай л ярьсан юм. Өөрөө хүсвэл хэнийг ч гэсэн яриулж чаддаг эвтэй хэлтэй амтай Караатай өнөөдөр ч гэсэн Хунаанбайг яриулж эхэллээ. Ялангуяа тухайн үед тохирмоор шашинтан, шүтлэгтэн хүмүүсийн хэзээ ч гэсэн ярих нь зөв гэж боддог зүйлүүдийг нарийвчлан асууна. Түүний ихэнх нь Мадине ба Мекед байсан, Хунаанбайн залбирал мөргөл үйлдсэн булшнууд ба оршуулгын газруудын тухай байв. Хунаанбай гартаа урт эрихний хэлхээг барьж, эрих бүрийг нь нэг бүрчлэн шилжүүлж дамжуулсаар суугаад Мадинед хэн хэний булш оршуулга байдаг тухайн асуултад хариуллаа.

	— Мадинед Расулаллаагийн, хазреть Абубакирийн, Гумаарын бас хазреть Фатимаагийн оршуулагдсан газруудаар нь очиж мөргөл үйлдлээ! гэнэ.

	Караатай их дуртай бишрэлтэй мусульман хүний байдал гаргаж

	— Тэр газар эдгээр нэрлэгдсэн хүмүүсээс гадна Сахабаа6 нараас хүн амьтан байх юм уу? гэвэл Хунаанбай энэ асуудлыг ч гэсэн дуртай хариулна.

	— Сагдый бин Уахаас, Габдораахмаан бин Гауф бас хазреть Тайшаа ч гэсэн тэнд хорвоогийн мөнх бусыг үзүүлсэн байна. Эдгээрийг пайгаамбааруудын минь хань нөхдийн нь орчлон гэдэг юм байна гэхэд Габитхаан Молда урьдах номоос нүүрээ салгалгүй суусан хэвээрээ, 

	— Гашран-Мубашшаараа гэвэл тохиромжтой! гэж хэлээд хуудсаа үргэлжлүүлэн эргүүлнэ.

	Хунаанбай Молдагаас уучлалт гуйсан маяг гаргаж бөхөлзсөнөө, «Таны хэлдэг зөв, Молда! Би өөрийнхөө хэлээр ярьчихлаа» гэнэ.

	Цаашдынхаа ярианд Хунаанбай Мадине ба Мекегийн хоорондох аяллынхаа тухай ярилаа. Тэр Шамаас гарсан жинчдийг дагаж, арван гурван өдрийн турш тэмээгээр Арабстааны цөл говийг туулснаа ярина. Караатайгийн асуултын дагуу бас Мекед орохынхоо өмнө ямар газар хадаг уяж, гараараа ууланд яаж гарсныгаа, Байтоллаад орж хэд дахин мөргөл залбирал хийснээ нэгд нэгэнгүй ярилаа. Мекегээс гарахад урьдаар явгалж гарсныгаа тэгээд яг буцах замд орохыгоо хүртэлх явдлуудаа ярив. Ингэж яаралгүй сууж цай уух үедээ ч тэр, үд өнгөрөөж өгсөн үдийн хоолны үед ч тэр Хунаанбай Караатайг их л хүндлэн зочилж байлаа.

	Абайг явахын үед Караатай гадагшаа гарчихсан байсан юм. Хунаанбай өдрийн турш ярьсан яриагаа дүгнэх мэт болж, Улжаныг харан өгүүлэх нь,

	— Сургууль соёл үзээгүй хасгуудын дотор Караатай шиг уудам тархитай хасаг ээ дээ, ховорхон байх. Асууж байхыг нь харахад бүр нүдээрээ үзээд ирсэн надаас ч илүү юм мэддэг нь илэрхий байна гэнэ. Улжаан Караатай хэл ам хөдөлгөж, өнөөдөр Хажад их юм яриулсан явдалд дотроо ихэд баярлаж суусан учир одоо нөхрийнхөө үгийг дэмжлээ.

	— Буян нь дэлгэрэг, чухамхүү өргөн цэлгэр ухаантай хүн гэдгийг нь өнөөдөр л ойлголоо. Бидэндээ та зах зухыг нь ч цухуйлгаагүй олон сонин зүйлүүдийг өөрөөр чинь яриулж чадлаа. Тийм их хэмжээ хязгааргүй зүйлийг нүдээрээ үзэж ирсэн мөртөө, бүгдийг нь дотроо дарж, булшлаад орхисон шүү дээ, та чинь. Тэр бүхнийг чинь гаргуулан уудлуулж таны дотрыг ч гэсэн нэлээд уужруулсан байх аа! гэв.

	Их ховор ярьдаг, тэгэхдээ яггүй учир утгатай дуугардаг Улжан өөрийнхөө үгээр нэг талдаа Караатайг магтахын хамт, нөгөө талаар өөрийнхөө нөхрийг эвтэйхэн бөгөөд, зөөлхөн ёжтой үгээрээ хатган шүүмжилсэн байв. 

	Тэр байдлыг Хунаанбай ба Абай хоёулаа ухаарлаа. Абай ялимгүй мишээх төлөв гарган ээж рүүгээ харахад Хунаанбай авгайнхаа сэтгэл санаанаас ямар нэгэн хөнгөмсөг байдал ажиглан харсан юм шиг хөмсгөө улам зангируулав. Тэр дотроо «Эмэгтэйчүүд хэзээ ч эмэгтэй нүнжигтэй байдаг. Эдний дунд шашны нууцыг задруулж болохгүй» гэж бодов бололтой. Урт эрихээ цувруулсаар тэр нүүрээ Улжааны зүгээс цухас эргүүлээд аман дотроо шивгэнэн уншлага хийсээр мусульман ёсоор нүүрээ илэв. Абай аавынхаа сая Караатайд ярьсан зүйлүүдийг дахин эргэцүүлэн бодсоноо, бас ээжийнхээ мэргэнээр ёжлон хатгахыг саналаа. Тэгээд аавынхаа энэ байдлыг харж дотроо ёжлонхон инээнэ. Өвгөрсөн өндөр насыг нь тоглоом тохуу хийе гэж тэр үнэндээ бодоогүй юм, тэгэхдээ инээд хүргэмээр эвгүй явдал аяндаа өөрөө гараад ирэх юм. Хунаанбайн талаар тэр одоо зөвхөн инээдэм хүрмээр зүйлийг бодсонгүй түүний биеэс бас туйлдсан арчаагүй байдлыг ажин харна.

	Хөгширч өгөрсөн ясаа чирэн аялж дөрвөн жил тэнүүчлээд газар дэлхийн тэр хаяанд очоод ирэхэд ердөө л «Тэнд нэг булш, энд нэг оршуулга гэдгийг л сонирхдог бол, яасан ч гонсоймоор бага зүйл үзсэн байдаг юм бэ дээ? Тэгээд бас эргэж ирээд, гэр бүлээсээ, төрөл саднаасаа нүүрээ далдлан ганцаараа хэвтчих юм... Яасан ч их хохирол вэ?» гэж бодохоос аавынхаа өнөөгийн байдлыг харж үнэхээр гэдэс өлсөх адил болох юм. Нэлээд суусны эцэст Оспаныг дагуулаад Абай, Такежаныхаас гараад мордох үед нар баруун уулын оройд хэлбийн үдийн мөргөлийн үе ойртсон байв. Ах дүү хоёр чухам хаачихаа ярилцаж шийдвэрлээгүй боловч мориныхоо жолоог хөндийг уруудуулан голын эргээр залцгаалаа. Голын усаар ундаагаа тайлж оройхон тийш хөдөө зүглэх олон адууны захаар явж ямар ч айл гэрийг эс чиглэн сайварлуулан алхуулах нь ямар нэгэн тодорхой биш зугаалгад гарсан мэт ажээ.

	Ингэж жаал явж байгаад эргэж ирэхийг Оспан хүссэн учир өдрийн хэлэх гэсэн зүйлээ хэлнэ биз гэж бодсон Абай хойноос нь дуугүй л дагана. Гэтэл Оспан үгээ хэлж эхлэх хооронд бас нэгэн явдал тэдний завсар орж саад боллоо. Тэр саатлын гол нь, эзэн нь эдний анчин дүү сайхан хөх саарал харцага шувууг гартаа суулгасан, чангалан сойж, салхи шиг хийсгэсэн саарал байц унасан Шаке гэдэг хүүхэд билээ.

	Абай, Оспан хоёрыг голын зүг хөдлөхөд хойноос нь хуй салхи дэгдээсээр Шаке хүү гүйцэж ирлээ. Хөнгөхөн нимгэн тэрлэгтэй, шар торгоор гадарлаж хар хурганы арьсаар доторлосон нимгэн хар малгайтай баясгалантай бөгөөд үзэсгэлэнтэй цайвардуу цагаан царайтай Шаке, хөнгөн завь шиг булталзсан саарал байцаараа гүйцэж ирэнгүүт ах нартайгаа мэндэллээ. 

	Хоёр ахдаа шүдээ ярзайлган инээмсэглэн хараад,

	— Абай ах аа! Харцаганыхаа чадлыг та нарт нэг харуулъя гэж бодоод ирлээ. Гол уруудаж хэсэгхэн яваач, та хоёр. Ганзагыг чинь тосолж ганц хоёр нугас уяж өгөөд явуулчихъя! гэнэ. 

	Улбар ягаан туяа сацруулсаар далдран нуугдаж байгаа нарны туяанд өвчүү мөрий нь улаан алтны уураар өнгөлсөн юм шиг гялалзах хөх саарал харцагыг Абай шохоорхон харна. Шар алт шиг шүднүүд нь нарны өөдөөс харахад цусан улаан өнгөөр будагдана. Далавчаа гялсхийлгэн дэлгэж, урагшаагаа шунахайран тэмүүлнэ. Тэсэж ядсан Абай, Шакегийн харцагыг өөрийнхөө гар дээр суулгаж авлаа. Шувууны байдал төрхийг нь мэддэг хүний янзаар хөдөлж, толгойг нь нурууг нь илнэ. Хийсчих гээд тогтож ядан суугаа шувууны эргэн тойрон ажигч нүдээр сэргэлэн харахыг нь ажиж ёстой л барьдаг дээрээ л байгаа юм байна гэж бодно. 

	Шувууны гуяыг атгаж үзээд,

	— Тааралдсантайгаа ана мана үзэлцэхэд бэлхэн байна. Гуужилт нь сайн байна. Хэн үүнийг ингэж сургаж өгөөв? гэвэл Шаке,

	— Би өөрөө сургасан. Харцага, начин сургаж ч чаддаг болсон шүү дээ! гэнэ.

	Абай дүүгийнхээ эрдэм чадлыг бахдан шохоорхож,

	— Нээрээ, энэ бол эрдэм шүү! Ёстой хүн дурламаар л эрдэм байгаа юм. Энэ эрдмийг сурахад няцаж эцэшгүй зориг тэсвэр шаардана. Том хүн болсноо ч чи үзүүллээ, одоо аль вэ, эрдмийнхээ хэр хэмжээг харуул. Чиний хойноос л дагая гэж хэлээд унаж яваа хүрэн зээрдээ жороолуулан найгалзуулна. Өөрөө ч гэсэн анд дуртайгаа харуулна.

	Шакегийн саарал байц нь гялсхийн үсэрч түрүүнд орчихлоо. Эд нар голын дэнжгүй цайдамдуу захаар ойртож ирлээ. Түрүүн бүр тэр холоос харахад, дээшээ доошоо нисэлдэн шуугилдах нугаснууд энүүхэн орчим зөндөө л харагдах шиг болсон юм. Түүнээс гадна хос хосоороо нисэлдсэн алаг ангирууд, галуунууд ч гэсэн олон байлаа. Гэвч Оспан Абай хоёр ойртож ирээд энэ хавиас ямар ч шувуу харж чадсангүй. Шаке өөрөө ч гэсэн ойр зуур юм хараагүй л явна. Тэр нэгэн жигд ширүүн хатиргаагаар холдож явтал, дайрах идшээ үзлээ гэсэн заншилт дохиог харцага нь өөрөө мэдэгдэх шиг боллоо. Анчин залуугийн гарыг өвчүүгээрээ дэлсэж «тавиач ээ» гэсэн юм шиг тэмүүлж үсрэн дэгдэх янз үзүүлнэ. Шаке мориныхоо жолоог татан угзрангуут урд талаа хурдан ажиглан харсан боловч нисэж яваа буюу эсвэл усан дээр сууж байгаа шувууг харж чадсангүй, дэмий л эргэлдэв. 

	Абай яг энэ үед ширүүн давхиж ирээд харцагын байдлыг ажигласнаа,

	— Тавь! Өөрөө үзсэн байлгүй гэв.

	Энэ үг ёстой л тушаал зарлиг болж буулаа. Хөх саарал харцага эзнийхээ гараас үсрэн нисэж доошоо бууснаа саарал байцын хоолойных нь доогуур, далавчаараа газар шүргэн нуугдан ниссээр тэр чигээрээ голын цаад талд гарчхаад, өндөр ургасан ногооны дундуур хэсэг зуур нам нисэж яваад, анчдын нүднээс далдран алга боллоо. Түүний хөдөлгөөн бүрийг нүд салгалгүй ширтэж байсан анчид шивгэнэсэн дуугаар «Харуулдахаар явлаа, харуулдахаар явлаа» гэцгээнэ. Яг энэ үед хөх саарал харцага гол дээгүүр ширүүн нисэж дахин наашаа ирж явснаа нарны улаан туяа өөд элгээ гялсхийлгэн эгц дээшээ нэг цоройсноо, гэнэт доошоо чулуудсан чулуу шиг цухас доошиллоо. Тэр чулуу шиг доошоо буугаад ирэх үес, түүнээс үргэн сандарч сүйд болцгоосон шуугилдах олон шувуудын далавчны тас нясхийх чимээ сонсогдов. Тэрхэн дороос зүг бүр тийш тархан бужигнан нисэлдэх нугас, ангирууд ч харагдана. Үүнийг харсан анчид мориныхоо чадлаар давхин айсуй. Шаке өөрөө харцагаа буусан газар хамгийн түрүүнд ирлээ. Абай, Оспан хоёр ч гэсэн ойртон ирцгээв. Хоёр ангирын дунд орсон хөх харцага хоёр талтайгаа зэрэг тулалдсан ширүүн байлдаан явагдаж байна. Далавчнууд зай завсаргүй тас няс дуугарна. Нөгөө нь цухуйсан гүйхэн усны дунд санамсаргүй, гэнэт дайрч орсон дайсныхаа эсрэг хоёр ангир яахын ч аргагүй баатарлагаар тулалдаж байна. Түүний нэг нь харцагын доор орчихсон, булчин тэмүүлж, хоёр далавчаараа ус алгадан, гунганан чарлаж харцагыг чирч явна. Хоёр дахь ангир харцагын дээр нь гарчихсан байна. Чухамдаа тэр өөрөө харцагыг барьж байгаа юм шиг тийм нэгэн айхтар баатарлаг байдалтайгаар зай завсаргүй балбан нүднэ. Хөх саарал харцага нэг л бөөн хөх төмөр шиг харагдана. Харин цаад хоёр шувуу цагаан, хар, улаан, шар үснийхээ өнгийг наранд гялалзуулан гялс гялсхийнэ. Ёстой л гал дөл авалцах мэт. Үхэх сэхэхийн төлөөний явагдаж байгаа ширүүн тэмцлийн хамгийн айхтар нэгэн үе нь энэ билээ.

	Амьдралын төлөөний тэмцлийн энүүхэн нэгэн хэсэг хурдан мөчийн дотор оч үсэргэн, цог цацлуулсаар мянган өнгөөр хувирна.

	Нэгэн хэсэг ган төмрийг том хөөргийн урд улаан цог дээр халааж байгаа мэт. Абай баярласандаа хэг хэг инээсээр ойртож ирмэгц мориноосоо үсрэн буугаад шалбааг усыг тойрон гүйлээ. Мориноосоо аль түрүүн буусан боловч хоёр ангирын дунд өрж тэмцэлдсэн харцага руугаа гараа хүргэж ядан бэмбэгэнэж яваа Шакед хүрэхийг тэр яаравчилна. Энэ хоёр хол хол алхсаар шувуудын тулалдааны талбайд нэгэн зэрэг хүрлээ. Хөх саарал харцага дээрээ байгаа ангирын түрүүнээс хойших дарлалыг хэзээ ч өршөөхөөргүй болтол уурлажээ. Дээрээс нь дахин няхан дарж далавчаараа алгадахыг завдаж байсан ангирыг баруун хөлөөрөө гэнэтхэн цавчингаа хүзүүгээр нь няц атгаж голын ус руу нуруугаар нь шовхийтэл цохин унагаалаа. Баярласан Шаке, «Ээ сүнс минь гэж» чадлаараа хашхирчихлаа. Өшөө жаахан удвал дор нь байсан ангир өрөөсөн савраас нь мултрах нь холгүй байна. Зоо нурууныхаа өд сөдийг тастуулан зулбуулсаар харцаганы савраас юу юугүй мултран гарах нь.

	Шаке хашхирсан хэвээрээ гүйн хүрч ташуураараа ангирын толгой нурууг дагуулан нэг сайн ороолгоод дариад авлаа.

	Хөх саарал харцага хоёр ангирыг нэгэн зэрэг барилаа. Энэ бол ан авлах түүхэнд онцгой олзтой шинэ нэгэн зүйл мөн билээ. Ёсорхуу анчин байсан бол «Хүний нүд хор хүргэнэ» гэж шувуугаа гаднын хараанаас халхлан далдалж нуучихсан ч болохоор байв. Хоёр ангирыг авч Шаке хоёр ахынхаа ганзаганд уяж өгөөд дараа нь Оспаны ганзаганд уясан ангирын толгойг огтлон авлаа. Түүний үсийг нь хурдан арилгаж дагзыг нь цоолоод тархийг нь гаргаж карманаасаа нунтаг чихэр гаргаж дээрээс нь хийгээд, одоо хүртэл уцаар нь дарагдаж уур нь гараагүй цус нь буцалж суугаа харцагандаа идүүлж орхилоо. Өөрөө мориндоо үсрэн мордоод, хатирган холдсоноо урд талдаа бөөгнөрөн суугаа хэсэг том нугаснуудыг харлаа. Сая голоос ниссэн шувууд холдоогүй буусан нь энэ байв. Харцага нь түүний гар дээр түрүүний адил өвчүүгээрээ налан хэвтэхийг нь ажсан тэр морио ташуурдан урагшаа харайлгаснаа харцагатай гараа арагшаа алдлан тэлж сайн сунгаснаа, одоо үргэн өндийж нисэхийг завдан хөдөлцгөөсөн нугаснуудын тушаа чулуудан шидчихлээ.

	Хөх саарал харцага тэр шидэгдсэн хэвээрээ, мөрөө хавчийлган нарийсгаад хүзүүгээ дотогш нь агшааж дээхнүүр зөөлхөн нисэж очсоноо, түүнээс цааш хоёр далавчаа ээлжлэн гялалзуулсаар нүд цавчихын зуургүй чиглэлээ өөрчлөн хувиргав.

	Абай бас л баярлан хөөрч хашхирсаар,

	— Ганган шийдлээ, сайхан шийдлээ! гэсээр давхин ирж явна. Шаке шувуугаа тавьчихангуут ташуураа нугалан барьж эмээлийнхээ урд бүүргэнээс уясан бөмбөрийг давхилт дундаа хүнгэнүүлэн хэд хэд дахин нүдэж орхилоо. Анхандаа морьтнуудаас үргэж сандран нисэцгээсэн шувууд одоо бөмбөрийн дуу гарахад бүр ч эх захаа алдан бужигнасаар эгц дээшээ хөөрөн нисэцгээлээ.

	Харцага энэ үед тэдгээрийн доохнуур элбэг нисэн хүрсэн байлаа. Тэр одоо бусад бүх нугаснаас түрүүлж хамгаас урьдаар дээшээ хөөрсөн хөх хүзүүт нугасны эгц дороос харвасан сум шиг цойлон гүйцэж очоод тулалдан зөрлөө. Мөн л нүд ирмэхийн төдий ч удаж түдсэнгүй. Бүх анхаарал, сонирхол нь шувуудын зүг чиглэж ямар нэг юмыг дахин дахин хашхирсаар хоёр хормой нь навсганан дэрвэлзсээр давхин ирж яваа Абайд харцага нугас руу тэмүүлсэн биш харин нугас өөрөө харцаганд татагдан хүрч ирж, саварт нь орж байх шиг харагдана.

	Хөх хүзүүтийг арагш нь дараад өвчүүнээс нь базсан хөх саарал харцага намуухан нисэж ирээд яг л Шакегийн урд нь байсан ногоон зүлгэн дээр цодхийлгэн унагалаа. Харцага шувуу энэ нугасыг, түрүүний хоёр ангираас ч илүү ганган барих шиг боллоо.

	Абай баярлаж бахадсандаа хэлэх үгээ олж ядна. Тэр:

	— Хэчнээн мундаг шувуу вэ!.. Ямар сайхан сурга аа вэ!.. Ганц болголоо шүү дээ! гэж шувууг нэг магтвал, — Хамгийн сайн анч, мундаг чадалтай сургагч болжээ, чи! Залуу хүн чам шиг л байх ёстой... Хүн болж эрийн цээнд хүрснийг чинь өнөөдөр л үзлээ! гэж Шакег нэг магтана.

	Оспан түрүүнээс нааш бүх сонин байдлыг дуугүйхэн буурьтай хүний байдлаар сонирхсон бол саяын явдлын үед ард үлдсэн тэр мориныхоо хондлой хүртэл гэдийж тас тас хөхрөн инээнэ.

	Тэр үнэндээ харцагыг сонирхсондоо биш, хүүхэд шиг баярлан хөнгөмсөг байдал гаргаж яваа Абайг ёжлон инээсэн билээ. Энэ гурвыг харьцуулаад үзэхэд ан хийх явдалд сайн дасаж, өөрийгөө өөрөө захирч сурсандаа ч тэр юм уу, эсвэл уулаасаа угийн тийм тогтвортой буурь суурьтай болоод ч тэр юм уу, бусдыгаа бодоход Шаке арай л ондоо байдалтай харагдана. Абай Шакегийн энэ тогтвортой байдлыг онцгой үнэллээ. Шакегийн энэ эрдмийг харж ах хүний, эцэг хүний, үнэнч төрөл хүний ёсоор баярлан бахадна. Оспан, Абай нар мориндоо мордоцгоож одоо Шакегээс салах гэж байтал нь дэл сүүлд нь шар шувууны өд хатгасан хар хязаалан унасан хархүү Акылбай ойрхон байгаа гэрээсээ гарч давхин хүрээд ирлээ. Арав гарсан настай энэ хүүгийн царай нь даанч цагаавтар гэхээс биш Абайг их дуурайжээ.

	Энэ бол Дилдагаас гарсан Абайн хамгийн том хүү нь билээ. Акылбай давхисаар ирэнгүүт Оспантай мэндлээд Абай, Шаке хоёрыг харж «Олз, олз» гэж инээмсэглэнэ.

	— Намайг Ани ээж минь явууллаа. Сая авласан шувуудаа цөмийг нь манайх руу өгөөд явуул! гэж хэллээ. Тэгээд би тэр шувуудыг авах гэж ирлээ. Шаке ах та бүх шувуудаа миний ганзаганд уяад өгөөрэй гэж хэлээд сойлттой хар хязаалангаа хөндөлдүүлэн зогсоочхов. Шаке өөрийнхөө барьж байсан нугасыг Акылбайд өгөхөөр завдаж тийшээ хөдөлтөл, Оспан ширүүхэн дуугарч,

	— Байз! Бүх шувууг битгий хэл ганц шувууны хагас төдий ч бариулахгүй, чиний Ани ээжид чинь Нургаанымд чинь! гэв.

	Абай, Шаке хоёр Оспаны энэ ширүүн үгний цаана ямар нэгэн сүрхий үндэс байгааг ажиглалаа. Шувуудыг хүүхдэд өгсөнгүй.

	Акылбай гомдолтойгоор хөмсгөө зангируулж нүүр нь час улаан болж нүдэнд нь нулимс гүйлгэнээд Оспан руу харснаа,

	— Пээ, Оспан ах аа! Та чинь яасан айхтар харамч хүн бэ?! гэж хэлээд морио эргүүлэн авч, давхин одох гэтэл нь Абай түүнийг дуудан зогсоогоод «Ахшокаас хэзээ ирээв?» гэж асуулаа. 

	Хүүхэд ууртай гомдолтой хэвээрээ гоморхон дуугарч,

	— Өнөөдөр үдийн алдад Ани ээж морин тэрэг явуулж Абиш, Магааш, би, бид цөмөөрөө хүрээд ирсэн! гэж хэлээд л буцаад давхичихлаа.

	Акылбайн эмээл хазаар хэрэгсэл нь зузаан мөнгөөр бүрэгдсэн байна. Толгой дээрээ минжин малгай тавьж, хөх хилэн хуар тэрлэг өмсжээ. Тэрлэгийнх нь урд энгэрт нь дүүрэн мөнгөн товч гялалзана. Алтаар өнгөлөн чулуун шигтгээгээр зайгүй шивсэн үнэтэй бүс бүсэлжээ. Холдон холдсоор очиж яваа хүүгийн гадаад үзэмж нь баян айлын ганц эрх охин шиг л харагдана. Түүнийг ингэж хувцаслаж, ингэж хүмүүжүүлэн бойжуулж байгаа өнөөдрийн эх, үрчилж авсан эх нь Нургааным юм. Акылбай тэр ээжээ Ани ээж гэж нэрлэдэг байсан юм. Акылбай бол Хунаанбай, Нургааным хоёрын хэнз отгон хүүгийн тооцоотой. Өөрөө Абайн арван зургаан настай байхад нь гараад, түүнээс хойш өвгөн аавын дэргэд, тусдаа ганцаардмал байдалтай өсөж бойжсон болохоороо, эртхэн хархүүгийн эгнээнд орсон тэр Абайг өөрийн эцэг гэж боддог ч үгүй байлаа. Абай ч гэсэн түүнийг эцэг хүний ёсоор биш, зөвхөн нэг ах дүү хүмүүсийн харилцаагаар энэрэн үздэг байсан юм. Тийм ч учраас Акылбай ах нартаа гомдож уурласаар буцаад явчхаж байгаа нь энэ билээ. Энэ хүүхдийн байдал байранд дургүй нь хүрээд ч тэр юм уу, аль эсвэл Оспаны зан байдлыг гайхсандаа ч тэр юм уу, саяхан хүүхэд шиг хөгжилдөж байсан Абайн бүх зан байдал сэрүү татан хувираадахлаа. Тэр Шакед баяртай гэж хэлээд, мориныхоо толгойг өөрийн гэр байгаа Ахшокийн зүг эргүүлээд чигээрээ хөдөлчихлөө. 

	Шаке харцагандаа бас жаахан юм идүүлж аваад голыг уруудан давхин ариллаа.

	Ганцаараа очиж явсан Абайн хойноос хатиргасаар Оспан гүйцээд ирэхэд Абай дүүгээ захирангуй загнан асуух нь,

	— Чиний дотор ямар гэгч гал ноцчихсон болоод, чи тэр хүүхдүүдийн дэргэд тэгтлээ сүйд майд бол оо вэ, сая? Одоо хүртэл олон эхийн хүүхдүүдийн нэг нь нэгийгээ үзэн яддаг заншил нь арилаагүй байна уу? Хэлээдэх бушуу! гэв.

	Өнөө өглөөнөөс аваад бараг үг хэлэх болгондоо Абайгаас өөрийгөө ихэд дээгүүр товойлгосноос биш, өчүүхэн ч дутууд үнэлээгүй Оспан, одоо гэнэт өөр болон хувирлаа. Абайн царайг нүднийхээ булангаар ажигласан тэр, саяын зандрангуй үг сонсохын зэрэгцээгээр, одоо нэлээд халшран хулчганаж биеэ барина. Намуухан дуугарч,

	— Абай, би арай л эвгүй уурлачихсан байх аа. Хүүхдийн дэргэд тэгсэн минь бүр ч буруу. Тэгэхдээ миний уур бас ч ор үндэсгүй ч биш шүү. Өглөөнөөс аваад, чамайг ганцаарыг чинь авч гарья гэж бодсоны минь ч гол нь энд байгаа юм. Би ойрын хэдэн өдрийн турш ёстой хэний гарт очиж үхэх аргаа олохгүй явна. Хунаанбайн хүүхэд гэж нэр авсан бид хэд өнөөдрийн хувьд айхтар дарлал, дээрэнгүйллийг үзэж байна гэнэ.

	— Юун дарлал, дээрэнгүйлэл вэ? Юу ярих гээд байгаа юм бэ, чи? гэж Абай мориныхоо толгойг гэнэт эргүүлж аваад, — «Хэлээд орхи!» гэж Оспаны нүдийг эгцлэн ширтэв. 

	Бүх бие нь салганаж эвгүй мэдээг дуулахыг хүлээнэ. Оспан одоо Абай өөд сэрүүхэн харцаар эгцлэн харлаа. Жаргасан нарны зүг харсан нүд нь улайран илрэх уур тодорно.

	— Тэр дарлалыг би Нургаанамаас үзэж байна. Гурван хоногийн турш аавын чинь гэрт, тэр муу тохаалын7 хагацашгүй хүндэт зочноор нь Базаралы байршин хэвтэж байна. Аавын минь ариун цагаан орыг нь бузартуулж байна! Миний бүх л өвчин энэ л байна. Энэ байдлыг би дээр үеэс мэддэг байсан боловч өнөөдрийн хувьд чамаас нууж чадахгүй нь байна. Чамд л би хэлье. Чамаас өөр хэлэх, хамаг учраа дэлгэх хүн надад алга. Тэр их гэрийн тооно нь бүтэн, эзэн нь амьд байхад аавыг минь тэр гашуудалтай гэрт сууж байгаа байдлыг нь ашиглаж хийж байгаа хэргийг нь санахаас нүүргүй тэр хоёр этгээдийг энэ шөнөдөө тэр гэрийн тоононд дүүжлэн алья гэж бодоод байна! гэв.

	Абай цээжээрээ нэвт буудуулсан хүн шиг амьсгаа нь тасарч, морин дээрээ хөдөлгөөнгүй гөлрөн зогсох тэр нэгэн үед бүх бие нь чичрэн доргиж хоёр хөл нь дөрөөнөөсөө сугаран гарчих шиг боллоо. Хоолойнд нь чулуу шаагдсан адил амьсгаа нь боогдлоо. Ууртаа болж бухимдсан түүний хоёр нүд нь улаанаараа эргэлдэж, Оспаныг нэвт ширтсэнээ чанга дуугаар,

	— Дуу! Битгий чалч! Энэ чинь нэр алдрын төлөөний хэрэг биш, ичгүүр сонжуургүй шившиг мөн! Бүдүүлэг болхи өөдгүй амьтан! Чи ямар нүүрээрээ үүнийг ярьж байна вэ?.. Хэрэв асуудал үүсгэж хэрэг түвэг таривал чинь тэр тоононд өөрийг чинь би дүүжилнэ дээ.

	Хэл амаа татаж, хөл гараа хорьж яв! Хоймроосоо хаалга нь хотноосоо булш нь ойрхон болсон эцгээ авсанд нь нүцгэн оруулах гэж бод оо юу, чи?! Шившгийг нь тарьж хорвоо ертөнцөд хүний нүүр царай үзэх нүүргүй болгож алах гэж бодож л дээ чи, тийм л өшөө хонзонтой байсан юм уу даа, чи! гэж хэлээд морио ганцхан ташуурдаж ширүүхэн жороолуулсаар Ахшокийн зүг ганцаараа чиглэн одлоо. 

	Энэ үед нар үдшийнхээ үүрэнд бараг л орон далдарч байлаа. Өргөн тал уудам хөндий жаргаж байгаа нарны цусан улаан туяагаар өнгөлөгдөн будагдаж, хавь ойр нүд алдам газар ягааран улайн харагдана. Найгалзуур зээрдээр ширүүн жороолуулсаар ирж яваа Абайн сэтгэл санаа ихэд уймран бухимдана. Тэр Нургаанымд ч үхтлээ уурлажээ. Эцгийнхээ ингэж доромжлуулсан явдалд, худлаа өширхөж хуурамч шар гаргаж байсан Оспаныг ч үзэн ядах сэтгэл төрнө... Базаралы! Бүх хасгуудын дотроос хосгүй ганц, хамгийн үнэтэй ноён оргил нь адил тооцогддог байсан сан, одоо тэр ч гэсэн огт танимгүй өөр боллоо. Ер нь сүүлийн үед Абай иймэрхүү нэг хор шар өшөө хонзон төрүүлмээр явдал худал хуурмаг үйлс, хайрлах ба үзэн ядах сэтгэл, ичиж зовох хэрэг зэргээс нэлээд холдсон шиг билээ. Эдгээр талуудын ирмэг бүр нь хутганы ир шиг хурцлагдсан бололтой. Абай махан бор зүрхийг хэдэн хэсэг зүсэн цуулан хаях хурц илд, хийсгэн арилгах хуй салхины завсар, хуйлран буцалж явна. Юу хийхээ, юу гэхээ ч олж ядна. Харин нэг хэсэг энэ их сэтгэгдлийн дунд Базаралыг санан бодсоноо, өнөө өглөө уншиж дууссан Дубровскийн тухай ч бодлогошров. Түүнийг санасан явдал нь Хунаанбай ба Бөжей, Такежан ба Балагаав, Ороолбай ба Керембала зэрэг олон хүмүүсийн тухай бодлогын эх нь болж өглөө. Түүний зэрэгцээгээр Троекуровын дарлалын хүчинд амиа алдсан Андрей Дубровскийн тухай бодлоо. Дүрэлзсэн галын дундаас сэтгэлийг нь сэргээх цэцгийн цогцсыг олсон халуун амьтай ханиа олсон Владимир Дубровский ба Маша нарын мөрөөдөлт амьдрал нь өөрийн эрхгүй зүрхийг нь дэлсүүлж цээжийг нь давчдуулна. Тэд бүхэн шударга ёс, үнэнч зүрхний жамыг айлтган толилуулна.

	Найгалзуур зээрдээ угсруулан ташуурдан улам хурдлуулна. Морины ширүүн явдлын зэрэгцээ өөрийнхөө бодол санааг ч гэсэн урагш нь тэмүүлүүлнэ. Тэглээ гэхэд «Гарах замаа ол, учрыг нь олж шийдвэрлэ!» гэж байгаа нэгэн бодол сэтгэл санааг нь үргэлж ноёрхоно. Жинлүүрийн нэг туухайд нь Хунаанбай, Нургааным, Базаралы нар нөгөөд нь Троекуров, Владимир Дубровский, Маша нар даран сууж тэнцвэрээ хэмжинэ. Номын хуудсаар тодорсон амьдралын гашуун зовлон ба үнэн явдал эсрэг тэсрэгээр илрэн гарч анхны удаа Абайг ингэж зовоолоо. Абай гэртээ үдшийн бүрий бараагаар ирлээ. Гадуур хүн амьтан цөөхөн харагдана. Абайг ирэхэд урдаас нь шуугилдан угтах хүүхдүүд нь ч өнөөдөр алга. Өнөөдөр Корыкийн хөндийгөөр олон айлууд ирж буусан учир багш Молда айлчлан явж, хүүхдүүд нь ч гэсэн гэр гэртээ харьцгаасан байна. Өвөлжөө барьж байсан ажилчид ч гэсэн ах дүү төрөл саднуудтайгаа уулзан учрахаар явсан бололтой. Найгалзуур зээрдээрээ аяархан жороолуулсаар гэрийнхээ гадаа хүрээд ирэхэд шингэхэн хоолойгоор уянгалуулан дуулах дуу сонсогдлоо. Абайн ирснийг гэрийн хүмүүс мэдсэнгүй. Дууны уянга ч эвдэрсэнгүй. Аяга шанагаа янзалж явсан Злиха л түүнийг ажиглав бололтой.

	Тэр яаравчлан ойртож ирээд үүд сөхөж Абайг оруулахыг завдсан боловч Абай түүнийг ойртож ирмэгц дохин дуудаж өгүүлэх нь,

	— Злиха! Зүгээр ээ, хө! Битгий ор. Айгерим нэг сайхан дуу дуулж байгаа юм байна. Дуулж гүйцэг. Таслаад юу хийх вэ, жаахан чагная гэв.

	— Гэрт лаа бариагүй юм сан, орж гэрэл асаая гэсэн Злихад,

	— Битгий, битгий дуулахыг нь таслахын нэмэр гэлээ. 

	Абайн сэтгэгдлийг ойлгосон Злиха том цагаан шүдээ яралзуулан инээмсэглэсээр аяархан гишгэж арагшаа ухраад газар зуух руу яваад өглөө. Малгайгаа аваад, тэрлэгийнхээ товчийг тайлж, хар хантааз, цагаан цамцныхаа энгэрийг дэлгэн яраад, уянгат дуунд хамаг анхаарлаа хандуулж дув дуугүй чагнаад зогсчихлоо. Тусгай гэрт, намуухан тайван бүрий цагаар өөрт нь энэхэн үед ганцаараа сууж дуртай дуугаа дураараа дуулж суугаа Айгерим, тэвэрч суугаа нялх үрээ дууныхаа аяар бүүвэйлэн таална. Жаахан хүүхдийн гийнах дуу, Абайн чихэнд анхандаа нэг хоёр удаа сонсогдсон боловч дууны аянд автагдаад тэр үү? Эсвэл унтаад ч тэр үү? Чимээгүй боллоо. 

	Айгерим «Хар нүдэн» гэдэг дууг дуулж суусан юм байжээ. Өнгөрсөн хавар Биржаан ирж энэ дууг нийтийн дунд тараасан байлаа. Уянгат сайхан энэ дуу намуухан энэ үдэш сэтгэл санааг уяруулан татна. Хоолойныхоо хэрээр биш аядуухан аялж суусан энэ дуу түүний бүх чанарыг урьд урьдынхаасаа улам илүү тодосгон дэлгэх ажээ.

	 

	Хаачив даа, чи?

	Хархан нүдэт минь!

	Холдоод чи явчихвал

	Хонгор хүү чинь дурсан сууна даа!

	 

	гэсэн дахилтыг нь бүр ч аятайхан аялна. Айгерим энэ дууг зөвхөн хоолойгоороо биш, бас зүрхнээсээ чухамхүү зүрх сэтгэлээрээ дуулж суух шиг байна. Ая дундах дахилт доторх хэд хэдэн үг нугалаануудыг «Холдоход чиний сэтгэл хөөрхий надаас» гэх мэтийн хэсгүүдийг өөрийнхөө сэтгэж санаснаар хувирган өөрчилж дуулна. Гэгээн туяат, гэнэн сэтгэлт үнэнч охин өөртөө бодогдсон сэжиглэм нэгэн зүйлийг баялаг үг ганган дуутайгаа нууцыг нь дэлгэн зөвшин ярилцах адил гуньхран аялах аж.

	Өдрийн гэгээг өөрийн эрхгүй барайлган дарсан үдшийн энэ нэгэн бүрийгээр ухаантай бүсгүй өөрийнхөө санааг учралт хань Абайнхаа бодлыг ч зүйрлүүлэн холбож илтгэж буй мэт санагдана. Айгерим дуу дуулахгүй болсоор их ч удсан билээ. Биржааныг явснаас хойш түүний дуучин алдар бүхэл Иргызбайгаар түгсэн боловч чухамдаа энэ Хунаанбайгийнхан өөрсдөө, ийм алдар цуутай чинээлэг том айлд дуучин бэр байхыг зүй бус хэрэг гэж үзэж байв. Хунаанбай Мекегээс буцаж ирснээс нь хойш, ялангуяа түүний чихэнд, бэр бэргэнүүд, охид бүсгүйчүүд нь дуучин, шүлэгчин, ганган гоё гэх мэтийн үгийг хэрхэвч дуулгаж болохгүй, дур зоригийн хөгжөөн наргианыг гаргаж болохгүй гэдэг болсны дээр Дилдагийн хардах сэтгэл уур хилэнг нь дэмжин давруулагч нар нь эгч дүү, хадам төрлүүд нь Абайг Айгеримийн төлөөнөө хараан занаж, зүхдэг боллоо. Тоглон ярилцахад ч тэр, гадуур дотуур ёжлон ярилцахад ч тэр Абайг Айгеримийн дуу хоолойгоор шоглож мохоохыг оролддог байв. Адаглаад л хааяа нэг, олноос тусгаар, хол зайдуу газар Абай Айгеримийг аргадан гуйсаар байгаад ганц нэг дуу дуулуулчихлаа ч гэсэн тэр нь тэр өдөртөө л Хунаанбайгийнхнаар зөндөө л том асуудал болон яригддаг байлаа. Ингээд дуу дуулснаараа Айгерим жаргах биш зовох болж, элдэв хэл ам, хов живд ороод буруушаагдаад байдаг болсон учир, ухаантай төрсөн охин дахин дуудуул гэж гуйхгүй байхыг Абайд хүссэн юм. Нулимсаа асгаруулан байж хэлж байсан үгнүүдийг нь сонссон Абай өөрөө ч түүний зовлонг сайн мэдэх билээ. Үнэн байдал, аргагүй байдлыг ойлгож байсан. Тэр, арга буюу хайрт ханиа хайрлаж, түүний авьяас билгийг нуун дарахад хүрлээ.

	Хожим хааяа нэг сэтгэл сэргээхийн тулд домбороо барин дуугаргаж, өөрөө даган хүнгэнэн дуугарч дуу аялах буюу, эсвэл ямар нэгэн урт үргэлжилсэн күй8 хөгжимдөх үест Айгеримийн зүс царай нь ямагт өөрчлөгдөн хувирдаг байлаа. Ухаа ягаан хацар нь зэвхий цайж, сүүдэрлэг мойл хар нүд нь нэгэн үе гөлрөн ширтэж орхих буюу заримдаа нулимсаар бүрхэгдэн хөмсөг нь зангирчихдаг байв. Абай тэр байдлыг нь, гаднаа юм хэлдэггүй боловч, дотроо ажиглан мэдэж зовнин шаналдаг билээ. Зарим нэгэн үед Айгерим хүсэж гуйгаагүй ч байсан тэр, Абай хурц дуутай домбороо бариад зориуд Айгеримийн санааг засахын тулд хөгжимддөг байлаа. Хангинах дуун тачигнан тачигнасаар удтал үргэлжлээд эцэст нь тайтгарлын авиаг урнаар эгшиглэсээр намддаг байв.

	Абай сүүлийн жилүүдэд домбор хөгжмөөр их ч дотнорхож, хоёулхнаа сууж байх ховор тохиолдох цагуудад онцолж күй хөгжимдөнө. Тэгэхдээ бүх л мэдлэг чадвараа өөрийнхөө дурлалт хань дуучин Айгеримдээ зориулдаг байв.

	Энэ өнгөрсөн өвөл яг л өнөөдрийн энэ үдэш шиг намуухан нэгэн үдэш өөрийнхөө байшингийн томчуултай ойрхон орших нэгэн тасалгаанд Абай домбороо барьж хөгжимдөөд, Айгерим удаан сууж чагнаж байснаа эцэст нь залуухан гэргий нь гүн гүнзгий санаа алдаж «аах» гэж дуугарвал Абай домбороо хажуу тийшээ түлхэж орхиод,

	— Айгерим, чи яав? гэж эхнэрээ хүзүүдэн тэврэхэд нь түүний гар дээр ээлжлэн нулимс дусалж байсан юм. Энэ орой Абай аргагүйн эрхэнд мөрөөдөлт сэтгэлийн угийг нэг уудалж билээ.

	— Чи нэг тоть, болжмор байсан юм сан! Уудам огторгуйн гүнд дуртай мөчир дээрээ суугаад дуу хоолойгоо түмэн олондоо хүргэж жиргэх байсан юм. Дурлан чагнагчийг уяруулан татах, угаас заяагдсан нандин чанар чамтай хамт хорвоод төрөн ирсэн юм. Би тэр болжморыг барьж аваад сайхан торонд оруулсан анчин шиг л боллоо. Чиний дууг гаргалгүй, чин шударга хүн чанарыг чинь дарж боосон энэ хэдэн айлуудтай нийлж би чиний сэвгүй сэтгэл эрүүл зүрхийг чинь шархдууллаа! гэсэн юм.

	Энэ, өнөөдөр ч гэсэн тэр торонд орсон болжмор нь дураараа жиргэж чадалгүй, дуугаа гаргаж ч чадалгүй зөвхөн хүнгэнэх төдийхнөөр гунигт зовлонгоо илрүүлэн гаргана. «Каракөз»-ийн аяыг Айгерим хэд хэдэн янзаар хувилган өөрчилж нарийхан хоолойгоор үелзүүлэн долгилуулна. Бүх л олон янзын амьдрал жаргал гаслан зовлонг тодосгон илтгэнэ. Энэ хоолой аянд нь, эх хүний сүүн цагаан энэрэлт сэтгэл өвөр дээрх нярай үрийнхээ ирээдүйн сайн сайхныг хүснэ. Энэ хоолой аянд нь, өдий хүртэл толбо суугаагүй халуун хайр үнэнч зүрхнээсээ Абайдаа зориулсан үүрд мөнхийн сайн сайхан амьдралыг хүснэ. Энэ хоолой аянд нь өөрөө дүгнэн цэгнэсэн сорви ихтэй зүрхнийх нь өөртөө хийсэн ногт, өөрөө уясан уяа нь байна. Энэ хоолойнд, энд тэгээд бас тэр Корыкийн хөвөөгөөр өнөөдөр уйлж суугаа эх Каражаны гаслант дуу, үгүйлэл гуньхралын хүнд хүчир амьсгал шингэсэн байна.

	Абай удтал чагнан зогслоо. Хорвоо ертөнцийг мартаж, өөртөөн оногдсон өчүүхэн давчуу орчинд цаг бус үеэр эрх чөлөө нь зөвшөөрөлгүй ч болох нь ээ өөрт нь олдсон зовуурьт бодлыг дуучин эзэн удтал шаналан дуулан суусаар харанхуй шөнийн гүнд орон намдлаа. Айгеримийг дуулж гүйцтэл Абай өчүүхэн ч хөдөлсөнгүй, мэнэрэн зогсож байгаад, зөвхөн Айгерим дуугаа зогсоодохтой зэрэг гэртээ орлоо. Түүнийг орж ирэхийг нь анзаарсан Айгерим түүнийг гэнэтхэн ороод ирнэ байх гэж огт санаагүй байсан учир зовсондоо үсрэн босож

	— Та чинь хэдийд ирчихсэн бэ? гэв.

	Абай аяархан шиг инээснээ,

	— Би хүүг чинь унтахаас урьд, «Каракөз» (Хар нүдэт минь) анх эхэлж байх үесээр ирсэн юм гэв.

	Түүнийг дагаж орж ирсэн Злиха лаа барилаа. Абай өөрийнхөө нэг шийдсэн зүйлийнхээ тухай энэ шөнө Айгеримд хэллээ.

	— Чи маргааш Такежаныд буян үйлдэхээр очно. Айл амьтны бүх ахмад томчуул тэнд цуглах байх. Би өнөөдөр чагнан үзлээ. Каражан хэдий ээж нь ч гэсэн Макулбай шиг онцгой төрсөн хүүхдийг үгүйлж чадахгүй л байна лээ. Чиний саяын дуугаар миний сэтгэлийн угт үгүйллийн лут голомт бий болох шиг боллоо. Үгийг нь би бичье. Чи цээжлээд ав. Ая нь өөрөөс чинь гарна шүү дээ. Миний бодлоор сая өөрөө дуулсан «Хар нүдэт минь»-ий олон нугалаасыг гунигт ая болгон хувиргаж болно. Тэгээд тэр аяар чи Макулбайг үгүйл! гэв.

	Хоёулаа ингэж тохирлоо тэр шөнөдөө Абай унталгүй дэргэдээ сууж байгаа Айгеримийг үе үе харсхийн сууж, Макулбайг үгүйлэх үгүйлэл бичиж суулаа.

	Түрүүхэн нэгэн үе Айгеримийн хоолойноос нэгэн шинэ ая гарч ирж байхыг нь хараад, түүний бодлоор Айгерим бол зөвхөн дуучин биш, бас ая зохион гаргагч гэж бодлоо. Гэтэл Айгерим бас цаасан дээр Абайн гараар утга үйлээр өөр чанарын дуу бичигдэн бий болж байгааг хараад баярлана. Аятайхан инээж баясанхан ширтэж сууна. Энэ орой бол хоёуланд нь тааламжтай боллоо. Эрдэм чадал эрчлэн гарсан, энгийн ч болов, эвтэйхэн өдөр байв. Абай өөртөөн үүрэгчилж авсан үгүйллийнхээ зүйлийг бичиж дуусгалаа. Бичиж дуусангуут чанга дуугаар Айгеримд уншиж өглөө.

	 

	Аварга шонхор начны 

	Ангаахайг нь гай дайрлаа 

	Агар зандан модны 

	Алтан мөчир нь хугарлаа 

	Ард нь ул мөр үлдэлгүй 

	Алд сүүл дэл нь тайрагдлаа 

	Ах дүүг нь хайрлалгүй 

	Ариун биеийг нь замхарлаа

	Тоотойхон хонуулж хагацаалаа 

	Том ч сорви үлдээлээ 

	Тодрох ул мөр орхилгүй 

	Тоймгүй гаслан учраалаа 

	Тодорсон ногоог түймэрдлээ 

	Тоогүй ч хартай үхэл ээ! 

	Уйлахгүй байхын аргагүй 

	Уй гашуу зовлон доо 

	Ухаантай төрсөн алаг үр 

	Удсангүй салан холдлоо 

	Үхлийн саварт оржээ, чи 

	Үнэн зүрхнээсээ уйлъя даа

	 

	Эх хүний нандин чанар өөрийнх нь сэтгэлд ч хоногшоод нэлээд удсан, тэгээд бас Макулбайг үхлээс харамласан Айгеримийн нүдний нулимс, нөхөр нь энэ үгүйллийг уншиж байхад бөмбөрөн дусалж байв. Сэргэг саруул ухаантай ой сайтай хүүхэн, дөрөв тав дахин Абайг уншсаны дараа, үгийг нь цээжилж аваад одоо өөрөө цээжээр уншиж гарлаа.

	Маргааш нь Айгерим Абайг дагаж буян үйлдэх ёс журмын идээ ундааг нь авч Злихааг дагуулан гэрээсээ гарлаа. Такежааны гэрт ойртон ирэхийн алдад нарийхан хоолойгоор үгүйллээ аялан намуухан дуугаар уйлж эхэллээ. Гашуудал ноёрхсон энэ гэр мөн л өчигдрийнх шигээ хүн амьтанд дарагдсан байв. Гэр доторх уйлж унжсаар дуусах үеэр Каражан өөрийнхөө үгүйллийг аялан эхэлмэгц түүнээс доохон ирж суусан Айгерим зүсээ ахмад хүмүүсээс буруулан хажуу тийшээ, ташин суугаад хоёр ташаагаа тулсхийн бөхийж, гунигтай, уянгат үгүйллээ сунан гаргалаа. Түүний дуу гармагц Хунаанбайгаас эхлээд бүх ахмад хүмүүс онцын их анхааралтайгаар, хүндэтгэлтэйгээр чагнацгаалаа.

	Ардаа ор мөр үлдээлгүй, балчир бага насандаа хорвоо ертөнцөөс талийсан хүүгийн бүх мөрөөдлийг илчлэн гаргасан энэ үгүйлэл чагнагч бүхний элгийг эмтрүүллээ. Сэтгэл зүрхийг зуран шимшрүүлж, бүх хүмүүсийн нулимсыг бөмбөрүүлэн асгалаа. Эхэндээ уйлж байгаад намдсан хүмүүс Айгеримийн үгүйлэл эхлэхтэй зэрэг биеэ барьж чадалгүй бүгдээрээ уйлан хайлцгаав. Улжан өөрөө ч гэсэн эхэр татан уйлна.

	— Хонгор минь, хайрт үр минь! Хорвоо ертөнцөөс мөн ч гомдолтой өнгөрлөө дөө, чи! гэж уйлна, тэр.

	Эрэгтэйчүүд ч гэсэн нулимсандаа будагдан уйлсаар байна. Айгеримийн гунигт үгүйллээр зөвхөн Макулбайн гай зовлон биш бас Айгерим ба өөрт нь илэрхий тоо томшгүй амьдралын зовлонг бодож Абай ч гэсэн нулимсаа асгарууллаа. Гомдолтой өнгөрсөн зулзаган ногоог чухамхүү үгүйлсэн жинхэнэ гунигт, гаслант аав, ээжийн үгүйлэл энэ боллоо. Зөвхөн Айгеримийн оролцоотойгоор л үгүйлэл өөрийнхөө үнэн чанарыг олсон бололтой. Гэр дүүрэн хүмүүс удтал уйлсны эцэст сая л нэг номын хуудас эргүүлэх бололцоо өглөө. 

	Дараа нь хүн амьтан цөөрсөн хойно Хунаанбай Улжанд,

	— Хүүгийнхээ үгүйллийг энэ бэрээрээ гүйцэтгүүл. Дөчин хоног нь өнгөрөөж буян үйлдэгчид цөөртөл энэ гэрт байж жижигхэн Макулбайн минь хойчийг үгүйлэн сууг! гэв. Энэ үг бол Улжаны саналтай ч тохирлоо. Дараагийн өдрүүдэд тэр үг зарлиг болон биелэгдэв. Энд ирсэн өдрөөсөө эхлээд Айгерим Ахошокы руу Абайтай цуг буцсангүй. Каражаны дэргэд зэрэгцэн суугаад эх хүний сэтгэлийн зовлонг дуулсаар хоцорлоо.

	 

	 

	
— 2 —

	Хунаанбай Макулбайн долоо хоног9 өнгөртөл Такежаныд байж Нурганымынд буцаж очсонгүй. Хунаанбай залуу тохалындаа эргэж очоогүйгээс болж, энэхүү цөөхөн хоногийн дотор Нурганымын эргэн тойронд ихээхэн будилаан үүсэв. Сүржин биш боловч шийдвэрлэхэд бэрх, зангилаа нь тайларшгүй хэрэг үүсжээ. Энэ айлуудад урьд өмнө болж байгаагүй ширүүн тэмцэл явагдаж байлаа. Энэ тэмцэл нь одоохондоо Оспан, Нурганым хоёроос хэтрээгүй байв. Тэр хоёрын дунд урьд байсан өс хонзон сүүлийн үед улам ширүүсжээ.

	Оспанаас өчигдөр Абайд хэлүүлсэн тэр зүйл өнөөдөр ч өөрчлөгдсөнгүй.

	Базаралы Хунаанбайд бараалхахаар иржээ. Хунаанбай Тобыктын залуучуудын дотроос түүнийг онцлон үздэг билээ. Өөрийнхөө хүү, дүү нараас ч илүүгээр түүнийг хайрлан энхрийлдэг. Залуу эрийг чөлөөтэй яриулж яриаг нь дуртай сонсдог билээ. Хунаанбай Мекегээс буцаж ирсний дараа Базаралытай анх удаа уулзаж байгаа болохоор түүний аж амьдралын байдлыг ч ихээхэн сонирхлоо. Базаралын гэр орон, эх эцгийн аж амьдралын ядуу зүдүү байдал нь улам доройтож үгүйрэн хоосорсныг Хунаанбай олж сонссон билээ.

	Базаралы нэрэлхүү ихэмсэг зангаараа хоосон ядуу аж амьдралынхаа тухай бусдад ам нээдэггүй юм. Харин үнэн байдлаа Хунаанбайгаас нуусангүй. Цөллөгт явсан Балагазын өнчирч хоцорсон эхнэр хүүхэд нь сарнин тэнэж явааг бас хэлэв. Түүний насанд хүрсэн хүүхдүүд нь айраг цагааны төлөө чинээлэг ах дүү нартаа зарцлагдан, нялх балчрууд нь хоол ундгүй хоосон суудаг байжээ.

	Нөхөр нь хүндэтгэж байгаа залуу эрийг Нурганым ч гадуурхсангүй. Базаралыд зориулан хувцас хунар оёулж байлаа. Нүүр царай нь гал цогоор бадарсан, барс шиг ганган биетэй Базаралыг Нурганым халуун хайраар энхрийлдэг сэн. Өөрийнхөө үрж өнгөрүүлсэн

	 амьдралын дотор хамгийн эрхэмлэдэг зүйл нь хайртай хүнээ хүндлэх явдал гэж тэрээр үздэг байлаа. Нурганым эргэн тойрныхоо хүмүүс юу боддогийг ч тоосонгүй. Оспан түүнийг гаднаас нь элдвээр гүтгэн доромжилж явааг нь дуулахад ажиг ч үгүй, хэлээ гаргаж «тэнэг» гэж л хэлдэг байлаа.

	«Базаралыд зориулсан хувцас оёулж байгаа нь шившигтэй хэрэг. Зориуд нууцаа дэлгэх гээ юү? Үүнээс өөр ямар гэрч байх бил ээ?» гэж хэлсэн Оспаны үгийг сонсоход ч Нурганым ер тэвдсэнгүй. Хунаанбайн тааллаар хувцас оёулж байна гэдгийг хэлэхийг ч хүссэнгүй. «Яаж хардсан ч дураараа болог» гэж улам л өдөөнө.

	Нурганым өчигдөр орой Ахылбайг голын захад явуулахад Оспаны зэвүүг нь хүргэхээр шоолон доромжлох гэж бодсон ажээ.

	Оспаны бүдүүлэг зан авирыг нь Ахылбай яг хэвээр нь Нурганымд дамжуулав. Гэвч ихэмсэг зантай Нурганым уурласан ч үгүй, сандарсан ч үгүй. Ердийн зан байдлаа өөрчилсөнгүй. Абайн дэргэд өөрийг нь анх удаа Оспан шоолон доромжиллоо гэдгийг сонсоход ч тэвдсэнгүй. «Абай Оспаныг дагавал яая гэхэв дээ» гэж дотроо бодлоо. Ингээд нэг хоёр хоног өнгөрөв. Оспан уцаарлангуй хэвээр байна. Өнөө өглөө мал услахаар явж байгаад гэр дотор Нурганым Базаралы хоёр инээлдэн ярилцаж байгааг сонссон билээ. Тэгээд худгийн дэргэд зогсож байхад ус авахаар Нурганымхаас очсон залуу авгайг зандран,

	— Одоохон тонил! Нурганымд энэ худгаас ус өгөхгүй. Худгаа бузарлуулахгүй. Нурганымынд ус авахаар нааш нь гишгэсэн хүний цус нөжийг нь холино. Үүнийг дамжуул! гэв.

	Залуу эхнэр буцаж явтал мал усалж байгаа Махалбай, Дархан нарт хандаж, «Худгийг өдөр, шөнөгүй манацгаа. Нурганыманд нэг ч балга ус бүү өгөгтүн» гэж тушаав.

	Оспаны тушаал өнөөдөр ягштал биелэгдэн Нурганымынх нэг ч дусал ус авч чадсангүй. Оспан гартаа бүдүүн ташуур барьчхаад нэг бол худгийн дэргэд сууж, эсхүл Нурганымынхаас ус авахаар хүн гарвал урт хээр мориндоо мордоод зандран хөөнө. Заримыг нь ташуураар ороолгоно. Оройхон тийш нэлээд зайтай орших голоос 2 тэмээгээр торхонд хийж ус зөөж яваа хоёр эмэгтэйг үзээд Оспан тэднийг тосон очоод усыг нь асгуулаад,

	— Базаралыг явуулахгүй бол балга ч ус амсуулахгүй, усаар хатаана, амьд ахуйдаа одоохон тонилгог! Хэрэг гаргах дургүй бол энэ ажлаа зогсооч! Үүнийг Нурганымд дамжуулцгаа! гэж хэлэв.

	Шөнө ч гэсэн ус авхуулсангүй. Маргааш өглөө нь ч усгүй хэвээр байлаа. Өнөөдөр Оспаны царай нь барлажээ. Байж ядан чичирч, тэсэмгүй байдалд хүрэв. Нурганымынх усаар үнэхээр гачигдав. Оспаны зан авир нь ил дайсагналын байдлыг илтгэж байлаа. Энэ хэрэг улам гүнзгийрээд байвал аль аль талын нэр хүндийг гутаах аюулд хүргэх тийш ханджээ.

	Нурганым өнөөдөр Оспанаас дутуугүй ууртай аж. Базаралыг явуулсангүй, тэр ч байтугай өчигдрөөс эхлэн ширүүссэн хэрүүл маргааны талаар түүнд сэхээ ч авхуулсангүй. Гадаа байхдаа хөмсгөө зангидан, уурлан уцаарлаж байвал гэртээ ороход тэр байдал нь агшин зуур өөрчлөгдөнө. Гоёмсог хүрэн царай нь улам л баясгалан төгөлдөр инээмсэглэж байлаа. Базаралыг улам л хүндэлж, үргэлж наргиантай байдлаар харьцана. Базаралы гадаа болж байгаа хэрүүл маргааны тухай үйлчлэгч эмэгтэйгээс аль хэдийн дуулж мэджээ. Гэвч өөрийнхөө буурь суурьтай байдлыг хадгалан «Яах бол?» гэсэн мэт Нурганымын царайг баяртайгаар ширтэн ам нээж дуугаралгүй сууна. Байдал иймэрхүү байхад үдийн хэрд Нурганым эмэгтэй хүн болгон зориглодоггүй огцом шийдвэр гаргалаа.

	Эднийх зүлэгтэй намагт буусан ажээ. Хаанаас ухсан ч ус гарна. Нурганым үүнийг бодож олоод гурван залууг дагуулан гал тогооны гэрт орлоо. Тэнд байгаа залуу эмэгтэйгээр гал түлдэг газрыг цэвэрлүүлээд залуучуудад хандаж,

	— Энэ гэр дотроос худаг ухацгаа гэж тушаав.

	Залуучууд Нурганымын шийдэмгий занг анддаггүй болохоор даруйхан худаг ухах ажилд орлоо. Нурганым сандарч тэвдсэн шинж огт үзүүлсэнгүй. Хурц хар нүд нь гялалзаж баяртайгаар инээмсэглэнэ. Түүний цогтой нүүр царайнд нь ёжтой инээмсэглэл тодорч,

	— Боол Ходар шиг тэнхээ тамирдаа бардсан Оспан шившгээ тарьсныгаа түргэн мэдэг. Худгийг түргэхэн шиг ухаж цай чанацгаагтун! гэв.

	Өргөн ханхар цээжээ эрэгтэй хүний адил ихэмсгээр ханхалзуулсаар гал тогооны гэрээс өөрийнхөө гэр лүү намбатайхан алхалж орлоо. Үсэндээ зүүсэн том хүнд шолп* нь Оспаныг шоолсон мэтээр намуухан жингэнэнэ. Нурганымын энэхүү шийдэмгий зан авир нь хожим энэ хавийн эмэгтэйчүүдэд үлгэр мэт дурсагдах болжээ. Шийдэмгий зориг, хувиршгүй нөхөрлөлийн гэрч болон үлджээ.

	Энүүхэн үед Хоригтад байгаа айлуудаас арван таван мод газар, Хоригтой адил тэгш тал зуслан Ералыд ихээхэн хөл хөдөлгөөн болж байлаа. Ашысу голын ус ихтэй газар нь Ералы байдаг юм. Энэ жил Ералыд зуу гаруй айл зусчээ. Энд Иргызбай, Бөкенш Жигитек, Хөтибах овгийнхон буужээ. Эндээс холгүй сүндэрлэн харагдаж байгаа Орда уулын бэлд Мамай овгийн олон айл зусжээ. Ералыг нутагласан айлуудаар сонгууль явагдахаар болжээ. Энэ нь волисийн сонгууль юм. Зусаж байгаа айлуудаас нэлээд зайдуу газар хорь гучаад цагаан гэрийг эгнүүлэн барьжээ. Гэрүүдийг барьсан байдал нь мал малласан айл биш, найр наадам хийхээр, эсхүл дээрээс ирсэн түшмэлд зориулж барьсан гэр гэдгийг тодхон илтгэж байлаа.

	Эдгээр гэрүүдэд ирж буух түшмэл нь жирийн сонгууль удирддаг тариачны дарга биш Семей уездийн дарга юм. Олон хуяг, урядник, тариачны дарга хоёрыг дагуулжээ. Ояз олон сүйх тэргээр, хонхнуудыг нь жингэнүүлсээр ирж буулаа. Түүний хойно урд нь орос хасаг цэргүүд давхилдан ихээхэн сүртэй ирсэн байна. Замдаа угтахаар очсон кызыл адыр ба Чингисийн хоёр ахлагчийг доор нь барьж аваад зодуулжээ. Ийнхүү хүн амьтныг айлган сүрдүүлсээр иржээ. Ералыд зусаж байгаа хоёр волысийнханд «балмад ояз» гэдэг нэрээр алдаршжээ.

	Абай Ахшохоос яваа замдаа түймрийн гэрийн ойролцоо байсан ядуу зүдүү нэг айлын дэргэд буув.

	Эдгээр айлууд нь баян айлуудаас тоогоор олон, гаднын үзэмжээр онцгой аж. Гэрүүд нь цөм уранхай, цоорхой барайн харагдана. Хэсэгхэн газар шавааралдан буусан малгүй айлууд гэдэг нь тодорхой байна. Гуч дөчин гэрээс бүрджээ. Эргэн тойрондоо уясан унага харагдахгүй байна, хонины бууц нь ч жижигхэн, бэлчиж байгаа мал ч цөөхөн. Ихээхэн зовлон зүдүүр ядуу зүдүү байдлыг илтгэнэ.

	Эдгээр айлууд нь олон овгоос бүрэлдсэн «Олон жатах» нэртэй айлууд болохыг Абай мэддэг байлаа. Абай хавар эрт Ахшохад өвөлжөө барихаар нүүж ирэхэд арай ядан онд орсон Жатахуундын, Дандибай, Еренай зэрэг өвөгчүүл Абайд бараалхан хоол хүнсний талаар жаал зугаа туслалцаа авсан юм. Дандибай өөрсдийнхөө байдлыг Абайд танилцуулахад,

	— Бид, Жатах нэртэй нэг аймаг улс. Нэг хэсэг маань өвөл Байгабыл, Мыялид өвөлжинө. Нөгөөдөх нь танайтай ойролцоо Киндикт Шолпанд өвөлжинө. Жатах гэдэг маань эрээвэр хураавар улс, Ордаагийн Мамай, Чингисийн хөгшөлгөөс ч ядуурлын туйлд хүрч явгаран хоосорсон хүмүүс ирж нийлсэн. Өвөл болоход ганц хоёр эцэнхий туранхай малаараа уулын нөмөрт хоргодон амьдардаг. Хавар тийшээ өдөр дулаарахад гурав дөрвөн айлаар нэгдэн бүх хүч хөрөнгөөрөө газар хагална. Газар түшвэл өчүүхэн ч болов тариа авна байх гэж горьдоно. Бидний дэргэд ирж өвөлжөө барьж байхад чинь тусалбал зүгээр сэн. Ажил хийж чаддаг залуучууд цөм тариаланд гарсан. Хүний хүч хэрэгтэй бол хэл л дээ гэсэн юм.

	Абай Дандибайн сайн санааг ойлгосон боловч тусламж авахаас татгалзав.

	— Жатахын амьдралын үндэс нь тариалан шүү дээ. Хавар ихээхэн тарчилгаатай үе шүү, тариагаа л тарьцгаа. Та нарын хүчийг хуваагаад ч яах вэ, сайн санаанд чинь баярлалаа, өвөлжөөг өөр хүмүүс ч барьчих байлгүй. Би та нарыг гадуурхахгүй, өдөр уртасмагц өөрөө очно. Бид эв найрамдалтай хөршүүд болон амьдарцгаая, ах дүү төрөл садандаа мэнд хүргээрэй гэж хэлжээ.

	Энэхүү ярианаас хойш жатахуудад Абайн анх удаа ирсэн нь энэ ажээ. Абай сонгууль явагдах газар очилгүй зориуд жатахуудын дэргэд очив. Абай, Ербол хоёр анхандаа жатахуудын хажуугаар нь өнгөрч яваад «Ийм олон айлууд хэнийх байх бил ээ?» гэж нэг нэгнээсээ асууцгаав.

	— Энэ чинь жатахууд байлгүй. Ядрал, зүдрэлийн туйлд хүрчээ дээ, тээр нэг эмх замбараагүй овоолсон нь юу бол доо? гэж хэлээд Абай мориныхоо жолоог татаж Ерболыг ч зогсоов.

	Абайн зааж хэлсэн газарт гэрүүдийн оронд элдэв хог новшийг овоолон хураажээ. Маш жижигхэн хар овоохойнууд харагдана. Энд тэнд авдар, янгирцаг, эвдэрхий модон ор хаялжээ. Эдгээр хог новшнуудын дундаас хүүхдүүдийн толгой нь цухуйж харагдана. Уранхай цооронхой дээлд биеэ ороосон архаг өвчинд нэрвэгдсэн хөгшид эмгэд харагдана. Ербол иймэрхүү үзэгдлийн учрыг тайлбарлахыг оролдоно.

	— Ералыд хааяа ширүүн салхи салхилдаг сан. Тэр гэрүүд салхинд унасан байлгүй, тэртээ талынхан толгой хоргодох юмгүй үлдээ шив дээ гэв.

	— Очъё, яагаа бол, мэдье гэж хэлээд Абай овоохойнуудын зүг чиглэв. Гартаа урт таяг барьсан, буурал сахалтай нэг хүн эднийг угтан ирэв. Нүцгэн биедээ өмссөн дээлийн нэг хормой нь урагджээ. Царай нь цонхийсон, нүүрэнд нь гүнзгий атираа суусан энэ хүн бол Даркембай ажээ. Хоёр залуу түүнийг үзмэгц мориноосоо бууцгаав өвгөнтэй мэндэлж, овоохойн дэргэд очлоо.

	Даркембай энд нутагладгийг Абай мэддэггүй байсан юм.

	— Даркембай чи ч жатахуудтай хамт бил үү? Үүнийг чинь би яагаад мэддэггүй бил ээ? гэв.

	Даркембай нэлээд дуугүй сууснаа,

	— Би эдэнтэй саяхан нийлсэн болохоор чи мэдээгүй л дээ. Одоо үлдэж байгаа амьдралд миний өмөг түшиг маань эднүүс болно гэж хэлээд нэлээд удаан ярив... 

	— Энд нутаглаж байгаа ядуу зүдүү дөчөөд айл бол цөм миний өрөөсөн юм. Сүйндег, Сүгир мэт баян хүмүүсийг дагасаар нэлээд цагаа алдав. Ер тэнхэрсэнгүй, «Идэр жавхаатай явах цагтаа ивээл түшиг минь болж байлаа өвөл болоход мал хөрөнгийг минь хамгааллаа, одоо өтөлж доройтсон болохоор хөдөлмөрийнхөө үр шимийг амс» гэж надад хэн ч хэлсэнгүй. Ядарч зүдэрлээ. Янгирцгаа үүрч тэнэж явахаа болиод айл амьтан бараадахаар ирлээ. Эдний амьдралаар амьдаръя гэж бодлоо гээд өөрийнхөө байдлыг гунигтайгаар илтгэн өгүүлнэ. 

	Ербол:

	— Эдний дотор төрөл садан чинь бий бил үү? «Хор уусан ч хотлоороо» гэдэг сэн. Өөрийнхнөөсөө салаад хэнийг түшихээр энд ирэв дээ? гэж асуув.

	Ербол өөрөө бөкенши болохоор элгэн садны хувьд Даркембайг зэмлэж өгүүлэв. Даркембай түгдэрсэнгүй. Ерболтой маргахаа болиод Абайд хандан:

	— Бөкенши, Борсахын дотроос энд ураг төрлийн хүн байхгүй. Үй олон бөкеншийн дунд байхдаа ч төрөл садан гэмээр хүн олж харсангүй. Энд байгаа дөчөөд гэр цөм миний төрөл садан байгаа юм. Гарал үүслээрээ биш, амьдралаараа төрөл юм. Туулсан зовлонгоороо надтай ижил хүмүүс байгаа юм гэв.

	Ербол Даркембай өөд огцом эргэж:

	— Яагаад тэр бил ээ? гэж асуув.

	Даркембай одоо ч гэсэн Абайд хандаж:

	— Тийм ээ, Абай, тиймэрхүү байгаа юм гэлээ.

	Даркембай хэсэг дуугүй сууснаа, бүдүүн таягаараа овоохойнуудыг ээлжлэн заав. Даркембай одоо ёжлон өгүүлэх боловч тэвчээрээ алдсангүй.

	— Акберди, Мирзатай, Хунаанбайтан, ер нь танайх зэрэг Иргызбайн баячуудын малыг өвөл зунгүй дагаж явдаг Анет, Харабаатар овгийнхны нэг хэсэг нь энд бий. Бөжей, Байдалы, Түсип тэргүүтэнд зарцлагдаж байсан хүмүүс ч бий. Цөм надтай адил ядуучууд юм. Энд ямар хүмүүс байна гэж асуувал, өвгөн Даркембай, эцэнхий өвгөн Дандибай, өвчинд нэрвэгдсэн өвгөн Еренат бий. Цөмөөрөө гар хоосон хүмүүс. Баячуудын малыг хариулж явсаар өвчинд нэрвэгдэн, эрэмдэг зэрэмдэг болсон залуучууд ч бий. Тэд цөм өвлийн тэсгим хүйтэн, зуны халуунд эр чадлаа баячуудын төлөө зориулсан хүмүүс. Энэ айлуудаар ороод үзвэл: Нэг хэсэг нь хөгшрөөд доройтсон, нөгөө хэсэг нь залуугаараа хатсан хүмүүс байгаа. Янз бүрийн архаг өвчинд нэрвэгдсэн хүмүүс. Нэг нь нүдгүй болж сохорсон, нөгөө нь бэртэж осолдсон, товчоор хэлбэл энэ харагдаж байгаа ноорхой гэрүүдтэй адил ядарч зүдэрсэн амьтад байгаа. Хунаанбай, Бөжей, Байсал, Сүйндег, Сүгир, Хараатай нарын нүүдлийг даалгүй хэрэгцээгүй болж хоцорсон байна. Тэд бууцандаа үлдээчихдэг эвдэрхий янгиа, хуучин хөнөг, уранхай дээвэртэй адил юм гээд ёжтойгоор инээснээ, — Харин би тэднээс юугаараа ялгаатай бил ээ? Ербол чи «хор уувал хотлоороо» гэж хэллээ шүү дээ. Миний төрөл садан маань, овог маань эднүүд байгаа юм гэв.

	Даркембайг ярьж байхад Абай гүн бодолд орж, заримдаа хөмсгөө зангидан, заримдаа шүүрс алдаж малгайгаа базлан тайван сууж чадахгүй байв. 

	Даркембайд ойртож суугаад:

	— Даркембай минь ээ! Өлсгөлөн гуйланчлал түмэн олны дунд их дэлгэрчээ дээ. Энэ л чиний ажигч нүдэнд өртөж ухааныг чинь тайлсан байх нь ээ. Хасгуудын эрдэмтэн мэргэд, усан тэлмэн жороо, хоосон цэцэрхэл нь хэнд хэрэгтэй юм бэ? Цэцэн мэргэн гэдэг үнэнд тулгуурлах ёстой. Чиний саяын хэлсэн гал дөлнөөс хурц үнэнд чинь ямар ч Хунаанбай, ямар ч Сүйндег хариу хэлж чадахгүй. Ухаантай хүн бол «Цөмийг нь ганц Даркембай яллаа! гэж хэлэх байх даа. Ганц сайн мад тавилаа гэж хэлэх биз. Зөвхөн өөрийнхөө биш, миний нүдийг бас тайлж өглөө гэж би чамд хэлмээр байна» гэлээ.

	Олон хүн эдний дэргэд цуглав. Зарим нь овоохойнуудаас нөгөө нэг хэсэг нь овоорсон новшнуудын дундаас гарч энд цуглажээ. Тэднийг ирмэгц Абай түрүүнээс нааш нүдэнд нь содон харагдаж байгаа нэг зүйлийг асуув.

	— Энд тэндгүй гэр оронгүй болсон ямар хүмүүс вэ? Ганц гэр биш, олон гэрийн үлдэгдэл харагдаж байх шив дээ. Ширүүн салхинд унасан юм уу? Тайлбарлаж өгөөч гэж жатахуудын зүг хараагаа эргүүлэв.

	Энд цуглагчдын дотор Абайн танил Дандибай, Еренай гэх мэтийн өвгөчүүл, царай нь зэвхийрсэн, уранхай хувцастай дунд зэргийн насны хоёр гурван хүн байлаа. Амандаа тамхи чихсэн, уцаарлангуй байдлаар хөмсгөө зангидсан хүмүүс ч харагдана. Эдгээр хүмүүсийг жатахууд биш, харин энд зочилж яваа Харашаагийн Абылгазыг дагуулан иржээ.

	Абылгазы Абай болон бусад хүмүүстэй мэндлээд дэргэд нь суув. Абайн түрүүний асуултыг өвгөн Дандибай хариулав.

	— Абай минь, "салхинд унасан уу?" гэж асуув уу даа гэж хэлээд ёжтойгоор инээмсэглэн, — Салхинд унасан нь үнэн, ширүүн салхинд дайрагдаагүй бол ийм олон гэр унахгүй шүү дээ. Гэвч энэ нь бурхны салхи биш, ноёд түшмэдийн салхи. Оязд зориулан барьсан олон цагаан гэрийн хажууд байгаа хэдэн хар гэрийг харж байна уу? гэж тэр зүг заав. Тусгайлан барьсан цагаан гэрийн хажууд бөөн хар гэр толгой нийлүүлэн шивнэлдэж байгаа мэт нэг дор овооролдож байгааг Абай, Ербол хоёр олж харлаа.

	Дандибай хошуу ноёныг хараагаад:

	— Унтахад нь цагаан гэр хэрэгтэй. Доромжлоход нь бидний овоохой хэрэгтэй болж дээ гэв.

	Ербол түүний хэлснийг ойлголгүй:

	— Юун доромжлол бил ээ? гэж асуулаа.

	Еренай тэргүүлэн цугласан олон хүмүүс тал талаас нь ярьж эхлэв.

	— Шийтгэгдсэн хүмүүсийг хорино гэж нэг гэр авлаа.

	— Гал тогоонд гэж бас авлаа.

	— Тэр ч байтугай. Ералийн өргөн тал хомсодсон юм шиг, бие засахад хэрэгтэй гэж бас гэр авлаа.

	— Бидний гэрийг хошуу ноён, зарлага, залирхаг ахлагч нар заагаад өгсөн.

	— Энэ үймээн хэзээ дуусах бол доо? Өвчтэй эмгэд хөгшид дутуу тахир хүмүүстэй юм сан. Уранхай дээлээ нөмөрч байгааг харцгаа л даа. Цөмийн нь гэр орныг булааж авсан гэцгээлээ.

	Абылгазы энэ хүмүүсийн байдлыг Абайд улам тодорхой танилцуулав.

	— Ядуу отгийн дотроос хошуу ноён, түшмэд сонгоход зориулж хамаг хүндийг эдэнд үүрүүлжээ. Зөвшөөрөл авсан ч үгүй. Майбасар тушаал гаргаад зарлага нар булааж аваад явсан гэлээ.

	Абай эргэн тойрноо ажиглан харснаа:

	— Та нар юунд өгөв өө! Өөрсдөө хангана биз гэлээ. Яг энэ үеэр тэдний сандайлж сууж байсан авдрын ёроолд ноорхой дээл нөмөрч духны нь судас хөхөрсөн хоёр хүүхэд ёолон дуугарав. Өвчтэй хүүхдүүд аж. Нэвсгэр хүрэн үсний цаанаас хувхайрч саарьтсан арьс нь харагдаж байгаа дөрөв, тав орчим насны гэмээр нэг хүүхдэд Абайн хараа тусав. Хүүхэд ёолон чарласнаа дахин дуугүй болоход нүд, ам, чихэнд нь олон ялаа шавааралдан суулаа. 

	Абай түүнийг харж суугаад:

	— Тэртээ тэргүй тамирдаж доройтсон хүмүүсийг ингэж харгисалдаг нь юу бил ээ? Даркембай чиний уур хилэн чинь яасан бэ? Зарлага нарыг нь хуу цохиж хөөж явуулахгүй яасан бэ? гэхэд ядуу отгийнхон:

	— Тэр ч болдоггүй хэрэг...

	— Түүнийг чинь тоохгүй шүү дээ.

	— Ёстой харгисууд шүү!

	— Зарлага биш зандалчин шүү дээ гэцгээлээ.

	Ядуу отгийнхон Абайд ингэж хэлж байгаа нь учиртай аж. Түүний учрыг Абай, Ербол хоёрт Даркембай хэлж өглөө.

	Арваад хоногийн өмнө Базаралы Абылгазыг дагуулан ядуу отогт иржээ. Базаралы Хунаанбайнд очоод буцаж явсан бололтой.

	Даркембай Базаралытай удаан ярилцаж Ералы дахь ядуу отгийнхны байдлыг нь таниулж өгчээ. Даркембай, Базаралы хоёр нэг нь настай, нөгөө нь залуу боловч, хоёулаа зоригтой, шийдэмгий, ухаалаг хүмүүс болохоор дайралдах бүрд дотночлон ярилцдаг ажээ. Даркембай «Базаралы залуучуудын доторх галтай цогтой чоно10 нь болохоор би түүнтэй уулзах бүрдээ үзсэн харснаа хэлдэг юм» гэв.

	Базаралы энд гурван хоног байхдаа Жигитек, Бөкенши, Көтибах, Мамай, Хөгшегийн ядуу отгоор орж байр байдалтай нь танилцжээ. Өвчтэйг нь тайтгаруулж, эрүүлд нь зөвлөгөө өгчээ. Нэг гэрээс тараг, нөгөөгөөс нь бяслагийн шар ус уусан ч сэтгэл хангалуун байжээ. Дуу дуулан, үлгэр ярьж ядуу отгийнхны сэтгэл санааг сэргээн овоохойтнуудын салшгүй анд нь болсон байжээ.

	Базаралы гадуур их явдаг учир иймэрхүү ядуу отог Тобыктын дотор олон бий гэдгийг Даркембайд хэлж өгчээ. Догаланы өвөрт Сах тоголох, Тасболатын ядуу отог, Бил Диндиктэд, Анет, Бакен, Көтибахаас гаралтай ядуу отог, Ордад Мамайн ядуу отог, Мыялы, Байгабылд олон овгоос бүрэлдсэн ядуу отог бий гэдгийг хэлжээ. Түүнээс гадна Базаралы Чингисийн цаана Баканасаар нутагладаг Херейн ядуу отгийг ч мэддэг ажээ. Кокенд Уахаас гаралтай ядуу отог Семейгээс нэг өртөө газар Жалпах, Былторахт бас хэд хэдэн ядуу отог байдгийг хэлсэн байна. Керей-Уах, Бура-Матай болон Ирчис мөрнөөр нутагладаг овгоос ч ядуу отог гарсан байжээ.

	Базаралы ярьснаар тэд цөм тариалан эрхэлдэг, тариа тарьж өвөл зунгүй уйгагүй хөдөлмөрлөж амьдардаг ажээ. Ералыд байгаа ядуу отгийнхонд Базаралы зөвлөн хэлэхдээ:

	— Газрыг түшицгээ! Хоёр, гурван айл нийлсэн ч ганц, хоёр газар тарьсан ч хүч хөрөнгөө түүнд зориулцгаа. Эвд эзгүй тал, булаг шанд зуслан олон байна шүү. Зуны турш ганц хадуураар ч болов өвс хадацгаа. Чингисээс холдон Семейд ойр нутагласан чинь сайн болжээ. Зах зээл ойрхон газар илүү дутуу тариа ногоо, өвс хадлангаа зараад идэж уух юм олж авч болно.

	«Нутгийн шороо алт» гэж горьдсоор доройтож гүйцлээ шүү дээ. Алт гэхэд баячууд чадалтанд алт болохоос биш та нарт алт болж чадахгүй. «Их санасан газар гурван хоног хоосон» гэгчээр өөрсдийгөө дэмий хуурч суулгүй нэг нэгийгээ түшин дэмжиж, энд амьдарцгаа. Та нарт өөрсдөөс чинь өөр төрөл садан байхгүй. Амьдрал нь ямар байвал ахуй нь ч тийм, шүтлэг нь ч тийм, эв нэгдэлтэй байцгаа гэж зөвлөсөн байжээ.

	Эдгээр санаа өөрт нь ихээхэн таалагдсан учир Даркембай Абайд хэвээр нь дамжуулав. Абай, Ербол хоёр ч гэсэн маш онож хэлсэн энэхүү үнэнийг ихээхэн биширч суулаа.

	«Базаралы эрдэм боловсролтой байсан сан бол Тобыктоор барахгүй бүх хасгийн түшиг тулгуур болох сон билээ» гэж Абай дотроо бодно.

	Энэ бүхэн Даркембайн ярианы эхлэлт нь ажээ. Одоо ядуу отгийнхны сая хэлсэн «Зарлага биш зандалчин» гэдгийг нь тайлбарлав.

	Базаралыг гурав хоноод явах гэж байхад нь зарлагууд давхилдан иржээ. Энд тэндээс цуглуулсан олон цагаан гэрийг ачиж, идэшний мал туугаад иржээ. «Ояз ирнэ, гэр барина, сүйд хийнэ» гэж Такежан, Майбасар хоёр эднийг явуулжээ.

	Өглөөгүүр Базаралы, Абылгазы нарыг цай ууж суухад гурван зарлага давхилдан ирж ядуу отгийнхонд халдаж эхэлжээ. Даркембай хотын захад шуугиан гарсныг сонссон боловч Базаралыд хэлсэнгүй. Гэвч Базаралы тамгын газрынхан ирж будилаан үүсгэж байгааг дотроо тааварлан суусан аж.

	— Өвөө! Танай хотонд чинь чоно орчхоогүй биз? Тэнд юун шуугиан дэгдэв ээ? Нөгөө ноёд, түшмэдийн дэгдээсэн хэрэг үү? гэж асуужээ.

	Яг энэ үеэр Даркембайнд үл таних гурван залуу зарлага давхилдан ирж гэрийн гадаа зогсоод «Даркембай бий юү, бушуухан гар!» гэж хашхирав. 

	Даркембай гадаа гаралгүй суухад баахан даварч сагсуурсан зарлагууд: «Юундаа ихэрхээд байгаа юм» одоохон гар, хошуу захирагч хуягууд тушааж байхад чи юунд сүйд болоод байгаа юм?» гэж хараан зүхжээ.

	Базаралы уур нь буцалж Абылгазы руу нэг дохиод Даркембайд: «Битгий гар, хариу ч бүү хэл, яахыг нь үзье» гэж хэлээд зарлагуудад хандаж: «Залуучууд аа! Та нар юун улс вэ? Гэрт ороод ярилцацгаа л даа» гэж эелдгээр өгүүлжээ. 

	Зарлагууд морьдоороо Даркембайн жижигхэн гэрийг дайруулан унагаах шахаж «Гараад ир!» гэж хараан зандарна. Бүдүүн ташуураар гэр ороолгон унийг нь хугалах шахаж байлаа.

	Даркембай тэссэнгүй гэрээсээ гарвал хоёр зарлага эцэг шигээ тэр хүнийг хоёр талаас нь ташуурдаж гарав. Уур хилэн нь бадарсан Базаралы, Абылгазы хоёр шугуй дундаас үсэрсэн барс адил гэрээс үсрэн гараад зарлагуудыг загнав. 

	Базаралы хоёр зарлагыг заамдаж аваад дугтран унагав. Нөгөө нэгийг нь Абылгазы дараад авчээ.

	Тэр хоёр нөгөө зарлагуудын цээжийг сандайлан суучхаад хормойг нь сөхөн ташуурдаж эхлэхэд Даркембай нүдээ онийлгон инээж ёстой нэг бах нь ханажээ. 

	Хожим нь энэ тухай Даркембай:

	— Хүүхэд шуухдаа зодуулж зовлон үзсэн жатахууд цуглан ирж сэтгэл хангалуун харж зогссон шүү. Нэг ч хүн нөгөө гурвыг дэмжсэнгүй, ганц ч үг хэлж тал өгсөн хүн байсангүй. Базаралы маань зандан ташуур хугартал жанчлаа шүү. Базаралы ёстой сайн эр сэн дээ гэж ярив.

	Түүнийг хэсэг дуугүй суухад Ербол:

	— Тэгээд гэрээсээ яагаад салж орхив доо? Гэр оронгүй хоцроо шив дээ? гэж сүүлд нь юу болсныг мэдэх гэж яарав.

	Базаралы үүнийг товч ярьж өглөө. Базаралы дахиад хоёр хоног саатжээ. Зарлагууд яваад ядуу отгийнхон амар жимэр болжээ. Тэгээд Базаралы Хорых руу явжээ. Маргааш нь хошуу захирагч ахлагч, тавьтын дарга нараар толгойлуулан гучин хүн явуулж ядуу отгийнхны гэрийг нүүлгээд явжээ. 

	Даркембай Абайд хандаж:

	— Хошуу захирагч ноёдыг дагасан зандалчид гэдэг чинь ёстой галзуу нөхөд шиг улс шүү дээ. Даркембай чи яагаад гэрээ алдав гэж сая асуулаа шүү дээ, Абай минь ээ, эрхэм минь ээ. Даркембайд ямар тэнхээ үлдэв гэж дээ! Чи өөрөө хэлж гэрүүдийг маань авч өг! Ядуу бидний гэр байхгүй байлаа гээд тэд хоол идэж бие засаж чадахгүй байв гэж үү дээ. Эднүүс цөмөөрөө харгисууд байгаа юм гэлээ.

	— Гэрүүдийг маань аваад өг! Энэ доромжлолоос биднийг ангижруул л даа гэж энд байсан ядуучууд Абайгаас гуйцгаалаа.

	Одоо ярилцаад, зөвлөөд байх юм үгүй болжээ. Абай хормойгоо сэгсрэн, ташуураа ташаандаа тулгаж бариад олны зүг хандаж:

	— Явцгаа, цөмөөрөө явцгаая! Абылгазы чи ч яваарай гээд тэнд цугласан ядуучуудыг дагуулан хөдлөв. Ербол, Абай хоёр мориндоо мордсонгүй, хөтөлж явлаа. Ноёдын гэрийг чиглэн ядуучуудтай ярилцсаар явлаа.

	Энэ бөөн хүмүүс хар гэрүүдийн дундуур гарч хотны захад хүрэхэд овоолсон бараа овоохойнуудаас олон эрэгтэй хүн гарч тэдэнтэй нийлжээ. Тэдний хойноос гүйцэж ирсэн хүмүүсийн дотор гоолиг өндөр нуруутай, эр зориг нь бадарсан дунд хэрийн насны хүмүүс, толгойгоо алчуураар боосон, энгэр задгай, наранд шарагдаж барайсан залуучууд ч харагдана. Хөмсгөө зангидсан буурал, цагаан сахалтай, цонхигор царайтай өвгөд ч байна.

	Энэ үед сонгуульд бэлтгэсэн гэрүүд, зусаж байгаа айлуудын аль алинд нь сандарч тэвдсэн байдал илт харагдана. Ояз зөвхөн сонгууль явуулахаар ирсэн биш, бас ямар нэгэн хэргийг байцаан шүүх үүрэгтэй иржээ.

	Такежан нас барсан хүүгээ хөдөөлүүлмэгц сонгуулийн ажилд дарагдан гэртээ харилгүй Ералыд очсон байжээ. Тэр нь айн түгшиж явна. Чингисийн нөлөө бүхий хүмүүс Оразбай, Жиренше, Асылбек нар ч сандарна. Өчигдөр Абайд захиа илгээж дуудсан хүн Такежан биш, Асылбек байжээ. Асылбек Абайд Базаралын тухай мэдээ хүргэжээ. Базаралы баригдаад шоронд орсон. «Намайг бариулсан хүн Такежан, үүнийг Абай мэдэг!» гэж Базаралы Абылгазаар дамжуулан Асылбект хэлүүлжээ. Базаралы өчигдөр баригджээ.

	Асылбек Абайд мэдээ хүргүүлсэн боловч Абылгазыд хандан: «Өөр хүнд бүү дуулга, хэрэг түвэг үүснэ» гэжээ. Ийм учраас Абылгазы Базаралын тухай ядуучуудад хэлээгүй билээ. Оразбай, Жиренше нар өөрсдийнхөө сонирхлын үүднээс Базаралыг дэмждэг болжээ. Тэд Такежантай хонзогножээ. Учир нь Такежан эднийг Базаралытай холбож Оязд мэдээлсэн ажээ. Иймд тэд арга буюу Базаралыг дэмжигчдийн талд нийлжээ. Абайг иймэрхүү хэсэг хүмүүс хүлээж байлаа.

	Тэд Абайг ирмэгц өөр тийш нь аваачиж бүх байдал төлөвийг ярьж өглөө. Тэдний ээлж дараалан ярьснаас Абай доорх байдлыг мэдэв.

	Балмад Оязыг дагаж Найманаас яваа хэсэг хүмүүс томоохон зарга үүсгэжээ. Өнгөрсөн өвөл Ораалбай тэргүүтэй Тобыктын хэсэг хүмүүст Найманы Худайсүгир гэдэг баян айлын адуу хөөсөн гэнэ. Ораалбай өнгөрсөн онд Керимбалагийн будилаанаас хойш эргэж ирэлгүй алга болсон юм. Уур хилэн нь бадарсан залуу эр дэргэдээ нөхөд цуглуулж, буу зэвсэг олж аваад Тобыкты, Херей, Сыбан, Найманыхаас нэлээд мал авсан байна. Зориуд баян чинээлэг хүмүүсийн малыг авч Херейн ядуу зүдүү нэг айлд хоргоджээ. Худайсүгир Ораалбайг «ноёд түшмэд нутгийн нөлөө бүхий хүмүүсийн эсрэг бүлгийн толгойлогч гэж» зэмлэсэн гомдол гаргажээ. Энэ гомдлоо зэргэлдээ Жетису, Семейн цагдаад ч олон удаа мэдэгджээ. Зориг самбаатай залуу эр хоёр хошууны заагт байж хааны цэргээс ч эмээж айсангүй. Аягөз, Семейгээс өөрийг нь барихаар гарсан нэг отряд цэргийн шившигтийн байдалд оруулжээ. Нэлээд холдуулж аваачаад хоол унд идэх үеийг нь тохиолдуулан морьдыг нь туугаад явжээ. Хорь гучаад хүн хэд хэдэн хоногийн турш явган тэнэж, хоол ундгүй өлсөж цангаж явжээ.

	Өөр бас нэг хэрэг тарьсан бололтой. Энэ тухайг Оразбай, Жиренше хоёр инээдэм тоглоом болгон ярихад Асылбек хэрүүл маргаанд дургүй зангаараа төв байдлаар ярив.

	Энэ хэрэг нь Аягөз, Шубарагашийн хооронд өртөөний замд болсон аж. Хоёр хуяг дагуулан Семейгээс Хапал орохоор яваа тариачны даргыг нэг хүн дээрэмдсэн байна. Найманых энэ бас Ораалбайгаас боллоо гэж мэдүүлсэн байжээ. Ийнхүү аль муу муухай болгоныг түүнд тохож, байцаан шүүхээр Ояз иржээ. Найманы тал мал хөрөнгөө нэхээд зогсохгүй, тариачны даргын өшөөг авахаар шийджээ. Таван хүн нэг талаас гэрч, нөгөө талаас хэрэг нэхэгчийн үүрэгтэй иржээ. Оязын дэргэдээс огтхон ч холдсонгүй. Өөр хоорондоо тохиролцон хасаг ёсоор шийдэхийг тэд зөвшөөрсөнгүй. Ояз «Танайхаас Ораалбай мэтийн танхай этгээд гарлаа. Тэрээр хаант засгийн эсрэг хэрэг үйлдсэн, яагаад та нар мэдээлдэггүй юм, хошуу захирагч ахлагч та нарыг цөмийг тань хэрэгт татна» гэж айлган сүрдүүлнэ. Оязд байгаа өргөдөл гомдлын дотор Базаралын нэрийг ч оруулжээ. Өчигдөр балмад Ояз ирэнгүүтээ Такежан бид гурвыг дуудаж аваачаад: «Ораалбайг ол! Базаралыг одоохон ирүүл!» гэж ууртайгаар зандран тушаав. Эднийг хатуу байцаах хэрэгтэй гэж. Такежан хэлсэн бололтой Ораалбай энд байхгүй. Харин Базаралы юу бодож юу хийж явааг нь бид мэдэхгүй. Төрөл садан болохоос биш Базаралы Балагазын хэрэгтэй адил энэ удаа Ораалбайн хэрэгт холбогдолгүй! гэцгээв.

	Жиренше үүний дараа болсон явдлыг нэлээд бүрхэгдүү маягаар өгүүлрүүн:

	— Такежан биднээс өөр бодолтой хүн. Бид Ораалбайг мэдэхгүй л гэж хариулна. Эндээс гарч явсаар удаж байна. Ораалбай юу хийж явааг нь бид ч, Базаралы ч мэдэхгүй. Өөрөө барьж аваад дураараа шийтгэ. Бид анхандаа Такежан, Майбасар хоёртой зөвлөж иймэрхүү хариу өгөхөөр шийдэж тогтсон юм. Гэвч өчигдөр орой Дархан Такежанд Оспаны захиа хүргэж иржээ. Базаралытай өширхөж хонзогносон бололтой. Чи өөрийгөө бод, Базаралы манайд байгаа, түүнийг барьж өг гэж Такежанд хэлүүлжээ. Такежан Жумагул тэргүүтэй дөрвөн хүн явуулж Базаралыг бариад саяхан амбанд хүргэж өгсөн. Такежан Базаралын талаар юу хэлснийг бид мэдсэнгүй, тэгээд чамайг дуудсан юм. Энэ талаар зөвлөгөө өгөөч, гэв.

	Абай том хэрэг үүсгэж байгааг мэдлээ. Оспаны үүсгэсэн хэргийг бодвол түрүүний хоёр хэрэг нэлээд аюултайг ухаарав. Иймэрхүү аюул занал нөмөрч байгааг Абай Асылбек нараас илүүгээр ухамсарлан хөмсгөө зангидаж, санаа алдав. Сонгуульд барьсан гэрүүдийн дунд зургаан ханатай гурван гэрийг нийлүүлэн барьжээ. Тэр зүг харахад ширүүн догшин хуягууд хөнгөн гавшгай зарлага нар үймэлдэнэ. Тэд хөлийнхөө өлмий дээр гишгэж, чадал тэнхээгээрээ үйлчилнэ. Цаана нь сууж байгаа ширүүн амбаны зан авирыг илтгэх мэт. Одоо болтол дуугүй суусан Абайг яриулахыг эрмэлзсэн Асылбек:

	— Сонгууль явуулахаар ирсэн болохоор Ояз сонгуулиа л явуулах хэрэгтэй байсан юм. Харин үй олон хүнийг цуглуулчхаад хошуу захиргааг муучилсан хүн болгоныг хатуу ширүүн байцааж байна. Ноцтой гэдгийг нь зодож занчина. Базаралыг гүтгэсэн гомдлыг биднээс бас авах санаатай бололтой гэхэд Абай дуугарсангүй.

	Оразбай ярианд оролцон: 

	— Бүгдийг сонсож мэдлээ. Одоо хаашаа алхаж юу

	хийхийг тодорхой хэлж өг л дөө! гэв.

	Абай бодсоноо хэлж амжсангүй. Тэрийн зүгээс «Шохагийн хүү! Шохагийн хүү!» гэж Жиреншег, «Сүйндегийн хүү!» гэж Асылбекийг «Аххын хүү!» гэж Оразбайг дуудсаар нэг цэрэг, нэг зарлага ташуураа даллан айсуй харагдана.

	— Тэр харав уу? Амбан биднийг дуудаж байна гэж Жиренше Абайг яаруулан хариу хүлээнэ. Абай тэвдэж яаралгүй нударгаа зангидан өгүүлрүүн:

	— Амбанаас бүү ай! Сүрдүүлэгт бүү автагд! Ораалбайн төлөө Базаралыг хэрэгт холбогдуулна гэж Такежан бодлоо ч та нар хамгаалцгаа! Хүчирхэг захиргаатай амбан өөрөө л Ораалбайг барьж аваг! Энэ хэрэгт Базаралыг бүү хутгацгаа! гэв.

	Саяын нэр гарсан гурван хүн хуягийг дагаж амбаны гэрийн зүг чиглэв. Сүүлд нь яваа зарлагыг Абай дуудаж аваад:

	— Амбан эдэнд ямраар хандахыг чи надад мэдэгдэж байгаарай! Үүнийг зөвхөн чамд л хэлж байна, ойлгов уу? За яав! гэв.

	Энэ зарлага Абайг таньдаг байлаа. Энэ нутгийн хүн учир Оязыг дагалдан яваа ч гэсэн Абайн хэлснийг ойлгов. Энэ бол өөрийг нь шалгасан шалгалт гэж үзээд мэдсэн зүйлээ хэлж байхаар боллоо.

	Абай Ербол, Абылгазы хоёрт хандаж:

	— Ойр хавийн айлуудад хүн явуулцгаа! Хүмүүс цөмөөрөө морьтой ч, явган ч энд цуглаг! Харин энд байгаа хүмүүсийг эрэгтэй эмэгтэй, хүүхэд хөгшид гэлгүй энэ гэрийн хажууд бөөгнөрүүлцгээ! гэв.

	Жиренше нартай анх уулзсан тэр газар Абай цаг шахам суухад сонгуулийн гэрийг тойрч бөөгнөрсөн хүмүүс нэлээд олшров. Цэрэг, зарлага нар тэдгээр хүмүүсийг амбаны гэрт ойртуулахгүй байхыг хичээнэ. Хашхиран зандарч сэлэм, ташуураа далайн сүрдүүлнэ. Гэвч олны нүүр царайнд ямар нэгэн онцгой үйл явдлыг хүлээсэн шинж илхэн байна. Ямар ч гэмгүй Базаралы баригдсаныг эд мэджээ. Түүнийг өмөөрөн, Такежаныг үзэн ядсан шинж тод харагдана. Энд цугласан хүмүүсийн олонх нь муу хувцастай энгийн ард ажээ. Абайтай хамт ирсэн ядуучууд ч цөм энд бий. Тэд Базаралын тухай сонссоны дараа улам шийдмэг болжээ. Абылгазы ч тэдний дунд байна. Базаралын төлөө ирснийгээ одоо нуулгүй ярьж явна.

	Даркембай, Абылгазы, Еренай нарын зогсож байсан газар Абай ч очлоо.

	— Би одоо Оязын гэрт орно. Базаралыг зодвол зүгээр өнгөрүүлж болохгүй. Гэмгүй хүнийг доромжлуулж чадахгүй. Эндээс бүү хөдөлцгөө! Ербол, Абылгазы хоёр надтай хамт ороорой гээд хоёр нөхрөө дагуулан Оязын гэрт орлоо.

	Абай явмагц цугласан олны дунд Абайн нууц тушаал түргэн тархлаа. Нэг нь нөгөөдөө дамжуулсаар цөмөөрөө мэдэж амжив. Даркембай тэргүүтэй өвгөчүүл болон ядуу отгийн залуучууд хөмсгөө зангидан ямар ч зүйлд бэлхэн байгаа нь ил байна.

	Нийлүүлж барьсан гурван гэрийн урдхад нь нутгийн хүмүүс байсангүй. Тэнд сэлэм зүүсэн хуягууд, дунд тушаалын түшмэд зогсоно. Дунд гэрт шүүн байцааж байгаа ажээ. Хаалганы чанх хойд талд гэрийн хойморт ногоон торгоор бүтээсэн ширээний дэргэд ноёд түшмэд зогсоно. Имэрсэн урт хүрэн сахалтай, өндөр нуруутай, хөмсгөө зангидсан Кошкин амбан хэрэгтнийг байцааж байлаа. Түүний үгийг хэлмэрчилж байгаа онигор нүдтэй, намхан хамартай тарган хэлмэрч зогсоогоороо байна. Тэр нь өчиг өгч байгаа Оразбайг зандран, хөлөөрөө газар дэвсэлж ширүүн ярина. Абайг нөхдийнхөө хамт урд гэрт орсныг Оразбай ажиглав.

	Амбаны ширүүн зан авирыг хорсон занав уу? Эсхүл Абайн орж ирсэнд зоригжин өөрийн зоримог зөрүүд зангаа гаргав уу? Алин боловч Оразбай завилж суусан байдлаасаа өндийн хагас суугаад хэлмэрчийн зүг ширүүн байдлаар ярьж эхлэв.

	— Тэгвэл дамжуулаад аль! Би Ораалбай биш ээ. Гэмгүй энгийн ард байна. Жиренше, Асылбек хоёр үнэнийг хэлж байна. Би ч тэгж хэлэх байна. Ораалбайн золиосонд гарах хүн алга. Базаралы ч гэмгүй хүн. Ээ амбан минь, битгий зандарч загнаад бай, үүнийг одоохон дамжуул! гэв.

	Хэлмэрч Ораалбайн үгийг дамжуулж байхад түүний хариуг талархсан Абай Ербол, Абылгазы хоёрт шивнэн:

	— Ёстой эр хүн! гэж хэлээд хэлмэрч яаж дамжуулах бол гэсэн бололтой урагш алхав. Хоёр талд зогсож байсан хуягууд Абайг зандран:

	— Зогс! гэв.

	Абай тайван байдлаар:

	— Уучлаарай! Би мужийн даргатай уулзах хэрэгтэй гэж оросоор хэлэв.

	Гэвч хуягууд Абайг явуулсангүй. Яг энэ үеэр гэрийн баруун талд зогсож байсан ганган маягийн түшмэл урагш хөдлөв. Абайн оросоор ярьсныг их л сонирхож байгаа бололтой хуягуудын өмнүүр орж инээмсэглэн:

	— Таныг хэн гэдэг вэ? Мэдэж болох сон болов уу? гэв.

	Абай энэ хүний эелдэг харьцааны хариуд мэхийн ёслоод, малгайгаа авч:

	— Намайг Ибрагим Хунаанбаев гэдэг. Ард гаралтай энгийн хүн гэв. 

	Түшмэл инээмсэглэн Абайг ажиглаж зогссоноо Абайг хариу хэлмэгц улам эелдэг байдал гарган

	— А, та Ибрагим Хунаанбаев уу? Би таныг мэднэ. Бүр сайн мэднэ. Таны найз өмгөөлөгч Андреев надад таны тухай хэлсэн. Хоёулаа танилцъя л даа, би Лосовский байна! гэв.

	Абай энэ хүнтэй танилцангуут урд талын гэрийг зааж;

	— Энд юу болж байна вэ? Энэ бүхэнд ард түмэн дургүй байгаа шүү гэв.

	Абайн өмнүүр орсон хуягууд Лосовскийгээс эмээж байр байрандаа очиж зогсоцгоов. Зөвлөгч Абайд улам ойртож, алгаараа амаа халхлан:

	— Та зөв ярьж байна. Зөвхөн та нар төдийгүй засаг төрийн нэр сүрийг ч гутааж байна. Дур зоргоороо аашилж байна! гэв. 

	Сүүлийн үгийг хэлэхдээ нүүр нь улайж ихээхэн уурласан дүр үзүүлэв. Гэвч үнэн мөнийг нь олно доо! гээд хойшоогоо ухрав. Энд байгаа жижиг түшмэдийг зориуд ёжилсон маяг үзүүлж Абайн өмнө алгаа тосон, дунд гэрийг зааж: «Орж хайрлана уу!» гэв.

	Абай дунд гэрийн босгыг алхмагц Оразбайн өчгийг сонсож дууссан амбан Базаралыг зааж зандрангуй маягаар тушаал өгөв. Хоёр түшмэл Базаралыг унагаж доош нь харуулан дарж аваад ташуураар хэд ороолгов. 

	Абай үүнийг хармагц ууртайгаар:

	— Боль! Дахин цохиод үзээрэй гэж хашхирлаа. 

	Гэр дотор бужигнан үймэлдэцгээв. Амбан суудлаасаа огло үсрэн босоод Абайд дөхөж очоод:

	— Чи хэн бэ? Хэн чамайг дуудсан бэ? гэлээ. 

	Амбаны урт сахал чичирч нүднээс нь үзэн ядах гал бадран Абайг ширтэн зогсоно. Абай амбанаас өндөр аж. Царай нь зэвхийрч, хоёр нүд нь гялалзан амбаныг ууртайгаар ширтэнэ.

	— Та битгий зандар л даа! Намайг энд цугласан ардууд явуулсан юм. Дураараа аашлахаа одоохон зогсоо! гэлээ.

	Амбан уураасаа болж тэсэж ядан, ташуураа өргөн алмайран зогсож байгаад хуягуудад «зод» гэж тушаагаад Абайг хуруугаараа чичиж байгаад зандрангуй маягаар:

	— Чамайг шоронд хийнэ гэлээ. 

	«Битгий зод, гараа тат!» гэж Абай хашхирсан боловч хэн ч тоосонгүй. Базаралыг хуягууд ташуураар ороолгож гарлаа. Амбан Жиренше, Асылбек, Оразбай нарыг ч ташуурдахаар шийджээ. Дэргэдээ байгаа дөрөв таван хуягуудад хандаж:

	— Хорин тав, гуч, тавин удаа ташуурд гэв. Сүүлийн тоог Базаралыд оноожээ.

	Энэ үед Абай уураасаа болж шатах шахаад шийдмэг маягаар амбан руу харж:

	— Бүх хариуцлагыг нь чи өөрөө хүлээнэ! Помни, ты сам вановат11 гэж хэлээд хаалга руу чиглэн Ербол, Абылгазы хоёрт:

	— Түргэлцгээ, хүмүүсийг ирүүл! Сүйдэлцгээ! гэж хэлээд өөрөө ч гадагш гарлаа. 

	Гадаа байгаа хүмүүс шийдэм бороохой, бүдүүн ташуур цуглуулан аль хэзээний бэлхэн зогсож харагдана. 

	Абай гадагш гармагц:

	— Гэрүүдийг нь цохицгоо! Унагаацгаа! гэхэд нь цугласан хүмүүс агшин зуур шийдэм бороохой, ташуураар цохилж гэрүүдийг бужигнуулав. Ноёд ард олны уур хилэнг амссан бололтой. Амбаныг Жиренше, Асылбек хоёрыг зод гэхэд хуягууд цохихоор завдахад өмнөх гэрт байгаа Лосовский ууртайгаар орж иржээ. Амбаны нүүр лүү тулгаж. гэрийн дунд байгаа ширээг алгадан:

	— Дураараа аашлахаа боль! Та засаршгүй алдаа хийлээ! Хүн зодохоо одоохон боль! гэв.

	Лосовский Абайн их л ууртайгаар гадаа гарахад ямар нэгэн ноцтой хэрэг үйлдэхээр шийдсэнийг нь ажиж мэдсэн билээ. Лосовскийн тушаалын дараа гэр дотор хэсэг зуур нам гүм болов. Далайсан ташуурууд дахиж буусангүй. Зөвхөн Базаралыг л зоджээ. Тэрээр огцом хөдлөн босоод амбаны дэргэд зүс царай нь зэвхийрч сандарсан маягтай зогсож байгаа Такежанд хандаж:

	— Такежан, чи миний дайсан! Амьд байвал чамаас өшөөгөө авна даа! гэлээ.

	Шийдэм бороохойн цохилтоос гэрийн тооно унь хугарч эхэллээ. Ард олны уур хилэнгийн хүчтэй салхи ноёдын гэрийг унагаж эхлэв. Амбан сая мэдээ орсон мэт буугаа шүүрэн авч тооно өөд буудлаа. Хоёр гурван хуяг ч буудлаа. Гэвч амбан «Битгий бууд» гэж тэднийг өөрөө зогсоолоо. Бууны дуунаас айсан зарим хүмүүс ухарсан боловч цугласан хүмүүс гурван гэрийг нягт хүрээлжээ. Амбаны «Битгий бууд» гэхийг нь Абай сонсоод цугласан хүмүүст хандаж:

	— Айлтгүй, одоо буудахгүй гэв.

	Энэ үед Ербол, Абылгазы, Даркембай гурав зэрэг зэрэг:

	— Гэрийг нь буулгацгаа! Орох оронгүй үлдээцгээ! гэж хашхирцгаалаа. Олон хүн өмнөх гэрийн зүүн талд цуглаж нэгдсэн хүчээр цохиход гэрийн унь, тооно шажигнаж байгаад хугарч гэр уналаа. Өмнөх гэр ба дунд гэрийн хооронд хаалга байгаагүй, нэг ханыг авчхаад барьсан. өргөн гарам байлаа. Урд гэрт бие биеийнхээ ард нуугдан айж чичирсэн ноёд харагдана. 

	Абай амбанд хандаж:

	— Чи өөрөө буруутай! Чи бурууг засагч биш, залхаагч! гэж хэлээд Базаралын дэргэд очоод «Хойшоогоо гар» гэв.

	Иймэрхүү байдлыг ашиглан Асылбек, Оразбай, Жиренше гурав ч олон түмний дунд орж алга болов. Даркембай, Абылгазы, Ербол болон олон нийт ихээхэн ууртай харагдана. Тэд бол ноёд түшмэд биш баян чадалтан биш гэвч олны итгэл найдварыг өөрсдийнхөө шийдэмгий төрх байдлаараа хүлээж чаддаг зоригт хүмүүс юм. Тэд амбан, Такежан хоёрыг ташуураараа чичин зандарч тушаангуй маягаар өгүүлцгээнэ. Абай одоо олон түмний ээлж боллоо гэж үзэв. Ербол, Абылгазы ба бусад хүмүүс амбан, Такежан хоёрт хандаж:

	— Сонгууль хийлтгүй. Чи сонгууль явуулагч биш, ард олныг үймүүлэгч! Одоо түргэн зайл! Одоо чиний тушаалыг хэн ч дагахгүй гэж хэлээд цугласан олонд хандаж:

	— Гэрүүдээ аваад явцгаа!

	— Цөмөөрөө эндээс явцгаа! Огтолсон модны үндэс аятай ганц амбан л үлдэг!

	— Түүнийг дагасан цөөн урвагчид үлдэг!

	— Ядуучууд аа, гэрээ авцгаа!

	— Тарцгаа, амбаныг ганцаарыг нь үлдээцгээ!

	— Золигт гаргацгаа! гэж олон түмэн энд тэндээс хашхирцгаана.

	Даркембай, Абылгазы, Ербол нар иймэрхүү шийдвэр гаргаад олныг дагуулан хөдөлцгөөлөө. Гэвч тэд зүгээр тарж явсангүй. Тэнд байгаа бүх морьдыг хөөж явууллаа. Тэгээд бариастай гэрүүдийг цөмийг нь буулгав. Ядуу отгийнхон өөрсдийнхөө гэрийг түргэн авч явлаа. Агшин зуур их салхинаас болж унах шахсан мэт хоёрхон гэр үлдлээ. Энэ нь хагас нь унасан амбаны гэр байлаа. Эргэн тойрон юу ч үлдсэнгүй.

	Ганц цагийн өмнө нутгийн чимэг болж байсан цагаан гэрүүдээс одоо юу ч үлдсэнгүй. Олны уур хилэнд тааралдаж юу ч үгүй болжээ.

	Ард олон зөвхөн үүгээр зогссонгүй. Ералыд зусаж байсан бүх айлууд тэр өдөр цөмөөрөө нүүгээд зайлжээ. Ноёд түшмэд олон түмнээс салж шившгээ тарьцгаажээ.

	Эргэн тойрон юу ч үгүй болжээ. Лосовский гадаа гараад ийнхүү байдлыг ажиж:

	— Ядахдаа ганц золбин нохой ч үлдсэнгүй гэж ёжтойгоор инээмсэглээд өөрийнхөө буруу хэрэг үйлдсэнийг сая ойлгож, толгойгоо сэгсрэн, ууртай яваа амбанд хандаж:

	— Олон жилийн турш Киргиз нутгаас иймэрхүү зохион байгуулалттай хэрэг гараагүй сэн дээ. Бид засаршгүй алдаа хийлээ. Ёстой болж! Гэмгүй хүмүүсийг бүдүүлэг маягаар занчиж зодсоноос болж бид ийм цохилт хүлээж байна. Бодсоноо ний нуугүй ярихад хотод очиж энэхүү золгүй явдлын талаар дээд дарга нарын өмнө тантай тооцоо гаргана даа! гэв.

	Амбан хариу дуугарсангүй. Буруу тийш эргэж яваад өглөө. Ноёд түшмэдийн дэргэд хоёр зарлага, хоёр ахлагчтайгаа хамт ганц Такежан үлджээ. Ноёд түшмэдийн ихэмсэг зан, хүчин чадлаас нь юу ч үлдсэнгүй, хөөрхийлөлтэй байдалд оржээ. Нэг балга ус, нэг чимх цай, ганц ширхэг боов олох нь хэцүү болжээ.

	Сонгууль хийж чадаагүй нь тодорхой боллоо. Одоо цаг алдалгүй Семей рүү явах хэрэгтэй боллоо. Амбан морь олж түргэн явуулахыг Такежанд тушаав. Цаадах нь өөрийнхөө болон зарлага, ахлагч нарын морьдыг дөрвөн сүйхэнд хөллөн орой хэрд түшмэдийг замд гаргалаа.

	Амбан явахын өмнө өнөөдөр болсон ноцтой явдлын тухай дүгнэлт хийж түүнийг харьяа түшмэдэд мэдэгдэв. Энэ нь дээд тушаалын ноёдод илгээх акт, мэдүүлэг байжээ.

	Энэхүү мэдүүлэгт амбан өөрийнхөө бурууг цагаатгахыг ихээхэн оролджээ. «Ораалбай бол дээрэмчин. Түүнийг Базаралы дэмждэг» түүнд удирдлага, тусламж үзүүлдэг. Оразбай, Жиренше нар Базаралыг дэмждэг Чингисийн хошуу захирагч Хунаанбайн Такежаны төрсөн дүү Абай тэдэнтэй бас нийлжээ. Базаралы, Абай хоёрын зохион байгуулсан ядуучууд, энгийн ардууд ялимгүй зүйлийг далимдуулан, сонгууль хийлгэлгүй хэрэг түвэг тарьсан.

	Эндэхийн хошуу захирагч Такежан ч муу ажиллаж байна. Тэрээр Ораалбай, Базаралыд хувийн талаар өшөө хонзонтой боловч ноёдын эсрэг гарсан эсэргүүцлийг зогсоож чадсангүй. Ноёдыг хээр орхиж явсан айлуудаас ядахдаа ганцыг ч зогсоож чадсангүй. Сонгуулийн бэлтгэл ажил хийж чадаагүй учир Хунаанбайн Такежаныг огцрууллаа. Түүний оронд орлогч нь байсан Бөжейн Жабайг хошуу захирагч болгов» гэсэн дүгнэлт хийсэн байна.

	Сүйх тэргэнд суух үедээ хэлмэрчээр дамжуулан ийнхүү мэдэгджээ.

	Өөрийнхөө тарьсан шившгийг ийнхүү аргалсан билээ. Энд нууц даалгавар авч үлдсэн хэлмэрчид Такежаныг огцруулах тухай тушаалыг өгч замд гарлаа.

	Абай Семейн гянданд суусаар арваад хоног болжээ. Энэ нь жинхэнэ шорон биш. Гэвч түр зуурын гяндан ч гэсэн хоригдлыг хориотой барьж байдаг аж. Цонх нь төмөр сараалжтай, хаалга нь гадна талаас нь түгжээстэй, хоригдол хүн хаалганы дунд байгаа жижиг нүхээр л гадаа ертөнцтэй харьцана.

	Хуягууд дуудах болгонд хүрэлцэн ирдэггүй. Сэлэм зүүсэн, нойрмог царайтай, дунд хэрийн настай, нүүрэнд нь атираа суусан хуягууд залхуутай алхана. Тэдний зарим нь амбантай хамт явсан хүмүүс бололтой. Гяндан амбаны өргөөний хажууд байлаа. Абай хоригдол хүний байдалд нэлээд дассан ажээ. Дэргэд нь олон ном хураалттай байна. Ихэнх цагаа ном уншиж өнгөрүүлнэ. Ном уншсаар өдөр цаг яаж өнгөрч байгааг анзаардаггүй байв. Хотод хэд хэдэн хүн Абайтай дотно харилцаж байлаа. Тэдэн дундаас Цагаан толгойт гэдэг хочтой Андреев онцгой байлаа. Тэрээр Абайг гянданд орсны маргааш нь эргэж иржээ.

	Түүнээс хойш Андреев хоёр гурав хоноод л нэг Абайд ном авчирч өгнө. Абайг жижигхэн өрөөнөөс гаргаж ялаа шумуул ихтэй, намхан цонхтой, манаач нарын бүгчим өрөөнд ирүүлнэ. Абайн хэрэгтэй танилцах хүний дүр үзүүлж, удаан ярилцана. Олон ном авчирч, «хоригдол хүнийг уйтгарлуулахгүй байх зүйл авчирлаа» гэж Абайн сэтгэл санааг хөгжөөнө. Анх Абайтай уулзаад болсон үйл явдлыг сонсмогц Андреев:

	— Амбаны шившгийг нь тарьж, нэр хүндийг нь гутаасан тань  хэрэг амар биш. Энэ бол шударга хэрэг. Энэ нь таны хүнч шинж чанарыг дээшлүүлэх боловч хуулийн өмнө түшмэдийн уурыг хүргэх хэрэг байна. Хуулиар хориглосон хэрэг! гэж хэлсэн билээ.

	Андреев энэ асуудлын талаар Абайтай ярихаас урьд өөрийнхөө танил хүн Лосовскийтэй уулзаж байдал төлөвийг тодорхой мэдсэн ажээ. Лосовский Андреевт амбаны хийсэн зүйлийг шоолон доромжилж хэлж өгчээ. Абайн зан авирыг уур хилэнгийн илрэл гэж дүгнэжээ.

	Андреевийнд энэ тухай яриа болоход гурав дахь хүн оролцжээ. Тэр нь гуч гаруй настай, өтгөн хар сахалтай, тэнэгэр өргөн духтай, халзандуу, зоримог ухаалаг Михайлов байсан юм. Энэ хүний гадна байдал хувцас хунар нь нутгийнхантай төсгүй ажээ. Тэрээр түшмэл хүний гялалзсан товч, сааг нь зүүдэггүй хүн байлаа. Хаант засгийн хавчилтад орж энд цөлөгдсөн хүн ажээ.

	Михайлов хошуудыг захирах газар алба хаадаг байв. Амбаны тэнэг зан авирын тухай хөгжөөнтэй яриаг сонсоод Михайлов юу ч асуусангүй. Гэвч инээдээ барьж ядан сэтгэл хангамжтай сонсжээ.

	Тэрээр сүүлд амбаныг шившигт байдалд оруулсан энгийн тэр хүнтэй танилцуулахыг Андрееваас хүсжээ. Абайн хэрэгт Лосовский гэрчийн этгээдээр оролцоно гэдгийг Андреев олон удаа ярьдаг байлаа. Энэ талаар Лосовский шударга үнэнийг нь хэлж өгөх бодолтой байжээ.

	Өөрийн нь төлөө нөхдийн нь хийж байгаа зүйлийг Андрееваас дуулаад Абайн сэтгэл зовсонгүй. Абай энэ өдрүүдэд хуягаас ганц зүйл шаарддаг байсан бөгөөд тэр нь лаа байжээ. Абай ер нь бага унтдаг байжээ. Сонирхолтой романыг өдөр уншаад барахгүй болохоор шөнө лааны гэрэлд уншихыг хүснэ.

	Гяндангийн тосон дэнг шаланд тавихгүй, дээр таазнаас өлгөчихдөг байжээ. Түүний дор нь сууж номын мөрийг арай ядан ялгавч уншсаар л сууна, Абай ном уншсаар уйдахдаа гяндангийн хаалга нүддэг байжээ. Бөх гэгчийн унтаж байгаа хуягууд сандран босоцгоодог байлаа. Зарим ширүүн хуягууд сэрчихсэндээ уурлаж Абайг ёжлон,

	— Киргиз маань боловсорч гүйцжээ. Гянданд байхдаа эх эцэг, өвөг дээдсийн төлөөнөө уншиж авъя гэж бодож байна уу? Өдөр чамд багадаа юу? гэдэг байлаа.

	Абай тэднийг сэрээдэг боловч хэрэлддэггүй байв. Саяных шиг хурц шог үгэнд нь талархан инээдэг байжээ. Нэгийг нь Сергей, нөгөөг нь Николай гэж нэрээр нь дуудна. Тэдэнтэй эелдэг зөөлнөөр харьцана.

	— Сергей, чи бод л доо! Гяндан дотор бясаагаар дүүрэн. Ер зүгээр суулгахгүй юм. Номоос өөр зугаа гаргах зүйлгүй. Та нарын өгсөн хоолыг ч иддэггүй. Лаанаас өөр зарлага гаргадаггүй, чи үүнийг ойлгодог ч болоосой гэнэ. 

	Өвгөн Сергей орой болгоныг хэрүүлээр эхэлнэ. Гэвч удахгүй зөөлөрч лаа авчирч асааж өгөөд:

	— Сайн хүмүүс сургуульд суралцдаг. Эцэг чинь гянданд байгаад суралц гэж сургасан уу? Чиний сургууль чинь энэ гяндан уу? гэдэг байлаа.

	Абай бага зарлага гаргадаг байлаа. Мах, айргийг гаднаас Ербол авчирна. Заримдаа Абай, Ербол хоёрын тэргийг жолоодож ирсэн шалмаг залуу Баймагамбет авчирна. Одоо ч Абайн дэргэд хулсан саваар дундуур айраг байна. Чанасан мах, бусад идэх зүйл ч бэлхэн байна. Уйтгартай биш боловч хотын аагим халуунд хоол идэж чадсангүй. Үүнээс ч болсон юм уу, эсхүл олон хоног наранд гаралгүй сууж байгаагаас ч юм уу, Абайн бор царай цонхийн хувирчээ. Урьд шөнө цөөн цаг унтаад өглөө босонгуутаа айраг уугаад сонирхолтой роман уншиж эхлэв. Энэ хавар Ахшохыд «Дубровскийг» уншиж суухдаа төрсөн нэг бодлоо дахин санав. Владимир хээл хахуульч түшмэдийг байшинтай нь хамт шатаасан тухай уншаад Абай ихээхэн талархсан билээ. «Ёстой эр хүнээс гардаг уур хилэн байна» гэж үзсэн юм.

	...Хүн бүхэн адилгүй. Тэд дарангуйлал, харгислалын өмнө тулгарахад ах дүүс шиг ижил хэрэг үйлддэг. Барс хүлээтэй байхдаа ч барсын зангаар авирлана. Нүд нь боолттой бүргэд ч бүргэдийн занг гаргана. Нэр төрийг бодсон уур хилэн хүмүүсийг ижилсүүлнэ. «Тийм үед хүнийг гарал үүсэл нь биш, ахуй байдал нь захирдаг юм шив дээ» гэж бодно.

	Одоо иймэрхүү бодолд автагдан, номоо дэлгээстэй хэвээр нь өвдөг дээрээ тавьчхаад сууж байтал нь хаалга түргэн онгойв.

	Гяндангийн захирагч Хомутов өөрөө байжээ. Абайн өмгөөлөгч буюу байцаагч хоёрын нэгэн ирэхэд Хомутов өөрөө ордог байлаа. Абай «Суллах юм биш байгаа» гэж бодоод түргэн босож Хомутов руу алхав. Хомутов хаалганы дэргэд зогсож зандрангуй маягаар:

	— Хунаанбаев, жижүүрийн тэнд оч. Аав чинь ирсэн! гэв.

	Абай үүнийг сонсоод нэг талаас гайхаж, нөгөө талаас нэрэлхэн цагдааг дагаж гарлаа. Жижүүрийн тэнд үнэхээр хөдөөгөөс ирсэн хоёр гурван хүн байв. Тэднийг Ербол, Баймагамбет хоёр дагуулж иржээ. Абай тэдэнтэй мэндлэнгүүтээ Хунаанбайг эрэлхийлэн ийш тийш харав. «Нас дээр гарчихсан, энд юугаа хийх гэж яваа юм бол» гэж бодон дурамжхан байлаа.

	Ийм бодолд автсан Абай хөмсгөө зангидсаар ирлээ.

	Тэдний дунд Хунаанбай байсангүй.

	— Аав маань ирсэн гэсэн чинь яалаа! гэж асуув. Ербол түүнийг аяархан ёвров. Баймагамбет руу харж байгаа дүр үзүүлэн, хуягуудад дуулдмааргүйгээр:

	— Аав чинь Даркембай биш үү? Оруулахгүй болохоор нь тэгж хэлсэн юм шүү гэв.

	Абай үүнийг сонсоод талархалтайгаар толгой дохив. Цагаан сахалтай боловч эр чадал нь хариагүй Даркембай Абайг тэвэрч

	— Хүү минь! гэж үнсэв.

	Даркембайг хоригдлын эцэг болох нь эргэлзээгүй гэж бодсон тул Хомутов «ярилцаг» гэж бодоод холдож одлоо.

	Абай Даркембайн тэврэлтээс гараад нөгөө хоёрыг нь сая л танив. Эхлээд харанхуйд тэднийг анзаараагүй ажээ. Тэр хоёрыг хараад ихээхэн гайхлаа. Нөгөө талаар ихээхэн баярлаж талархав. Одоо хүртэл дуугүй зогсож байсан гоолиг биетэй хоёр залууг чанга тэвэрлээ.

	Энэ хоёр Абайн гайхшийг төрүүлжээ. Семей, шорон гяндан байтугай, Хунаанбайнхны нүдэнд үзэгдэлгүй, нуугдаж явсан хоёр залуу зогсож байлаа.

	Ералыд болсон явдал Такежаныг огцруулахад хүргэжээ. Абайг хотод дуудан аваачиж гянданд хорилоо. Тэгээд Иргызбайнхан «Энэ бүх будилааны толгойлогч нь» гэж Жигитекийн залуучуудыг занадаг болжээ. Хамаг хэрэг Ораалбай, Базаралы хоёроос болсон гэж үздэг аж.

	Сонгуулийн өдөр ноёд түшмэдийг эсэргүүцэн олон ядуусыг хөдөлгөж, гэрийг ачиж зайлах ажлыг зохиосон хүн бол тэр хоёр мөн гэж үздэг ажээ. Такежан ба бусад дээдэс тэдний тухай амбанд мэдээлсэн байна. Абайг байцаахад тэр хоёр залуугийн тухай ихээхэн зүйл асуусан билээ.

	Абай өөрийн нь хэргийг хүндрүүлэх боловч энэ хоёр залуугийн тухай түшмэдэд юу ч хэлсэнгүй. Харин одоо түшмэд үзэн яддаг хоёр залуу хотод ирж, гянданд орсон зогсож байлаа.

	Даркембайн ирснийг ч Абай аюултай гэж үзлээ. Даркембайн тухай ч хэрэг үүсэж байгааг Абай мэднэ. Гэвч Даркембай юунаас ч буцдаггүйг Абай сайн мэддэг аж.

	Абай нөгөө хоёр залууг ихээхэн гайхан ширтэнэ. Тэр хоёр баяртай инээмсэглэж, жинхэнэ анд нөхрийн дүрийг илэрхийлж байлаа. Энэ хоёр бол Жигитекийн сайн эр Базаралы, Абылгазы хоёр байлаа. Абай тэдэнд хандаж

	— Та хоёрыг барсын аманд хэн авчраад хийчих вэ? Манайхан миний төлөө та хоёрыг зүгээр суулгасангүй учраас ирэв үү? Учраа хэл л дээ? гэв.

	Базаралы Абайн андуурсныг даруй нотолж өглөө.

	— Чиний хэлсэн чинь бид байтугай, бүхий л Жигитекийг чиний хойноос ирэхийн шалтгаан болсон нь үнэн. Гэвч түүнээс болж бид ирээгүй. Энэ гянданд чи биш, харин Такежан сууж байвал тэгж хэлж болох юм. Тэгвэл Базаралы, Абылгазы хоёр энд ирэх байтугай, юмны чинээнд тоох ч үгүй шүү дээ. Хэн ч биднийг шахаж хавчсангүй. Даркембай өвгөн, хүдэр эр Абылгазы хоёр «Абайн суугаа гянданд өргөн сайхан өргөөнд суугаа адил дансгүй сууна» гэж ирлээ! гэв.

	Даркембай Абылгазы хоёр Базаралын энэ санааг нотлон хэлж өглөө.

	— Бидний төлөө чи бүү зов! Бид харанхуй, бүдүүлэг улс, чамайг өмгөөлөн хамгаалж чадахгүй! гэж Даркембайг хэлэхэд Абылгазы өлгөж аваад:

	— Чиний төлөө бид хоригдъё! Чи зовж зүдэрсэн ард түмэнд өмөг түшиг болно! Харин бид юу ч чадахгүй шүү дээ! Чи хэрвээ хүсвэл сайн эрийн ёсоор өмгөөлж хамгаалж чадна. Бид энэний төлөө ирлээ. Чи гар, бид энд хоригдъё гэв.

	Эртүүр Хорыхт Оспаны үүсгэсэн будилааны дараа Абай Базаралытай нүүр учран ярилцаагүй билээ. Ералыд амбаны гэрт байхад нь ганц харсан. Харин одоо эдгээр хүмүүсийг Базаралы дагуулж ирснийг Абай тааварлаж мэджээ. Тэрээр Абайн өмнө гэм буруугаа хүлээж уучлал гуйж ирсэн бололтой.

	Абай нэлээд бодол болж зогссоноо:

	— Саяын та нарын хэлсэн үг намайг их баярлуулж байна. Намайг үнэхээр аюул нөмөрч байвал намайг аварч, өөрөө үхэхээр өвгөн Даркембай иржээ. Та хоёр ч мөн тийм бодолтой ирсэн байна. Ямар ч аюулаас буцдаггүй чинь харагдаж байна! гэж инээв. Гэвч амбаны сүрдүүлгээс би огтхон ч айж эмээхгүй байна. Шумуул хазсаны дайтай ч зовлон үзсэнгүй. Намайг дэмждэг орос нөхөд маань бий. Тэд бас хэд хэдэн нөхөдтэй болгож өглөө. Тэдний нэг нь амбаны харгислалыг нүдээрээ үзсэн төлөв томоотой түшмэл бий. Байдал төлөв иймэрхүү байна. Удахгүй би амбантай нүүрэлдэн заргалдах байх аа! Даркембай өвгөнийг амбантай маргалдуулахаа болъё доо гэж инээмсэглээд Базаралыд хандаж:

	— Базаралы гуай, та ам хэлээр цэцэн мэргэн гэлээ ч энэ хэргийг өөрт минь үлдээ. Хүн олширвол байцаалт, шүүлт ихэснэ, энэ хэрэг ч унжирна. Одоо энд та нарын хэрэгцээ алга, түргэн харьцгаа! гэж хэлээд үгээ дуусгалаа.

	Өмгөөлөхөөр ирсэн хүмүүсийг явуулсны дараа Абай нэлээд бодол бодон суулаа. Харин Даркембай, Базаралы нар Ерболтой зөвлөлдөөд өөрсдөд нь аюултай гэдгийг үл хайхран Семейгээс явахгүй гэж шийджээ. «Абайд хэрэг болж магадгүй, энд байх нь зүйтэй» гэж үзээд Семей хотын хөдөөгийн хүмүүс бараг очдоггүй захдуу газраас байр хөлсөлж суулаа. Голдуу шөнийн цагаар Ерболтой хэл авалцана. Абайн байцаалт ширүүсэн шийтгэгдэхэд хүрвэл Ералыд болсон будилааныг Базаралы өөрөө хүлээхээр шийджээ. Абайн төлөө амиа ч өгнө гэж хатуу шийдсэн байлаа.

	Базаралы Нурганымд дурласан дурлалаасаа буцсангүй. Нурганым ч Базаралыд халуун хайртай байлаа. Энэ хэргийн талаар хэнээс ч эмээхгүй боловч «Абай дуулчихвал балрах байх аа» гэж боддог ажээ. Энэ бүх хэрэг явдал давхцан залуу эрийн бодлыг үймүүлнэ.

	Абайтай уулзсаны дараа Базаралы: «Хуурамч нэрэлхүү байдал гаргахын оронд нэр хүндээ хамгаалах нь зүй гэж Абай хэллээ шүү дээ, мөн ч ухаантай хүн шүү!» гэж бодлоо. Дотор үймж байсан зөрчлийг ийнхүү тайлжээ.

	— Нөхрөө олоогүй эр хүн төөрөлдөнө, удирдагчаа олоогүй олон түмэн сарниж бутарна гэж хэлдэг үнэн байх аа. Нөхрөө ч, удирдагчаа ч олбол сэтгэл хангалуун байна. Ганц зам байна. Эсхүл Абайг гяндангаас гаргаж аваад баяр хөөр болж буцна, үгүй бол Базаралы толгойгоороо дааж, дахин хүн амьтны нүүр лүү харалгүй цөллөгт явна. Тэгэхдээ гомдолгүй явна! гэв.

	Даркембай Абайн тухай Базаралын бодлыг дэмжинэ.

	— Дайсанд бүү сөгд, нөхөртөө бүү халд гэж хэлдэг байх аа, гэв.

	Абай гянданд ганцаараа уйтгарлан суух хувь зохиолтой ажээ. Гэвч ганц Базаралы, Даркембай биш, найз нөхдийн нь тоо улам олширсоор байлаа.

	Абай сүүлийн өдрүүдэд шинэ найз нөхөдтэй болсныгоо Ерболоос дуулжээ. Тэрхүү найз нь Эрчис мөрнөөр нутагладаг Бура овгоос иржээ. Энэ нь Тинибекийнд сойсон гурван сайхан морь хөллөсөн сүйхтэй ирж буусан ганган бүсгүй Салтанат ажээ. Хүүхний эцэг худалдаачин Алдеке Тинибектэй худ, найз байжээ.

	Алдекегийнх талын нүүдэлчидтэй адилгүй, Эрчисийн эргээр хотод ойрхон нутаглаж тариалан, худалдааны ажлаар оролдон, дээвэртэй модон байшин барьж суудаг байлаа. Эднийх өвгөд хөгшид, эрэгтэй эмэгтэйгүй хот, зах зээлтэй холбоотой байдаг. Амьдралын хэв байдлаар Тобыктоос ондоо юм. Иймэрхүү овгоос гаралтай насанд хүрсэн, ганган, эрх бүсгүй бага эхийгээ дагуулан хотоос аар саар зүйл авахаар иржээ.

	Салтанат Тинибекийнд хэд хэдэн удаа ирсэн байжээ. Абайн эгч Макиштай их л дотно ажээ. Өнгөрсөн өвөл ирэхэд Макиштай удаан ярилцаж Абайн тухай их л сонирхжээ. Тэгэхэд Макиш Абайн нэг дууг Салтанатын хүсэлтээр дуулж өгсөн юм. Салтанат ая биш, харин үгийг нь их сонирхжээ.

	 

	Хөх тэнгэрт наран саран хамт гийвч

	Харлаж хоцорсон миний сэтгэл гэрэлтэхгүй 

	Хотлоос чамд, надаас илүү хань олдовч, 

	Хорвоод чам шиг хань надад олдохгүй.

	 

	гэж зүрхнийхээ угаас ундарсан үгийг сонсоод Салтанат санаа алдаж билээ. Нүүрээ Макишийн мөрөнд нааж суугаад энэ дууг сонссон юм. Сүүлд ичих шиг болж нүүр нь улайгаад биеэ түргэн хураав. Энэ дууны үг амьдралдаа анх удаа сонсож байгаа юм шиг нандин сэтгэгдэл төрүүлжээ.

	— Иймэрхүү үг дуулсан бүсгүйд юун гомдол байх бил ээ? гэж хэлжээ.

	Салтанат бүсгүй Тинибекийн авгай, Макиш ба өөрийнхөө бага эхтэйгээ өглөө цай ууж суухад их сандрангуй байдалтай Ербол орж ирлээ. Макиш ба Тинибекийн авгай хоёр Ерболаас: «Абайн хэрэг юу болж байна? Суллагдах шинж байна уу? Өмгөөлөгч юу гэж байна?» гэж асууцгаалаа.

	Ербол энд байгаа эмэгтэйчүүдийг таньдаггүй ажээ. Ийм учраас хариу хэлэлгүй, Салтанатыг ширтэн дуугүй сууна. Бүсгүйн зүс царай үл мэдэг хувирав. Гялалзсан том нүдээрээ Ерболыг ичингүйрэн ширтэнэ. Удахгүй залуу эрийн нүүр өөд эгцлэн харж «Нуусны хэрэггүй» гэсэн дүр үзүүлэв. Макиш:

	— Ярьж л бай, гаднын хүн энд байхгүй гэв.

	Ербол Абайн тухай товч ярьж өглөө.

	— Өмгөөлөгч, Абай хоёр энэ хэрэг удаан үргэлжлэхгүй байх гэцгээнэ. Гэвч тодорхой юм алга. Өмгөөлөгч: «Иймэрхүү хэрэг сүүл рүүгээ ямар нэгэн хүний баталгаагаар дуусах явдал байдаг. Иймд бэлхэн байх хэрэгтэй. Хотын даргад нэр хүндтэй нэг хүнээр мянган төгрөгийн барьцаа өгч Абайг баталгаагаар авах хүн бэлтгэж бай! Хэрэг сайн тийшээ эргэвэл үүгээр дуусаж болно» гэсэн юм. Батлан даах хүн гэр бараатай, худалдааны хүн байх нь зүйтэй юм шиг байна. Ийм хэргээр ирлээ! гэв.

	Ербол Тинибек юм уу, эсхүл түүний хүүхдүүдийн нэгэнд найдаж ирснийг хүмүүс цөм ойлгожээ. Тинибекийг авгай ийм хэрэг урьд ч хэд хэдэн удаа гарсныг мэддэг ажээ. Харин одоо:

	— Эрхэм ээ, энэ чинь бүтэхгүй болох нь ээ! Манай хар хүн ч, хоёр хүүхэд ч аянд явж байгаа шүү дээ. Мөнгө ч байхгүй. Гэрийн эзнийг төлөөлөн, барьцаа тавих эрэгтэй хүн ч байхгүй шүү гэж гомдолтой өгүүлэв.

	Ербол, Макиш хоёр үүнийг сонсоод гутрав. Абайн хэрэгт нэг золгүй явдал тохиолдох нь гэж бодох зуураа:

	— Мөн ч хэцүү хэрэг байна даа. Мал авчирна гэхэд манайхан зусланд гарсан учир хол байгаа. Бид анх гарахдаа тийм зүйл огт санаанд орсонгүй. Юу юугүй батлан даах хүн шаардагдвал яадаг бил ээ? Авгай! Энд гэр бараатай, танил худалдаачдыг гуй л даа! Таны хүсэлтийг би өөрөө хүргэе! гэв.

	Хамаг хэрэг энэ асуудалд тулгарчээ. Авгай, Макиш хоёр хотын хоёр гурван танил худалдаачдыг нэрлэв. Гэвч тэд цөм худалдааны ажлаар явсныг санацгаав. Макиш ихээхэн гутсан байдалтай:

	— Зун болоход тэргээ тачигнуулан, зарим нь «хөдөө» зарим нь «хот» гээд тэнээд алга болдог юм чинь! гэв.

	Энэ гэрийг уйтгар гунигтай байдал нөмөрчээ. Салтанат энэ бүхнийг ажиглаж сууснаа энд байгаа бүх хүний гайхшийг төрүүлсэн шийд хэллээ. Ерболд хандан:

	— Абай гуайн найз нөхөд нь зөвхөн аянд яваа хүмүүс биш байлгүй. Ачийг ачаар хариулах нь зүйн хэрэг, Абайн эцэг болон өөрөө миний аавд их тус хүргэсэн гэнэ билээ. Хэрэгцээт бүх зүйлийг нь бид хангаж өгье. Алдекеновыг батлан даагч болгог, үүнийг ээж бид хоёрын нэрийн өмнөөс Абайд дамжуулаарай гэв.

	Итгэлтэй хэлсэн энэ үгийг цөм зөвшөөрцгөөв. Ербол их л баярлан:

	— Эрхэм дүү минь ээ, эр хүний амнаас ч гардаггүй үг хэллээ, чи. Эр хүнд эрх чөлөө олгогч нөхөрлөлөөс илүү юм байдаггүй. Талархал илэрхийлж баршгүй байна. Гэвч түүнийг би хэлээд ч яах вэ. Бурхан өршөөж Абай эсэн мэнд гараад ирвэл өөрөө хэлэг л дээ. Чиний хэлсэн үг намайг их л баярлуулж байна! гэв.

	Салтанатын нимгэн цагаан дух ба уртавтар өндөр хамар, бөөрөнхий цагаан эрүүнд нь сэтгэл догдолсон шинж тодров. Гөлийтөл самнасан өтгөн үс нь улаавтар өнгөтэй ажээ. Тогтуун байдлаар эргэлдэн байгаа том хонин шар нүдэнд нь гоо үзэсгэлэнтэйн шинж тодорно. Булбарай хөөрхөн гарыг нь савхан цагаан хуруунд алтан бөгж их л аятайхан зохицжээ. Чихний алтан ээмэг нь үргэлж гялалзана. Ербол энэ охиныг Салтанат гэдгийг дуулаад: «Ёстой Салтанат12 гэмээ нь Салтанат байна даа. Гадна үзэмж, дотоод шинж нь ч ёстой Салтанат байна» гэж бодлоо.

	Сүүлийн өдрүүдэд нэг талаас өмгөөлөгчийн ачаар, нөгөө талаас Ербол нарын өргөдөл, Абайн өөрийн мэдүүлгийн ачаар хошуудын захиргаа гэж нэрлэгддэг ерөнхий амбаны өргөөнд Абайг байцаан шүүх ажил эхлэх болжээ. Сар хагас гянданд хэвтсэн Абайн хэргийг шүүх биш, захиргааны байгууллага шийдэх болжээ.

	Хоёр хуяг Абайг генералын байшинд ирүүлж дээд давхрын том өрөөнд орууллаа. Өрөөний хойморт урт вандан тавьжээ. Абайг бүхний өмнө байгаа захын сандалд суулгав. Удахгүй цол хэргэмтэн, амбаны урт хувцастай гурав дөрвөн хүн орж ирлээ. Янз бүрийн насны хүмүүс байжээ. Абайн араар өмгөөлөгч Андреев ирж суусныг тэр ажигласангүй.

	Андреевийн эсрэг талын нэг сандалд түшмэл Лосовский ирж суулаа. Түүний дэргэд халзан духтай, хар сахалтай, өргөн цээжтэй хүн суув. Гоолиг биетэй, ухаалаг байрын хүн байв. Тэр нь энд алба хаадаг Михайлов ажээ. Хойно суусан учир тэднийг Абай ажигласангүй.

	Ширээний дэргэд суусан ноёдын ахлагч нь буурал суусан сахалтай, ахимаг насны хүн цагаавтар үсээ гэдрэг нь самнажээ. Хурц цэнхэр нүдтэй тэр түшмэл хурлыг нээгээд Кошкиныг дуудуулав. Ералыд очсон ихэмсэг зантай балмад амбан орж ирлээ. Абайн дэргэдэх сандалд суулгүй, ширээний хажууд суув. Хөдөөгийн хүмүүсийг оруулсангүй.

	Жижигхэн чихтэй, нарийхан духтай, нүдээ үргэлж анивчиж байдаг, сийрэг шар сахалтай хэлмэрч ноёдын ширээний дэргэд сууна. Энэ нь Абайн хэргийг нэг тийш болгохоор хийж байгаа байцаах шүүлт ажээ. Тусгай байцаалтад өгсөн Абайн өчгийг дахин сонсов.

	Абай Ералыд болсон явдлыг нэгд нэгэнгүй ярилаа. Балмад амбан ард олныг доромжлон, хуулийн эсрэг хэрэг хийснийг нь ярилаа. Хүмүүсийг зодож занчсаныг нь ч нуусангүй. Харин Базаралыг өмгөөлснөө ярьсангүй. Түүнийг зориуд нуугаад Оразбай нарын зэрэг албаны хүмүүсийн нэр сүрийг хамгаалсан болгож өөрийгөө харуулав. Улсын зүгээс ард түмэнтэй хамтран сонгож тавьсан хүмүүсийг Кошкин олны өмнө зодож жанчсаныг улам төвийлгөн үзүүллээ. Бүх хэрэг үүнээс үүслээ гэж хэллээ. «Тиймэрхүү амбаныг ард олон хүндэтгэх нь алба биш. Гэвч ард олон амбанд юу ч хийгээгүй. Улсын нэр сүрийг гутаасанд нь гомдож сонгуульд оролцолгүй тарж одсон юм. Би тэдний дунд байж тэдний хэл гэснийг нь хэлсэн болохоор миний зүгээс энэ хүний эсрэг хийсэн зүйл юу байгаа бол?» гэв.

	Абай хэлэх үгээ өмгөөлөгчийн бичиж өгсөн өргөдлийн дагуу хэллээ. Зарим нэг санаагаа оросоор хэлэв.

	Өргөдлөөсөө хальж, шинээр нэмж хэлэх санаагаа ярихад заримдаа түгдэрнэ. Тийм үед хэлмэрч өөд хандаж: «Энэ хэсгийг нь л дамжуул!» гэж тушаангуй маягаар хэлнэ. Нэг өгүүлбэрээ хэлмэрчлүүлээд цааш нь өөрөө оросоор ярина. Ноёдын өмнө тэдний хэлээр ярьж байгаадаа Абай сэтгэл хангалуун байгаа бололтой. Оросоор буруу зөрүү ярьчих вий гэж эмээсэнгүй, Хасгийн зарим нэгэн цэцэн мэргэн үгсийг тэр хэвээр нь орчуулна. Тэр нь заримдаа сонсогчдод сонин санагдана.

	Байцаан шүүлтийг даргалж байгаа хүн хууль зүйг сайн мэддэг бололтой.

	Энэхүү ноёны зан авирт хоёр зүйлийн онцлог харагдана. Нэгдүгээрт: Хөдөөгийн хүнийг хаант засгийн түшмэлтэй нүүрэлдүүлэн, хамт байцаасан нь горим журмын гадуур хэрэг байв. Нөгөө талаар энэ хоёрыг нүүрэлдүүлснээрээ өөрийнхөө явцуу эрх ашгийг бас бодсон бололтой. Дундаас нь таслан зогсоолгүй Абайн мэдүүлгийг бүрэн сонссон нь үүнийг батлах мэт.

	Гадна талаараа шударга мэт харагдаж байгаа энэ хүний зан авир нь нэлээд зөрчилтэй аж. Энэ ноён генералд дотно, баз байжээ. Ийм учраас генерал түүнийг дэмждэг байв. Энэ ноён нь хээл хахууль авах их дуртай хүн байжээ.

	Балмад амбан бусад түшмэдийн адил зөвлөхийн энэхүү нууцыг анддаггүй ажээ. Крыловын зохиолд гардаг тахиаг идсэн үнэгтэй адил «Хоншоорт нь тахианы үс наалджээ» гэж зөвлөхийг шоолон инээлддэг байжээ. Нөгөө талаар Кошкин ч дэмжих хүнгүй, ганцаардсан хүн биш байжээ. Кошкин нь хошуудын шүүх таслах том газар болох тойргийн шүүхийн даргын хүргэн нь ажээ. Тойргийн шүүхийн дарга, генерал хоёр найз улс байжээ.

	Генерал, шүүхийн дарга хоёр киргизчүүдийн дунд болсон хэргийг Кошкиныг цагаатгахын үүднээс дарж орхихоор тохиролцжээ. Гэвч Абай гянданд сууж байгаа ба Цагаан толгойт өмгөөлөгчөөр оролцсон нь хэргийг өөр байдалтай болгожээ. Өмгөөлөгч нь тэвчээртэй, уйгагүй хөөцөлддөг хүн гэдгийг тэд мэддэг аж. Тэрээр корпуст хүртэл өргөдөл явуулж мэднэ. Нөгөө талаар саяхан корпусаас ирсэн залуу түшмэл Лосовский генералд Кошкины зохисгүй авир, хууль бус хэргийн талаар мэдүүлсэн байжээ. Иймд түүнийг дарж орхих нь амаргүй хэрэг байв.

	Энэ бүхнээс үндэслэн нэг талаар Кошкиныг хамгаалах, нөгөө талаар ёс журмын дагуу шүүх ажил явуулж энэ хэргийг дуусгахаар шийджээ. Шуугиан дэгдээлгүй, зөвхөн захиргааны шугамаар шийдэх нь зүйтэй гэж тэд үзжээ. Генералын нэр хүндийг ч хамгаалах хэрэгтэй байжээ. Энэ хэргийг санаснаар эвээр бүтээж чадна гэж үзээд хөгшин зөвлөгчийг томилжээ.

	Зөвлөгч нь ноёдын захиа даалгаврын хамт хар амиа бас боджээ. Цагаан толгойттой ярилцахдаа шүүн байцаах ажил явуулахдаа Абайн хэргийг бүрэн шийдэхгүй бол энэ хэрэг дуусахгүй гэдгийг ухаарчээ. Эдгээр байдлыг анхааран үзэж дотроо шийдвэр гаргажээ. Балмад амбаныг цагаатгахын тулд Абайг гэмтэн гэж үзээд шийтгэх хэрэгтэй болно. Гэвч Абайг гянданд удаан хоригдохоор шийтгэхгүй. Буруутай гэж тоологдовч Абай суллагдана. Цагаан толгойт, Абай хоёр үүнийг ойлгож, аргыг нь олог гэж сэмхэн мэдэгджээ.

	Цагаан толгойт нэг удаа Абайд ирэхдээ ихээхэн жигшилтэй, ууртай, ёжтой маягаар «Зөвлөгчид эм хэрэгтэй. 500 шахам рубль олдвол эмнэхэд хүрэлцэх байх» гэжээ. Ербол хөдөөгөөс авчирсан зүйлээ борлуулж энэ мөнгийг олж өгчээ. Ингэсний дараа байцаалт явуулах ноён энэ хэргийг яаж явуулж, яаж дуусгахаа нууцаар мэдэгдэх гэж Кошкиныг дуудахад түүний эсэргүүцэлтэй тулгарчээ.

	Кошкин байцаагдана гэдгийг дуулаад уурлав. Киргизийн хэрэгтэй хамт байцаагдах нь нэр төрд харш гэж үзжээ. «Хөдөөгийн бүдүүлэг малтай хамт суулгаад байцаахаас илүү шившиг байхгүй» гэж ер хавьтуулсангүй. Энэ талаар зөвлөгч Кошкинтэй хоёр удаа уулзавч үр дүн гарсангүй. Зөвлөгч Кошкины хүн зодсон нь хуульд харш гэдгийг хэлж түүний эрхэндээ оруулах гэж бодлоо.

	Энэ тухай яриа үүсэхэд Кошкин зөвлөгч рүү довтлов. «Алдар нэрээ ариун байлгаж, хоншоороо хоолонд дүрээгүй бол биеэрээ хийсэн ганц зүйл юу ч биш. Энэ хэрэг хэний эсрэг хийгдсэнийг мартахгүй байх хэрэгтэй. Та мартаж байх шиг байна. Та урьдаар өөрийнхөө бузар бохироос салж ав л даа. Би тантай адил хүн биш» гэжээ. Ихэмсэг зантай, залуу амбан Ералыд олон түмэнд гаргасан зан авираа дахин давтжээ.

	Ярианы өнгө ийм болоход зөвлөгч хатууран ширүүсэж, өөрийнхөө нэр төрөө бодно гэдгийг мэдүүлжээ.

	Энэ мэтээр эхэлсэн хэрэг явдал өнөөдөр дээр дурдсан байдалд хүргэжээ.

	Кошкин: «Киргизтэй хамт намайг суулгаж чадахгүй» гэж зөвлөгчтэй зөрөлджээ. Өнөөдөр ширүүн алхалсаар орж ирээд ширээний дэргэд суусны учир нь энэ ажээ.

	Тал нутгийг захирагч овжин түшмэдийн зөрүү зан нь өнөөдөр ийнхүү шүүн байцаалгахад хүргэжээ.

	Хөгшин зөвлөгч ажил хэрэгч байдлаар гадна талдаа шударга харагдавч өнөөдөр Абайтай ондоогоор харьцаж байлаа.

	Тавьсан асуултаас нь үзэхэд «Абай гэмтэн биш, гэмтэй хүмүүсийн хамгаалагч нь» гэсэн санаа тод байлаа. 

	Зөвлөгч Абайгаас:

	— Та албаны хүн биш, уездийн дарга Хауменов болон Шохагийн хүү, Сүйнаегийн хүү мэтчлэн албаны хүмүүсийг байцааж болно. Та яагаад энэ хэрэгт оролцсон бэ? Та ямар шалтгаанаар энэ хэрэгт оролцсоноо хэлэгтүн! гэв.

	Абай түргэн хариулав.

	— Намайг ард олон түлхсэн юм. Кошкин хүмүүсийг зодож эхлэхэд олон түмэн надад «оролц» гэж тушаасан юм.

	Түрүүнээс хойш Абайг чөлөөтэй байлгаж байгаад нь уурласан Кошкин зандрангуй маягаар:

	— Та ард олны юу нь бил ээ? Ард олныг төлөөлж ярих эрхийг танд хэн олгосон бэ? Та хаанаас тийм чадал олсон бэ? гэв.

	Абай түүний зандралтаас эмээсэнгүй. Кошкин руу харж ёжтойгоор инээмсэглэн, зөвлөгчид хандаж:

	— Энэ хүн чадал тэнхээний тухай ярьж байна. Түүний дэргэд байсан хуягуудтай адил тэнхээ надад байсангүй. Ардууд ч зэвсэггүй байсан. Гэвч тэр зэвсгээс хүчтэй чадал тэнхээ байна шүү дээ. Балмад амбаны тушаалаас хүчтэй шударга явдал бий. Манайд энэ тухай... гээд хэлмэрчид хандаж: — Энэ санааг минь бүрэн дамжуулаарай гэж хасгаар хэлээд: — Манайд «Хүч чадалдаа бүү найд, шударга үйлдэлдээ найд! Харгислалд бүү авт, шударга үнэний төлөө алтаа ч бүү хайрла» гэсэн үг байдаг юм гэв. Үүнийг өнөөдрийнхөө мэдүүлгийн гол санаа гэж бодлоо.

	Энэ үгийг дамжуулахад Абайн ард сууж байсан Андреев, Лосовский, Михайлов нар бие бие рүүгээ харцгаалаа.

	Байцаалт дуусах дөхөж байв. Балмад амбан, Абай хоёр нүүрэлдэж байгаа мэт харагдана. Тэр хоёр гурван удаа ширүүн үг хаялцав. 

	Амбан:

	— Хунаанбаев чи Кауменовыг хамгаалдаг. Түүний дүү нь дээрэмчин гэхэд Абай:

	— Таны зодох гэж байсан нөхдөө би юуны урьд хамгаалсан юм гэв.

	— Үгүй би итгэхгүй байна. Кауменовыг аврах зорилго тавиад чи будилаан үүсгэсэн.

	— Би үнэнээ хэллээ. Харин Кауменовын тухайд гэвэл би түүнийг ч хамгаална.

	— Тийм үү? Та түүний дээрэмчин дүүг нь ч хамгаалах байлгүй гээд амбан зөвлөгчид хандан, — Хунаанбаевын энэ хариуг онцгой анхаарахыг хүснэ гэв.

	Абай ч зөвлөгчид хандан:

	— Кауменовын дүү оргож явсаар жил гаруй боллоо. Урьд нь хэрэг түвэг хийдэггүй, номхон хүн байсан, оргосноос хойш хэрэг хийдэг боллоо. Өөрсдөө хэл л дээ. Оросын нэг тосгоноос, жишээ нь Семиплатин мужаас гарсан тариачин Оренбург очиж хэрэг хийж гэж бодъё л доо. Харин тариачны нутагт очсон балмад энэ хэргийн улмаас ахлагч, мужийн захирагч нарыг зодож жанчвал та нар зөвшөөрөх үү? Түүнийг дэмжиж хэргэм цолыг нь нэмэгдүүлж өгөх үү? гэв.

	Үүний дараа балмад амбаны: «Хүн амьтныг зодоогүй» гэж гөрдсөн мэдүүлгийн тухай ярихад Абай амбан руу хорсол, жигшилтэйгээр харж:

	— Та чинь харгис балмад төдийгүй, бас худалч хуурамч хүн байх нь ээ. Энгийн хүн худал хэлбэл ичүүргүй хэрэг гэх байх. Ноён хүн худал хэлбэл гэмт хэрэг гэхээс өөр юу гэх вэ? Та хэрэгтэн бол намайг байцааж байгаа маягтай суух нь юу бил ээ? Би их гайхаж байна. Би мэдүүлгээ үүгээр дуусгая. Гэвч Кошкин хүн зодсон нь үнэн. Энэ тухай түшмэл Лосовскийгээс лавлахыг хүснэ! гэв.

	Абай үүгээр үгээ дуусгав. Харин Лосовский амбаныг булзааруулалгүй хүлээлгэв.

	— Хүн зодсон нь үнэн. Кошкин хуулийн эсрэг хэрэг хийсэн. Намайг харсаар байхад хэд хэдэн хүнийг зодуулсан! гэв.

	Кошкин үүний эсрэг Лосовскийтэй барьцах гэсэн маягаар:

	— Нэр төрөө ариун байлгавал тийм хэрэг онц биш. Би нэр төрөө бузарлаж хээл хахууль аваагүй. Гэмт хэргийн эсрэг тэмцсэн юм! гэв.

	Лосовский энэ үгийн хариуд ёжтойгоор инээж: «Одоо ч маргалдаад байх юм үгүй шив дээ» гэсэн маягтай ноёдын зүг харан алгаа дэлгэж мөрөө хавчисхийлээ.

	Албаны хүн биш, энгийн ард Абайн нүүрэнд хэрэлдэж маргалдах ноёдын хувьд эвгүй байв. Абайн хэргийг үүгээр дуусгалаа.

	Энэхүү байцаалтын дараа Абай гянданд ганц хоноод маргааш нь суллагджээ.

	Гэвч Абай гэм буруугүй гэж цагаадаж гарсангүй, «Албан ажлаа явуулж байгаа уездийн дарга Кошкинд зүй бусаар саад хийсэн учир зургаан сар шоронд хоригдоход тэнцэх мянган төгрөгөөр торгосугай» гэж зарлиг буужээ.

	Хаант засгийн албан байгууллагын нэр сүр, Кошкины нэр алдрыг хамгаалахын тулд түүний хэргийг Хунаанбаевынхаас тусад нь шийдвэрлэхээр болжээ.

	Ингээд балмад, харгис, дээрэнгүй амбаныг гэмгүй гэж үзээд түүний хийсэн гэмт хэргийг шударгаар эсэргүүцсэн хүнийг хэрэгтэн болгожээ.

	Энэ тухай Михайлов цагаан толгойттой ярилцахдаа ихээхэн жигшил хорсолтойгоор:

	— Ямар их харгислал вэ? Ард олны номхон байдлыг Кошкинууд дахин ашиглаж, тэднийг зодож жанчиж бай гэсэн үг болох нь ээ! гэв.

	Абай иймэрхүү нууц байдлыг ойлгоогүй учир гяндангаас гарсандаа баярлав.

	Абайн хэргийг үгээр дуусгалаа ч гэсэн ноёд өөр нэг хэргийг ялган авчээ. Энэ нь Ораалбай, Базаралы, Кауминевуудын хэрэг гэж нэрлэгдээд цааш үргэлжлэх болжээ.

	Базаралы нутгийн хошуу захирагч нарын хяналтад оржээ. Ораалбай баригдвал, эсхүл аль нэг хошуунаас түүний тухай хэрэг мэдүүлбэл Базаралы хэрэгт холбогдох болжээ.

	Абайг гяндангаас гарахад гурван зээрд моринд хөллөсөн шинэ сүйх хүлээж байлаа. Тэнд сууж байсан Макиш, Салтанат, Ербол гурав Абайн зүг зэрэг ухасхийв. Макиш, Ербол хоёр Абайтай тэврэлдэв.

	Абай Салтанатыг таньдаггүй байжээ. Энгийн байдлаар мэндлэн гар барилцав. Ербол Салтанатын тухай Абайд хэлээгүй байжээ. «Нэрэлхээд эмэгтэй хүний батлан даалтаас татгалзаж магадгүй» гэж бодоод нуусан аж. Энэ тухайг Макишт хэлсэн байжээ. Макиш дуугүй зогссон Абайд хандаж:

	— Энэ бүсгүйг Салтанат гэдэг юм. Урьд сонссон биз дээ? гэхэд Абай толгойгоо дохилоо.

	Макиш цааш нь өгүүлрүүн:

	— Тэгвэл энэ бүсгүй чиний анд нөхдийн чинь нэгэн байна. Чиний төлөө барьц төлж, чамайг суллуулсан батлан даагч чинь байна гэв.

	Абай гайхахдаа дуугарсангүй. Талархаж байгаа буюу эсхүл нэрэлхэж уурлаж байгаа нь тодорхойгүй аж. Юм асуувал энэ хоёр сэтгэгдлийн аль нэг нь ил гарахаас болгоомжлон дуугарсангүй. Салтанатын гарыг чанга атгаж, гараа элгэндээ тавьж мэхийн ёслоод талархсанаа илэрхийлжээ.

	Салтанатын царай нь улайж доошоо харж зогсоно. Талархлын үг сонсохыг хүссэн бололтой. 

	Макиш Абайн дуугарахгүй байгааг зэмлэсэн маягтай:

	— Абай минь! Чи ч ухаантай сан биш бил үү? Талархлын ганц үг хэлдэггүй чинь юу бил ээ? гэв.

	Абай гараараа дохиж тэргэнд сууя гэв. Хоёр эмэгтэйг суулгаад өөрөө хажууд нь суунгуут:

	— Ганц би ухаантай биш, Салтанат надаас ч ухаантай байна. Хууччуулын хэлдэгчлэн: «Ухаан хүний чимэг, тэвчээр ухаантны шинж» шүү дээ. Би өөр юу хэлэх бил ээ? Тийм биз дээ, Салтанат аа! гэв.

	— Баяр талархлаа ч хумьж барьсан нь дээр. Та зүйтэй ярьж байна! гэж бүсгүй инээмсэглэв.

	Захын хоёр мориныхоо амыг хотын маягаар татаж уясан хөнгөн сүйх хонхоо жингэнүүлэн давхисаар голын цаана байгаа Тинибекийнд хүрч ирлээ.

	Байцаалт нь дууслаа ч гэсэн Абай хотоос явсангүй, удаан байлаа. Өөрөө гяндангаас гармагцаа гэрийнхэндээ мэдээ хүргүүлэхээр Базаралы тэргүүтэй Жигитекийн хүмүүсийг яаралтай буцаав. Ербол, Байгамбет хоёрыг авч үлджээ. Абай Тинибекийнд удаан байсангүй. Голын нөгөө талд байгаа зочломтгой Каримынд байх болжээ.

	Салтанат их тус хүргэснийг Абай сүүлд мэджээ. Салтанат Алдекегийн охин ч гэсэн түүнийг батлан даагчаар авсангүй. Иймээс энэ бүсгүй хотод суудаг «Эсгийчин Дүйсеке» гэж алдаршсан чинээлэг хүнтэй өөрөө очиж уулзаад Абайд батлан даагч болгохоор болжээ. Эсгийчин Дүйсеке нь Салтанатын нагац ажээ. Нөгөө талаар эцгийн нь найз байжээ. Дүйсеке нь аймтгай, хулчгар хүн аж. Нөгөө талаар Тобыктынхныг үзэн яддаг байжээ. Ийм хүнийг Салтанат арай ядан батлан даагч болгохоор зөвшөөрүүлсэн байна. Барьцаанд өгөх мөнгийг Салтанат өөрөө төлөв. Абайг гяндангаас гаргаж авсан Салтанат ёстой эр хүний шинж бүрдсэн бүсгүй байжээ.

	Салтанатын ач тусыг мэдээд Абай их зовжээ. Иймэрхүү ачийг хариулах нь амар хэрэг биш ээ. Абай юу ч атугай Салтанаттай илэн далангүй ярилцаж хамаг үнэнээ дэлгэн тавихаар шийджээ.

	Абайг гяндангаас гарсны маргааш нь Салтанатын бага эх, Макиш, Ербол нар сүйхэнд суугаад голын нөгөө талд байгаа зах, дэлгүүрүүдээр явлаа. Иймд Абай, Салтанат хоёр ганцаараа үлджээ.

	Макиш байшингаа сэрүүн байлгахын тулд цонхондоо хүрэн өнгийн торгоор хөшиг хийжээ. Бүдэг сүүдэр тусаж байгаа энэхүү эд агуурсаар элбэг, гоёмсог байшин нэг талаар сэрүүн, нөгөө талаар хүн амьтан үгүй ажээ. Залуу, бүсгүй хоёр зузаан хөнжил дээр сууж үзэмжтэй дэрэнд тохиолдон дуугүй ширээний дэргэд сууж илэн далангүй яриа дэлгэжээ.

	Абай мартагдашгүй ач тус хүргэсэн бүсгүйд талархал илэрхийлэхэд хоёулхнаа байгаадаа ичиж зовсон Салтанат эхлээд хариу хэлж чадсангүй. Зөвхөн «хэрэггүй» гэсэн маягаар дохижээ. Абайн зүг огцом эргэж урт цагаан хуруунуудаа өргөв.

	Энэ бүсгүй өөрийнхөө хийсэн зүйлийн тухай яриулахыг хүсэхгүй байна уу? Эсхүл «Чамд тус хүргэж, би чамайг аварсан» гэж хэлэх нь залууд ямар нэг үүрэг тохоосон хэрэг болох болов уу гэж эмээж байна уу? Үгүй бол «Би хэлдгээ хэлж, хийдгээ хийсэн, одоо чиний ээлж» гэж бодов уу? Салтанатын бүх үнэний нь хэлүүлэхгүй байж Абай тэсэхгүй нь.

	Тэр хоёрт Баймагамбет мөнгөн саванд айраг хийж авчирлаа. Абай айргаас хийж бүсгүйд өгөнгүүт:

	— Салтанат аа! гэхэд бүсгүйн хонгор сайхан царай нь Абайн зүг эгцлэн харсан боловч хариу хэлсэнгүй. — Эр хүн эр хүнд тус хүргэх явдал бишгүй байдаг. Харин эмэгтэй хүний зүгээс ийм зоригтой тусламж олно гэж би бодоогүй байсан юм. Илэн далангүй ярилцъя л даа. Та үнэнээ хэл л дээ? Та үнэнээ хэлбэл үнэн хариу өгөхөд надад тусална. Та намайг ямар учраас суллахаар шийдсэн бэ?

	Салтанат ч энэ үгийг хүлээсэн ажээ. Гэвч түргэн хариу хэлсэнгүй. Цагаан царай нь духнаас нь эхлээд эрүүдээ хүртэл улайв. Хүнд ээмэг зүүсэн чих нь ч улайлаа. Уртавтар шулуун хамар нь ч улайснаа дорхноо цайв. Булбарай улаан уруул нь чичирхийлнэ.

	Салтанат хариу үгээ бодож суунгуут айргаас нэг балгалаа.

	— Таны зөвшөөрөлгүйгээр, өөр хэний ч зөвлөгөөгүйгээр энэ хэргийг өөрөө л хийсэн юм. Гэвч энэ бол ямар нэг хариу шаардахгүй, чин зүрхнийхээ хүсэл эрмэлзлийн угаас гарсан зүйл гэж бодоорой. Нөгөө талаар «Би хүсээгүй байхад юунд оролцов?» намайг өмгөөлөн хамгаалах өөр хүн байгаагүй гэж үү?» гэж бүү гомдоорой! гэв

	Энэ бүсгүй бүх зүйлийг зөвхөн өөрийнхөө тааллаар хийснийг Абай одоо л ойлголоо. Салтанатын зан авир, ухаан бодол, зориг шийдэмгийд нь талархсаныгаа Абай нууж чадсангүй.

	— Та зөв ярилаа, би энэ үгийг чинь хэзээ ч мартахгүй!.. гэж хэлэнгүүт хаалга онгойлоо.

	Хөдөөгийн хүн бололтой, савхин гуталтай, зандан ташууртай, хар хурганы арьсаар Тобыктын маягаар оёсон малгай өмссөн том биетэй хүн орж ирлээ.

	Тэр хүн бүрэнхийд хэнийг ч таньсангүй. Абай түүнийг таньж мэндлээд:

	— Наашаагаа яв! гэв.

	Саяын хүн аяархан гишгэсээр Абайн дэргэд очоод гараар газар тэмтрэн суугаад энд нэг залуу, нэг бүсгүй байгааг ажиглав. Сэтгэл нь зовж айраг ч ууж чадсангүй. Энэ хүн бол Хулыншахийн хүү, таван сайн эрийн нэг Манас ажээ.

	Манас Улжааны даалгавраар Абайтай уулзахаар иржээ. Энэ үед Абайнхан зусланд гарч хотоос холджээ. Абайн талаар тодорхой мэдээгүй учир эхийн нь сэтгэл их зовжээ. Хот орох хүн амьтангүй зам ганц хоёр хүнд аюултай ажээ. Ийм учраас чадал тэнхээтэй, зоригт эр Манасыг явуулсан байна.

	Манас хүүхэд шуухад, эцэг, эх, төрөл төрөгсөд нь Абайг их л хүсэн мөрөөдөж байгааг хэлэв. «Гянданд ганцаараа зүдэрч байгаа байх» гэж санаа зовж байна гэж хэлэв. Сүүлд нь нэлээд сэхээ авч инээмсэглээд:

	— Сая ирээд хашааны хаалгаар ороход чиний эсэн мэнд байгааг чинь дуулаад их л баярлалаа. Баймагамбет хүнтэй байгаа гэж хорьсон боловч чамайг их санасан учир шууд орж ирлээ. Уучлаарай. Эх эцэг чинь тэнд зовж байхад чи түүнийг тоохгүй байх шив дээ! гэж инээгээд айргаа уулаа.

	Манасын энэ үг Салтанат, Абай хоёрт эвгүй дуулдсан боловч тэр ёсорхож байж чадсангүй. Манас гурван зээрд хөллөсөн сүйх хаалганаас гарч зах руу чиглэхэд энд иржээ. Макишийг зогсоогоод ихэд хөлөрсөн хоёр морио үзүүлж Абайг сураглахаар ирснээ хэлжээ. Абай цагаадаж гараад энд байгааг Макиш хэлж өгчээ. Сүүлд зээрд моринд хөллөсөн шинэ сүйх Салтанатынх гэдгийг дуулаад Абайтай уулзах гэж яарлаа. Байгамбет элдвийн юм ярьсаар түүнийг саатуулсаар байв.

	Манас уурлаж:

	— Тэнд хүн амьтан зовж зүдэрч байдаг. Өдөр шөнөгүй давхисаар би ирлээ. Хүүхэн өвөртлөөд үд хүртэл хэвтдэг нь юу бил ээ? гэж хөдөөгийн бүдүүлэг маяг үзүүлжээ. Тэгээд Абайн суугаа өрөөг тэмтрэн эрж эхэлжээ. Олон өрөөний хаалгыг онгойлгосоор явж энд орж иржээ, Абай Манасыг удаан яриулсангүй:

	— Гяндангаас өчигдөрхөн гарлаа. Одоо л хүн амьтантай уулзаж сууна. Гэртээ хариад миний гэм буруугийн тухай ярилцъя л даа! гэж хэлээд Байгамбетыг дуудаж:

	— Манас ахыгаа зочдын өрөөнд аваачиж зочилцгоо. Унтъя гэвэл ор засаж өг! Тийшээ дагуулаад яв! гэв.

	Байгамбет Манасыг дагуулж гарсны дараа түрүүн тасалсан үгээ залгав.

	— Та намайг бүү гомд гэж байна. Би суллагдсандаа юу гэж гомдох бил ээ? Би тэр тухай бодохгүй байна. Таны хүсэн мөрөөдөх ямар нэгэн зүйл байвал түүнийг биелүүлэхэд чадах чинээгээрээ тус болох сон гэж би бодож байна. Танд тус болж чадалгүй, таныг гомдоовол түүнээс илүү гунигтай зүйл надад байхгүй! гэв.

	Салтанат Абайн хариу талархалд баярласан боловч өөр илүү зүйл хэлэхийг хүссэнгүй.

	— Абай та зөв ярьж байна. Би танд өөрийнхөө бодсоныгоо ярихаа болъё л доо. Өчигдөр анх уулзахад тэвчээртэй байх нь ухаантай хүний шинж гэж хэлсэн байх аа. Одоо хүртэл би тантай биеэрээ уулзаж ярилцаж байгаагүй шүү дээ. Харин таны амнаас гарсан зарим цэцэн үгсийн тухай Макишээс дуулсан. Саяын таны хэлсэн зүйл чинь намайг баярлуулж байна. Та гүн утгатай үг хэлж байна. Харин бид хоёр ганцаараа байгаа боловч эмэгтэй хүн зовлонтой байдаг шүү дээ! гэж инээгээд, — Ингээд салъя л даа. Та зөвшөөрнө үү? гэв.

	Абай бүсгүйг түшиж босгов. Салтанат ээмэг, чимгүүдээ жингэнүүлэн алхалсаар гарч одов. Абай бүсгүйн хойноос удаан харж зогсоод: Зан авир, ухаан санаагаараа ховор тохиолддог хүн байна гэж бодонгуутаа өнөөдөр бүсгүйн дэргэд хэлсэн зарим үгэндээ сэтгэл нь дундуур байв.

	«... Миний төлөө тавьсан Салтанатын анхаарал халамж өнөөгийн хасаг бүсгүйд ховор тохиолдох үзэгдэл юм. Хөнгөмсгийнх биш хүнч чанарын илрэл байна. Сая надтай ганцаараа байхдаа ч ихээхэн буурь суурьтай байж хүмүүжилтэй хүн болохоо харууллаа. Жирийн нэг бүсгүй биш байна» гэж энэ бүсгүйн ариун зан чанарыг хүндэтгэн бодлоо. Абай өөрөө өөртөө хориг тавьж биеэ барихаар бодлоо.

	«Ийм хүнийг хуурах нь зүй бус. Түүний хүсэл бодолд нь үнэнээр хариу хэлэх нь зүйтэй. Амьдралынхаа турш хүндэтгэн дурсдаг анд минь болог!» гэж шийдлээ. 

	Тинибекийнд удаан байсангүй, голын нөгөө талд очлоо.

	Голын нөгөө захад Каримийнд Ербол, Баймагамбет гурав хэд хонов. Абай өдөржингөө ном уншина. Өдөр бүр өглөө Баймагамбетыг дагуулан хотын төвд очно. Ирчис мөрний захад ойролцоо нарийн гудамжинд байгаа хоёр давхар цагаан байшинд очно. Өөрөө мориноосоо буумагцаа Баймагамбетыг буцааж явуулна, эсхүл өөрөө ажлаа дуусаж гартлаа хүлээлгэнэ. Энэ байшинд номын сан байдаг аж.

	Өнөөдөр Баймагамбетыг хүлээлгэчхээд хэрэгтэй номоо авч гарахаар номын санд ороход нарийхан урт уншлагын танхимд хүн дүүрэн сууж байв. Ширээ бүрийг хоёр гурваараа тойрон ном уншицгааж байгаа хүмүүс үзэгдэнэ. Янз бүрийн насны, янз бүрийн хувцастай, эрэгтэй эмэгтэйчүүд, залуучууд, сурагчид, охид хөвгүүд цугларчээ.

	«Хотын алдар цуутай газрын нэг шив дээ» гэж Абай дотроо бодоод урам зоригтой орлоо. Нүүрэндээ атираа суусан, шөвгөр буурал сахалтай, ядуухан байдлаар хувцасласан номын сангийн эрхлэгч Абайг таньдаг учир инээмсэглэн баяртай угтав.

	Танхимын наад захад нь сахлаа имрэн гоёсон, буржгар үстэй, гөлгөр нүүртэй түшмэл сууж байлаа. Дэргэдээ суугаа үсээ буржийлган зассан, гоё хувцастай залуу эмэгтэй рүү инээмсэглэн үе үе мэхэлзэнэ. Энд ч гэсэн сэртэнтэхээ мартаагүй бололтой.

	Тэр залуу номын санд Абайг орж ирэхэд дэргэдээ байгаа ихэмсэг маягийн эмэгтэйд Абайг зааж харуулав. Танхимын доторх бүх хүнд сонстохоор чанга дуугаар бүдүүлэг маягийн шог яриа дэлгэв. Тэр нь том дээл өмсөж, энд байгаа хүмүүсээс ондоогоор хувцасласан хөдөөгийн Абайг доромжилсон агуулгатай байв.

	— Гайхалтай хэрэг байна. Гоголын номын санд хэзээнээс эхэлж тэмээ оруулах болсон бэ? гэж тэр түшмэл хэлэв.

	Энэ үеэр Абай номын санч өвгөнтэй гар барин мэндлээд авах номоо хэлэх гэж байлаа. Саяын бүдүүлэг шог яриаг сонсмогц түшмэлийн зүг огцом эргэж ууртайгаар харлаа. Түшмэлийн дэргэд суугаа хэд хэдэн залуучууд түүнийг дэмжин инээлдэв. Харин нөгөө боловсон маягийн залуу эмэгтэй инээсэнгүй. Тунгалаг цэнхэр нүдээ түшмэлийн зүг эргүүлэн гомдолтойгоор харлаа. Хөмсгөө зангидан залуу хүний бүдүүлэг байдлаас болж нүүр нь улайв. Абайн уур нь түргэн зуур намдаж нөгөө залуугийн зүг хүйтнээр инээмсэглэн агшин зуур хариу хэлэв.

	— Түшмэл минь ээ, энд илжиг сууж байхад тэмээ орж болдоггүй нь юу бил ээ!? гэв.

	Түшмэлийн царай нэг зэвхийрч, нэг улайгаад дуугүй боллоо. Дэргэд нь суугаа эмэгтэй ар тийшээ гэдийн чанга хөхөрснөө Абайн зүг талархалтайгаар ширтэн, нүүрээ дарж мэхийн ёслов. Абайн үгийг сонссон хүмүүс цөм инээлдэв.

	Абай танил өвгөнөөсөө «Русский вестник» сэтгүүлийн нэг дугаарыг гуйв. Номын санч тэр сэтгүүлийг хүн авсан гэж хэлтэл тэдний дэргэд дунд хэрийн нуруутай, өргөн духтай, өтгөн хар сахалтай хүн ирж зогслоо. Тэрээр Абайг орж ирснээс эхлэн номын санд ховор үзэгддэг хөдөө нутгийн хүнийг ажиглан ширтэж суусан аж. Абай болон хөнгөмсөг зантай түшмэлийн хооронд болсон саяын зөрөлдөөнийг ч дуулав. 

	Тэр хүн Абайд ойртож ирээд:

	— «Русский вестник» надад байгаа. Би уншиж гүйцлээ. Танд өгч болно. Та түүгээр яах нь вэ, юуг нь унших гэсэн бэ? гэж асуулаа.

	— Сэтгүүлд Толстойн шинэ роман хэвлэгдсэн гэнэ лээ. Түүнийг унших гэсэн юм гэж Абай хариу хэлэв.

	— Та Толстойг мэддэг үү? Яагаад зөвхөн түүнийг унших гээ вэ? гэлээ.

	Абай энэ хүний зүг сая эргэж харлаа. Өөрийг нь шалгааж байгаа тэр хүн нүүр царай, байдал төлөвөөрөө томоотой, буурьтай хүн болохыг нь ажиж талархалтайгаар инээмсэглэн мэхийн ёслоод:

	— Урьд Толстойн зохиолуудыг бага уншсан. Оросын суут мэргэн ухаант хүн гэж дуулсан. Тиймэрхүү мэргэн ухаантай хүн юу зааж сургадгийг нь мэдэх гэсэн юм гэв.

	Абайн шинэ танил нь сэтгүүлийг өгөнгүүт:

	— Таны хүсэл зориг чинь сайн байна. Үүнээс түрүүнд би таныг мужийн захиргаанд нэг удаа үзсэн юм аа. Гэвч тийм ч зугаатай уулзалт биш байсан. Би таныг урьд ч мэддэг байсан. Өнөөдөр энд тантай дайралдсан маань надад сайхан сэтгэгдэл төрүүллээ гээд өөрийгөө Михайлов Евгений Петровик гэж танилцуулаад Абай руу гар сунгав.

	Абай түүний гарыг чанга атгаж:

	— Би Ибрагим Хунаанбаев байна. Би таныг сайн танина. Нөхөд тань надад таны тухай олонтоо ярьсан юм. Тантай танилцсандаа баяртай байна! гэв.

	Тэр хоёр номын сангаас гараад Ирчисийн дагуу гудамжаар уруудан явлаа Абай дээлээ нөмрөөд ташуур малгай хоёроо ардаа барьжээ. Хоёулаа аажуухан алхалж ярилцсаар явна. Абай «Нэг оростой ярилцах гэж гудамжаар явган явааг нь» эвгүй гэж бодсон Баймагамбет тэдний хойноос морьтой дагаж явлаа. Тэд явсаар байгаад голын эрэгт байгаа тээрмийн дэргэдэх цагаан байшинд хүрч ирлээ. 

	Михайлов гадна хаалгыг нээгээд:

	— Манайд ороорой. Би тантай ярилцахыг хүсэж байна! гэв.

	Баймагамбет Абай энд удна гэдгийг мэдээд Абайн морийг хөтлөн буцаж явлаа. 

	Олон тасалгаатай байшингийн гадаа хаалганд ойр, гэгээтэй нэг тасалгаанд Михайлов ганцаараа суудаг ажээ.

	Абай өдөржингөө Михайловын дэргэд байж түүнтэй ярилцсандаа их л баяртай байв.

	Олон шалтгаанаас болж Михайлов Абайн анхаарлыг онцгой татлаа. Абайн үргэлж ярилцан, зөвлөгөө авч байдаг найз нөхөр нь өмгөөлөгч Андреев энэ хүний тухай түүнд тодорхой ярьжээ. Семей хотод байгаа орос хүмүүсийн доторх хамгийн гүн сэтгэгч, хүнлэг боловсон хүн гэж Андреев хэлжээ. Андреевийн яриагаар бол Михайлов Петербург, Москва ба орос орны гадна дотно байгаа тэр үеийн тэргүүний сэтгэгч хүмүүсийн нөлөөгөөр хүмүүжсэн хүн юм. Өөрийнхөө амьдралыг ард түмэн, нийгмийн тусын тулд хөдөлмөрлөхөд зориулжээ. Ийм замаар замнасан түүнийг Хаант засаг, ноёд түшмэд гэм буруутай хүн гэж бага наснаас нь ял шийтгэл оногдуулсан аж. Хоригдож, цөлөгдөж явсан хүн. Гэвч тэрхүү тэмцлийн замд «мөрдүүлж мушгиуллаа» гэж гутарч гуньж явсангүй. Хоригдох цөлөгдөх үедээ тэргүүний хүмүүстэй олонтоо дайралдаж урьдахаасаа илүү хүмүүжил боловсрол олж мэргэн ухаантай хүний зэрэгт хүрсэн юм. Цаг үе нь болоход нэг улс түмний жолоодогч болох тавилантай хүн. Төрсөн ард түмнийхээ бүхий л сайн чанарыг биедээ шингээсэн юм гэж Андреев хэлжээ.

	Андреевийн ярьсан Михайловтой Абай нүүр учран ярилцав. Михайлов ямар ямар ном уншсаныг нь Абайгаас лавлаад биеэ дааж суралцахын сайн талыг ч, бэрхшээлтэй талыг ч гаргаж ярилаа. Түүний ярьсан зүйл шавийнхаа онцлогийг анддаггүй багшийн үгтэй адил Абайн сэтгэлд сайн хоногшив. 

	Абай тоглонгуй маягаар:

	— Миний замд тохиолдох бэрхшээлийг та сайн тааварлаж байна. Таныг их зүйл мэддэг гарын дүйтэй бариачтай жишиж болно. Бэртсэн газрыг олоод зөөлөн гараараа илэхтэй адил санагдаж байна. Миний сэтгэлийн уй гашууг бодож олоогүй үгээр минь та ярьж байна! гэв.

	Эдгээр зүйлийг Абай Михайловт оросоор ярихад нэлээд түгдэрч, бодлогошрон байв.

	Түүнийг түгдрэхэд Михайлов оросоор хэлж байгаа зүйлийн цаадах утгыг нь түргэн зуур ухаарч инээд алдав.

	— Таны жишиж байгаа чинь зөв. Онож байна. Та нэг зүйлийг нөгөөтэй зэрэгцүүлэхэд агшин зуур, сонин жишээ олдгийг би ажигласан. Таны Кошкинтай хийсэн заргаас би үүнийг ажигласан юм! гэв.

	Өөрийг нь байцаахад Михайлов суулцсаныг Абай сая мэдлээ. Кошкин мэтийн түшмэл хасгийн ард түмнийг ихэмсэг дээрэнгүй зангаар авирладгийг Абай гомдол мэдүүлэн хэлэхэд Михайлов түшмэдийн зан авирыг ойлгодоггүй гэнэн байдлыг нь хэлж өглөө.

	— Түшмэд Оросын ард түмний амьдралд шигдсэн хортой, бузар хүмүүс гэдгийг та яаж мэдэх вэ? Тэр гэртээ байгаа Петербургээс эхлэн танай Семипалатин хүртэл цөмөөрөө нэг хэвд хийсэн юм шиг ижил хүмүүс юм! гээд загнав.

	— Та тэдний ажил үйлдлийг бүрэн ойлгож чадахгүй. Кошкинтой дахин дахин тулалдаж, жил болгонд сар хагасаар шоронд суухгүйгээр тэдний зан авирыг мэдэхэд хэцүү. Тэднийг удам судраар нь амархан таньж, мэдэх замыг би танд зааж өгье. Тэднийг үхлүүт болтол нь шоолж хувь заяаг нь шийдчихсэн Сальтыков-Щедрин мэтийн зохиолчид бий. Түүнийг унш. Тэгвэл өөрөө дайралдаж явсан бүхий л түшмэдийн зан авир, төлөв байдлыг нь ойлгох болно! гэв.

	Түшмэд цөмөөрөө муу гэдэгт Абай эргэлзэв. Өөрөө энэ талаар өөр ойлголттой байжээ. «Хүмүүс цөм адилгүй. Хүний таван хуруу ч ижил биш, түшмэд ч тийм байлгүй» гэж боддог байсан. Энэ бодлоо Михайловт хэлэхэд тэрээр толгойгоо сэгсрэн Абайг өршөөнгүй маягаар харж инээв.

	— Хунаанбаев найз минь, та гэнэн байна. Дээд доод түшмэд, хөгшин, залуу түшмэд цөм ижил.

	Абай түүнийг зөвшөөрөхгүй, ойлгохгүй байгааг мэдээд жишээ гаргаж хэлэв.

	— Яагаад ижил вэ гэвэл тэд нэг газрын шороонд суулгасан нэг л янзын үр шиг юм. Тэднийг тарьж боловсруулж байгаа гар ч ган. Тэр бол өнөөдрийн хаант засаг гэдэг журам дэглэм юм! гээд цааш нь гүнзгийрэхийг хүсэлгүй зогсов.

	Абай Михайловын санааг сая ойлгосон бололтой. Гэвч өөрийнхөө танил хүмүүсийн цөмөөс нь ондоогоор ярьж байгаа ухаалаг найзыгаа цааш нь яриулахыг хүсэж бас л үл зөвшөөрөх байдал үзүүлэв.

	— Таны саяын хэлдэгт чинь үнэмшиж байна. Гэвч түшмэдийн дотор Лосовский шиг хүмүүс ч бий шүү дээ. Тэр эртүүрийн явдалд шударга байдал гаргасан шүү дээ?! гэхэд Михайлов бас л Абайн санаанд ороогүй зүйлийг хэлэв.

	— Кошкин муу хүн гээд Лосовскийг сайн гэж байх шив дээ. Кошкин шиг хүмүүс цөөн, түшмэд цөм Лосовский шиг бол бүх хэрэг шударгаар явна гэж бодож байна уу даа?

	— Тийм ээ. Тэгэх л байх.

	— Лосовский үзтэл ашигтай зүйл хийлээ. Тэр гэрч болоогүй сэн бол хэрэг явдал муу тийшээ хандах байсан сан. Иймд сайн түшмэл биш гэх үү, гэж бодож байна уу, тийм үү?

	— Тийм ээ, ашгийг нь та нүдээр үзсэн шүү дээ.

	— Тийм ээ, тэгэхэд ашигтай зүйл хийсэн. Тиймэрхүү яльгүй ашигтай зүйлийг одоо ч хийх байх. Тэр нь ард түмний ашиг тусад, шударга үнэнд зохицож байвал цаашид ч ашиглах нь зүйтэй. Лосовский шиг хүмүүсийн тиймэрхүү зан авирыг нь олны эрх ашигт ашиглаж болохгүй гэж би танд хэлэхгүй. Ашиглах ч хэрэгтэй, нөгөө талаар түүний учрыг ойлгож явах хэрэгтэй гэж хэлэх байна.

	— Ямар учиртай юм бэ?

	— Учир бий. Учрыг нь мэдье гэвэл хэлж өгье. Лосовский бол олон түшмэдийн дунд байгаа цагаан хэрээ юм гээд Абайг ширтэв. 

	Энэ үгийг нь Абай ойлгосонгүй. Михайлов тайлбарлан ярив. 

	— Орост иймэрхүү зүйр үг бий. Олон хар хэрээний дотор ганц цагаан хэрээ байдаг гэж хэлдэг юм. Өнгө зүсийг нь хараад түүнийг хэрээ биш, онцгой шувуу гэж битгий бодоорой. Гадаа байдлаараа хүний нүд хуурсан мөн л аанай хэрээ юм. Тэгэхээр хэрээний амьдралаар л амьдардаг юм гэв.

	Абай Михайловын санааг ойлгоод хасгийн нэг зүйр үгийг хэлэв.

	— Манайд «Хэрээ хэрээнийхээ нүдийг тоншдоггүй» гэж хэлэлцдэг юм! гэв.

	Михайлов сэтгэл нь ханасан байдлаар чанга чанга инээв. Одоо урьдахаас ч илэн далангүй болж дараагийн яриагаа эхлэв.

	— Би танд үнэнийг нь хэлье л дээ. Уг чанартаа хэрээ болохоор хүнийг хууралгүй, хэрээ хэвээр байх нь дээр. Хэрээний ачаар ард олны амьдрал сайжрахгүй. Тэгвэл Лосовский «Цагаан хэрээ» болж таны саяын хэлсэнчлэн таныг бүү хуураг. «Түшмэл бүхэн ийм байвал хэрэг бүтлээ» гэж бүү хэлүүлэг. Хуурамч итгэл төрүүлснээс үнэн мөнөөрөө байх нь дээр. Тэдний жигшүүрт нүүр царайг нь ард олон тэр хэвээр нь тусгаж мэдэх нь зүйтэй. Лосовский өөрийнхөө дутуу хагас, сэжиглэлтэй ач тусаараа хуурамч итгэл төрүүлнэ. Хаант засаг гэж нэрлэгдэх хэрээнүүдийн жинхэнэ нүүр царай, үнэн байдлыг нь ард түмэн түргэн ойлгоход саад хийнэ гэв.

	Абай түүний хэлснийг бүрэн ойлгов. Урьд өмнө сонсож яваагүй энэрэлт зөвлөгөөг сэтгэл хангалуун хүлээж авлаа.

	Өөрт нь итгэж, үнэнээ хэлж байгаа Михайловт талархал илэрхийлж:

	— Та урьд миний үзэж хараагүй ертөнцийн захыг нь цухуйлгаж өглөө. Надад их итгэл үзүүллээ. Таны хэлснээс би их л хичээл сургамж олж авлаа шүү! гэв.

	Михайлов Абайн мөрийг нь алгадаж, итгэл найдвар үнэн санаагаа илэрхийлэв.

	— Зөвхөн надаас суралцахаар хязгаарлаж болохгүй. Надаас ч ухаантай оросын сэтгэгчид бий. Тэднээс сурах нь зүйтэй. Би тийм хүмүүсийн номыг танд өгч байя. Хэрэв та зөвшөөрвөл би үүнээс хойш таны бие дааж суралдахад чинь тусалъя. Таны сурах эрмэлзэл чинь сайн байна. Танайханд боловсролтой хүмүүс цөөхөн. Та их зүйлийг сурч олон зүйлийг мэдэх хэрэгтэй. Энэ талаар орос ном их тус хүргэнэ. Итгэлт нөхөр чинь болно! гэв. Абай Михайловын анхаарал халамжид хязгааргүй их талархав.

	— Намайг учруулсан хувь заяандаа би их талархаж байна. Надад туслахаар амласан чинь миний хувьд ёстой анд нөхрийн хэрэг байна! гэв.

	Үүнээс хойш гурван хоног тутам Абай Михайловынд очдог боллоо. Тэд одоо хөдөө нутгийн амьдрал, гачигдал зовлонгийн талаар ч яриа дэлгэв. Нэг удаа Михайлов Ералыд болсон хэрүүл маргааны уг үндсийг мэдэхийг эрмэлзэв. Оргож яваа Ораалбайн тухай ч лавлав.

	Абай түүний байдлыг Михайловт тодорхой ярьж өглөө. Ораалбай, Керимбала хоёрын дурлал, хоёр залуугийн туулсан зовлон зүдүүр зэргийг харамсалтайгаар ярив. Тэрхүү хэрцгий балмад авирлалтын улмаас Керимбала үхсэн тухай ярилаа. Ораалбайд мал хөрөнгө ч үгүй, түшиж дэмжих хүн ч байхгүй учир ганцаараа тэнэж алга болсон тухай ярьжээ. Тэр хоёр залуу үеийн нөхдөөсөө илүү чадвартай, сайн дуучид болохыг нь бас ярилаа. Янаг амрагийн шархнаас болж Ораалбай хорсол заналын туйлд хүрснийг Абай үе үе харамсан боддог байжээ. Тэрхүү бодол саналаа өөр хүнд хэлэлгүй, нууц авч явдаг байснаа өнөөдөр Михайловт илэн далангүй хэлж өглөө. Ярианыхаа эцэст Ораалбай олонд үлгэр дуурайл болохуйц, нэр төрөө боддог, зориг золбоотой эр гэж үнэлэв.

	— Өнөөдөр түүнийг дээрэмчин гэж нэрлэж байна. Гэвч тэр ноёдоос хулгайч дээрэмчин нэр авлаа ч гэсэн ард түмэн шударга хэргийн төлөө яваа сайн эр гэж үздэг. Иймэрхүү хорсол заналаас болж дээрэмчний замд орсон хүмүүс оросын түүхэнд ч бий гэж би дуулсан. Эд бол ноёдын харгислалын эсрэг тэмцэгч, эрэлхэг зоригт эрчүүд биш үү? Би чадах ядахаараа тэднийг өмгөөлөгч хамгаалагч болъё гэж бодож байна. Та юу гэж үзэх вэ? гэв.

	Михайлов эдгээр яриаг сонсохдоо Абайг ширтэн суугаад нэлээд дуугүй суулаа.

	— Та нэг сонин туульс ярив шив дээ. Хэрэв зохиолч хүн бол таны ярьснаас нэг ном бичнэ биз. Харин амьдрал, нийгэм, олон түмний талаас нь аваад үзвэл энэ нь олонд дуурайл болохуйц өргөн дардан зам биш.

	Энэ яриагаараа Михайлов Абайн бодсоноос гүнзгий бодож сэтгэдгээ харуулав. Абай өөрийнхөө эцэг Хунаанбайгаас эхлэн жирийн хасаг хүмүүсийн хэнээс нь ч дутахгүй гэж өөрийгөө үздэг байсан юм. Өмгөөлөгч Андреев мэтийн хүмүүс номын мэдлэгээр өөрөөс нь илүү. Харин амьдралын талаарх төсөөлөл, зарга маргаан явуулахад Абайгаас тийм ч давуу биш байдаг байсан юм.

	Харин Михайлов урьд өмнө үзсэн хүмүүсийн доторх мэргэн ухаантай, далайцтай нь гэж Абай бодлоо.

	Ораалбайн тухай ярианы дараа Ералыд болсон самуурлын үеэр гаргасан өөрийнхөө зан авирын талаар Михайловын үнэлэлтийг сонсохыг хүслээ. Олон түмнийг хойноосоо дагуулан балмад амбантай ширүүн тулалдсаныгаа яриад энэ талаар юу гэж боддогийг нь асуухад Михайлов түгдэрсэнгүй,

	— Та Кошкиныг сайн ухааруулсан байна. Ялангуяа олныг дагуулан, бүх баримт сэлтийг цуглуулан, цагийг нь олж зөв шийтгэсэн байна. Туршлагатай хүний сайн зохион байгуулсан тэмцэл гэж би үзэж байна. Таны хийсэн хэрэг Ораалбайнхаас хөнгөн гэж үү? Энэ асуудлыг хүнд гэмт хэрэг болгон амархан хувиргаж болох байсан. Гэвч таны талын гэрч баримт чадалтай болжээ. Нөгөө талаар танай ард түмэн нэгдэлтэй юм байна гэж би бодлоо! гэв.

	Өнөөдрийн уулзалтад Михайлов муж ба уездын захиргааны зарим хэрэг явдлыг Абайд сонирхуулан ярилаа. Кошкин Семейн амбанаас бууж Оскеменд амбан болжээ. Түүний оронд Семейн амбанаар зөвлөгч Лосовский томилогджээ. Тэр бол Абайг үнэлэн үздэг, шударга түшмэл ажээ. Мужийн захиргаанаас удахгүй хөдөө гарч Кошкины явуулж чадаагүй хошууны сонгуулийг дахин явуулахыг Лосовскийд даалгасан ажээ. Абайн хошуу Чингис ба зэргэлдээ Кокше, Кызымолад дахин сонгууль явуулах ажээ.

	Михайлов үүнийг Абайд мэдэгдэхийн хамт Лосовскийтэй хамт хөдөө гарах нь зүйтэй гэж үзжээ. Олон түмэнд таатай хүмүүсийг сонгуулах нь зүйтэй гэж үзсэн байна.

	Михайловын энэ зөвлөгөө нь ёстой дотнын нөхөрлөлийн гэрч байлаа. Өөрөө сэтгэл нь зовж хувь заяаны нь төлөө үргэлж бодлого болж явдаг Абайн ард түмнийг одоо Михайлов анхааран халамжлах болсон ажээ.

	Удахгүй Абай Андреевтэй ярилцан түүгээр дамжуулан Лосовскийтэй уулзжээ. Амбан сонгуулиар явахад Абай хамт явахаар болжээ. Лосовский ч гэсэн Андрееваар дамжуулан Абайд хамт явахыг зөвлөсөн юм. Абай номын сан, Михайлов хоёрын хооронд холхисоор дахин сар гаруй болов. Одоо Ербол Баймагамбет хоёр нутгаа санаснаа бага ярьж хотын бүгчим халуун, шороо тоосыг нь ч багахан хараадаг болжээ.

	Абай ихэнх цагаа эрдэм номд шунасаар голын нөгөө захад Каримийнд өнгөрөөдөг боловч Ербол, Баймагамбет хоёр түүнийг хааяа Танибекийнд дагуулж ирдэг байлаа. Салтанат одоо хүртэл яваагүй, эхтэйгээ хамт энд байжээ. Абай тэрхүү залуу бүсгүйтэй Макишийн гэрт хоёр дахь удаагаа уулзав. Салтанатын эх ба Макиш хоёрыг хөрш айлууд урьсан тул Салтанат ганцаараа байжээ. Ербол үүнийг мэдээд Абайг дагуулж ирсэн үү, эсхүл тэгж таарсан уу, юу ч гэсэн Абай Салтанаттай хоёулхнаа байж илэн далангүй ярилцах завшаан тохиолдсон аж.

	Цонхны урд хэсэгт дэвссэн хивс зузаан хөнжил дээр хоёулаа зэрэгцэн суугаад удаан ярилцжээ. Ербол Баймагамбет хоёр энэ хоёрыг хамгаалж байгаа аятай бусад хүмүүсийг энд оруулахгүй, тасалгаануудад байлгав. Абай энэ бүсгүйтэй хамт байгаасай гэж Ербол чин зүрхнээсээ хүсдэг ажээ.

	Абай нөхрийнхөө санааг мэдсэн боловч үүний урьд болсон уулзалтын дараа өөрөө өөртөө хориг тавьсан бодлоосоо няцаагүй байжээ. Тасалгааг өтгөн сүүдэр нөмөрч оройн цагийн намуухан салхи цонхны хөшгийг үл мэдэгдэм хөдөлгөнө. Хоёр залуу лаа асаахыг хүссэнгүй. Гадаа яваа хүмүүс цонхны өмнүүр суугаа энэ хоёрыг ажихааргүй бүрэнхий боллоо. Абай цонхны хөшгийг ярж өндөр орны толгой дээр тавив. Сарны шар өнгөтэй хурц гэрэл тасалгаанд орж бүсгүйн ягаахан нүүрийг туяаруулна. Абай бүсгүйн эгц урдаас харан сууж байлаа. Түүний шулуун хамар, гялалзсан том нүд, нарийхан урт хөмсгийг нь сар гэрэлтүүлнэ. Нар салхинд гандаагүй атираа суугаагүй тэгш цагаан духанд нь сарны гэрэл тусжээ.

	Бүсгүй өнөөдөр залууг хэзээний танил мэт дотно үзэж яриаг өөрөө эхэлжээ. Тэрээр Абайн гэр орны байдал, эхнэр хүүхдийн нь тухай асуув. Абай хотод удаан байсан учраас гэр орныхон санаж байгаа тухай, тэгж санах нь ч зүйн хэрэг болохыг Абайд эв зүйг нь олж сануулав.

	Абай дотнын хань Айгеримээ санаж байгаагаа нуусангүй. Энэ тухай товч ярьж хүүхдүүдээ ч ярилаа. Айгеримтэй суух гэж нэлээд зовж зүдэрснээ ч хэлжээ. Өнөөдрийн амьдрал, цаашдын зорилгын тухай Абай Салтанатаас асуув. Энэ бүсгүй өнөөдөр өөрийнхөө бодож санаснаа Абайгаас нуухгүй гэж шийджээ. Гэзгийнхээ торгон туузыг урт цагаан гараараа нэг задалж, нэг сүлжиж суугаад Абайд хамаг нууцаа дэлгэв. Торомгорхон нүд нь заримдаа гялалзан, заримдаа үл мэдэг анивчлан сэтгэлийн нь хөдөлгөөнийг илэрхийлнэ. Бусад хүмүүсээс онцлон үздэг энэ хүнд Салтанат их л итгэж байгаа нь тодорхой аж. Салтанат одоо болтол дэлгэж задруулаагүй сэтгэлийнхээ нууцыг их л гунигтайгаар тайлна.

	— Би чөлөөтэй, чөлөөгүй гянданд хоригдсон хүн. Намайг Салтанат гэдэг. Дураараа явдаг, үүнийг олонх хүмүүс ойлгодоггүй. Ёстой дураараа дургиж яваа эрх хүн шиг юм. Чөлөөтэй гяндан гэж үүнийг хэлдэг байх. Манай нутагт дасаагүй шонхор бүргэдийг урт уяагаар нисгэдэгтэй би адил юм. Маргааш нэг хүний хамжлага болж хувирах гэж байна. Энэ намар нөхөр болох хүн ирэх учиртай. Ямар хүн, ямархуу байдал төлөвийн хүн болохыг мэдээгүй. Хасгийн дотор уй гашууд автсан бүсгүй цөөн биш шүү дээ. «Би түүнд дургүй, өөр хэнд өгсөн ч дургүйцэхгүй, намайг энэ хүнээс авраач» гэж эжийгээрээ, бага эжийгээрээ аавдаа хоёр удаа хэлүүлсэн боловч зөвшөөрсөнгүй. Би аав ээжийн ганц охин нь юм. Намайг их л эрх танхи өсгөсөн эх эцэгтээ би хайртай. Өөр асуудлаар намайг ер хориглож байгаагүй. Харин гашуун зовлонд учирч гэрээ гяндан мэт санах боллоо. Ирээдүйгээ бодоход бүр ой гутмаар байдаг юм. «Бурхан минь намайг зовлон зүдүүрт учруулснаас намайг ав л даа, би гомдохгүй» гэж заримдаа шөнөжингөө уйлдаг юм, гэж хэлээд нарийхан хуруугаараа духаа тулж, нулимсаа алчуураар арчлаа.

	Хэсэг дуугүй сууснаа толгойгоо өндийлгөн Абайг эгц ширтэн үргэлжлэн ярихад хоолой нь хатаж чичирч байв. 

	Нэлээд шулуун маягаар өгүүлрүүн,

	— Абай та үеийн хүн болохоор залуу хүний сэтгэл санааг мэдэх ёстой. Миний оронд хасгийн өөр бүсгүй байсан сан бол: «ирээдүй ч яах вэ, залуу насныхаа жаргалыг эдэлье, юунаас ч буцахгүй» гэж бодоод уур хилэнгээс болж хөнгөн шингэн явдлыг үйлдэх биз. Аз дутахад би тэгж ч чадамгүй юм. Энэ бол өөртөө тавьсан хориг, миний сэтгэлийн гүнд байгаа нууц зүйл юм. Ирээдүйгээсээ айж болгоомжлох маань их хүчтэй учир ямар ч баяр хөөр боллоо ч би үнэн санаанаасаа баярлаж чадахгүй юм. Хэдхэн өдрийн дараа намайг залчих нэг аюултай гяндан юм уу, эсхүл харанхуй ертөнц байгаа мэт надад санагддаг юм. Могойд ороолгосон болжмор адил дэвж байгаад тэрхүү гянданд ойчих мэт надад санагддаг юм. Заримдаа сэтгэл онгойж ямар нэг залуу хүнд ойртмогцоо агшин зуур татгалзан буцдаг юм! гэв.

	Бүсгүй нэг санаагаа үүгээр дуусгав: Тэр хоёр хэсэг зуур дуугүй болов. Өөрийнхөө байдлыг иймэрхүү цэцэн мэргэнээр илтгэхийг Абай урьд өмнө ер сонсоогүй ажээ. Гагцхүү нэг орос номд ариун шударга нэг хүн өөрийнхөө бүх нууцаа дэлгэж яриад «Энэ бол миний сургаал юм» гэж хэлснийг уншсан байжээ. Олонд хэлдэггүй, гагцхүү үхлийн өмнө ганц удаа хэлэх учиртай сэтгэл санааны ариун үнэн л ийм байх ёстой. Абай, мэхийн ёслоод бүсгүйн халуун, зөөлөн хөлөрсөн хоёр гарыг зөөлнөөр атгаж нүүрэндээ наагаад хурууны нь үзүүрийг үнсэв. Хүүхэн гараа аажуухан татаж авлаа. 

	Абай чин сэтгэлээсээ хүүхний уй гашууг хуваалцан суув.

	— Хүндэт Салтанат аа! Одоо хүртэлх амьдралдаа иймэрхүү уй гашуутай, хүний сэтгэлээс хэзээ ч үл гарах яриаг ер сонсож яваагүй юм. Үнэн юманд үнэнээр хариу хэлэхээс өөр аргагүй юм. Үнэнээ хэлэхгүй бол маш их нүгэл хийх болно. Би ч өөрийнхөө хамаг нууцаа илэн далангүй танд илтгэе гэж бодож байна! гэв.

	Бүсгүй аажуухан хөдөлж, бүх биеэрээ ч, нүүрээрээ ч хархүүд ойртон мэхийв. Үүгээрээ өнөөдөр Абайн чин сэтгэлийн үгийг яриулахыг хүсэж байгаагаа илэрхийлжээ. 

	Абай урт яриагаа эхлэв.

	— Салтанат та. сэтгэлгүй хүнтэй дэр холбохын зовлонг эдэлжээ. Харин энэ насандаа мартамгүй нэг зовлонгоо хэлбэл тэр маань хайр дурлалын зовлон байсан юм. Одоо хүртэл санаанаас гардаггүй, мартагдашгүй нэг зовлонг эдэлсэн юм. Тэр бол дурласан хоёр хүний цөөн хоногийн янагийн амьдрал бөгөөд сартай адил шингэж алга болсон тийм амьдрал байсан юм. Миний хайртай хүн бол Тогжан байсан билээ. Түүнээс салсаар удаж байгаа боловч одоо хүртэл түүний уруулаа хөдөлгөсөн өчүүхэн инээд нь хүртэл нүдэнд минь харагдаад байдаг юм. Олон удаагийн уулзалтад ярилцсан баяртай, гунигтай үгс цусаар бичсэн номтой адил зүрхэнд минь хадгалаастай байна. Тогжанаас салаад гашуудан зовж байхад зохиосон нэг гунигт дуу маань таны сонорт хүрчээ. Танд их таалагдсан гэж Макиш хэлсэн юм сан гэв.

	Абай Салтанатын хүсэлтээр «Гунигт сэтгэл маань онгойхгүй» гэдэг дуугаа дуулав. Бүсгүй үе үе толгой дохин нүдээ анивчин чагнаж суув. Алтан ээмэгний нь хэсэг бүхэн «Бид мэднэ, бид гэрчилнэ, бид сонссон юм» гэх шиг жингэнэнэ. 

	Абай яриагаа үргэлжлүүлэн:

	— Зүрхнийхээ угаас дурлаагүй нэг хүнтэй суув. Хэдэн хүүхдийн эцэг ч боллоо. Гэвч гуниг гутрал маань арилсангүй. Тогжаныг бодож түүнийг зүүдэндээ үзэж хэвтсэн нэг өдөр Тогжантай адил нэг бүсгүй Тогжаны дуулдаг дууг дуулж ирээд намайг сэрээв. Намайг сэрээгээд тайтгарууллаа. Тэр хүн миний хамаг чимэг минь болж, дуулдаг дуу маань боллоо. Бүх амьдрал маань, түшиг тулгуур маань тэр хүн боллоо. Одоо бусдын боддогоор ямар ч шалтгаангүй энэ хотод удаан байлаа ч гэсэн Айгеримээ ихээхэн санаж байна! гэв.

	Абай ингэж хэлээд зогсов.

	Салтанат нүүрээ буруулан, доош харж Абайд мэхийн ёслоод талархаж байгаагаа илэрхийлэв. Тэр хоёрын удаан үргэлжилсэн ярианы өнгө нь дүйцгээв. Үүнээс илүү үг яриа хэрэгтэй байв. Бүхий л сэтгэл зүрхээ ганцаарт нь зориулахгүй бол энэ бүсгүй тайтгарч чадахгүй. Харин хөнгөн шингэн зан гаргаж Айгеримийг хуурч Салатанатад хагас дутуу амлалт өгөхийг Абай хүссэнгүй. Хасгийн нийгэмд байдаггүй заншлыг сэдэж Абайг шоронгоос гаргасан хүн Салтанат ажээ. Ийм учраас Абай хөдөөгийн харчуултай адил авирлахгүй өөрийнхөө ухаалаг шинжээрээ өөрөө өөрийгөө хоригложээ.

	Хоёулаа зүрхнийхээ үг ярилцахаа больжээ. Салтанат их ухаан зарж биеэ бариад Абайд сайн анд нөхрийн ёсоор дахин нэг хүсэлт тавив. Дэргэдээ байгаа домборыг авч өгөөд

	— Тэр дуугаа та аяархан дуулж өгөөч, гэв

	Абай татгалзсангүй. «Гунигт сэтгэл маань онгойдоггүйг» Тогжанд зориулсан үгээр нь дуулж өглөө. Түүний дараагаар дууны аяыг өөрчлөлгүй, өнөөдрийн уулзалтын тухай дуу дуулав.

	Эелдэг зөөлнөөр эхэлж хурц үгсээр уянгалуулан эхлэв. Сарны гэгээн гэрэлд царайлаг бүсгүй, итгэлт анд нөхөртөө нууцаа дэлгэв. Бүсгүйн хэлсэн нь хэзээ ч мартагдахгүй. Дуучин түүнийг үеийн үед дуулж байх болно. Анд найзын чинь зүрх чамайг мартахгүй, үүрд хадгална. Чамаас салж одлоо ч гэсэн чи хархүүгийн зүрх сэтгэлд үргэлж хадгалагдана, чамайг үргэлж мөрөөдсөөр байх болно. Нууцыг чинь задлахгүй. Зүрхэндээ бадмаараг мэт хадгална. Тэр нь өөрийнхөө чанар чансаагаа хэзээ ч алдахгүй... гэхчлэн дуулав. Их хурц шинэ үгс цуварна.

	Урд өрөөнд эдний байр байдлыг соргогоор ажиж суусан Ербол Абайн дуу гармагц Баймагамбетаар лаа асаалган барьсаар Абай дуулж дуусах үеэр орж ирлээ.

	Түрүүн Ерболыг гараад явахад Абай бүсгүй хоёрын цонхны урдуур сууж байсан байдал тэр хэвээр байжээ. Абай намуухан дуугаар дуулна. Нүүрэнд нь Ерболд мэдэгдэхүйц өөрчлөлт гарсангүй. Ербол хаалгаар оронгуут хоёр залууг анх үзсэн хүнтэй адил ширтэн хараад эдний сууж байгаа байдал, зан байдлыг нь ч тийм их таалсангүй. Баймагамбет ч ороод ирлээ. Үйлчлэгч хүүхэн цай аягалж өгөв. Удахгүй Макиш ч буцаж иржээ.

	Үүний дараа Абай, Ербол хоёр ээлжлэн заримдаа нийлж дуу дуулж зочин эмэгтэйчүүд, ялангуяа Тинибекийн авгайн хүсэлтээр эмэгтэйчүүдийн сэтгэлийг сэргээж үйлчлэв. Салтанат одоо дуугүй сууж Тогайнхаас ондоо дуулдаг Тобыктын залуучуудын дууг их сонирхон сонслоо. Боловсон төв байдлаа хадгалав. Тарах үеэр тасалгаанаас хүмүүс гарсны дараа Ербол Баймагамбет хоёрын дэргэд Абайд хандан:

	— Энэ үдэш яаж өнгөрснийг бараг анзаарсангүй. Миний сэтгэлд талархлаас өөр зүйлгүй. Жирийн нэг хүн биш байх гэж урьд боддог байсан юм. Өөрт минь оногдсонгүй гэж гомдохгүй. Амьдралдаа аз жаргалтай яваарай! гэв.

	Абай бүсгүйн хурц ухааныг дахин харлаа. Гараа элгэндээ нааж мэхийн ёслоод дуугүй зогсов. Сэтгэл зүрхнийхээ үгсийг харцаараа мэдэгдэв. Бодож санасныгаа үгээр биш, сэтгэл зүрхээрээ илэрхийлснийг нь Салтанат зүйтэй гэж үзэв. Нулимс гүйлгэнэсэн хурц нүдээ анивчилгүй удаан зогсож хархүүг ширтэв.

	Абай явах цаг ойртох тусам Микайловтой өдөр бүр уулзан ярилцах болжээ. Нэг удаа найзындаа очиход нь Михайлов өөрөө хаалга тайлж өгчээ. Цагаан таараар оёсон зуны өргөн, энгийн хувцас өмсжээ. Үстэй цээжээ ил гаргажээ. Том алгандаа дэлгэж тавьсан номыг уншсаар явна. Михайлов Абайтай хагас дутуу мэндлээд түүнийг сугадав. Өөрийнхөө өрөө рүү хөтлөнгүүт:

	— Хунаанбаев, би танд орос зохиолчдоос гадна сүүлчийн уулзалтад хэлсэн шинжлэх ухааны бусад салбараас нэлээд ном бэлтгэсэн! гэв.

	— Евгений Петрович аа, та шинжлэх ухааны аль салбарыг хэлж байна вэ?

	— Нийтийн түүхийг ярьж байна. Европын хөгжлийн түүх, газар зүйн талаар энэ онд багтааж та хэд хэдэн ном унших нь зүйтэй. Зарим нэгийг нь би өөрөө олсон, заримыг нь Гоголын номын сангаас, Кузьмичээс авах болно. Би олуулаад хөдөө гарахдаа аваг гэж бэлтгүүлчихсэн. Түүнийг очиж аваарай! гэж хэлээд хэсэг дуугүй болсноо:

	— Та түүхээр тийм их оролдоогүй байх гэж бодож байна. Түүх бол шинжлэх ухааны эх шүү дээ гэхэд Абай:

	— Түүхийн талаар гэвэл би исламын түүхийг сүмээс гадуур биеэ дааж жаал зугаа уншсан. Гэвч Евгений Петрович минь, би тантай уулзсаны дараа урьд мэддэг гэсэн зүйл маань цөм үнэ цэнгүй болж байх шиг байна. Утаа шиг, эсхүл хөөс шиг алга болсон. Түүхийн талаар уншсанаасаа бат бэх мэдлэг олж авлаа гэж хэлж зүрхлэхгүй байна гэв. 

	Михайлов инээж:

	— Исламын түүх их мэдлэг гэж би танд хэлэх байна. Гагцхүү ямар түүхч бичсэнийг нь анхаарах хэрэгтэй! гээд исламын талаар дорно дахины тухай Абайн гайхлыг төрүүлсэн зүйлсийг хэлж өглөө. 

	Ислам, арабын соёл нь олон зуун жилийн турш дэлхийн шинжлэх ухаан, соёлд ихээхэн нэмэр хандив оруулсан юм. Эртний балар цагийн соёл ба бүр сүүлд Европын сэргэлтийн үеийн хооронд хэдэн зуун жил үргэлжилсэн харанхуй бүдүүлгийн үе байдаг юм. Энэхүү харанхуй бүдүүлэг үеийг гагцхүү Арабын соёл гийгүүлж байсан тухай ярилаа. Сократ, Платон, Аристотель нарын өвийг дорно дахинаас гарсан эрдэмтэн мэргэд өнөөдрийн соёлт ард түмэнд дамжуулсан тухай ярив. Энэ тухай ярихад Абай сэтгэл хангалуун нээлт хийж түүнийгээ Михайловаас нуусангүй.

	— Евгений Петрович аа! Үнэнээ хэлбэл лалын соёл хүн төрөлхтний соёлоос тасархай зүйл гэж би ойлгодог байсан юм. Миний бутархай, тасархай, эсрэг, тэсрэг санаануудыг та нийлүүлэн өгч байна. Үнэн шударга үйлсийн талаар нийгмийнхээ ашиг тусыг боддог хүмүүс цөөн биш шүү дээ. Ирээдүй үеийн ашиг тусыг бодсон суут ухаант хүмүүс үндэстэн бүрээс үе үе гарч байсан шүү дээ гэв.

	Абайн энэ ярианы дараа Михайлов өөр нэг өргөн утгатай ярианд орлоо. Хүрэн сахлаа сайхан зассан өргөн духтай, хурц нүдтэй Михайлов өнөөдрийн шинж байдлаар томоохон эрдэмтэн суут ухаантан мэт байлаа. Абай өнөөдөр түүнийг гүн ухаантан багш гэж ойлголоо. Исламын талаар Абайн мэдэж байгаа зүйлийг ихээхэн ойлгомжтойгоор үнэлэн цэгнэж өглөө. Хасгийн ард түмний талаар түүний хэлсэн санаанууд Абайн гайхшийг төрүүллээ. Шинжлэх ухаан нээгээгүй, мөн Абай ч мэдээгүй тийм зүйл хасгийн түүхэнд ч байх ёстой. Хасгийн ард түмнээс дэлхийн соёлд оруулах хувь нэмэр газар дор байгаа цул алттай адил хадгалагдаж байгаа нь маргаангүй гэж хэлжээ.

	Өнөөдрийн ярианаас хойш Абай Михайловтай улам дотно болов. Хоёулыг нь ойртуулж байгаа ах хүний энэрэнгүй гүн сэтгэлийг олж харлаа. 

	Ярианы эцэст Михайловт хандан:

	— Евгений Петрович аа! Өнөөдөр би таныг их л хайрлан хүндэтгэж байна. Би таныг зөвхөн оросын ард түмний соёл ухаан санааг илэрхийлэгч гэж ойлгож явжээ. Өөрийгөө өөр нутгийн, алс хол хөдөө талын хүн гэж би бодож явжээ. Харин одоо та намайг гараас минь хөтөлж өндөр ууланд гаргалаа. Өнгөрсөн үеийн, бүх хүмүүсийн нутаг бэлчээрийг зааж өгч байна. Бүх хүн төрөлхтний нэг бүхэл бүтэн аймаг болгон үзүүллээ. Дэлхийн соёлоос гадуур байгаа ард түмэн байхгүй гэдгийг одоо ойлгож байна. Өөрийгөө зөвхөн хасгийн хүү биш гэж бодоод баярлаж байна. Энэ бол миний олсон их олз ашиг бололтой! гэв.

	Михайлов чанга чангаар инээж Абайн мөрийг алгадан,

	— Хунаанбаев аа! Бид хоёрын нөхөрлөл хоёуланд маань тустай болох байх гэж би найдаж байна. Номын сантай, Кузьмичтэй холбоогоо таслахгүй гэдэг үгээ хатуу биелүүлээрэй! гэв.

	Семейгээс нэгэн тэргэнд ачсан Абайн ачаа барааны тал хувь нь Михайловын олж өгсөн, эсхүл зааж өгсөн ном байжээ. Лосовскийг сонгуульд гарахаас өмнө Михайлов түүнтэй Андреевийнд уулзжээ. Михайлов өөрт нь ихээхэн сэтгэгдэл төрүүлсэн хөдөөгийн хүний тухай ярихдаа:

	— Хунаанбаев эрдэм боловсролд их л тэмүүлж байна. Энэ нь ард олон эрдэм боловсролын гэрэл өөд тэмүүлэн бүх хүч чадлаа зориулж байгааг харуулж байна. Их цангасан байдал харагдана! гэхэд Лосовский энэ талаар Михайловаас өөр бодолтой байдгаа ярилаа.

	— Евгений Петрович аа! Энэ бол ард олны шинж биш байх. Ард олны нь аваад үзвэл эд оросын соёлыг хэрэгцээтэй гэж үзээд түүнд тэмүүлээгүй. Харин Хунаанбаевын тухайд гэвэл өөр хэрэг. Гэвч нэлээд ахисны дараа шинжлэх ухаанд тэмүүлдэг хүмүүст байдаг жирийн эрмэлзэл түүнд байгаа байлгүй! гэв.

	Михайлов, Андреев хоёр Абайг энэ удаа Лосовскийд сайн ойлгуулъя гэж боджээ. Тэр зорилгоор мөн өөрийнхөө шулуун шударга зан байдлаар өөр нэг санааг гаргав.

	— Би Хунаанбаевтай олон удаа уулзаж ярилцав. Миний анхаарлыг татсан нэг сайн шинж түүнд бий. Түүний амнаас «Шударга ёс, ард олон, ард олны ашиг тус» гэдэг үг үргэлж гарч байдаг юм. Тэр нь сэтгэл санаанд нь тогтвортой хоногшжээ. Энэ хүний энэрэнгүй санаа миний анхаарлыг их татдаг юм. Ирээдүйд ямар хүн болохыг нь их л сонирхдог юм! гэв.

	Абайд өөрийг нь хэлээгүй ч гэсэн Михайлов түүний талаар иймэрхүү дүгнэлт хийсэн ажээ. Андреев Михайловын үгийг залган Лосовскийд:

	— Та киргиз13 захирагч нарыг чадваргүй, бохир балиар ухаан дутуу хүмүүс гэж үздэг. Хунаанбаев хөдөөгийн хүмүүсийн дотроос тэрхүү албан тушаалд тэнцэх хүмүүсийг олж өгөөд, та тэднийг нэг удаа сонгож туршиж үзвэл яасан юм бэ? гэв.

	Лосовский энэ саналыг эсэргүүцсэнгүй. Бодож үзье гэсэн маягтай толгойгоо дохиод:

	— Киргизийн овгийн захирагчид манай байгууллага төдийгүй Хунаанбаев өөрөө ч учрыг нь олдоггүй хүмүүс юм. Сүүлийнх нь түрүүчийнхээс арай дээр болж хөдөө нутагт шинэ санаа бодол төрүүлж, зөв зам зааж өгнө байх гэдэгт би одоохондоо итгэхгүй байна. Гэвч нэг удаа туршиж үзэж болох юм. Нэг хоёр жилийн дараа Хунаанбаев болон та нар түүний үр дүнг баяр баясгалантай тэмдэглэхийг өрөөе гэв. Их л ёжтойгоор инээмсэглэн энэ асуудлыг ихэмсэг түшмэлийн байдлаар дуусгав.

	Хэдэн хоногийн дараа Лосовский сонгуульд гарлаа. Абай  Чингисийн зусланд байгаа айлдаа Ербол, Баймагамбет хоёрыг явуулж өөрөө Лосовскийтэй хамт Кызылмола руу явлаа.

	Лосовский энэ удаа Андреевынд сууж байхдаа хэлсэн амандаа хүрэв. Кызылмола, Конир, Көкше, Чингисийн хошууны сонгууль явуулахад Абайг дагуулж явлаа. Тэдний очсон газар болгонд олон гэр барьж, учир тоймгүй мал алж их л сүр жавхлантайгаар угтацгаажээ. Лосовский явсан газар болгонд Абайг хүндтэй хүн гэж үзүүлжээ.

	Гурван хошууны сонгуульд оролцохоор цугларсан хүмүүс Абайг их нэр хүндтэй хүн гэж үзэв. Хүмүүс түүнийг бараг зөвлөгч гэж итгэцгээжээ.

	Абай оролцсон учраас нэг ч хошуунд албан тушаалын төлөө өчүүхэн ч хэрүүл маргаан гарсангүй. Сонгуулийн үеэр Абай тэр хошууны нэр хүндтэй шулуун шударга хүмүүстэй урьдчилан уулзаад «тийм хүнийг сонгох нь зүйтэй» гэж Лосовскийд саналаа хэлдэг байлаа. Тэр хүнээ сонгуулдаг ч байлаа. Хотод байхад Лосовский хөдөөгийн хүмүүст итгэл муутай байдаг байсан бол энэ удаагийн бараг сар шахам үргэлжилсэн аянд Абайг хүндэтгэн үерхдэг боллоо. Заримдаа Абайг ёжлон:

	— Ибрагим Хунаанбаевич аа! Би таны зөвлөгөөг авч таны дэвшүүлсэн хүмүүсийг баталж байна. Энэ сонгуулиар сонгогдсон хүмүүс чинь урьдахтайгаа адил хахууль авч, хүч хэрэглэн, хуурамч мэдээлэл бичиж, хүмүүсийн хоорондын будилааныг толгойлбол хариуцлагыг нь та хүлээх болно. Тэгэхдээ ноён Михайлов, Андреев хоёрын өмнө хариуцах болно гээд инээв.

	Энэ үгс нь зөвхөн түшмэлийн өмнө биш ард түмний өмнө хүлээсэн их хариуцлага юм гэдгийг Абай ухамсарласан учраас гурван хошуунд хэний ч санаанд ороогүй гурван залууг сонгуулсан юм. Тэд нь ч хошуу захирагч болсон учраа сайн ойлгосонгүй. Абай өөрийнхөө үеийн хүн, бага наснаасаа зан авир, хүнч чанарыг нь сайн мэддэг, Тогжаны ах, өөрийнхөө найз Асылбекийг Чингисийн хошуу захирагчаар дэвшүүлэв. Абай Хунаанбайн төрлийнхөн болон Изгызбайнхны эсэргүүцлийг үл хайхран өөрийн хошууны захирагчаар Асылбекийг сонгуулжээ.

	Хонир - Көкшегийн хошуу захирагчаар их хөрөнгө зарж байж заавал захирагч болно гэж явсан баян, ихэмсэг зантай Абенийг сонгуулалгүй, томоотой ухаантай гэж Шымаербай гэгчийг сонгуулжээ.

	Кызылмолагийн захирагчаар «үзэл санаа нэгтэй, дүү Исхахыг өөрийнх нь дургүйцсээр байтал сонгууллаа. Исхах бол Хунаанбайн хүү, Абайтай нэг эхээс гарсан аж. Гэвч Хунаанбай түүнийг багаас нь Худайбердид дүү болгон өгч Кункегийн гарт хүмүүжүүлжээ. Сүүлийн үе хүртэл Исхах Такежаны нөлөөнд байгаад зөвхөн энэ жил Абайг ёстой ах, хайрт нөхрөө гэж үзэх болсон ажээ. Абай Искахыг захирагчаар сонгуулж үл таних Матай овгийнхонд Искахыг гэр бүлээр нь нүүлгэж явуулав.

	Энэ оны хавар үл ялих шалтгаанаар эхэлсэн «Абай ноёд хоёрын хоорондын тэмцэл» одоогоор ингэж дууслаа. Энэ тэмцэлд Абайг яллаа гэж ард түмэн үзэж, ард олны дотор түүний нэр хүнд улам өслөө.

	
ЗАМЫН ХОНХРООР

	— Ой Абай, Абай! Чамайг бурхан харааг! Хоосон цөл талд ганцаарыг минь орхиж зовлон зүдүүрт чи орууллаа. Төрөл садан ч үгүй, гэрийн эзэн ч үгүй, нөхөргүй, эхнэр эцэггүй хүүхэд л үлдлээ. Юунд чи бидэнд хонзогнов! Ялаа шумуулд идүүлж, газар тэнгэр нийлсэн бүгчим халуунд хорьдог чинь юу бил ээ, цөм чамаас болсон. Чамайг бурхан аваг! Ямар хувь заяагаар бид ингэж зовж байна? гэж баргиа хоолойгоор орилсоор Дилда гэрийг тойрч явлаа.

	Дилда ингэж хараасаар явж Айгеримийн гэрт орлоо. Гэрт Айгерим ганцаараа байсан бөгөөд Дилда түүний дээд талд очиж суулаа. Дилда өөрөөс нь ах болохоор Айгерим түүнийг босож угтсан юм.

	Эдүгээ Дилдагийн нүүрэнд атираа сууж, ахимаг насны авгай болсон ажээ.

	Өнөөдөр Абайг Айгеримд дуулдахаар хараасан нь нэг учиртай байжээ. Урьд шөнө хотоос ирж Дилдагийнд унтаад өнөөдөр үдийн хэрд зусланг чиглэн явсан Манас Абайн тухай цуурхал тараажээ.

	Манас Абайг Алдекегийн охины дэргэд сууж байгааг нь харсан учраас үүнд өөрийнхөө дүгнэлт хийж, Дилда ба айлын авгайчууд, зарц нарын өмнө Абайг муулжээ.

	— «Хүү маань шоронд байгаа, түүний байдлыг нь мэдээд ир» гэж Абайн ээж нь намайг алс хол газраас явуулсан юм. «Зовж байгаа байх!» гэж бодоод би өдөр шөнөгүй давхисаар хотод очоод Абай ёстой нэг жаргаж байна даа! гээд хачир нэмэн ярьжээ.

	— «Дилда хардаж, уурлаж уцаарлах вий» гэж бодсон учраас Манас эхлээд нэлээд бүдэгхэн ярьсан боловч Дилда улам шуналтай болж, «Ах аа, та үзсэн мэдсэн бүхнээ хэл. Өчүүхэн төдий нуувал бурхны өмнө хариулах болно!» гэсэн учраас Манас амандаа орсон болгоныг ярьжээ.

	Манас бол эр эмийн хоорондын нууц, хардалт, сэрдэлт гэдгийг тэр болгон тоодоггүй, хээгүй хүн байжээ. Хотод Абай, Салтанат хоёр цонх нь хаалттай тасалгаанд үдшийн цагаар хоёулхнаа сууж байхыг хараад дэгсдүүлэн боджээ. Урьд шөнө Дилдагийн ятгалгаар нэлээд зүйлийг ярьж бүр сүүлд нь худал хэлжээ.

	— Би Абайг зэмлэсэн. Уураасаа болж бүсгүйн дэргэд загнаж орхисон. Бэр минь, чиний өшөөг авсан. Загнахгүй байж яаж чадах вэ? Би загнахгүй бол хэн загнах бил ээ? «Авгай хүүхэд чинь чамайг санаж, унтах нойр, идэх хоолноосоо гараад байхад чи энд Алдекегийн охиныг өвөртлөөд ажиг ч үгүй хэвтэж байдаг чинь юу бил ээ?» гэж хэллээ. Эгдүүг минь дэндүү хүргэчихсэн шүү! гэж хэлжээ.

	Харин одоо Дилда Манасыг явуулчхаад мэдсэн сонссоноо Айгеримд хэлж суулаа. Айгерим сайн итгэхгүй сууна. Дилда Абайг муучлахдаа заримдаа инээмсэглэн, Айгеримд ойртож сууна. Яагаад ч юм бүү мэд, их л тав нь ханасан байдалтай өгүүлнэ. Манасын хэлсэн цуурхлыг Дилда улам өсгөн нэмэгдүүлжээ.

	Айгерим бүгчим халуунд халууцаж байсан ч гэсэн Дилдагийн үгсийг сонсоод царай нь зэвхийрлээ. Бүх бие нь чичирнэ. Зүрх рүү нь ташуураар ороолгож байгаа мэт санагдана. Гар нь хөрж Дилдагийн гарыг бариад чичрэнгэ хоолойгоор:

	— Юу гэнэ ээ? Юу хэлж байна? гэв. 

	Бүх биеэрээ Дилдагийн зүг ухасхийхэд хоёр нүднээс нулимс дусалсан боловч тэр дорхноо уйлахаа болив. Хоёр дусал нулимс дүрлэгэр том нүдний нь зовхинд хоёр мөндөр шиг торон тогтжээ.

	Эхний асуултын дараа Айгерим дуугарсангүй. Их л сандарч айсан нүүр нь заримдаа улайн, заримдаа хөхрөн нэг үе ухаа алдсан юм шиг царай нь зэвхийрэв.

	Баргиа хоолойтой Дилда Айгеримаас нүдээ салгасангүй. Улам л даварч, Айгеримийн өвдгийг тулан ойртож суугаад:

	— Айгерим сонсоорой, бүр шившигтэй явдал ч бий. Гурван зээрд морь хөллөж нөхөр эрж явсан хотын банзал хүүхэн Салтанат: «Одоо надтай суу! Хэнтэй нүгэл үйлдвэл, түүнтэй нүглээ наманчил гэж байдаг биш бил үү Чамайг шоронгоос гаргах гэж явсаар одоо олонд нүүрээ барлаа. Одоо нөхөр болох хүн маань ч надтай суухгүй. Доромжилчхоод хаяад явах хүн чинь би биш ээ! Чи надтай суух болно!» гэж Абайд хэлжээ. Абай: «Би эхнэр хүүхэдтэй шүү дээ!» гэхэд «Тэр ч юу ч биш, хөдөөгийн бор хүүхэн надтай яаж энэ зэрэгцэх вэ? Тэд миний чигчийнд ч хүрэхгүй. Хайрт хонгор минь, би байна. Газар дээгүүр ирж газар доогуур буцахгүй. Чи надтай сууна. Суусныхаа тэмдэг болгож зуны турш хотод байх болно. Одоо чамайг зөвхөн би л эзэмшинэ!» гэж хэлжээ. Сонсов уу, Айгерим ээ! Би ч яах вэ, аль хэдийн нөхрөөс горьдлого тасарсан хүн. Урвагч Абай бид хоёрыг хээр талд хашаа бариулахаар үлдээчхээд биднээс салж одсон нь тэр. «Зуны турш хотод зүгээр байгаагүй байх аа» гэж би бодсон юм аа. Харин одоо тодорхой боллоо. Гэр лүүгээ ийм л мэдээ явуулж дээ! гэжээ.

	Абай гурван хошууны сонгуулийг өнгөрөөгөөд зусланд байгаа их гэртээ ирж эхийнхээ дэргэд хоёр долоо хоног байсан ажээ. Абай шоронгоос гарч ирсэн учир эцэг эх, ах дүү, танил нөхөд цөм түүнийг амархан явуулсангүй.

	Айл амьтан зуслангаас буух үеэр санаж сарвайж явсан гэр лүүгээ хөдлөх завшаан олджээ. Абай Баймагамбеттэй хамт явсан бөгөөд харин Ербол Ойкудыхын намаржаанд буутал гэртээ байхаар нөхрөөсөө зөвшөөрөл авч үлджээ.

	Өөрийнхөө гэрт очихоор шийдмэгц Абай хоёр гурван өдрийн турш их л яаран сандрав. Олонд мэдэгдэхгүй ч гэсэн Айгеримийг их л бодож санажээ. Харин Ойхудыхт байгаа Айгерим рүү шөнө явлаа.

	Энэ шөнө Абай Баймагамбет хоёр айл амьтан нутаглаагүй Чингис уулыг давлаа. Маргааш нь аагим халууныг үл хайхран үд хүртэл яваад үдийн хэрд Ахшохыд Айгеримийн бариулсан өвөлжөөнд хүрч иржээ.

	Өвөлжөөний суурийг тавьж байхад Абай явсан юм. Харин одоо Ахшохын олон салаануудыг Хорых руу унжсан хошууны үзүүрт тэгш дэвцэг дээр том өвөлжөө босгожээ. Абай Баймагамбет хоёр өвөлжөөний гадна ирж буугаад явган хүн орох хаалгаар дотогш орлоо.

	Баймагамбет урт хашаанд ормогцоо түүнийг өндөр барьсан, дээврийг сайн битүүлсэн зэргийг магтаж гарлаа. Харин Абай эхлээд дуугүй байж хашааг яаралгүй сайн ажиглав. Баруун талд байгаа өвлийн идэш хадгалдаг хоёр тасалгаатай, дээврийг хотойлгож барьсан пинг үзлээ.

	Өвөлжөөг Айгерим, Оспан хоёр бариулжээ. Хавь ойрдоо нэр гарсан дархан Төре гэдэг хүн өвөлжөөг барьжээ. Хашаа болон байшингуудын загварыг Абай өөрөө хийжээ. Тасалгаа бүхний урт өргөн, хаалга зэргийг нь Абай цаасанд зураад Айгеримд өгөөд явсан байжээ.

	Баймагамбет яаруу хүн учраас Абайн удаан ажиглахыг тэсэж ядан ийш тийш холхиж их л хөдөлгөөнтэй байлаа. Абай хана болгоны өрөлт, шавалт, өндөр, урт өргөнийг нь өөрийн хийсэн загвартай зэрэгцүүлэн хэмжиж явлаа. 

	Баймагамбет нэг эргэж ирэхдээ:

	— Абай ах аа, наашаа ир! Ёстой гоё оо! Яг л хотын байшин шиг, дээр дороо шаттай, пийшинг нь хар л даа? гэж тэсэж ядан магтав. Абай өрөөнүүдийг үзээд их л сэтгэл хангалуун байлаа.

	Хамгийн олигтой сайн нь дундах том өрөө байлаа. Энэ өрөө нь зайтай, өндөр, гэгээтэй, өмнө нь урт нарийхан, цэвэрхэн өрөө байна. Хойд талд нь булангийн хаалгаар орох өрөө байна. Өрөө болгоныг өөр өөр барьжээ. Хамгийн том өрөө нь дөрвөлжин бол, захын өрөө нь зайтай, гонзгойвтор юм. Абай Айгерим хоёрын бодлоор эдгээр өрөөнүүдэд олон хүүхэдтэй, зочин олон ирдэг Дилда суух ёстой байжээ. Дараа нь Абай, Айгерим хоёрын суух өрөөг үзлээ. Энэ өрөөний хаалгыг саяын өрөөнүүд тийш харуулахаар Абай бодсон боловч Айгерим түүнийг өөрчлөн, өрөөнийхөө хаалгыг нөгөө талаас гаргаж өмнө нь жижгэвтэр өрөө бариулжээ.

	Айгеримийн хийсэн засварыг Абай шүүмжилсэнгүй, учрыг нь ойлгов. Үргэлж, Дилдагийн нүдэнд үзэгдэлгүй, өчүүхэн ч гэсэн болов тусгай байхыг хүсжээ дээ гэж Абай бодлоо. Эдний өрөөнүүдийг ч сайн барьжээ. Абай Айгеримийн өрөөнд удаан зогслоо. Өөрийнхөө энхрийлэн хайрладаг хүнийхээ орыг пийшингийн дээд талд тавина гэж бодлоо.

	Одоо хүртэл шаламгай хөдөлж явсан Баймагамбет хашааг түргэн тойрч ирлээ. Өөрөө болон бусад хүмүүсийн суух байшинг ч түргэн үзэж цөмийг нь магтсаар ирлээ. Абай түүнтэй хамт хашааг яаралгүй үзлээ. Морины явдалд ядарсан учраас цэвэр, сэрүүхэн өвөлжөөнд ирэхэд нэлээд сэргэв. Малын хашаа тусгай хаалгатай аж. Урд талд нь тэмээний хашаа, дараа нь үхрийн хашааг барьжээ. Тэдгээрийн хажууд хоёр том хашаа байгаа бөгөөд олон баганатай, дээврийн энд тэнд нь нүх үлдээсэн энэ хашаа бол хонины хашаа ажээ. Хаалгыг нь тусад нь гаргаж морины хашааг бас барьжээ. Зун цагт эд бараа агуулж, тэрэг зэрэг багаж хадгалдаг дээвэртэй агуулахыг байшингийн хажууд барьжээ.

	Абай, Баймагамбет хоёр үд өнгөртөл өвөлжөөг яаралгүй үзэв. Энд ирэнгүүт өвөлжөөний дэргэдэх худгаас усалж эмээлийг нь авч тавьсан морьд нэлээд хол бэлчжээ. Абай Баймагамбетыг морьд руу явуулахдаа:

	— Баяр хүргэе. Чи бид хоёр энэ өвөлжөөг баригчид ямар их бэрхшээл, зовлон туулсныг мэдэхгүй шүү дээ. Баймагамбет аа, биднийг эзгүй байхад үүнийг бариулсан Айгерим ёстой эр хүн! гэв.

	Ингэж хэлээд байшингийн сүүдэрт сууж байсан газраасаа үсрэн босож:

	— Морьдыг түргэн аваад ир! Түргэн очъё! гэв. 

	Айгерим ба хүүхдүүдээ их санасан нь илт байлаа.

	Баймагамбет морьдын хойноос их удав. Нэлээд урт өрөөлдсөн учраас морьд нэлээд холджээ. Абай их л яаран нөхрөө тэсэж ядан хүлээнэ, заримдаа уурлана. Абай Айгеримийг тасралтгүй бодож зогслоо.

	Зусланд гаралгүй хүн амьтангүй Ералыд Ойхудыхт зуссан ганц айл харагдана. Шаргалтсан нам гүм талд байгаа ганц айл энэ хавьд амьд амьтан байгааг гэрчилсэн тэмдэг мэт зогсоно. Эргэн тойрон өчүүхэн ч чимээ аниргүй, өргөн уудам, эзгүй хээр тал харагдана. Энэхүү өргөн талын үлгэр мэт, тэгэхдээ хий хоосон үлгэр мэт жирэлзэн байгаа зэрэглээнээс өөр зүйл харагдсангүй. Абай өөрийнхөө гэр энэ хавьд байгаа болов уу гэж Ойхудыхын талыг ажиглавал цэнхэр зэрэглээ олон янз болон хувирч нүд гялбуулна. Нам гүм, чимээ аниргүй талд жирэлзсэн зэрэглээ энэ талыг олон янзын өнгөөр чимнэ. Зэрэглээ хуурамч зүйл, зэрэглээ бол хүний хий мөрөөдөл мэт. Хүнийг хуурамч сэтгэлгээгээрээ тайтгаруулна. Заримдаа Ералы, Ойхудахт өндөр сайхан ногоон хот байшингууд харагдах шиг болно. Заримдаа энэ хот газраас тасарч тэнгэрт тогтсон юм шиг үзэгдэнэ. Тэрхүү цэнхэр зэрэглээний хооронд хар сүүдрүүд ийш тийш гүйлдэнэ. Мал уу, эсхүл бут харгана уу гэдэг нь үл ялгагдана. Зэрэглээ рүү харсан хүнийг өөр лүү нь даллан дуудаж байгаа мэт санагдана.

	«Мөрөөдөл, зэрэглээ сэтгэлд нүсэр бодол төрүүлнэ. Зэрэглээ үргэлж хувирч, өөрчлөгдөж байна шүү!» гэж Абай бодлоо. Хүн амьтангүй өргөн талд үлдсэн ганц айлын ганцаардмал байдлыг шоолсон мэт жирвэлзэнэ. Энэхүү тал нутагт байгаа ганц айл бол Абайн айл байжээ. Абай тэнд хүүхдүүдээ энхрийлэн хайрладаг янаг амрагаа бодон санаж өхөөрдөнө.

	Урт ургасан шаргал өнгөтэй хялгана баруунаас гарсан намуухан салхины аясаар найгаж, усны долгион адил гялтганан аяархан шивнэж жирэлзэнэ. Хязгааргүй их далайн давлагаа мэт хуйларна. Намар ойртож байгаа учраас шарилж шаргалтан, бут бууралтжээ. Хавар ногоон эмжээрээр бүрхэгдсэн дэгд ч гэсэн хагдарчээ. Энэ бүхэн нь амьдрал зогсолтгүй урагшилж байдгийн тэмдэг аж.

	Тэртээ хол Шолах терекийн хөндий харагдана. Оймудыхын өмнүүр дардан зам зурайж байгаа Хасхабулаг. Шолпаны хөндий харагдана. Цөмөөрөө хүн амьтангүй, амьдралын шинж тэмдэггүй ажээ. Абайн сэтгэлд гуниг төрлөө.

	Хүн амьтангүй, эзгүй нутгийг бодоход хүний санаанд өөрийн эрхгүй ганцаардмал байдал орж ирнэ. Тэрхүү ганцаардмал байдлыг Абай энд улам тодорхой мэдэрлээ.

	Абай энд зогсож байхдаа өөрийгөө үргэлж зовоож байдаг бодолд дахин автагдав. «Иймэрхүү хүн амьтангүй, элсэн цөл талд нутагласан хасгийн ард түмний амьдрал тун хэцүү дээ. Өргөн уудам талын энд тэнд нь ганц нэг айл харагдана. Хасгуудын нутаг цөм иймэрхүү байдалтай суурьшсан нутаг, соёлт хот байхгүй. Нэг захаас нөгөө захад нь зургаан сар явж хүрдэг элсэн цөлд байгаа айлууд харамч авгай том бүтээлгийн дээр цацаж хаясан атга боорцогтой адил харагдана» гэж бодлоо.

	Абай Ойхудыхт байгаа гэртээ орой, нар шингэхээс өмнөхөн хүрч ирлээ. Гэртээ ойртож ирэхэд урдаас нь хүүхдүүд гүйлдэн гарч ирлээ. Томчуул гэрийн гадаа угтав.

	Гадаа хүлээж байгаа хүмүүсийн дотроос Абай Айгеримийг дахин дахин ширтэж зогсов. Морийг нь барьж буулгахад ажиглавал Айгеримийн царай өвчтэй мэт цонхийж харагдав. Ядарч турсан царайтай. Урьд нүүр царайг нь гоёж байдаг улаан туяа алга болж, царай нь зэвхийрчээ. Абай өмнөөс нь гүйлдэн ирж угтсан Абиш, Кулбадан хоёрыг үнсээд Магашийг газар дээрээс өргөж авлаа.

	Абай гэр орны амар мэндийг Дилдагаас асууж мэдээд эцэст нь Айгеримтэй мэндлэв.

	Айгеримийн нүүрэнд үргэлж тодорч байдаг баясгалантай, хөгжөөнт байдлыг Абай олж харахгүй л байлаа. Турж цонхийсны дээр Айгеримийн царайд гуниг гутралын шинж тодорно. Абай гэртээ ороод лам, Дархан, Башей зэрэг айл саахалт хүмүүс болон Дилдатай мэндлэн ярилцаж суухдаа Айгеримийн нүүр лүү байн байн харж суулаа. Түүний царай нь заримдаа цайж, заримдаа хөхөрнө. Заримдаа түүний сайхан царайг нь улаан туяа агшин зуур гэрэлтүүлээд алга болно. Абай энэ байдлыг сүүлд асууж мэдье гэсэн ч тэвчсэнгүй. Айгерим даарсан мэт чичирч суухад нүдэнд нь нулимс гүйлгэнэж байгааг Абай ажлаа.

	— Айгерим ээ! Наашаа хар л даа гэв

	Хоёулаа дуугүй байлаа ч гэсэн зүрх сэтгэлийнхээ үгийг ойлгоцгоож байлаа. Нөхрийнхөө ажигч чанарыг түргэн ажаад Айгерим халуун хайрт хань нөхрийнхөө урьдын халуун хайрыг дахин үзсэн мэт болж, «Мэдсэнд чинь баярлаж байна» гэж бодоод инээмсэглэн:

	— Абай аа, та юу гээ вэ? гэлээ.

	Нүдэнд нь гүйлгэнэж байсан нулимс огцом эргэхэд газар дуслаа. Түүнийг үзээд Абай дагжисхийгээд хүүхнийхээ нүүр лүү цочмог эргэж харав.

	— Айгерим минь ээ, чи өвчтэй байна шүү дээ. Яагаа вэ? Нүүрэнд чинь нэг ч дусал цус алга! Юу бол оо вэ? гэж асуулаа.

	Тэр хоёрын дунд сууж байсан Дилда баргиа хоолойгоор Айгеримээс урьтаж хариу хэлэв.

	— Өвчтэй юу гэнэ үү? Эндэхийн хүмүүс өвчнөөр зовоогүй, харин уйтгарт бодлоос зовж байна. Түүний шалтгаан нь өөрт чинь байгаа, түүнийг сонсоно биз дээ! гээд ёжтой инээв. Дилда Абайд гомдсоныгоо нуулгүй, илэн далангүй хэлчихдэг байсан учраас энэ удаа ч шууд ярилаа.

	Гэр бүлийнхэн Абайд нэлээд хүнд гэм тулгаж байгаа бололтой. Абай тэвчээртэй байдлаа хадгалж юу ч хэлсэнгүй, эмэгтэйчүүдийн зүг эргэж харсан ч үгүй. Семей хотод удаан байсан явдал маань буруу болж дээ гэж дотроо бодно.

	Одоо хүртэл Айгерим, Абай хоёр нэг ч удаа хэрэлдэж нэг ч удаа бие биедээ гомдоогүй юм. Харин энэ удаа итгэлтэй хань нөхрийнхөө зүрхэнд шаналгаатай юм орсныг Абай мэдсэн боловч түүнийг олны нүдэнд лавласангүй.

	Гэр бүлийнхэн, айл хөрш хүмүүстэй хоол болтол ярилцахдаа гол нь өвөлжөөний тухай ярилцав.

	Энэ шөнө Абай, Айгерим хоёр шөнөжингөө унтсангүй. Айгеримийн царайд хардалт сэрдэлт тодорч байв. Абайтай ганцаараа үлдмэгцээ Манасын хүргэж ирсэн мэдээг илэн далангүй товч ярьж өглөө. Сэтгэл санааг нь зовоосон үгсийг ярихдаа заримдаа уйлж суулаа.

	— Абай, та амнаасаа буцлаа. Энэ гэрийг алтан өргөөгөө гэж хэлдэг биш бил үү? Та миний зүрхийг шархдууллаа. Тэр шарх дахин эдгэхгүй. Би уйлахаас өөр яах билээ. Гэрийн чинь гэгээ унтарлаа. Би энэ уйтгараас дахин сэргэж чадахгүй. Таны хэлэх үг чинь намайг тайтгаруулж чадахгүй, ер нь хэлсний ч хэрэггүй. Би өнгөрсөн хүн! гээд шөнөжингөө орны доод талд суучхаад уйлсаар байлаа.

	«Манас худал хэлж байна, цуурхал тарааж байна!» гэж Абай итгүүлэхийг оролдоно. Айгеримийг тэврэн түүний урсаж байгаа нулимсыг үнсэж суусан боловч ханийгаа тайтгаруулж чадсангүй.

	Айгерим ийм их гомдолтой гэдгийг Абай урьд нь ажаагүй байжээ. Яаж оролдоод ч тайтгаруулж чадахгүйгээ мэдлээ. Одоогийн амьдрал нь эвдэрч байгаа мэт бодогдов. Амьдралын нь багана хазайж байгаа мэт санагдлаа. Абай иймэрхүү аймшигт бодолд автагдан удаан дуугүй суулаа.

	Үүр цайж гэрийн гадаа болжмор жиргэнэ. Айгерим зүрх сэтгэлийнхээ гомдлыг илэн далангүй хэлж орхилоо. Уйлж суухдаа үе үе санаа алдаж байлаа.

	— Эмэгтэй хүний хувь зохиол ийм л дээ. Уйлахаас өөр яах вэ дээ. Гэвч энэ шөнө урссан нүдний минь нулимс зүгээр өнгөрөхгүй байх гэж айж байна. Танд зориулсан зүрхнийхээ хайр сэтгэлийгээ энэ нулимсаараа угааж арччихсан байх гэж айж сууна. Өөрийгөө ч, таныг ч хайрлах сэтгэл алга болсон шиг санагдана. Ингэж хэлэхээс ч аргагүй. Танаас нуудаг өчүүхэн ч зүйл надад байдаггүй. Зүрхэнд маань хайр сэтгэлийн цог үлдсэнгүй. Цөм алга болж ердөө л нэг хөндий цээж үлдэх шиг боллоо. Нулимс маань цөмийг нь үгүй хийлээ! гэв.

	Шөнөжингөө хэлсэн Айгеримийн үгийн гол санаа нь энэ аж. Халуун хайрт амраг нь Абайд өнөөдөр өөрөөр харагдлаа. Саяны хэлсэн үгс нь зарлиг мэт байв. Эдүгээг хүртэл туулж өнгөрүүлсэн ариун сайхан амьдралыг үгүйлсэн гашуудал мэт сонсогдлоо. Тохойлдон хэвтэж байсан Абай үсрэн босож Айгеримийг эгцлэн ширтлээ.

	— Чи юу хэлэв ээ? Саяныхаа үгийг буцааж ав! Өнгөрсөн амьдрал маань ямар ч гэмгүй, түүнийг бод. Ирээдүй маань гэрэлтэй гэж бодно. Түүнийг бүү золиосонд гарга! Саяын хэлснээр жаргалт сайхан амьдралыг маань бүү эвд. Хэлснээсээ буц, одоохон буц! гэж Абай гуйв.

	Өрхийг нь бүтээсэн гэрийн тооноор орсон үүрийн гэгээний цэнхэр туяа Айгеримийн царайг гэрэлтүүлэвч түүний царай улам барайна. Абайн гуйлтад хариу хэлсэнгүй. Дотроо нэг зүйлийг хатуу шийдсэн бололтой. Шөнөжингөө хажуулдалгүй, босоо суусан байдлаараа орноос аяархан гулгаж буугаад хар торгон дээлээ нөмрөн, Абайг орхиод гадаа гарлаа.

	Нэлээд хугацаа өнгөрсөн боловч Айгерим тэр шөнийнхөө байдлаас өөрчлөгдсөнгүй. Их л гомдож, сэтгэл санаа нь шаналсан хэвээр байлаа. Абай түүнийг тайтгаруулж чадсангүй. Тэр хоёрын хооронд орсон мөс хайлсангүй.

	Айгерим бол Абайн хамгийн халуун хайртай амраг нь аж. Харин одоо тэр хоёрын хооронд дахин нийлшгүй ан цав гарчээ. Эдгэршгүй өвчин, анагаашгүй шарх гарсан мэт. Энэ бүх зүйл бол нэг хүний цуурхал ярианаас үүсжээ. Энэ нь Дилдагийн явуулга аж. Абай амьдралдаа анх удаа өөртөө харамслаа. Өөрийн нь хийсэн засаршгүй алдааг одоо саналаа. «Дилдагаас бүрмөсөн салж, өөр газар нүүлгэлгүй байж юунд Айгеримтэй суулаа даа!..» гэж бодно.

	«... Олон эхнэр авсан зэрлэг, догшин бүдүүлэг эрчүүдээс юугаар ч ялгаагүй боллоо. Одоо ялыг нь эдэл л дээ! Өөрөө бий болгосон гашуун амьдралынхаа ялыг эдэлж бай л даа!» гэж бодоод Абай уйтгарлана.

	Сэтгэл санаа нь үймэх тусам Абай зөвлөх сайн нөхөр эрнэ.

	Өдөржин шөнөжин толгой өндийлгүй ном уншина. Айгеримийн гэрт суугаад үргэлж ном уншдаг боллоо. Хотоос авчирсан номын ихэнхийг уншиж дуусаад Баймагамбетыг хоёр удаа хот оруулж Кузьмичээс богц дүүрэн ном авхуулжээ.

	Энэ үе нь Абайн сэтгэлийн намар байсан бол байгаль ертөнцийн ч шаргал намар эхэлжээ. Ералы, Ойхудыхт тэнгэр бүдэг бороотой байдаг үе эхлэв. Архагаас салхилсан салхи гарч шөнө хүйтрэн өглөөгүүр босоход хяруу унасан байх боллоо. Өвөл Чингис уулын суга хөндийгөөр өвөлжөөд зун зусланд гардаг олон айл одоо Абайнхны байгаа намаржаанд буужээ. Хунаанбайн айлууд ч Ойхудых, Хасхабулаг, Ахшохын хөндийг даган бэлчээр ус тэгш нутагт бөөгнөрөн буужээ. Намар цаг айл болгон малаа таргалуулахыг бодно.

	Зуны турш ганцаараа байсан Абайнхныг олон айл тойрон буужээ. Бие биедээ айлчилж зочлох нь олширлоо.

	Гагцхүү Абай, Айгерим хоёр л хаа ч явсангүй. Абай толгойгоо өндийлгүй ном уншиж суухдаа гэртээ ч гадаа ч намрын сэрүүнийг мэдэрч суудаг байв. Заримдаа үдшийн цагаар ганцаараа мордож мал хотлуулсан болж цаг нөхцөөнө. Ийнхүү ганцаар уйтгарлан явсаар гэртээ эргэж ирдэг байлаа. Ганцаардсаныгаа өөрийнхөө хувь зохиол мэт үздэг боллоо. Ганцаараа байх нь туйлын хэцүү боловч бусад хүмүүсийн жаргал цэнгэлтэй солимооргүй санагдана.

	Зарим орой бүрэнхий болтол гадаа зогсохдоо «Ямар нэгэн хүн ирдэг ч болоосой» гэж хүснэ. Нэг өдөр тийм бодол бодож зогсоод:

	— Би ямар нэгэн хүнийг үргэлж хүлээж байгаа бололтой юм... Тэр хүн дэргэд маань ирж намайг баярлуулан, гэрэлтэй газар өөд хөтлөн аваачих мэт санагдах юм. Тэр ямар хүн бэ? Би хэнийг хүлээнэм? Тийм хүн Айгерим байх ёстой сон доо. Эсхүл Айгеримийн сэтгэл санаа засарч дахин намайг баярлуулах болов уу?

	Үгүй байх аа, тийм шинж харагдахгүй байна даа! Тэгвэл өөр хэн байх бил ээ? Ядахдаа Ербол ирдэг ч болоосой. Иймэрхүү уйтгартай үед Ербол ч үзэгдэхээ байлаа! гэж дотроо бодов.

	Дотнын сайн найзыгаа санаснаа ойлголоо. Ербол хэчнээн үнэтэй цэнтэй болох нь одоо тодорхой байв. Ерболтой хамт амьдралынхаа нэлээд хэсгийг сайн сайхнаар өнгөрүүлснээ саналаа. Хэцүү бэрх үед ч эр хүний өмнө тулгарсан шалгалт сорилтыг хамт давсан аж. Эдүгээг хүртэлх амьдрал тэр хоёрын дунд хуваагдашгүй, нэгдмэл амьдрал мэт байжээ. Гэвч сүүлийн жилүүдэд хоёр найз заримдаа зун, заримдаа өвөл удаан хугацаагаар тус тусдаа явдаг болжээ.

	Абайг Айгеримтэй суусан тэр жил Ербол Дамельтэй суужээ. Тэр Исмагул гэдэг хүүхэдтэй болов. Абай Ерболын амьдрал ахуй, гачигдаж дутаж байгаа зүйлд нь найзаасаа дутуугүй санаа зовдог байлаа. Сүйндегийнхний дэргэд бууж унах уналга, идэх хоол ундны талаар хүмүүсийн ивээлийг горьддог байсан Ерболынхан одоо нэлээд малтай товхийсэн айл болжээ. Ербол төрөл садныхаа дунд нэр хүнд олоод тэднээс долоон гэрийг тасалж аваад тусгай айл болсон ба тэдний дунд Ерболын таван ханатай цагаан гэр бөмбийн харагдана. Идэх хоол унд, ачих хөллөх унаагаар дутахаа больжээ. Нөгөө талаар хэд хэдэн сарын турш Абайн дэргэд байж гэртээ харихдаа хэд хэдэн бод, хонь ямаа авч буцдаг байлаа.

	Энэ үед Ербол Харашохы дахь өвөлжөөндөө бууж малын өвлийн тэжээлийг зэхэж өвлийн бэлтгэлийг хийж байгаа ажээ. Абай найз нөхрөө бодож санасан ч түүний аж ахуйн ажлаар оролдож байгааг нь мэдээд тэсвэртэйгээр хүлээнэ. Ербол ажлаа гүйцээмэгц хүрэлцэн ирнэ гэдгийг Абай мэдэж байлаа.

	Сүүлийн өдрүүдэд Абай өөрийг нь үргэлж санаж, түргэн ирээсэй гэж хүсэж байсныг нь Чингисийн нөгөө бэлд байгаа Ербол мэдсэн бололтой. Абайг заншсанаараа нам гүм гэрт лаа асааж номоо шагайж эхэлтэл гэрийн эсгий үүд нээгдэн:

	— Сайн байцгаана уу? гэж Ербол орж ирлээ. 

	Абай өөрийн эрхгүй харайн босжээ. Ерболыг очиж тэврээд хоймор өөд хөтөлмөгцөө,

	— Чамайг байхгүйд амьсгаа минь бөглөрч байх шиг санагдан их уйдлаа. Суу, хувцсаа тайл! Айгерим ээ! Хөнжил дэвс гээд их л тэвдэж хүүхэд шиг баярлав.

	Ерболыг ирэхэд Абай тийм их тэвдэн сандарсныг нь хараад Айгерим инээд алдав. Нэг үе гайхан бишрэв. Зол жаргалтай байсан үеэ саналаа. Ганц өдөр гадуур яваад ирэхдээ ч гэсэн иймэрхүүгээр өөрийг нь тэвэрч угтдагийг бодлоо. Тэрхүү жаргалт үеэ бодож Абайг хайрлан агшин зуур Айгеримийн сэтгэл санаа үймрэв.

	Айгерим Ербол Абай хоёрын найзархаг байдалд атаархдаггүй юм. Энэхүү найз нөхрийн харилцаа нь урьд түүнд өөрийн нь жаргалант амьдралын чимэг мэт санагддаг байлаа. Харин сая төрсөн атаархал нь Ербол, Абай хоёрын хоорондын өөр харьцаанаас уялдан гарчээ. Айгерим «Миний золгүй байдлын шалтгаан нь Салтанат» гэж боддог байсан учраас энэ явдлын хамаг учир нь Ерболд байгаа мэт санагдав.

	Атаархсан сэтгэл бол гомдомтгой, нигүүлсэнгүй биш байдаг, заримдаа хамаг үнэтэй зүйлээ сул өгчихдөг юм. Гомдол өвөрлөсөн Айгерим Ербол, Абай хоёрын их л дотно уулзсаны нь Салтанатын төлөө юм гэж бодлоо.

	Гэвч Ербол өнөө орой Айгерим, Абай болон айл саахалт хүмүүсийг цөмийг нь инээлгэн баясгав. Айгеримийнхээс айраг амсмагцаа цагаан сэтгэлт байдлаараа ёжтойгоор инээмсэглэн:

	— Айгерим ээ! Махаа чанаж цайгаа бэлтгэж бай! Өглөө үүрээр Харашохыд Дамелийн хийж өгсөн цайнаас өөр юу ч өдөржингөө амссангүй. Дилдатай мэндэлж хүүхдүүдийг үнсэхгүй бол Алшинбайн охин маргааш л гомдож тарна. Чи надад битгий ихэрхээд бай гэж Айгерим, Абай хоёрыг инээлгэлээ. Абайнхны бүх гэрийг гэртэйгээ адил захаас нь хэсэж хүмүүсийн мэнд усыг мэдээд төдхөн эргэж ирлээ.

	Байрандаа суумагц нэг сонин зүйл ярилаа.

	Маргааш Есхожагийнд хурим болох ажээ.

	Энэ бол хүргэнийг угтах хурим байжээ. Энэ хавийн бүсгүйчүүдийн хамгийн ганган, гоё нь болох Үмитай эрд гарах ажээ. Нөхөр нь урьд өмнө ирж байсан Көкшө Харатайн садан, Алатайн хүү Дүтбай ажээ. Олжайнхны дунд сайхан дуулдгаараа, гоё ганганаараа нэрд гарсан Үмитайн эрд гарах цаг нь болжээ. Абайн айлынхан цөм Ерболын ярьсан сониныг баяртайгаар угтлаа.

	Энэ шөнө эднийг хуримд урьсан урилга бас ирлээ. Маргааш нь Айгеримээр толгойлуулсан эмэгтэйчүүд Есхожагийн айл руу мордов. Үдийн хэрд Ербол, Баймагамбет хоёрыг дагуулан Абай очив.

	Абай нөхдийнхөө хамт эхлээд хурим хийж байгаа айлын их гэрт орж Есхожатай мэндлээд, залуу хүмүүст аз жаргал хүсэж ерөөв. Тэд энд хооллов. Олон тэр барьж их бэлтгэл хийжээ. Ербол Абай хоёр Есхожагийнд сууж хүргэний буусан гэрт болж байгаа хөгжөөн наргианыг сонсож байв. Энэ үед гадаа гарсан чимээ шуугиан хүн бүхний анхаарлыг татжээ.

	Гадаа онцгой явдал болсон мэт байв. Залуучууд гэрийн урдуур гүйлдэнэ. Хүүхдүүд шуугилдана. Ахимаг насны эрэгтэй, эмэгтэйчүүд ч хоорондоо ярилцан үймэлдэж байлаа.

	— Салууд14 ирж явна!

	— Яасан ганган юм бэ?

	— Яаж хувцасласан нь энэ вэ?

	— Тэр нэг нь салын ахлагч бололтой. Цөмөөрөө өдөөр чимсэн домбор барьжээ. Энэ чинь ёстой нэг этгээд явдал байна даа!

	— Ингэж л байх нь зүй. Ёстой сал, сэрүүд15 байна даа.

	Хүүхдүүд гүйлдэн, шуугьж үймнэ.

	— Малгайг нь хар л даа!

	— Өмдийг нь хараач!

	— Өмдийг нь хар л даа, эмэгтэй хүний цамц шиг унжиж явна.

	— Нохой тавих юм сан. Өмдийг нь урж сүйд хийх байх даа! гэж инээлдэнэ.

	Гадаа байгаа хүмүүс цөм «Салууд сэрүүд ирлээ» гэж үймэлдэнэ.

	Есхожагийн гэрт сууж байгаа хүмүүсийн дотор Изгутты байжээ. Тэрээр «сал» гэдэг үгийг жигшин «Үймээн дэгдээж танхайрч яваа хэн бэ?» гэсэн маягаар:

	— Ямар хүмүүс байна вэ? Хаанаас яваа золигууд вэ? гэв. 

	Есхожа эдний ирэх мэдээг сонссон бололтой.

	— Гаднын хүмүүс биш ээ, манай Амир л толгойлж яваа бололтой! гэв.

	Амир тэргүүтэй хэсэг залуучууд зугаалан цэнгэж явдгийг Абай, Ербол хоёр урьд ч сонсжээ. Гэвч «сал», «сэр» гэдэг нэр зүүгээгүй явсан сан. Харин одоо тэр залуучууд хурим хийж байгаа айлд ирж явна гэдгийг сонсоод хоёулаа сонирхохоор гадаа гарлаа.

	Гадаа гараад тэр хоёр их л гайхав.

	Салууд хүргэнд зориулж барьсан гурван гэрт ойртон иржээ. Гурван гэрийн дундах нь найман ханатай бөгөөд улаан, ногоон өнгийн даавуугаар бүржээ. Гэрийн гадаа минжин малгайтай, өд хадсан эмэгтэйчүүд, гоё ганган бүсгүйчүүд хүлээж зогсоно. Эдгээр бүсгүйчүүдийн дунд хар тоорцог малгайгаа духдуулан өмссөн онцгой нэг хүүхэн зогсож байгаа бөгөөд тэр нь өнөөдрийн хуримын эзэн Үмитай ажээ. Зочдоо хүлээж авахаар гадаа гарчээ. Салууд ойртоод ирэхээр Үмитай дэргэдээ байсан бүсгүйчүүдийг дагуулан салуудыг угтан очлоо.

	Салуудын дэргэд залуу эмэгтэйчүүд явна. Баймагамбет Абай, Ербол руу байн байн харж:

	— Эрэгтэй салуудаас гадна бас эмэгтэй салууд байна шүү! Ямар хүмүүс бол доо? гэхэд Ербол

	— Эмэгтэй салын дунд манай Айгерим сал болчихсон явж байна гээч! Тэд зориуд угтаж очсон эмэгтэйчүүд байхгүй юу? гэж инээв.

	Салууд дуугаа аялав. Ирж яваа хүмүүс хос хосоороо хуваагдан эрэгтэй нь эмэгтэйгээ хүзүүдэн дуу аялна. Тэдний дунд салын ахлагч нь яваа бөгөөд түүнийг хоёр талаас нь хоёр эмэгтэй хүзүүдэн явна. Салын ахлагч нь бусдаас ахмад, биеэрээ ч том Байтас ажээ. Түүний домбор нь ч том, их л гоёжээ. Дуу аялах хоорондуур Байтас домбороо дээш өргөж даллана. Ахлагчийнхаа энэ дохиогоор түүний хойно яваа залуучууд домбороо дээш өргөнө. Цөмөөрөө «Хорин тавыг» уянгалуулан аялав.

	Бүх дуучид цөмөөрөө ганц дуу дуулна. Найр наадмын үеэр гэр дотор хэчнээн олон дуучин байлаа ч нэг дууг хоёр хоёроор дуулдаг заншилтай байсан юм. Энэ явдал Абай, Ербол хоёрт их аятайхан санагдав.

	«Хорин таван нас дахин эргэж ирэхгүй шүү!» гэж дуулцгаана. Дууны энэ дахилтыг залуу үеийн уриа болгон дуулах мэт. Нэг нэгийгээ угтаж явсан хоёр хэсэг хүмүүс ойртож ирэхээр Үмитай дэргэдээ яваа бүсгүйчүүдтэй хамт «Хорин тавын» дахилтыг өргөж авлаа. Дууны дахилт дуусмагц тэд нийлэв. Залуучуудыг дагаж явсан эмэгтэйчүүд ялгаран хойно хоцроод тэдний оронд бүсгүйчүүд зогслоо. Өмнө нь хоёр бүсгүйгээр түшүүлэн Байтас явна. Бусад салууд ч нэг нэг бүсгүйг сугаджээ. Салууд айлд ойртож ирэхэд өмнө нь сэлэм зүүсэн хуягууд явж байлаа. Тэд түрүүлж ирээд энэ айлыг сандарган үймүүлж байв. Тэд хүргэнд зориулж барьсан гэрт сууж байсан эмэгтэйчүүдийг салуудын урдаас явуулжээ. Эмэгтэйчүүд угтаж гарахад салууд мориноосоо бууж, явгалан гэрт дөхөж ирэв.      ;

	Дөчөөд сал арваад хуягтай аж. Тэд цөм эрээн мяраан хувцас өмссөн, дан хэрцгий зантай хүмүүс юм. Салууд гэрийн зүг хөдлөхөд хуягууд тэдний замаас хүмүүсийг зайлуулна. Тэд ташуур далайн хүүхэд багачууд эмгэд хөгшдийг хөнөөнө. Энэ үед хуримд цугласан хүмүүс цөм гэрийн дэргэд цуглажээ. Абай бас нөхдийнхөө хамт тэнд очлоо. Хүргэний талын хүмүүс, худ ураг зочид цөм тэнд бөөгнөрчээ. Хуягуудын хувьд салуудаас өөр хүндтэй хүн, зочид үгүй мэт.

	— Хойшоо бай!

	— Ухар!

	— Тонил!

	— Явцгаа гэж зандран цугларсан хүмүүсийг хоёр эгнээ болгон зогсоолоо. Эгнээнээс гарсан хүн байвал хуягууд зандран хөөнө. Зориуд сонгож авсан хүдэр биетэй хуягууд зарим хүмүүсийг толгой түрийгүй ороолгон зодно.

	Гэвч эдний ийм догшин байдлыг олон түмэн буруушаасангүй. Зодуулсан хүмүүс инээмсэглэн зугтана. Салуудын түрүүнд өндөр гоолиг нуруутай, шөвгөр хар сахалтай, шулуун хамартай, улаан шар царайтай Байтас явна. Тэрээр энд байгаа хүмүүсийн нэгийг ч харахгүй, мэхийн ёслохгүй ихэмсгээр алхална. Хоёр бүсгүй хоёр талаас нь түшиж явна. Гэрт дөхөөд ирэхэд домбороо дахин нэг дээш өргөхөд залуучууд цөм «Хорин тавыг» дуулав. Бүсгүйчүүд, эмэгтэйчүүд ч дагаж дууллаа. Салуудын хойно хар сахалтай, ахмад салууд явах бөгөөд харин одоо тэд ч дуулав.

	Хоёр эгнээ болон зогсож байгаа явган хүмүүсийн араар морьтой хүмүүс ирж сонирхоцгооно. Хувцас хунар, зан заншлаараа ондоо салууд энд байгаа олноос ондоо тусгай хүмүүс мэт харагдана. Байтасаас нэлээд зайдуу Амир, Үмитай хоёр явна. Тэр хоёрын дуулах нь бусдаас онцгой. Амир, Үмитай хоёр «Хорин тавыг» эхлэн, удаан аялж явна. Бүх салын энэ цувааг Байтас удирдаж яваа боловч дуу дуулахыг Амир, Үмитай хоёр эрхэлнэ. Энэ хоёрын ганган гоё шинж их л ижил ажээ. Салуудын хэлдгээр: «Тэр хоёрыг бурхан заяажээ». Энэ залуу хүү бүсгүй хоёр жирийн анд найз нар биш, их л зовж зүдэрч явж сая учирч байгаа амрагууд мэт харагдана. 

	Минж тоорцгийнхоо хээ, чимгээс эхлэн, хөлдөө өмссөн шовгор хошуутай америк шаахайгаараа Үмитай бусдаас содон харагдана. Түүний царай нь туяаран гийж, баярын шинж тодорно. Хамгийн халуун хайрт янаг амрагаа сая олсон мэт алхална.

	Амир бусад салуудаас онцгой хувцаслажээ. Түүний гоолиг нуруу, цагаан царай өтгөн хар сахалд нь чисчүүгээр хийсэн хувцас нь онцгой зохицжээ. Цогтой том нүдээрээ Үмитайг ширтэн, дуугаа ч Үмитайд зориулжээ. Харин бүсгүй цэвэр цагаан шүдээ яралзуулан инээмсэглэхэд хөөрхөн улаан уруул нь чичирсхийнэ. Тэр ч Амирийг ширтэн их л сэтгэл хангалуун алхална.

	Энэ хоёр нэг мөчийн дараа халуун янаг амрагийн ёсоор үнсэлцэх нь л дутуу байлаа.

	Ербол энэ хоёрын бүх хөдөлгөөнийг гаднаас нь ажиж зогссон юм. Энэ байдал Абайн сэтгэл санааг түгшүүлэв. Салуудыг анхааралтай ажиглаж байснаа огцом эргэж Ербол, Баймагамбет хоёрыг орхин шавааралдан үймсэн олны дундуур зүтгэсээр гараад явлаа. Гэвч Абай энд байгаа олны сэтгэл санааг сайн ажиглав. Цөмөөрөө гайхацгаана. Тэдний хэлсэн үг нь Абайн чихэнд тасалдан дуулдана.

	— Амир, Үмитай хоёр яаж байгаа нь энэ вэ? гэж нэг настай авгай хэлээд дэргэдээ байгаа нөхрийгөө харлаа.

	— Энэ чинь Дүтбайн хурим биш, Амирийн хурим болох нь ээ? гэж Жигитекийн буурал сахалт хүн хэлэв.

	— Ёстой амраг хүмүүс шиг байна шүү? гэсэн үгийг Абай бас дуулав.

	— Янаг амраг гэдэг чинь ийм байх ёстой!

	— Энэ хоёр чинь салж чадахгүй нь ээ!

	— Нууж байх нөхцөлгүй болж дээ! Дурлал гэдэг чинь энэ шүү! Удахгүй хагацна шүү дээ! гэж хойно зогсож байсан Анет өвгөн хүүрнэнэ.

	Абай Үмитайн нөхрийг бодож Үмитай, Амир хоёрын энэ хэргээс олны өмнө зовлоо. Дүтбай бол өөртэй нь чацуу, нэр хүндтэй, Абайн хүндэтгэдэг хүн нь ажээ. Үүнийг Дүтбай мэдвэл өөрт нь эвгүй, энэ хоёрт хэцүү юм болно гэж зовно.

	Энэ үед хуримд цугласан хүмүүс цөм мордож морин тоглоом тоглохоор давхилдаж явлаа. Абай хуримыг орхиж хүний нүдэнд үзэгдэлгүй мориндоо мордоод ганцаараа шогшуулан одов.

	Олон номоос уншсан янаг амрагийн юунаас ч хүчтэй, ид шидтэй сэтгэгдлийг Абай нүднийхээ өмнө үзэх шиг боллоо. Гоё ганган бүсгүй ба сал залуугийн нүүрэнд тодорч байсан дурлалын очийг бодлоо. Абай нүдээ аньчхаад согтуу хүн шиг явна. Хаашаа явж байгаагаа ч анзаарсангүй. Гүн бодолд автагдан явж байсан түүний сэтгэлээс өөрийн эрхгүй нэг бадаг шүлэг цувран гарч түүшийг дууны аянд оруулан аялна.

	 

	Хархан нүдний нь тормолзох агшинд

	Хайрын сэтгэл ундран тодорно

	Залуу хос тэврэлцэн үнсэлцэхэд

	Заяа тавилан нэгэнт шийдэгдэнэ.

	 

	Энэ дуу Абайн толгойноос бараг өдөржин гарсангүй. Есхожагийнд болж байгаа хурим эхний өдөр ёс журмын дагуу явагдсан боловч дараачийн өдрүүдэд хуримын эзэн Есхожагийн хувьд ч, Көкшегийн хувьд ч бүр хуримд оролцоогүй байсан Хунаанбайн хувьд хурим биш, үймээн болж хувирлаа.

	Хүргэнд зориулж барьсан гэрт Үмитайг тэвэрсээр Амирийг орж ирснээс хойш, Дүтбай Үмитай хоёрын хурим, ихэмсэг сэр, дуучин Амирийн хурим болон хувирчээ. «Намайг өөрөө гаргаж оч! Дуугаараа үдээрэй, надтай хамт байгаарай гэж Амирийг Үмитай өөрөө урьж ирүүлжээ» гэдэг цуурхал тарлаа. Салууд ирэх өдөр Абайн сонссон олны таавар үгс агшин зуур салхитай өдрийн түймэртэй адил бүх айлаар түргэн тархлаа.

	Энэ хуримд Иргызбай, Олжайгаас өөр овгийн хүмүүс цуглажээ. Улс амьтан зуслангаас намаржаанд буусан учраас Ойхудыхт байсан Иргызбай, Харабаатар, Анет, Ералыд байсан Жигитек, Мамай, Бөкенш тэр ч байтугай Үмитайн хадмын Көкшегийнхэн морь уралдуулж, бөх барилдуулан, көкбар16 булаацалдахаар энэ хуримд ирсэн аж.

	Энд цугларсан олон хүмүүс Үмитай, Амир хоёрын талаар нэлээд цуурхал тараажээ. Иргызбайг үзэн яддаг зарим хүмүүс «Амирийн хэргээс болж Иргызбай Көкшегийн өмнө буруутан болох болтугай!» гэж хүсэн мөрөөднө.

	Гурван өдөр өнгөрлөө. Энэ өдрүүдэд хүргэний гэрт өдөржин шөнөжин найр цэнгэл нижигнэв. Үмитай, Амир хоёр нэг ч мөч салсангүй. Айгерим гурван өдрийн турш тэдний дэргэд байж торноос суларсан алтан гургалдай шиг хэзээнээс нааш хуримтлуулсан дуугаа дууллаа. Үмитайн нөхөр болох Дүтбай Көкшегийн ухаантай, сэргэлэн цовоо залуу аж. Тэрээр одоо өөрт оногдсон золгүй явдлыг их л хүлцэнгүйгээр тэвчинэ.

	Анх энэ хэргийг тааварласан нөхдөө өөрөө зогсоосон юм. Тэгээд Үмитайд «Салуудаас тусгаарлаж, өөрсдөө баясан цэнгэлдье» гэж хүссэн юм.

	Дүтбай Үмитайд ухаангүй хайртай аж. «Тобыктын хүүхнүүдийн ганц согоотой нь суух боллоо» гэж эрддэг байжээ. Ийм учраас Үмитайд хатуу шаардлага тавьсангүй. Түүний хүсэлтийг нь Үмитай зөвшөөрсөнгүй. «Би төрөл төрөгсөдтэйгөө сүүлчийн удаа салах ёс гүйцэтгэж байна шүү дээ. Чамд зовлонтой ч гэсэн өчүүхэн энэ мөчийг надад бэлэглэ л дээ?» гэж хэлжээ. Хэрэв Үмитай ингэж гуйж хэлбэл хүссэнээ заавал гүйцэтгүүлдэг ажээ.

	Дүтбай залуу ч гэсэн хүний санаа бодлыг сайн ойлгодог хүн ажээ. Мөн биеэ барьж нэг удаагийн дарамтыг дааж чадахтай хүн ажээ. Дүтбай энэ үед Кекшегийн Харатаугаас гаралтай залуучуудын дотроос хамгийн нэртэй цуутай нь ажээ. Такежан, Асылбек нарын адил Көкшед их нэр хүндтэй хүн байсан юм.

	Үмитай хүссэн учир Дүтбай салуудыг үзэн ядлаа ч гэсэн тэсвэртэй байдлаа алдсангүй. Гэвч энэ тэсвэр гурван өдрөөс цааш хэтэрсэнгүй, хэтрэх ч нөхцөлгүй болжээ. Үмитай, Амир хоёрын нууцыг Дүтбай нүдээрээ үзлээ. Энэ нь гурав дахь өдрийн үүрээр болсон хэрэг аж.

	Гэрүүдийн хооронд Үмитайн хар дээлийг толгойдоо нөмөрсөн Амир, Үмитай хоёр тэврэлдэн зогсож байлаа. Нүднээсээ нулимс асгаруулан үнсэлцэж зогсоход нь Дүтбай өөрийн гараар нөмөрсөн дээлийг нь авч хаяжээ.

	Дүтбай агшин зуур нөхдөө цуглуулан морьдоо авч ирэхийг тушаав. Бүр ахмад худ нарт ч тушаал өглөө. «Одоо мордоцгоо. Нэг балга ус амсалгүй мордоцгоо!» гэжээ.

	Хүргэний талынхан цөм нар мандах үеэр мордоод одоцгоолоо. Энэ бол хүүхний талынханд ч хүүхний хувьд ч шившигтэй хэрэг ажээ. Суух гэж байсан хүүхнээ Дүтбай хаяж явлаа.

	Есхожа айлынхаа хамаг өвгөчүүлийг цуглуулан ургийн түрүү Жанатайд очиж: «Энэ хэргийг бүү өөгшүүл. Бид өөрсдөө бэрээсээ түрүүлж явна гэж хэлж очоорой. Ингээд эвдрэлцэх гэж үү? Хүмүүс босмогц бэрийн чинь гэрийг буулган өөрсдөө хүргэж өгнө!» гэж гуйцгаажээ.

	Көкшегийнхнийг явсны дараа үдийн алдад Үмитайн гэрийг буулгаж нүүлгэв. Хамаг сайн сайхан хүсэл мөрөөдөл нь талаар өнгөрсөн Амир гашуудан гуньхарсаар явлаа.

	Айгерим энэ хэрэг болох өдрийн урьд орой нь гэртээ харьжээ. Гурван өдрийн турш жаргал цэнгэлд шумбасан авьяаслаг залуу авгай хэзээний мөрөөдсөн аз жаргалаа олсон мэт их л баяр хөөртэй иржээ. Нар жаргах үеэр хоёр морь хөллөсөн сүйхээр гэртээ ирж буухад Абай, Ербол хоёр гадаа хүлээж суулаа.

	Айгерим их өөр болжээ. Урьд Абайтай найртай сайхан байх үеийнхээ шинжийг бүрэн олжээ. Дагаж ирсэн Злихад хувцас хунараа өгч гэр лүүгээ явуулан өөрөө хэзээний зөөлөн зангаар Абайн дэргэд ирж гэрийнхний эрүүл мэндийг асуулаа. Абай Айгеримийг их л сонирхон ширтэнэ. Хүүхнээ ёжтой инээмсэглэсээр угтлаа.

	— Ербол аа, Айгеримийг хар л даа. Уйтгараа гаргаж их л сэргэлэн байна шүү! гэхэд Ербол:

	— Түрүүчийн цасан дээр хөрвөөж үсээ зассан улаан үнэгтэй адил гялалзаж байна шүү? гэхэд Айгерим инээд алдав.

	— Ганцаараа дуулаг гэж орхиж явчхаад харин одоо шүүмжлэхээр зогсож байх шив дээ, та хоёр гэж хэллээ.

	Абай Айгеримийг буруушаах гэж бодсонгүй аж.

	— Хонгор минь, чамайг өөлье гээгүй, гайхан биширч зогсоно. Их л сэргэжээ, нүүр царай чинь намайг баярлуулж байна. Сойлго таарсан харцагыг салхитай өдөр анд тавихад холуур нисэж огторгуйд зугаалан цэнгэж буцдагийг мэднэ шүү дээ. Огторгуйгаар чөлөөтэй дүүлэхийг хүсэвч идэх хоолоо санаж эргэж ирдэг сэн. Айгеримийн байдал түүнийг санагдуулж байна. Энэ маань үнэн шүү дээ, тийм биз дээ, Айгерим ээ! гэв.

	Гурвуулаа энэхүү зүйрлэлд сэтгэл хангалуун байсан боловч Айгеримд зовсон байдал харагдав. Нүүр нь улайж:

	— Та нараас хэзээ дуугаа харамладаг байлаа. Нэг чинь «үнэг» гэж нөгөө чинь «харцага» гэж байх шив дээ. Үнэндээ ч би юу болохыгоо мэдэхгүй байна. Чөлөөт шувуу үргэлж хардуулж сэрдүүлж, элдэв сорилт амсаж байгаа барианы амьтан хоёрын алин болохыгоо мэдэхгүй байна гэж хэлээд нүүр нь зэвхийрч хөмсгөө зангидсаар гэртээ орлоо.

	Үмитай нөхөрт гарах өдөр Есхожагийнд болсон хэрэг дууссангүй.

	Хүүхнийг Ойхудыхт байгаа гэрээс нь явуулахад эднээс өөр чиглэлээр гашуудан харамсаж явсан Амирын нөхөд Үмитайгаас бүрмөсөн салж явж чадсангүй. Амир хүмүүсийн хэлснийг тоох шинжгүй. Салахдаа Үмитайн хэлсэн үгс, түүний уйтгарт байдал Амирын санаанаас огт гарсангүй. Бүх салууд Есхожагийнхаас мордож нэлээд явж байгаад дүгрэглэн зогсоход тэдний дунд мориныхоо дэлэнд толгойгоо унжуулсан Амир уйтгарлан зогсоно.

	— Үмитайг Көкшетэй ургийн ёс холбосон бол намайг бурхан нийлүүлсэн юм. Би залуу насны тавтиргүй байдал гаргаж байгаа биш. Үмитайгүйгээр амьд явахгүй. Морьдынхоо жолоог Көкшегийн зүг залцгаа! Үматайг гүйцэж очно! гэж нөхдөдөө тушаажээ.

	Залуу дуучин, улаан царайтай, хүрэн бор нүдтэй гоолиг залуу Мухамежан Амирийн дотнын анд ажээ. Амир, Үмитай хоёрын салах ёслолыг Мухамежан их л гутрал гунигтайгаар боддог ажээ. Харин одоо Амир огцом эргэхэд тэрээр их талархаж:

	— Тэгвэл үүнд зориулсан дууг ингэж дуулах юм биш үү! гэж цээлхэн хоолойгоор дуулж гарав.

	Тэрээр дууныхаа үгийг сая бодож олоод Амирийн төлөөнөөс дуулжээ.

	 

	Хайртай төрсөн амрагийнхаа

	Холдож надаас одоход

	Хэцүү хэргийг сэдлээ би

	Хүрэн морио заллаа би

	 

	гэхэд нь салууд цөм дагаж дууллаа.

	Цөмөөрөө цагаан морь унаж, эрээн мяраан хувцасласан залуучууд морьдынхоо жолоог эргүүллээ. Нар мандах зүгт бараантаж нүд алдам талын захыг эмжин зурайж байгаа уулсыг чиглэн хөдөлцгөөв. Арваад тэмээнд ачиж, олон тооны хүмүүс хүрээлэн нүүж яваа Үмитайнхны барааг салууд удахгүй олж харлаа. Тэд уралдан давхисаар очиж нүүж яваа хүмүүсийг гүйцэв.

	Үмитайн нөхөр нь их л яваад өгсөнд Амирын санаа зовсонгүй. Гэртээ байхдаа хэнээс ч ичиж зоволгүй Амиртай тэврэлдэн салах ёс гүйцэтгээд явсан боловч одоо хүртэл Үмитай уйлж унжсаар яваа аж. Хамгийн хайрт янагаа орхисон тэр зүг их уйлснаас болж улайсан, торомгор хар нүдээрээ байн байн ширтсээр явлаа. Хойноосоо давхиж яваа хүмүүсийг өвгөчүүл эхлээд таньсангүй. Есхожа, Изгутты хоёр нэг нэгэндээ:

	— Энэ чинь юу бил ээ?

	— Хаанаас гараад ирэв ээ? гэцгээв. 

	Харин Үмитай сойлго таарсан жороо хар мориныхоо жолоог эргүүлэн Амирын ирж явааг андалгүй танив. Амир хар дэлтэй, хар сүүлтэй, хар саарал морь унажээ. Цагаан морь унасан нөхдөөсөө хол түрүүлжээ. Үмитайн дэргэд уйлсаар ирээд морин дээрээс түүнийг тэврэн авч, хоёр нүдийг нь дахин дахин үнсэж удтал зогсов.

	Хойно нь яваа залуучууд тэднийг хүрээлэн зогсов. Амраг хоёрыг тойруулан цагаан гэр барьсан мэт харагдана. Тэр Биржааны зохиосон салах ёслолын дуу «Хозыкөшийг дуулцгаав.

	 

	Хайрт залуу амраг минь

	Хагацах мөч ойртлоо шүү

	Харвах сум шиг өнгөрлөө шүү

	Хамаг сайныг чамдаа ерөөе

	 

	гэж дуулна.

	Амир, Үмитай хоёр улам уйлалдав. Тэр хоёр бие биеэсээ салж ядан, дахин дахин тэврэлдэнэ. Энэ үед нэлээд түрүүлж явсан Есхожа, Изгутты хоёр давхисаар тэдний дэргэд ирэв. Хоёр амрагийг хүрээлж байгаа салуудыг зайлуулан,

	— Больцгоо! Санасандаа хүр ээ биз дээ?

	— Амир одоо боль, одоохон зайл гэж зандрав. Уурлаж уцаарласан Изгутты ингэж хэлээд жороо хар морины цулбуураас нь хөтлөв.

	Үмитай өөрийн эрхгүй Амираас холдохдоо:

	— Амир минь бүү үлд! Намайг хүргэж оч! Намайг хүлээж байгаа зовлонд, ах дүүгийн минь бэлтгэсэн галд өөрөө аваачиж хий! Цөмөөрөө явцгаа! гэв. Агшин зуур уйлахаа зогсож, түргэн хоромхон зуур биеэ барин бүх салуудад хандан ингэж хэлэв.

	— Уурлаг галзуураг! Хөндөлсөх гээд үзэг! гэж хэлээд хойноосоо ирж яваа саарал морины цулбуураас хөтлөв. Тэгэхэд нь Амир зэрэгцэн ирж Үмитайг тэврэн духнаас нь үнсэв.

	— Хонгор минь, нар минь, нар маань жаргахын оронд би амьсгаагаа хураая. Над шиг золгүй амьтан чиний өмнө бурхан болог! Цөмөөрөө явцгаа! гэв. Есхожа, Изгутты хоёрын уур хилэнг хэн ч тоосонгүй.

	Шолахтерекийг уруудан буусан Алатай, Харатайн олон айлын зүг хөдөлцгөөв. Салууд Үмитайг тойрон явсаар их л сүр жавхлантай хүрч очив. Өвгөчүүл, худ ургууд түрүүлж одоцгоолоо.

	Алатайн их гэрийн дэргэд баригдсан Үмитайн найман ханат гэрт ирж цөм бууцгаалаа. Бэрийн өмнө хөшиг татжээ. Үмитай явгалсаар хөшигний ард ороход түүнийг Амир Байтас хоёр, хоёр талаас нь түшиж явлаа. Тэд хэнээс ч ичиж зовохгүй, их чөлөөтэй алхална.

	Шолахтерект байгаа айлууд үүнийг их жигшив. Энэ нь овгийнхоо нэр төрийг доромжилсон хэрэг гэж үзэцгээжээ. Гэвч нэг ч хүн Үмитайн гэрт орж зүрхэлсэнгүй. Көкшегийн хүүхэд шуухад эмэгтэйчүүд, бүсгүйчүүд цөм Үмитайд шашу цацаж17 угтаж авлаа.

	Үмитайн шившгийг нь тарихгүйгээр ийнхүү сайн сайхнаар угтахыг Көкшегийн томчуул зохион байгуулаагүй аж. Энэ айлын эзэн Алатай ч биш байжээ. Харин одоо хэнтэй ч зөвлөхгүйгээр бүх зүйлийг өөрөө шийдвэрлэж байгаа зоригт эр Дүтбай өөрөө ингэж зохион байгуулжээ.

	Гэвч Дүтбай тэр орой нь зочдыг хүндэтгэн дайлах ажлыг ухаантай, чадмаг ээждээ даалгаад өөрөө Көкшегийн ахмад хүн, өөрийн нь ах Хараатайгийнд очжээ.

	Дүтбай хөгшин авга ахтайгаа аминчлан уулзаж Амирын учруулсан зовлонг нэгд нэгэнгүй тоочжээ.

	— Хунаанбайд очиж энэ бүх хэргийг өөрөө дуулгаарай. Энэ будилааныг зогсоохгүй бол Көкше, Иргызбайн хооронд их хэрэг үүсэх гэж байна гэж хэлээрэй! гэжээ.

	Тобыктын ихэмсэг Олжайд Дүтбайтай адил эсэргүүцэл үзүүлж байгаа залуу хүүг Хараатай амьдралдаа үзээгүй ажээ. Цагаан царайтай, өргөн духтай, өндөр гоолиг биетэй Дүтбай Хараатайн нүдэнд гал руу тэмүүлсэн шонхор адил санагдлаа. Овгийн нэр хүнд нь хөгшин ахлагчид янз бүрийн бодол төрүүлжээ. Их л доромжлогдсон энэ залуу тэвчээртэй байж, юмыг ухаан санаандаа захируулж байгааг хараад баярлаж суулаа. «Миний дараа Көкшег удирдах хүн чи болно биз дээ!» гэж дотроо бодлоо.

	Хөгшин Хараатай энэ хэргийг их л жигшсэн ажээ. Дүтбайн хэлснийг сонсоод түүнийг удаан ширтэж бодлогошрон суугаад:

	— Морийг минь ирүүл! Таван хүн дагуул! Одоохон Хунаанбайнд очно! гэв.

	Хараатай нөхдийнхөө хамт Иргызбайн бусад айлуудаас тусдаа Хорихт ганцаараа байгаа Хунаанбайнд тэр шөнөдөө очжээ. Хунаанбай Нурганым хоёрт зориулж энд өвөлжөө бариулжээ. Хавар Оспанаас ус авч чадалгүй гутаж гуньхарсан Нурганым Хорихт тусгай өвөлжөө барихыг Хунаанбайгаас хүсжээ. Бусад хүндес ба тэдний эрийн цээнд хүрсэн танхай хүүхдүүдээс ингэж тусгаарлая гэж бодсон ажээ.

	Хунаанбай ч өвгөн насандаа бусдаас зайдуу тусгай байхыг хүсдэг байжээ. Зуслангаас буухдаа түргэн нүүсээр явж Хорихт ирээд олон хүмүүсийн хүчээр багахан шиг шинэ өвөлжөө бариулж амжжээ. Хөгшин хаж* дулаан байшинд тухтай суугаа ажээ.

	Унтсан айлуудын нохойг шуугиулсаар Хараатай нарыг ирж буухад лаагаа унтраалгүй суугаа Хунаанбай, Нурганым хоёр «Өөр нутгийн хүн иржээ» гэж бодоцгоолоо. Энэ хавийн хүмүүс шөнө байтугай, өдөр ч Хунаанбайнд ховор ирдэг ажээ.

	Хараатай нөхдийнхөө хамт гэрт ороход орны доод талд хөшигнөөс толгойгоо цухуйлган үүд рүү харж суугаа Нурганым Хунаанбайн зүг эргэж:

	— Хараатай байна! гэв.

	Хунаанбай олон дэр давхарлан дэрлэж түүнийг түшиж доош харан эрх эргүүлж сууснаа эргэж харлаа. Бурхандаа залбирч суусан өвгөн толгойгоо гэдийлгэн, ирсэн хүмүүсийг эгцлэн харлаа. Зочид гэрийн хойморт суунгуут Хунаанбай өдөржин буулгаастай байгаа орны хөшгийг ярав. Гэвч зочидтой мэндэлсэнгүй. Цог нь унтарч муудсан ганц нүдээрээ Хараатайг ширтэн суулаа.

	Хараатай үеийнхээ хүний нүүрийг хараад сүүлийн арваад жилд Хунаанбайн ийм их уур хилэнтэй байхыг үзээгүй аж. Унтаж хэвтсэн хөгшин араатантай санамсаргүй дайралдаад түүнийг сэрээчхээд байгаа мэт Хараатайд санагдав.

	Орноос нэлээд доор асаж байгаа лааны гэрэл Хунаанбайн ганц нүдэнд тусахад улаан туяа гэрэлтэнэ. Энэ ганц нүд огт ажиггүй ширтэнэ. Түүнээс бүх юмны учрыг ойлгон, тулалдахыг хүлээж, хамгаалахад бэлтгэсэн уур хилэнгийн шинж тодорно.

	Хараатайн ирсэн шалтгааныг Хунаанбай мэдэж суулаа. Айгыз Есхожагийн хуримаас буцах замдаа өчигдөр энд бууж нөхөртөө гомдол мэдүүлжээ. Есхожа бол Харабаатарын дотроос Айгызын төрхөм нь аж. Ийм учраас Үмитайтай эгч дүүс юм. Айгыз төрхмийнд болсон хуримаас уурлан буцжээ. Явахдаа Есхожаг: «Салуудыг яагаад хориглосонгүй вэ!» гэж зэмлэжээ. Тэгэхэд Есхожа салуудын тухай Хунаанбайд хэл хүргэхийг хүсэж Амир Хунаанбайн садны хүн учраас хориглож чадсангүй гэж хэлүүлжээ.

	— Дуу шуутайгаа тонилмоор золигууд! Эднүүд надад гай зовлон боллоо! гэж хэлжээ. Харанхуй бүдүүлэг энэ баян хүн амьдралдаа тоглоом цэнгэлээр зугаацаж үзээгүй учир залуучуудын зугаа цэнгэлийг гай зовлон гэж үзжээ.

	Айгыз Есхожагийн үгсийг Хунаанбайд тэр хэвээр нь дамжуулахад «Эднүүд өөрсдийг нь зогсоох хүнгүй гэж үзэж явна. Чамайг байхгүй үед ч манайхныг бужигнуулан үймүүлж байсан юм аа. Чамайг амьд байхад ч энэ улс амьтан чинь буг чөтгөрийн үүр болж хувирах гэж байна даа!» гэж муучилсан ажээ.

	Айгызын хэлсэн үг Хажийн санаанд орлоо. Хунаанбай ганц нүдээрээ Хараатайг ширтэнэ. Түүний цаана сууж байгаа Дүтбайн эцэг Алатай, Көкшегийн баян хүн Бозанбай болон тэдний доод талд суугаа гурван хүнийг ээлжлэн харлаа.

	Көкшегийнхэн цуглаж шөнөдүүлэн ирээд хөмсгөө зангидацгааж байгаа нь Тобыктыд гайтай хэрэг авчирсны тэмдэг ажээ. Хунаанбай орны хөшгийг том алгаараа базаж суугаад Хараатайд хандаж өгүүлрүүн:

	— Чамайг ямар шуурга хөөж авчрав. Ямар гай зовлон өвөртлөөд ирэв ээ? Түргэн хэл! гэв.

	Хараатайгийн уур хилэн нь бадарч Хунаанбайд зэвүүцэн хариу айлтгав. Бодож санаснаа хөмсөгнийхөө хөдлөлтөөр ойлгоцгоодог хоёр хөгшин өнөө шөнө хайр найргүй тэмцэлдэхээ мэдэцгээв. Хунаанбайн нүднээс гал бадарч Хараатайг ширтэхэд «Хараатай тайлагдашгүй гай зовлон авчирчээ. Эв зүйгээр ярих хүн ингэж ирдэггүй юм» гэж бодлоо.

	Хажийн энэ бодлыг Хараатай ч ойлголоо. Өөрийг нь оройноос эхлээд том бул чулуу мэт дарж байсан бодол санаагаа илэн далангүй ярьж гарлаа.

	Үмитай, Амир, Дүтбай гурвын хооронд болсон явдлыг Хараатай нуулгүй ярилаа.

	«Салууд» гэдэг «Чөтгөр шуламс» бий боллоо. Энэ гай энэ хавийн бүх хүмүүсийг нөмөрч авлаа. Ой гутам энэ шившгийг дуу, уран чадвар гэж нэрлэцгээнэ, бүх залуучуудыг хойноосоо дагуулж авлаа. Эрээн, мяраан хувцас өмсөж өд хадаад, дуу дуулж гэрийн маань хойморт цэнгэлдэн бүжиглэж байна гэж их л жигшингүй байдлаар ярилаа. Сүүлд нь:

	— Өөрийн минь толгой дээр бужигнавал өөр хэрэг шүү. Талийгаачийн минь авсны дээр гарч үймэлдэж байна. Чи бид хоёрт шившиг боллоо. Чамайг бодоод нууж байж чадсангүй. Өөр хэнд ярьж гомдлоо барах бил ээ дээ. Галзуу нохдоо цээрлүүл! Бидний аль алиныг маань чи шийтгэ! гэв.

	Ярих юм алга аа! Хунаанбай Нурганымд хэлж зочдоо зочдын өрүү рүү явууллаа. Тэнд аваачиж зочилжээ. Хунаанбай олон эрчүүдийн дотроос Нурганымын дүү Кенжеханыг дуудаж ирүүлээд товч тушаал өгөв.

	— Хөтөлгөө морьтой мордож давхисаар очоод Шолахтеке дахь Алатайнд байгаа Изгуттыд миний тушаалыг хүргэ. Амирийг дагуулж нар мандахаас өмнө надад хүргэж ир гэж хэл! Ирэхгүй гэвэл гар хөлийг нь баглаж занчиж зодоод аваад ирэг! гэв.

	Нүүр царай нь Нурганымтай адил дугараг, улаавтар, гоолиг залуу Кенжехан бол бөх, зоригтой эр ажээ. Тэрээр Хунаанбайн уур хилэнг сайн ойлголоо.

	Хунаанбай шөнөжингөө дугхийсэн ч үгүй, сууж байсан газраасаа хөдөлсөн ч үгүй. Амьгүй, чулуун баримал мэт суув. Хөгшин хүний уур хилэн, хүнд гай зовлон түүний гүнзгий атираанд тодорч байв.

	Үүр цайлаа. Шаргалтсан өргөн тал дээгүүр намрын алтан шар нар туяагаа тусгав. Нарны туяа гэрийг гийгүүлэв. Энэ үеэр Изгутты, Амир хоёр Хунаанбайнд орж иржээ. Амирийн нүүр царай нь зэвхийрч цонхийгоод хоёр шанаа нь дотогш оржээ.

	Хунаанбай ач хүүгээ үзээгүй уджээ. 

	Хоёр гараа Амир луу сунгаж;

	— Наашаа ир! гэж дохилоо.

	Амир ахынхаа өмнө очиж малгай, ташуур хоёроо газар хаяж толгойгоо бөхийлгөн суумагц шөнөжингөө орны хөшгийг базаж суусан Хунаанбайн урт хатуу гар залууг багалзуурдаж авлаа. Хөгшний гар, араатны савартай адил чадалтай хэвээрээ аж. Төмөр мэт хатуу гар залуугийн багалзуурыг шахаж өөр лүүгээ татаж ойртуулав. Удалгүй Амирийн амьсгаа нь давхцан нүүр нь хөхрөв. Тэрээр хурхиран ухаан алдаад өвгөний өмнө гэдрэг хараад ойчлоо. Хунаанбай түүний дээр өвдөглөн суугаад багалзуурдахад Амир амьсгаагаа хураахад ойртлоо.

	— Яаж байгаа юм бэ? Нохой ч гэсэн өөрийн чинь үр биш бил үү? гэж Изгутты ухасхийгээд харвал Хунаанбайн ганц нүдийг цус бүрхжээ. Энэ нүдээрээ эгцлэн харахад нь Изгутты айж хойш ухарлаа.

	Нурганым Изгуттийн айсныг мэдээд одоо удвал Амир амьсгаагаа хураахыг нь ойлгомогцоо Амирийн дэргэд гүйн ирж Хунаанбайн хоёр гарыг бариад авлаа.

	— Хажы гуай, та яаж байна. Өршөө, өршөө! гэж хэлээд хоёр гараараа Хунаанбайн гарыг Амирийн багалзуураас салгалаа.

	Хунаанбай зүүн хөлөө Нурганымын цээж рүү өшиглөв. Нурганым ухаан алдан ойчлоо.

	Яг энэ үеэр гэрийн үүдийг савж онгойлгосоор Абай орж ирлээ. Нурганым Амирийг аврах гэж зодуулсныг нь харжээ. Хунаанбай Амирийг дахин багалзуурдаж эхлэхэд Абай хоймор өөд үсрэн гараад,

	— Боль гэж хашхирав

	Эцгийн нь цус бүрхсэн нүд сайн харж амжаагүй байхад Абай Хунаанбайн гарыг зайлуулан Амирийг дугтран татаж өргөөд авлаа.

	— Нүгэлтэй амьтан! гэж Хунаанбай зандрав.

	— Алуулахгүй! гэж Абай хариуд нь хашхирлаа.

	Бие биеэ үзэн ядсан эцэг хүү хоёр жигшин ширтэцгээнэ. Абайн нүд далдирсангүй, эцгийгээ өршөөх шинж огт үгүй. Хамаг биед нь уур хилэн бадарч түргэн түргэн хашхирав.

	— Амандаа аллах гэж залбиран, савартаа цус атгаж сууна уу! Дахиад цус. Аллахын ёс үүнийг зөвшөөрнө биз. Нэг үе аллахын ёс гэж цус урсгаснаа март аа юу?! гэв.

	Абайг арван гурван настай байхад зүрхэнд нь сум шиг орсон Ходарын үхэл одоо нүдний нь өмнө дахин үзэгдэх шиг болж, тэр гэмт хэргийг эцэг нь дөнгөж сая үйлдсэн мэт санагдлаа.

	— Аллахын ёсны эсрэг дахин цус урсгах гэв үү? Нам гүм наманчлан хэвтэхдээ ийм араатны хэргийг бодож олов уу? гэв. 

	Абай Амирыг хамгаалахын хамт эцгийгээ зэмлэн буруушаана.

	Хунаанбай сая хэл орсон мэт

	— Гар! Бүү үзэгд!

	— Гарахгүй!

	— Чи эднийг буруу замд оруулсан! Энэ бүхэн чамаас болсон!

	— Тийм ээ! Надаас болог! Яагаад тайван үхдэггүй юм бэ? Чиний үе биш, миний үе! Чамд ямар хамаатай юм бэ?

	— А, тийм үү? Чи тэгж хэлдэг бол оо юу? гэж хэлээд Хунаанбай Абай, Амир хоёрт өөшөө хонзон бодов. 

	Абайтай хэрэлдэхээ больж бодлогошров.

	Амир сая ухаан орж ах руугаа харвал Хунаанбай хоёр гараа сунган алгаа буруу харуулан зогсож байлаа. Энэ бол Абай Амир хоёрт хараал хийх гэж байгаа нь энэ ажээ. Үүнийг Нурганым, Изгутты хоёр мэдээд хоёр талаас нь шуугилдав!

	Бурхан минь хараалыг нь буу сонс!

	— Бурхан минь юу болж байна. Өөрийнхөө хүүхдүүддээ хараал хийх гэж байна! гэцгээжээ. 

	Гэвч Хунаанбай тэднийг тоосонгүй. Завилан суугаад урдаа хэвтэж байгаа ач хүүгийнхээ дээгүүр хараал хийхээр алгаа сунгав.

	— Өглөөний нар туяаран гийхэд энэ хоёрт эцэг ёсныхоо хараалыг тавина. Энэ хоёр бол надаас тасарсан бохир цус, манай өвгийн зулбадас учраас золигт гаргалаа. Бүхнийг бүтээгч, хамгаас хүчит аллах минь өөрийнхөө гараар алахыг надад зөвшөөрсөнгүй. Энэ хоёрыг авахыг үнэн санаанаас, боолын ёсоор мөргөн гуйя! Энэ хоёрт үхэл явуул! Бусдыг хордуулаагүй байхад энэ хоёрыг устга! гэж хараалаа. Тэгээд, — Тонил, гар, бүү үзэгд та хоёр! Хэрэв миний үр мөн бол та нарыг золигт гаргалаа. Явцгаа! Үхэцгээ! гэв.

	Абай ер тоосон шинжгүй, эцгийгээ хорсолтойгоор ширтэж зогсоод:

	— Явлаа, чамаас бүрмөсөн явлаа! гэж шийдэмгий хэллээ.

	Хунаанбай харааж дуусаад хөшгөө буулган буруу харж хэвтээд эрихээ эргүүлж бурхандаа наманчлав.

	Амир сая сэхээ орсон мэт босож малгайгаа өмсөж, ташуураа бариад завилан сууж хөшгийн зүг хандаж:

	— Амьд явааг минь атаархах бол оо юу? Надад үхэл хүсэж байх шив дээ! Гэвч би айхгүй. Галд шатаасан ч айхгүй! гэв.

	Абай Амирыг түшиж босгоод дагуулж гарлаа.

	Изгутты Көкшегээс Амирыг аваад явахад Байтас Абайд Амирын нөхөр Мырзагулыг илгээжээ. Тэрээр Абайг сэрээхэд Абай эцгийнхээ хайр найргүй байдгийг мэддэг учир Мырзагулын моринд мордон давхисаар явж хүрч ирсэн нь энэ аж.

	Намар дуусаж айлууд хонь малаа ахарлав. Өвөлжөөндөө буух цаг болсон боловч цагийн байдал дулаан, өвс, элбэг учир өвөлжөөндөө буусангүй. Ойхудыхт, Абайнхныг тойрч олон айл буусан учраас эсгий шиг өтгөн зүлгийг сүйтгэж амжжээ. Гэвч эргэн тойрны бэлчээрийн өвс тэр хэвээрээ учир малын тарга тэвээрэг улам нэмэгдсээр байлаа.

	Намрын бороо ба хүйтэн салхи зовоох боловч мал ажлаа бодсон айлууд хөдөлсөнгүй.

	Бусад айлуудын заншлаар Абайнхан ч зун барьдаг гэрээ буулгаж хураагаад жижгэвтэр бор гэр барилаа.

	Абайн жижигхэн гэрийн дотор ширдэг, үстэй хивс дэвсчээ. Өндөр орны оронд газарт ор засаж зузаан хөнжил дэвсчээ. Абай Айгерим хоёрын орны урд талд аргал угалзын арьс дэвсчээ. Хойморт зочдод зориулан хурганы арьсаар хийсэн хөнжил дэвссэн байлаа. Жижиг гэрийн гол хэсгийг тулга, тогоо шанага эзэлсэн учир Абай номоо дугуй ширээндээ суулгүй орон дээр өндөрлөн хураасан дэр түшин уншдаг болжээ.

	Абай өвлийн савхин гутал өмсжээ. Хантааз, өмд өмсөөд гадна талаар нь бор өнгөөр хийсэн дулаан үстэй дээл өмсжээ. Айгерим үнэгний годоор хийсэн хөнгөн дээл өмсжээ. Дээлийнхээ энгэр, хормойг минжээр эмжиж, сайхан урлан хийсэн мөнгөн товч хаджээ. Айгерим ихэнхдээ юм нэхэх ажлаар оролдоно. Ербол Баймагамбет хоёр хойморт суугаад намрын өтгөн айргийг яаралгүй ууж тогызхумалах18 тоглоно.

	Айгерим саяхан гаргасан тарган унаганы мах чанасан байлаа. Айгеримыг гараа угаагаад хоол идэцгээ гэж хэлэхэд Абай өглөөнөөс нааш нүд салгалгүй уншиж байсан номоо хажуудаа тавилаа. Тогоог гаргахад суунагласан өтгөн цэнхэр утаа хүмүүсийн нүдийг хорсгон, уушгинд орж зовооно. Абай: «Өрхөө татах юм сан» гэж тооно өөд харахад намрын зөөлөн бороо тооноор шивэр шивэр орж байв. 

	Абай хөмсгөө зангидан:

	— Өрх татъя гэвэл бороо орно. Татахгүй гэвэл утаа зовооно. Их л зүдүүртэй намар болж байх шив дээ! гэв.

	Эднүүд тойрон сууж хоол идэж эхлэхэд гэрийн гадаа морьтой хүмүүс ирж буулаа.

	Бороонд норсон хоёр хүн орж ирсэн нь Шаке, Башей хоёр ажээ. Шаке онцгой ажлаар Абайтай уулзах гэж иржээ. Хоол идсэний дараа Шаке ахынхаа хамт суугаа хүмүүсээс ярих зүйлээ нуулгүй, зовсон байдлаар өгүүлрүүн:

	— Абай ах аа, би тантай зөвлөхөөр ирлээ. Амирын тухай ярихаар ирлээ. Амир их л доройтож байна. Зориуд тэгж байгаа юм уу, эсхүл өөр шалтгаантай юм уу гэдгийг мэдэхгүй юм. Намрын сэрүүн цагт урьдах зүйлээ дахин хийх гэж байгаа бололтой. Нөгөө салуудаа өчигдрөөс нааш гэртээ цуглуулан эрээн мяраан хувцсаа өмсөцгөөж дахин нэг хэрэг өдөөх гэж байгаа мэт санагдана гэв.

	Абай, Айгерим хоёр Амирын тухай сонсоод санаа зовж суув.

	— Бие нь зүгээр үү? гэж Айгерим хэлээд, хөөрхий залуу тэнэмэл хүн болох нь шив дээ! гэв. 

	Абай:

	— Зовж зүдэрч байна уу? Сэтгэл санаа нь ямар байна? гэж Шакегээс асуулаа.

	Шаке хоёрдмол хариу хэлэв.

	— Дотроо юу байгааг нь мэдэхгүй. Өвчний шинж ч харагдахгүй юм. Дуу шуугүй, домбортойгоо ганцаараа байдаг боллоо. Нэг өдөр түүний гэрийн гадаа зогсож сонсоход энэ хавьд хосгүй доомборчин болсон мэт санагдлаа. Гадна талаараа эрүүл, гэвч дотроо их шуургатай мэт байна. Зовлон эдэлсэн хүнтэй адил зүдэрч доройтсоор байна. Хэнтэй ч ярьж зөвлөлгүй, салуудаа цуглуулжээ. Сэргэх гэж бодсон болов уу даа. «Көкше рүү мордоно» гэж хэлж байгаа гэнэ. Энэ нь Көкшетэй дайсагнасан хэрэг болно шүү. Хажи юу гэж бодох бол! Өс хонзонтой Көкшегийнхний гарт үрэгдэх байх гэж айж байна. Тэднийг яаж болиулах вэ? Та зөвлөгөө өгөөч! гэлээ.

	Абай удаан дуугүй суулаа. Абай Амирын тухай сонсоод түүний бүхий л зовлон зүдүүрийг өөрөө амсаж байгаа мэл боллоо. Агшин зуур санаанд оромгүй шийд гаргаж Ербол, Шаке хоёрыг гайхууллаа.

	— Эцэг нь хараалаасаа буцахгүй. Гэвч Амирыг хэн үхээсэй гэж бодох бил ээ? Хэрэв Амир өөр цаг үед амьдарсан сан бол хараал тавьсан эцгийн бүх үрсийн дотроос хамгийн их авьяастай, хамгийн чадалтай нь болох байсан биз. Түүний зовлонг хуваалцаж байна. Нэг хүний хувьд эцгийн нь учруулсан зовлон хүрэлцээтэй биз. Шаке минь бүү хоригло, өөрөө мэдэг! Көкше рүүгээ ч яваг. Зовлон зүдүүр үзэж нүд нь тайлагдаж магад. «Цөмөөрөө намайг мөрдөн хавчдаг нь юу бил ээ?» гэж бүү бодог. Цөм үүнийг зөвшөөрлөө.

	Гагцхүү Айгерим Абайн хэлснийг зөвшөөрсөнгүй.

	— Зовсон цагт хамгаалалдаа авахгүй байгаад гоё үг хэлэх нь юунд тус болох вэ? гэж нүүрээ бурууллаа.

	Абай дуугарсангүй.

	Абайг Семейгээс буцаж ирсний дараа урьдах Айгерим ондоо болжээ. Хааяа нэг зөрүүд зан гаргаж түүгээрээ их зүйлийг бодогдуулна. Урьд нэг нэгэндээ хайртай байхад Абайн хэлсэн болгоныг дэмжиж, бодсоныг нь хуваалцдаг байжээ. Саяын хэлсэн нь хүйтэн сэтгэлийн нь илрэл аж.

	Абай Амирын төлөө санаа зовдог байлаа.

	Гэр бүлийн доторх дотно харилцаа эвдэрч аз жаргалын оронд уйтгар, гуньхрал бий болжээ. Абай Айгерим хоёрын амьдрал нь жирийн нэг эр эмийн амьдралаас ялгаагүй болон хувирчээ. Гутрал, гуньхрал, уй гашуугаар дүүрсэн амьдралын бүдэг үе эхэлжээ.

	Үүний учир нь Салтанат байгаа. Хөөрхий Салтанат гэмгүй мөртөө гэмтэн болжээ. Салтанат Абай хоёр ямар ч гэмгүй гэдгийг Айгерим ойлгосонгүй. Айгерим Амирын талаар өөрт нь зэмлэснийг Абай эсэргүүцсэнгүй. Гэвч өөрөө Амирын төлөө эцэгтэйгээ эвдрэлцсэнээ өөрийн эрхгүй саналаа. Эцэг нь түүнийг хараасныг бодоход өөрөө өөрийгөө дооглон инээвхийлэв. Нэг талаас эцэг нь дайсагнаж харааж үхэл ирэхийг хүсэж байхад нөгөө талаас хамгийн халуун янаг маань гэдэг Айгерим Абайгаас ондоо санаа өвөрлөжээ. Яагаад Айгерим Абайгаас холдох болов? Өршөөгдөшгүй гэм хийснээс үү? Халуун хайрт сэтгэлээсээ урваж шившиг тарьснаас уу? Айгеримийг Салтанаттай сольсноос уу? Үгүй тийм биш, тэгэх ёсгүй юм.

	Абай Салтанатын тухай бодохдоо түүний хүнлэг чанарыг санаж биширдэг нь үнэн. Тийм хүний дэргэд биеэ барьж чадсандаа Абай гайхдаг гом. Салтанат шиг хүн дахин дайралдвал Абай өрийгөө мөн тэгж барьж чадна гэж боддог ажээ. Өөрийнхөө зан авирын энэ шинжид Абай бахархдаг юм. Учир нь энэ бол түүний шинэ шинж чанар аж. Хасгийн залуучуудын дотор байдаггүй тийм шинж, шинэ хүмүүжлийн гэрч, номоос олсон мэдлэгийн үр мэт санагдана. Хүнч, шударга ёс журмыг Абай орос номоос олж авчээ. Абай ганцаардах уйдах боловч «Зөвхөн мэдлэг олоод зогсохгүй, бас хүмүүжил олж байгаа юм байна шүү. Салтанаттай харилцсан харьцаа нь тэрхүү хүмүүжлийн ач нөлөө юм байна шүү» гэж бодоод сэтгэлээ тайтгаруулна.

	Үүнийг Айгерим ойлгосонгүй. Тэрээр залуу хархүү ба бүсгүйн хооронд жинхэнэ хүнч ёсны нөхөрлөл байж болохыг ойлгосонгүй, ойлгож ч чадахгүй биз дээ. Хүний ийм сэтгэл бодлыг үгээр илэрхийлэхэд бэрх. Зөвхөн дотоод хүмүүжлийн ачаар л үүнийг ойлгож чадна. Харин тийм хүмүүжлийн хувьд гэвэл Айгерим Абайгаас хол хоцорчээ. Абай энэ шархыг анагаах эм олж ядна. Салтанатын талаар эргэцүүлэн бодохыг Абай Айгеримд нэг бус удаа зөвлөсөн боловч Айгерим дуугүй болж хөмсгөө зангидан суудаг байжээ. Хоёулаа гүнзгий голын хоёр талд зогсож байгаа мэт санагдана. Энэ уйтгарт байдлыг одоо бүр тодорхой мэдэрч гүнзгий санаа алдлаа.

	Айгерим саяын хэлсэн зүйл нь Абайг гомдоосныг мэдээд Абай руу эргэж харлаа, Абай түүний царайг их л уйтгартай ширтэж суугаад бодсон зүйлээ Ерболд хэллээ.

	— Ербол минь ээ! Уй гашуутай амьдрал болж байх шив дээ. Хаашаагаа тонилдог билээ. Чи нэг юм хэл л дээ. Хээр талаар тэнээд ч гэсэн нэг сэргэж ирье л дээ! гэв.

	Тэгээд Ербол, Шаке, Баймагамбет, Башей нартай зөвлөн Абай анд гарахаар шийдлээ.

	Шаке хэд хоногийн дараа Чингисийн хойд хэсэгт байгаа хүн амьтангүй зуслан руу бүргэд авч, анчдыг дагуулан явахаар болов.

	Урьд өмнө анд гарч байгаагүй ч гэсэн Абай нөхдөө дагуулан анд мордохоор болжээ.

	Хориод хоногийн дараа Абай нөхдийнхөө хамт анд морджээ. Баханас уулын Киргизийн асга гэж нэрлэгддэг ой модтой, устай нэг хавцалд анчдын гурван овоохой баригджээ. Киргиз асгын энэ хавийг «Кишиаулие», «Бага шүтээн» гэж нэрлэдэг байжээ. Энэхүү асгын оройд ойрхон газар гүнзгий том нүх байдаг юм. Чингисийн ууланд иймэрхүү нүх хоёр байдаг. Нэг нь эндээс нэг өдөр явж хүрдэг газар байгаа Тасболат овгийнхны өвөлжөөний дэргэд байдаг том нүх бөгөөд түүнийг заримдаа «Аулиен тас», «Шидэт чулуу» заримдаа «Көныр аулие», «Бор шүтээн» гэж нэрлэдэг юм.

	Киргизийн асгад байгаа нүх жижиг учир «Бага шүтээн» гэж нэрлэжээ. Анчид овоохойгоо яг түүний хормойд барьжээ. Овоохойн урд талд өтгөн хус, улиас харагдана. Ар талд нь хадан асга сөхийнө. Энэ үед хэд хэдэн удаа цас орж мөр хөөхөд дөхөмтэй болов. Цас их ороогүй боловч өглөөгүүр орсон нимгэн цас анчдын санаанд тохирч байлаа.

	Анчид арваад хоногт бүргэд, нохойгоор олон үнэг алжээ. Башей, Шаке мэтийн мэргэн буудагчид бялтат буугаараа угалз буудан овоохой дотор овоолчихжээ.

	Анчдын бүхий л амьдрал нь ан агнахад зохицсон байв. Тэд бүрэнхий болмогц унтаад өглөө үүрээр босно.

	Өнөөдөр анчид үүрээр босож өглөөний хоол хийж байлаа. Морьдыг авчраагүй байжээ. Давхар бүрээсээр барьсан гэрт Абай унтаж байсан юм. 

	Ербол Абайг мөрнөөс нь татаж сэрээгээд:

	— Абай ямар сонин бэ? Харав уу? Юу хийх гэж байгаа нь энэ вэ? гэж овоохойн гол хэсгийг заалаа. Абайг эргэж харахад Башей овоохойн тооноор бууныхаа амыг гарган шагайж зогсоно.

	Овоохой дотор ан агнасныг анчид одоо хүртэл үзээгүй аж.

	— Юу болов?

	— Чи юу харав? гэж Абай, Ербол хоёр ухасхийн босоцгоолоо.

	Яг энэ үед Башей урт хар буугаар буудахад гэр дотор утаа манарав. Башей утаа арилж дуусаагүй байхад:

	— Уналаа, яг суганаас нь гэж хэлээд ухасхийн гарлаа.

	Абай, Ербол хоёр Башейгийн хормойноос татаж:

	— Юу болов? Чи юу буудав?

	— Юуг унагаав? гэхэд Башей сая сэхээ авч:

	— Угалз! Том угалз унагаасан. Доош өнхөрч явна. Явцгаа! гээд гэрээс гүйн гарлаа. Энэ үед гадаа гал түлэх гэж явсан Баймагамбет, Масахбай хоёр гадаа:

	— Хэн буудсан бэ?

	— Хаанаас буу дуугарсан бэ?

	— Яг бидний дээрээс буух нь! Овоохойг дарчих вий дээ! гэж сандарцгаана. Яг энэ үеэр нэг хүнд зүйл овоохойн хойд талд ойчлоо. Угалз амьсгаагаа хураах гэж тийчилнэ. Ербол Абай хоёр гутлаа углаад, дээлээ нөмөрцгөөж гадаа гүйж гарлаа. Башей угалзын хоолойг нь огтолж суув.

	— Яг л шар шиг угалз байна! Өвчтэй биш биз?

	— Эрээд олддоггүй угалз хаанаас тэнэж яваад Башейтэй дайралдчихав? гэж гадаа байгаа анчид угалз яагаад алагдсаныг гайхацгаана. 

	Абай угалзыг тойрч гараад:

	— Сохорсон угалз байх аа! Эсхүл зөнөсөн байлгүй гэв.

	Башей угалзын эвэр, биеийг нь ажиглаж зогссоноо Абайн саяын хэлсэн үгийг сонсоод ёжлон инээмсэглэв. Башей бол алдахгүй бууддагтаа итгэдэг байсан бөгөөд хэнийг ч гэсэн ёжилдог байсан юм.

	— Сохорсон бол Ербол та хоёрт буудуулъя гэж өдөр ирэх байлгүй. Гуяны махнаас нэг бөөн өөх гарахгүй бол харж байгаарай. Тийм угалз зөнөдөг юм уу? Башейгийн буу хэзээ ч угалзыг алдахгүй шүү! гэж амжилтдаа бахархсан царай үзүүлэв.

	Анчид угалз өөрөө хүрч ирснийг сайн үйлийн тэмдэг гэж үзэцгээлээ.

	— Өнөөдөр олз омогтой өдөр болох нь!

	— Морьдыг түргэн авчирч, хоол хийцгээ! Мордоцгооё! гэж анчдын ахлагч Турганбай тушаангуй хэллээ.

	Шаке бүргэдээ илж, гуяыг нь барьж суугаад «Одоо бүргэдийн гайхамшгийг үзэцгээе! Морьдоо түргэн ирүүлцгээ» гэв. Абай, Ербол хоёр жинхэнэ анчдын адил шаламгай хүмүүс биш аж. Тэр хоёр үргэлж анчдын сүүлд морддог байсан юм.

	Тэр хоёр алагдсан угалзнаасаа холдож чадахгүй байна. Ербол Турганбайд хандаж:

	— Хүлээж бай л даа. Шинэ махаар хуурга хийж идээд мордоцгооё л доо! гэв.

	Ан хийх нь өөртөө өвөрмөц заншилтай юм.

	Бүргэд барьсан хүн ахлах ёстой байжээ. Ийм учраас Турганбай ахлагч гэж тоологдоно. Анд гарахад их ууртай байдаг. Ерболын саяын хэлснийг зэвүүцэн Абай, Ербол хоёрт хандаж;

	— Та хоёр л ингэж хойш нь чангаагаад байх юм. Ан хийж явна уу, эсхүл айл хэсэж явна уу? Та хоёрыг мордуулна гэдэг чинь ядарч доройтсон малыг өргөж босгохоос амаргүй боллоо. Хоол хийж л байг. Эрт байхад ойр хавиар явж ирье. Мордоцгоо! гэж хэлээд өөрөө бүргэдээ авч мориндоо мордлоо.

	Анчдыг уулын оройд гарахад нар туслаа. Уулын нэг өндөрт Турганбай, нөгөөд нь Шаке зогсож байлаа. Гурав дахь өндөрлөгт Айгызаас гарсан Абайн дүү Смагул зогсоно. Абай, Ербол хоёр үнэг үргээгч нарын дэргэд биш, Турганбайн дэргэд явдаг байлаа. Эдний үргээгч нь моринд гарамгай, шаламгай эр Баймагамбет аж. Турганбайн гарт байгаа бүргэд бол хүн бүхний хайрыг булаасан Тулахын Харашолах19 нэртэй ажээ.

	Абай энэ бүргэдийг өнгөрсөн зун Сыбан дахь Тулах гэдэг хүнээс арваад бодоор худалдан авсан юм.

	Абай энэ бүргэдийг зориуд үнэтэй авчээ. Абай ирэх өвөл бүргэдээр ан хийнэ гэж Тобыктын дотор хэнд анч бүргэд байгааг лавлахад Турганбай хамгийн сайн бүргэд бол Харашегир, түүнийг гуйж ав гэж Абайд хэлжээ. Харашегир20 бол Бөжейн хүү Жабайн бүргэд аж. Абай гуйсан боловч Жабай өгсөнгүй. Тэгэхэд Шаке Турганбай хоёр «Энэ хавийн бүргэдийн сор нь Түки Сасбан дахь Тулахын Харашолах юм. Хүүхний үнэ өгч байгаад ч түүнийг авах хэрэгтэй» гэж зөвлөжээ. Турганбай зун, намрын турш Харашолахыг өөрөө сойжээ. Одоо хүртэл Харашолах нэрээ хугалсангүй. Анчдын ан хийдэг газрын нэг зах нь Ахшатау, Киргиз асга, Жанибек, Тезекийн Харашохы, Казбала, нөгөө зах нь Байхошхар аж. Анчид арваад хоногийн дотор цас зузаан ороогүй байхад эдгээр нутгийг хэрэн хэссэн ажээ.

	Энэ өдрүүдэд Харашолах ганцаараа хориод үнэг барьжээ. Өдөр хоосон өнгөрдөггүй, заримдаа хоёр үнэг барина. Хоёр удаа гурав гурваар барьжээ.

	Харин одоо Харашолах томагагий21 нь авмагц үргээгчдийн урдуур нүдээ гялалзуулан харж байснаа Турганбайн гараас дүүлэн нислээ. Анчид юу ч харсангүй. Доогуур явж байсан Баймагамбет «кеу» гэж хашхирсан бөгөөд энэ нь үнэг олсны дохио ажээ. Үнэг ойр байгаа бололтой. Анчид Харашолахын нисэлтийг гайхан зогсоцгооно.

	Турганбай Харашолахыг дүүлэн нисэхэд түүний сойлт ямар болсныг далавчны нь дэвэлтээс андахгүй мэддэг байжээ. Харашолах далавчаа түргэн хөдөлгөж дүүлэн одоход Турганбай баярлан инээмсэглэнэ. Тэгэхэд:

	— Жанбауыр22 өнөөдөр сайн байна! гэж ганц үг хэлдэг аж. Хэрэв Харашолах тэгж нисвэл бүргэд өөрийг нь хүрч очтол үнэгийг барьчхаад сууж байдгийг нь Турганбай сайн мэднэ. Бүргэдээс суларсан гараараа түрийвчилсэн урт шар шахшагаа23 авч тамхилдаг юм. Амандаа дуу дуулж яаралгүй явж бүргэддээ очно. Турганбай Харашолахыг Жанбауыр Шөгелээс гаралтай гэж үздэг байлаа. Бусад хүмүүс энэ бүргэдийг Тулахын Харашолах гэж нэрлэвэл Турганбай Жанбауыр гэж нэрлээд энэ тухай:

	 

	Жанбауыр минь амьд бол 

	Ганзага маань цустай даа 

	Жанбауыр дүүлэн нисвэл 

	Ганц ч үнэг үлдэхгүй дээ...

	 

	гэж дуулдаг байжээ.

	Харин өнөөдөр Жанбауыр буюу Харашолах урьдынхаас өөр, тааруухан нислээ. Турганбай бүргэдээ тавихдаа хэлдэг үгээ ч хэлсэнгүй, тамхилахаа ч мартаж орхижээ. Бүргэд ниссэн зүг шогшуулан одохдоо:

	— Яагаа бол доо! гэв. Өмнө нь байгаа довыг давмагцаа дөрөөн дээрээ зогсож өнгийн харлаа.

	Туршлагатай хашир анчин нэгэнт олигтой нисээгүй учир Харашолах «Үнэг барихгүй байх» гэж бодож зогсоно. Энэ үеэр Абай, Ербол хоёр түүний дэргэдүүр давхилдан өнгөрлөө. Тэр хоёр бүргэд үнэг барихыг нь өдөр бүр үзэж байдаг боловч сонирхол нь ер буурч байсангүй. Чулуутай ууланд өнхөрч ойчлоо ч гэсэн тэр хоёр бүргэдийн зүг гулсан тэмүүлнэ.

	Гэвч тэр хоёр туршлагагүйтжээ. Турганбайн уур нь бадарч тэр хоёрыг загнана.

	— Зогсоцгоо! Хойшоо бай! Энэ хоёр золиг хамаг хэргийг эвдлээ шүү! гэж хашхирна.

	Абай, Ербол хоёр үнэхээр Харашолахт хор хүргэжээ. Энэ хоёр урдуур нь хөндөлдөөгүй бол үнэг тал тийш зугтах байжээ. Энэ хоёр урдуур нь давхихад үнэг эргэн зугтаж Абай, Турганбай хоёрын дундуур гарч хад өөд авирлаа. Харашолах Абай, Ербол хоёрын цаана гарчхаад үнэгийг тэнд угтахаар боджээ. Харин одоо өгсөн нисэж хад руу авирч буй үнэгийг барих хэрэгтэй болжээ.

	Харашолах ч үнэхээр тэгж нислээ. Гэвч хөгшин, зальтай үнэг Турганбай урдаас нь үргээж хаднаас хөөж гаргах гэж оролдовч тэндээс хөдөлсөнгүй.

	Харашолахын тааруухан нисэлт одоо бүр тодорхой боллоо. Дүүлэн ниссээр очиж үнэгийг барихын оронд газар шүүрэн ниссээр ирлээ. Хоёр далавчаараа чулуу шүргэх шахан ниснэ. Энэ нь Жанбауырын нислэг биш, сойгдоогүй жирийн нэг бүргэдийн нислэгтэй төстэй ажээ. Гурван анчнаас холгүй, бүргэд ирэхийг хүлээж зогссон зальт үнэг бараг суучих шахаад нисэж яваа бүргэдийг орхиж, хад өөд авирлаа. Харашолах үнэгийг цааш нь хөөж чадсангүй. Саяын үнэг сууж байсан чулуунд арай ядан хүрч буулаа. Үнэг зугтан алга боллоо.

	Харашолахт золгүй явдал тохиолдсоныг Турганбай анх удаа үзжээ. Тэрээр мориноос үсрэн буугаад орж байгаа цаснаас нэг хэсгийг гараараа базаж бөөгнөрүүлэн чулуу шиг болгоод Харашолахын ам руу чихлээ. Харашолахын цээжийг илсээр байгаад саяын цасыг идүүлээд Абай, Ербол хоёрт юу ч хэлэлгүй мориндоо мордоод шогшуулан одлоо.

	Абай, Ербол хоёр Турганбайг уурлуулснаа мэдээд дутагдлаа хүлээгээд түүний хойноос дагаж шогшлоо. Турганбай нэг толгойн орой дээр гарч зогслоо. Доор яваа Баймагамбет руу гараараа дохио өглөө. Хойноос нь гүйцэж ирсэн Абай, Ербол хоёрт:

	— Наанаа зогс! Бүү хөдөлцгөө! Дандаа хүний урдуур хөндөлдөөд байх юм. Үнэгийг бүргэд барих уу, эсхүл та хоёр барих уу? Байрнаасаа бүү хөдөлцгөө! гэж зандарлаа.

	Абай, Ербол хоёр бие бие рүүгээ харж жуумалзаад багшдаа загнуулсан бандитай адил дуугүй болцгоов. Турганбайн заасан газар хөдлөлгүй зогслоо.

	Энэ үеэр Баймагамбетийн «кеу» гэсэн нарийнхан дуу хад чулууг цуурайтууллаа. Харашолах нисэж одлоо. Энэ удаа ууртай мэт хоёр далавчаа шаламгай даллаж хоёр гурван удаа эргэлдсэнээ дээшээ хөөрлөө. Тэгээд Турганбайн өмнө байгаа жалга руу хоёр далавчаа хумьчхаад сүнгэнэн уруудлаа. Турганбай юу ч дуугарсангүй.

	Абай, Ербол хоёр юу болсныг нь мэдээгүй ч гэсэн «буулаа, буулаа, барилаа!» гэж Турганбайн хажуугаар давхилаа. Абай эмээл нь мориныхоо хүзүүнд очиж ойчих шахаж байгааг ч тоосонгүй. Ойртоод ирвэл түрүүний зугтаж алга болсон зальт үнэгийг Харашолах барьсан байжээ. Абай морио дахин нэг алхуулбал эмээлтэйгээ хамт мориныхоо хүзүүг даваад ойчихоо мэдээд ухарч морины хондлой дээр зайдан унаад бүргэдийн дэргэд хүрч ирлээ. Цагаан цасан дээр улаан үнэгийг барьж суугаа хар бүргэд нь Абайн нүдний өмнө сайхан үзэгдэл төрүүллээ. Абай баярлан «Харашолах тэгэх ёстой» гэж бахархана. Энэхүү сайхан үзэгдлийг санаандаа тунгааж цагаан биетэй, улаан хацартай, хар үстэй ганган гоё хүүхэн усанд орж байгаа мэт санагдав.

	«... Хүүхэн биеэ угаанам» гэсэн нэг бадаг шүлэг Абайн амнаас өөрийн эрхгүй гарлаа.

	Абайг ирэх үеэр Харашолах үнэгийг хөдөлгөөнгүй дарж авчээ. Биеэ угааж байгаа хүүхэн хоёр гараараа үсээ самнах мэт харашолахын далавч үл мэдэг хөдөлнө.

	Анчид үнэгийг аваад Киргиз асгын Жанибек тийш харсан нуруунд тараад энд бүргэдийг дахин нэг тавиад буцахаар боджээ.

	Анд мордохдоо Абай ба түүний нөхөд нь «Хаана очих вэ?» гэж Турганбайгаас асуудаггүй юм. Үнэндээ асууж зүрхэлдэггүй аж. Нурууны өндөрт гармагц Турганбай Баймагамбетийг уруудуулан явууллаа.

	Баймагамбет шаламгай, хашир учраас Абай, Ербол хоёрыг бодвол Турганбайд илүү таалагдана. Бүргэдээ авч уулын оройд Турганбайг гартал Баймагамбет нэг дор хүлээж зогсоно. Турганбай уулын оройд гармагцаа бүргэдийнхээ халхавчийг авч Баймагамбетэд гараар дохилоо. Баймагамбет хөдөлж эхлэхэд Турганбай Абайд хандаж:

	— Анд Баймагамбет л гарч байвал таарна. Ёстой анчин хүн дээ! гэв.

	Баймагамбет эмээлээ хааяа нэг тогшин алгуур хөдөлнө. Эргэн тойрон нам гүм. Турганбай Киргиз асгын эх рүү харвал нэг уулын орой дээр саарал морьтой анчин зогсох бөгөөд энэ нь Шаке аж. Түүний цаана Смагул зогсож байгаа нь бүдэг харагдана.

	Энэ үеэр Баймагамбет дахин «кеу» гэж хашхирахад Харашолах нисэж одов. Энэ удаагийн нислэг нь түрүүчийнх шиг биш, өглөө ниссэнтэй адил базаахгүй нислээ. Далавчаа аажуухан дэвж сулхан ниссээр анчдын дээр гарч аваад доошлов. Энэ үеэр баруун талаас бас нэг бүргэд нисэж харагдлаа. Хөлдөө бүчтэй, танихгүй энэ бүргэд Баймагамбетын урдуур нисэж үнэг рүү чиглэж ирлээ. 

	Анчид хоёр бүргэд барилцаад авах болов уу? гэж айцгаана.

	Нөгөө бүргэд Харашолахыг бодвол үнэгэнд ойртсон байжээ. Гэвч тэр бүргэдийн хөдөлгөөн шаламгай биш байлаа. Харин харашолах нөгөө бүргэдийг хармагц хоёр далавчаа хумьчхаад сүнгэнэн дүүллээ. Тэгээд хадан дээр байгаа үнэгийг нөгөө бүргэдийн бараг савар дороос булааж бариад эргэж ниссээр Баймагамбетын урд ирээд буулаа. Баймагамбет нөгөө бүргэд Харашолахын дээрээс нь ирж буух болов уу гэж бодсон учир мориноос үсэрч буугаад дээр нь нисэж яваа бүргэдийг ташуураараа зайлуулна. Энэ үеэр Турганбай, Абай, Ербол гурав ч давхисаар ирлээ. Нөгөө бүргэд уулыг давж уруудахын хамт Турганбай:

	— Энэ чинь Харашегир байна шүү! гэж хэлсэн билээ.

	Абай, Ербол, Баймагамбет гурав энэ хоёр бүргэдийн занг мэддэггүй учир Харашегир сууж байгаа Харашолахыг барьж авах болов уу гэж их л сандарцгаав: Харин Турганбай эдэнтэй адил сандарч тэвдсэнгүй. Харашегир бол багаас нь дасгаагүй хээрийн бүргэд учир бусад бүргэдийг барихгүй гэдгийг хашир анчин анддаггүй ажээ.

	Гэвч анчдын атаархал гэдэг чинь нэг ёсны уралдаан юм. Өөрөө сойсон Харашолахыг нэрд гарсан Харашегиртэй уралдуулан тавихад түүний өмнө байгаа үнэгийг булааж авсан нь Турганбайн бахархлыг төрүүлнэ. «Харашегир одоо яах бол?» гэж түүний нислэгийг Турганбай нүд салгалгүй ажиглана.

	Харашегир Харашолахыг барьсангүй. Газар буусан ч үгүй. Дахин үнэг эрсэн мэт жалгыг өгсөн ниснэ. Атаархуу анчин Турганбайн уурыг нь хүргэн удаан нислээ.

	Харашегирийн нэг уран хөдөлгөөн Турганбайн атаархлыг улам хөдөлгөв. Тэрээр жалганы адаг руу нисэж очоод дахин өгсөхөд гараар өсгөсөн бүргэдтэй адилгүй хээрийн бүргэд шиг шаламгай, дүүлэн сүртэйеэ ниснэ. Энэ бол нэг талаар бүргэдийн чадлыг харуулбал, нөгөө талаар түүнийг сойсон анчны уран чадварыг харуулах аж. Бүргэдийг ингэж сойх нь анчин бүхэн хийдэг зүйл биш ээ. Турганбай тийм нисэлтээс нь Харашегирийг холоос таньжээ. Уруудчихаад өгсөхөд далавчаа дэвэлгүй уулын орой дээр шууд гарч байлаа.

	Турганбай бүргэдэд дуртай учир зун Абайд ирж «Харашегирийг гуйж ав!» гэж зөвлөхдөө түүний энэ уран хөдөлгөөнийг мэддэг байсан ажээ.

	Харашегир энэ хавьд нэрд гарсан анчин хүний бүргэд байжээ. Тобыкты, Херей, Сыбанаас «Энэ хавийн сайн бүргэдчин хэн бэ?» гэж асуувал, «Нөгөө Жалайыр Шорын дараа Херейн Хул орно» гэж хэлдэг байжээ. Тэрхүү Хулын хүүхдүүд Харашегирийг хээрээс барьж арван жил сойсон ажээ. Иймээс Абай Харашегирийг хэчнээн гуйвч эзэн нь өгөөгүй ажээ.

	Баймагамбет Ербол Абай гурав Харашолах үнэг барьсанд нь их баярлаж түүнийг салгаж авлаа. Ербол Харашолахыг гартаа суулгаад илж зогсохдоо:

	— Сайн байна, Харашолах минь. Нэрд гарсан Харашегирийг нэг чадлаа. Бүр савраас нь булаагаад авлаа шүү! гэж бахархан өгүүлнэ.

	Турганбай эдний ярианд оролцолгүй, Харашегирийг ажиглан зогсоно. Харашегир эдний дээгүүр аажуухан нисэж өнгөрөөд өгсөн ниссээр түрүүний давж ирсэн толгойн оройд байгаа хаданд очоод суулаа. 

	Турганбай Харашегирийг суух үеэр түүнээс нүдээ салгаад:

	— Үнэг бариагүй нь ч яах вэ. Хаданд очоод суухдаа шонхор шиг хөнгөн сууж байх шив дээ! гэлээ.

	Харашегир Харашолахаас давуу байна гэж хэлээгүй ч гэсэн, энэ давуу байдал Турганбайд эвгүй санагдлаа.

	Анчид үнэгийг аваад жалгыг өгсөхөд өмнө нь таван анчин угтаж ирлээ. Хоёр хэсэг анчид уулзмагц Абылгазы мэндлэлгүй:

	— Турганбай аа, Харашегир энэ толгойг яаж давсан бэ, үнэнээ хэл л дээ. Үнэг рүү тэмүүлэхдээ ямар байсан бэ? Харашолах үнэгийг түрүүнд барьчихсан байсан уу? гэж Турганбайгаас асуулаа.

	Абылгазыг дагаж ирсэн дөрвөн анчны дундах нь Харашегирийн эзэн Бөжейн хүү Жабай байв. Жабай бол үнэгэн малгай, цагаан хурган дотортой дээл өмссөн, ихэмсэг зантай, ганган хүн байжээ. Абай Абылгазы нартай насаараа чацуу боловч урт хар сахал ургуулсан нь эднээс ахмад гэж бодмоор. Жабай Турганбайд хандан:

	— Абылгазытай мөрийцсөн юм. Харашегирийн нисэлтийг тодорхой, үнэнээр нь хэлж өгөөч! гэв. Эдгээрийн дотор Жиренше зогсож байсан бөгөөд тэрээр Абылгазы, Жабай хоёрын яриа өөрт нь хамаагүй мэт зогсоно. Ан агнахад ч тийм дуртай биш мэт харагдана. Нөгөө хоёр Турганбайтай ярилцаж зогсоход Жиренше Абайн дэргэд ирээд нөгөөдүүлийг дооглон жуумалзаад Абай, Ербол хоёртой мэндлэв.

	Харашегирийг Жабай гартаа суулгажээ. Харашегир Харашолахыг бодвол үнэгэнд ойрхон байсан учир үнэгийг түрүүлж барьж болох байсан юм гэж хэллээ.

	Гэвч тааруухан нислээ. Өнөөдөр сойлт нь таараагүй юм шиг байна. Харашолах сүүлдэж ниссэн ч түрүүлж очоод үнэгийг барьчхаад Харашегирийн өмнүүр нисэж өнгөрөөд нөгөө талд очиж буулаа, гэлээ. Турганбай ихэмсэг зантай учир эхлээд үнэнийг нь ярьж байснаа сүүлд нь нөгөө анчдыг өдөөх гэж зориуд худал хэлэв. Түүний нь Абылгазы ойлгоод нүүрээ үрчийлгэн жуумалзаад Абайд нүдээрээ ирмэж дохилоо. Абай Абылгазын мэргэн ухаантайд нь талархан инээв. Харин Жабай Харашегирийн өнөөдрийн авирын тухай Турганбайд өгүүлрүүн:

	— Жанибекийн тэнд нэг үнэг барихад нь энэ Адил дэргэд нь зогсоод алдчихлаа! гээд өөрийн тохал эхээс гарсан дүү Адилыг заалаа.

	— Энэ муу монди мориноос түргэн буухын оронд яаралгүй зогсож байхгүй юу! Үнэг өтгөн бутны дунд хоргодсон учир бүргэдийн далавчинд өргөс орсон байх аа, алдчихсан! гэж бүргэд нь үнэгийг алдчихсаны бурууг Адил, бут хоёр луу түлхэж ярилдаа.

	Абылгазы, Жабай хоёр энэ асуудлаар маргалджээ. Абылгазы харин одоо Жабайг дооглов.

	— Харашегир буруутай биш, бут, Адил хоёр буруутай гэж байх шив дээ. Бүргэдийг сайн сойж чадаагүй буруугаа хүлээхгүй юм биз дээ. Бүргэд бол өглөөнөөс орой хүртэл хараан зүхэж явдаг Абылгазы, Адил хоёр биш гэж чамд хэлээгүй бил үү. Чиний ихэмсэг занг чинь Харашегир тоохгүй шүү дээ! Харашегирийг сайн сойж чадаагүй учир үнэгийг тавьчихсан юм. Турганбайн хэлснийг бод л доо. Харашолахын урдуур явж байгаа үнэгэнд буулгүй өнгөрсөн нь жирийн хэрэг биш байлаа. Бусад нь ч яах вэ ээ! Харашолахтай анх удаа уралдахад бидний нэр хүндийг гутаасан нь муу боллоо! гэв.

	Абылгазы Жабайг хайр найргүй шүүмжлэн буруушаалаа. Жабай Абайг хэзээнээс үзэн яддаг учир өөрийнхөө төрлийн хүний иймэрхүү зан авир гаргасныг нэр хугалсан хэрэг гэж уурлан уцаарлав.

	— Дэмий юм чалчиж бялдуучлахаа тат! Бүргэдийн занг чи мэднэ. Тэгэхдээ надаас илүү мэдэхгүй. Өдөр бүр надаас гадуур оролдохдоо чи эвдсэн байлгүй. Дэмий юм ярилгүй, овоохойгоо буулгаад бидний дэргэдээс зайл! гэв.

	Анчид Жабайн тунирхсан яриаг дооглон инээлдэв. Абай Жабайн дэргэд ойртож ирээд Харашегирийг ширтэж харснаа, — Томагаагийн нь аваач! гэв.

	Харашегирийг шүтэн зогсоод хармаанаасаа булигаараар хийсэн саваа гаргаж тамхи аваад Баймагамбетээр чүдэнз асаалган удаан гэгч сорсноо

	— Харашегир гэж хөөрүүлсний ч хэрэггүй байж дээ! гээд Жабайн уур хилэнг улам буцалгав. Эднүүд одоо болтол арваадхан үнэг бариулсныг лавлаж мэдээд:

	— Манай гурван овоохой үнэгний арьсаар дүүрчихсэн. Башей угалз, буга хоёрыг хураачихсан. Үнэг ууланд гарвал Харашолах барина. Бутанд орвол нохой аваад гарна! гэж хэлээд мориныхоо жолоог эргүүлэн яваад өглөө.

	Жабайн дэргэд зогсож байсан үнэг үргээгч Бибала Абайг нөхдийнхөө хамт холдож одоход:

	— Энэ чинь онгирч байх шив дээ! гэв.

	Абай нөхөдтэйгөө хамт отогтоо харьж өглөө алсан угалзны махыг идье гэж бодсон боловч Турганбай харихыг хүссэнгүй.

	— Өнөөдөр зөвхөн Харашегир биш, Харашолах ч дурамжхан байх шив дээ. Дахиад нэг туршъя. Дөнгөж үд болж байна. Гэртээ харьж эргэж гартал оройтчихно. Өдрийн хагасыг дэмий нөхцөөхийн оронд Киргиз асгад очоод үнэг барья. Ийшээ явцгаа! гээд Баймагамбетэд хандан урд талд байгаа уулыг заалаа.

	Анчид бүрэнхий болж байхад харьцгаав. Үнэг барьж чадсангүй. Баймагамбет хоёр удаа үнэг үргээсэн боловч Харашолах дурамжхан нисэж огторгуйд эргэлдэж явахад үнэг нүхэнд орж алга болжээ. Иймд анчид Харашолахын өнөөдрийн занг их гайхацгаажээ.

	Урьд, өдөрт гурван үнэг барьдаг байсан, хоёр удаа дөрөв дөрвөөр барьсан анчид «Сойлт нь муудаа юу, турж эхлэв үү?» гэж гайхацгаана.

	Энэ бүргэд нь ёстой Харашолах байжээ. Харашолахын суудалдаа сууж байхыг том хар мунатай адил харагддаг байлаа.

	Анчид буцаж ирвэл зочид ирсэн байжээ. Тэр нь Жиренше, Абылгазы хоёр байв. Энэ хоёр Жабайгаас салж энд ирэхдээ Жиреншегийн бодож олсон заль мэхийг хэрэгжүүлэхээр боджээ.

	Түрүүн Жабай Абайн нөхөдтэй дайралдаад салахдаа Абайн хэлсэн үгэнд их гомджээ. Дэргэдээ байгаа нөхдөө харж хөмсгөө зангидан:

	— Саяын нөхөр надад юу гэж хэллээ? Түүний эцэг нь Хунаанбай бол миний эцэг Бөжей, тэр Абай бол би Жабай! Намайг яалаа гэж доромжлох бил ээ? Харашегир минь чамаас болж байна даа! гэж үнэн голоосоо гуньж гутарсан юм.

	Жиренше, Абылгазы хоёр Жабайн хэлснийг дэмжсэн ч үгүй, гэвч анд явахдаа хэлсэн үг бол тоглоом шиг санагддаг байсан юм. Тэрээр бодлогошрон явснаа Абылгазыг ташуураараа ёврон зогсоолоо.

	Жиренше заль мэх бодсон аж. Хэрэв чадъя гэвэл Абай, Жабай хоёрыг амархан дөнгөж болно гэж тэрээр боддог байлаа. Жиренше тэр хоёрын хэрүүлийг сонирхох гэж боджээ. Жиренше бол ард олны дунд нэр хүндтэй, хэлэмгий, Хөтибахын сор нь ажээ. Тэрээр Чингис төдийгүй зэргэлдээ Көкше, Мамай, Херей, Уахын дотор ч хүндтэй байжээ. Абай энэ нөхрөө үргэлж дагуулж явдаг байлаа.

	Жиренше зарим үед Тобыктын доторх хэрүүл маргаанд оролцохдоо янз бүрийн заль мэх бодож олдог байлаа. Тэрээр ёжтой, хүйтнээр инээмсэглэдэг үнэгтэй тоглосон бүргэд адил байдаг байлаа. Харин одоо тэр заль мэхээ хэрэглэхээр боджээ.

	Абылгазыг тусгаарлаж аваад заримдаа чанга чанга инээж, заримдаа шивнэн заль мэх сургаж байв.

	— Жабай ууртаа болж саяын үгийг хэлж байх шив дээ. Абай түүнийг доромжлоход тэр яаж тэсэх билээ. Хоёулаа Абайгаас түүний өшөөг авч өгье. Гэвч би үүнийг ганцаараа хийж чадахгүй. Миний бүргэдийн занг мэддэг маань чиний ном мэддэгтэй адил шүү! Абай надад итгэдэггүй. Тэр чинь Жабайгаас зальтай. Хоёулаа нийлж байж Абайг хуурч Жабайн өшөөг авъя! гэв.

	Абылгазы Абайг хайрлан үздэг учраас:

	— Дэмий, гомдоочихно! гэхэд Жиренше чанга чанга инээв.

	— Бүргэдийн талаар хүн гомдохгүй шүү дээ. Бид түүнийг бүргэдийн талаар хуурна. Хүүхэн биш, бүргэдийн талаар хүн юу гэж гомдох вэ дээ? гэв. 

	Абылгазы үүнийг зөвшөөрсөнгүй.

	— Турганбай мэхлүүлэхгүй шүү дээ? Тэрээр бүргэдийн гэдэс доторх ялгадсыг анддаггүй учир бид хоёрт мэхлүүлэхгүй? гэхэд Жиренше түүнийг тоосонгүй.

	— Үгүй тэр чинь бүргэдийг мэддэг боловч ухаан муутай, өөдгүй зантай хүн шүү дээ. Чи Харашолахын сойлтын тухай надад хэлж өгвөл болно. Турганбайг Абайтай нийлүүлэн нэг сайн чадъя! гэв.

	Абайнд зочноор ирсэн хоёр ийм санаа агуулж иржээ. Жиренше хүн дооглохыг хүснэ. Тэрээр Харашолахыг авч ирмэгц Абылгазыг ёвроод бүргэд рүү заалаа. Абылгазы «Харашолахыг сонирхъё» гэж хэлээд түүнийг гартаа суулган эргүүлэн тойруулж үзлээ. Тэрээр зөвхөн бүргэдийн биеийн бүтэц, гарал үүслийн талаар л ярина. Харин бүргэдийн сойлтын тухай ярьж Турганбайг уурлуулж болохгүй гэж боджээ.

	Абай гал түлүүлээд зочдодоо цай хийж өглөө. Үнэн санаанаасаа зочилно. Абылгазыд «Бүргэдийг дахин нэг үз» гэж удаан үзүүлэв. Гэвч Абылгазы түүний санасныг хэлсэнгүй. Абай Абылгазын ингэж мэдсэнээ нуун байгааг сайшаасангүй.

	— Дэмий юм яриад яах вэ! Өнөөдрийн зангийн тухай ярь л даа. Сойлт нь ямар байна? Өнөөдөр яаж хоолловол зохих вэ? Тэр тухай хэл л дээ? гэхэд Абылгазы тэр талаар ярихыг хүссэнгүй.

	— Турганбай гуай өөрөө мэднэ шүү дээ. Харин Турганбай Абылгазаас бүргэдийн хоолны тухай асуусныг нь сайшаасангүй. Суудлаасаа огцом босоод өнөөдөр алсан үнэгний нэг хөлийг салгаж аваад буруу харж суугаад бүргэдийн хоол бэлтгэнэ. Абылгазы түүний эсрэг талд суугаад Турганбайн бэлтгэж байгаа хоолыг нүд салгалгүй ширтэнэ.

	Турганбай цустай улаан мах өгөхөөр шийджээ. Ийм хоолыг эцэж доройтсон бүргэдэд өгдөг аж. Турганбай Харашолах эцсэн гэж үзжээ. Абылгазы бүргэдийн гуя, цээжийг барьж суугаад бүлтийж байгаа өөхийг урт хуруугаараа тэмтрэн мэдээд орхижээ. Харин үүнийг Турганбай мэдээгүй байв. Тэр өөхийг Турганбайн эвэршсэн гар өдний уг гэж андуурч ч болох байжээ.

	Абылгазы бүргэдийг үзэхдээ өнөөдөр яагаад шаламгай нисээгүй шалтгааныг ойлгожээ. Ялангуяа орой дайралдсан хоёр үнэгийг яагаад бариагүйг мэдсэн байлаа.

	Хэрэв Абылгазы Жиреншегийн бодлыг дэмжиж Харашолахыг хорлоё гэвэл амархан байв.

	Бүргэдэд үнэгний улаан мах өгөх нь буруу, Бүргэдийг улам эвдэнэ. Абылгазы бүргэдийг бодож үүнийг хэлчих шахаад байлаа. Жиренше Абылгазы нэлээд зүйл мэдсэнийг ойлголоо. Тэгээд Абылгазы хамаг хэргийг эвдэх болов уу гэж айсан учир суудлаасаа босож очоод Абылгазыг хажуугаас нь чимхэв.

	— Харашолахыг би нэг үзье л дээ! гээд бүргэдийг эргүүлэн тойруулж үзээд суулаа.

	— Бүргэд ч сайн байна л даа. Харин та нар сойж чадахгүй байгаа юм байна гэж мэдэмхийрэн өгүүлнэ. Турганбай түүний өөдөөс огцом эргэж харав. Абай бүргэдчин хүнийг уурлуулсан Жиреншег ёжлов.

	— Нэр чинь Жиренше болохоор бүргэдийн хэлийг мэднэ гэж бод оо юу? Чиний мэдсэнийг Турганбай байтугай би ч мэднэ. Мэдэмхийрээд яах вэ, хоолоо идэж чимээгүй суу! гэв. Жиренше түүнийг ер тоосон шинжгүй инээд алдаж;

	— Бид яаж мэдэх билээ. Тэр орос номд чинь «Тулахын Харашолахаар Абай тэгж үнэг бариулаг» гэж биччихсэн байлгүй. Нөгөө үргэлж ярьдаг Пошкин чинь бич ээ болов уу, Толстой бич ээ болов уу? Чи мэднэ шүү дээ! Бид ч яах вэ? Абылгазы минь явъя, морьдоо тавья! гээд Абылгазыг дагуулан гарч одлоо.

	Жиренше гадаа байхдаа бүргэдийн бүхий л байдлыг Абылгазаас асууж мэдээд авчээ. Тэднийг гэрт ороход Турганбай бүргэдийг хооллохоор бэлтгэж байлаа. Абай «Өнөөдөр ямар хоол өгөх гэж байна вэ?» гэж асуухад Турганбай ихэмсгээр өгүүлрүүн:

	— Өнөөдөр «Ойтамах24» гэдэг хоол өгнө! гэв. 

	Энэ нь анчид сонсоогүй үг аж. Абайг ажиглан харахад үнэгний нэг хөлийн махыг өгөх гэж байжээ. Абай Турганбай хоёр бүргэдийг хооллох гэж оролдож суухад Жиренше Абылгазын чихэнд шивнэн:

	— Энэ бүргэд маргааш яах вэ? хэлж өгөөч гэхэд:

	— Маргааш үнэгийг бариад тавьчихна! гэж Абылгазы шивнэв.

	Жиренше хоёр том дэр дэрлээд гэдрэгээ хараад хэвтлээ. Урт хүрэн сахлаа илж самнана. Абай Турганбай хоёрын зүг нүдээ анивчлан харж сууснаа:

	— «Ойтамах» өгч л байл даа! Маргааш наадах бүргэд чинь үнэгийг бариад тавьчихна! Харж л байгаарай гэж их л итгэлтэй хэллээ.

	Тэгээд хоол болтол амрах гэж байгаа хүн болж буруу харж хэвтээд нүдээ анилаа.

	Нүдээ аньсан боловч хулгай нүдээрээ Турганбайг ажиглаж хэвтлээ.

	Турганбай түүнд хариу хэлээгүй ч гэсэн дотроо түүнийг үзэн ядаж уурлангуй байжээ. Жиренше ч гэсэн Турганбайн уурыг буцалгах гэж боджээ. Сая анчдын заншлаас гадуур хэрэг үйлдсэн нь Турганбайг уурлуулж улмаар буруутгах зорилготой ажээ. Ёс мэддэг анчид бүргэдийг өдөр бүр авч яваа бүргэдчинд «тэгж хооллож болохгүй, чинийх буруу» гэж хэлдэггүй юм.

	Турганбай Жиреншед уурласан учраас Абылгазытай зөвлөе гэж байсан бодлоосоо няцжээ. Зөрүүд зан гаргаж бэлтгэсэн хоолоо цөмийг нь идүүллээ. Бүргэд цадталаа идсэний дараа Жиренше хар хурган дотортой дээлээрээ толгойг битүүлээд дэргэдээ хэвтэж байсан Абылгазыг чимхээд удтал сэм инээв.

	Маргааш нь Абай нөхөдтэйгөө анд гарахад Жиренше, Абылгазы хоёр дагаж явлаа. Өнөөдөр нэлээд явавч үнэг дайралдсангүй. Үдээс хойш Баханасын өвөрт явсан үнэг үргээгч Баймагамбет ба Жиреншегийн залуу хоёр нэг үнэгийг асга хаднаас хөөж гаргажээ. Абылгазын барьж яваа Жиреншегийн бүргэд нисэхээр тэмүүлсэн боловч Жиренше тавиулсангүй. Зориуд Харашолахыг тавиг гэж боджээ.

	Үнэг үзэхэд байж яддаг Харашолах Турганбайн гараас дүүлэн нисэж одлоо. Эрчтэй нисэж үнэгийг барих шиг харагдлаа. Жиренше Абай Абылгазы гурав зэрэгцээд зогсож байсан юм. Абай үнэг рүү бүргэдийн нисэж очсон байдлыг Жиреншед заагаад:

	— Жиренше чиний мэргэн ухаантайг чинь харна даа! гэв.

	— Харвал харья л даа. Үнэгийг бариагүй байна шүү дээ, бүү яар л даа! гэж Жиренше инээв.

	Үнэг нэг бөөн бургасны дэргэд Харашолахыг хүлээж зогссон аж. Бүргэд дайран үнэгийг бариад авсан боловч даалгүй унав. Абай, Ербол хоёр барилаа гэж хашхирсаар давхилаа. Гэвч үнэг бүх хүчээ гарган зүтгэж бүргэдээс салах гэж оролдоно. Абайн хойноос Турганбай, Жиренше нар ч давхилдан айсуй.

	Анчид ойртож ирэхэд Харашолах үнэгийг тогтоож чадалгүй алдчихав.

	Үнэг бүргэдэд базуулан өвдсөн нуруугаа мурилзуулан бургасан дотор орж алга боллоо. Абай, Ербол хоёр харамсан морьдынхоо амыг татан алмайран зогслоо. Жиренше хоёр нүдээ анивчлан сэтгэл хангалуун инээж зогслоо. Турганбай өөрийнхөө бурууг хүлээхийг хүссэнгүй, өчигдрийн Жабайтай адил бургаснаас боллоо гэж үзнэ.

	— Харашолах Жанбауыр Шөгелийн гаралтай бүргэд шүү. Жанбауыраас гаралтай бүргэдийг Уалигаас өөр хэн ч сайн мэддэггүй. «Жанбауыр үнэгнээс салахгүй, бургастай газар барихгүй» гэж тэрээр хэлээгүй бил үү? гэв.

	Бүргэдчиний энэ үг өөрийн нь сэтгэлийг хуурсан боловч Абай, Жиренше хоёрыг тайтгаруулсангүй. Учир нь өнөөдөр Жиренше эднийг ялж, бах нь ханаж зогсоно.

	Энэ өдөр ингээд өнгөрч дахин үнэг дайралдаагүй учир анчид орой буцаж ирлээ.

	Өнөөдөр Турганбай бүргэдээ яаж хооллохыг Жиренше, Абылгазы хоёр мэдэхийг хүсжээ.

	Бүргэдийн хавирганд өчигдөр байсан өөх өнөөдөр улам тод болсныг Абылгазы олж мэдлээ.

	Харин Турганбай бүргэдийн тэнхээ тамирын байдлыг хоёр гурван өдрөөр шалгаж үзье гэж шийджээ. Хэрэв тарган цатгалан байгаа бол өчигдрийн маягаар хооллоод байвал хоёр гурван хоногийн дараа тодорхой болно. Тэгээд яаж эцээхийг олох нь амархан. Харин одоо аль нь ч мэдэгдэхгүй байна. Ийм байдал долоо буюу арван хоног үргэлжилбэл бүргэд бүр ч эвдэрнэ. Турганбай ингэж бодоод өнөөдөр бас өчигдрийнхөөр хооллов.

	Жиренше маргааш юу болохыг Абылгазаас асууж авсан учраас Турганбай бүргэдээ хооллож дууссаны дараа өчигдрийн адил мэргэлэв. Өнөөдөр бүр итгэлтэй ярина.

	— Маргааш Харашолах үнэгийг барих ч үгүй, дээгүүр нь нисээд өнгөрнө! гэв.

	Абай түүнийг доромжлон шооллоо.

	— Уухай чи бас ярив аа! Чихэнд чинь буг чөтгөр шивнэсэн байлгүй. Киргизийн хавцалд шинэ бөө төрөх нь шив дээ, маргааш үзье л дээ! гэв.

	Жиренше өчигдрийн адил буруу харж дээлээ нөмөрч хэвтээд:

	— Тэгвэл энэ бүргэд долоо хоногийн турш үнэг барихгүй! гэв.

	Маргааш нь анчид өглөө эрт мордоцгоож хоорондоо маргаантай явлаа. Үнэг оройхон дайралдав. Гэвч Харашолах барьж чадсангүй. Жиреншегийн хэлсэн нь яг л үнэн боллоо. Харашолах үнэгэнд их л эрчтэй нисэж очсон боловч буулгүй нисэж цаана нь байгаа хаданд очоод суулаа.

	Абай Турганбай хоёр дуугарсангүй, ялагдлаа хүлээв. Жиреншегийн хүсэл биеллээ. Тэрээр үнэг үргээгч залуугаа дагуулан Абай ба түүний нөхөдтэй салах ёс гүйцэтгэлгүй, Казбалад байгаа өөрийнхөн рүүгээ одлоо.

	Тэрээр Абылгазыг дагуулан явахыг хүссэн боловч Абай ба түүний нөхдийг дооглосон Жиреншегийн зан авирыг цаашид дэмжихийг хүсээгүй учир Абылгазы Абайн дэргэд үлдэв Тэгээд Турганбайд:

	— Чи Харашолахыг баллаж орхилоо. Гурван өдрөөр надад өг! Би сойж өгье. Нэрэлхээд ч яах вэ! гэв. 

	Абай Турганбайн бурууг өнөөдөр ойлгоод:

	— Үүний хэлснийг хийе. Одоо зөрүүд зангаа боль, Турганбай минь гэлээ.

	Тэгээд гурав дөрвөн өдрийн турш бүргэдийг сойход Абай анчдыг дагалгүй, байрандаа үлдэв. Жиренше эднийг дооглосныг Абай ойлгосон учир түүнд муу юм санасангүй. Гэвч ялагдсанаа мэдээд ичиж зовлоо. Абай байрандаа байхдаа гэрээсээ авч гарсан богц дүүрэн номоо уншина. Байрандаа өдөржин гал түлүүлээд аргалийн шинэ махнаас хуурга хийлгэж идээд ном уншина.

	Ингээд гурав дөрвөн хоног өнгөрлөө. Турганбай, Абылгазы хоёр Харашолахыг «Сайн сойлоо», ёстой дүүлж байна гэх боловч үнэг барьж базаасан юмгүй. Гурав дөрвөн өдрийн турш хоёр бүргэдээр хоёрхон үнэг агнажээ.

	Нэг удаагийн ярианд Турганбай: «Эндээс нүүе. Энд одоо үнэг байхгүй. Нэгэнт нүүсэн хойно хол ч гэсэн Машанд очиж бууя» гэж Абылгазы, Абай хоёрт хэлжээ. Өвлийн цагт Баханас, Машан хоёрын хооронд өдөржин явж хүрнэ. Замгүй, цасаар хучигдсан бартаатай замыг туулах нь амаргүй ажээ. Гэвч өвөл сая эхэлсэн учир цас тийм ч зузаан ороогүй байжээ. Анчид бүргэдээ магтана. Угалз, буга агнадаг Башей ч гэсэн «угалз эндээс үргэж явсан. Өвлийн бууцандаа Бугалы, Машан ууланд очсон» гэж хэлдэг байлаа.

	Машан бол Чингисийнхний нутаг биш, Тобыктын Харакесекийн нэг овгийн зуслан байжээ. Абай тэр ууланд очиж үзээгүй ажээ. Өвөл хүн амьтан байх уу, анчид очдог уу гэдгийг ч мэддэггүй байв. Тобыктынхны нутгийг сайн мэддэг Абылгазаас асууж мэджээ. Машаны зарим газраар Ескене, Мотышын зарим айлууд өвөлждөг ажээ.

	Алс хол, хүн амьтан танихгүй газар очихыг Абай тийм ч их дурласангүй. Нөхөд нь энэ асуудлыг хөндөхөд «Энд ан ховордсон бол гэртээ харих нь ч дээр байх» гэж бодлоо. Гэвч анд дуртай, эцэж цуцдаггүй хүмүүст тэгж хэлэх нь тэсвэр тэвчээргүй хэрэг болно гэж бодоод «Нэг удаа юу ч болсон тэсэж үзье. Машанаас цааш явалгүй, чингисийг тэр талаас нь давж Жидебайд байгаа айлд очъё» гэж шийджээ.

	Абай зөвшөөрсөн учир өглөө гурван овоохойг буулган Бугылы, Машаны зүг хөдлөхөөр боллоо. Абылгазы Машан тийш нүүхийг Абайд ятгаж байсан учир Жиренше ба өөрийнхөө овоохойг нүүдэлд бэлтгэхээр шөнө дундаас хойш мордож одлоо.

	Маргааш нь үүрээр Киргиз асгаас нүүцгээв. Анчдын ихэнхийг Турганбай, Смагул хоёроор толгойлуулан нүүлгээд Абай дөрвөн нөхөртэй түрүүлж очихоор салж явлаа. Абайг Ербол, Шаке, Баймагамбет гурав дагажээ.

	Салахад Смагултай тохиролцсон ёсоор тэд өнөөдөр Бугылын наана «Есболатын хар ус» гэдэг нэртэй Оразбайн бууцанд уулзах ёстой байжээ. Жиренше, Абылгазы нар ч тэнд очих ёстой байлаа. «Маргааш Машанд эрт, үдийн хэрд очно. Тэгээд гэгээтэйд гэр бараагаа төхөөрье. Өнөөдөр хүрнэ гэж яарсны хэрэггүй. Зуур хоноод очъё» гэж тэд ярилцжээ.

	Абай тэргүүтэй дөрвөн хүн Киргиз асгаас гараад Жанибекийг давж, Казбалаг өнгөрөн, үдийн хэрд Ботаханыг давжээ.

	Энэ хавьд цас зузаан ороогүй, тэд Абайнхны жил бүр зусдаг нутгаар явж байлаа. Морьд цөм тарган, тахтай, иймээс эцэж цуцсангүй. Тэд нэг янзаар хатируулан явна. Цас тийм ч зузаангүй, морины туурайнаас хэтрэхгүй байна. Тэд замгүй газраар яваа учир зэрэгцэн явалгүй, цувран шогшино.

	Эдний түрүүнд Шаке замчилж явна. Шаке залуу ч гэсэн шаламгай, ядардаггүй эр ажээ. Мөн үүнээс өмнө хоёр өвөл ан агнаж зам харгуйг анддаггүй болжээ. Абай, Ербол хоёр түүнээс ахмад боловч энэ хавиар өвөл явж үзээгүй учир замчлахыг Шакед оноожээ.

	Өглөөгүүр бүрхэг, үүлтэй байсан боловч Баханас, Казбалагийн нуруудыг давмагц цэлмэж эхэллээ. Гэвч нар үзэгдсэнгүй. Огторгуйн бүрхэг, цэнхэр үүлс хойд зүг нүүнэ. Өглөөгүүр уулын оройгоор униартаж байсан манан одоо арилжээ. Сарниж буй үүлний хоорондуур хааяа тусаж байгаа гэгээгээр замын баримжааг төсөөлж болох байлаа. Хүнийг дааруулж нүүр хайрахаар жавар байсангүй.

	Абай замчлахыг найдвартай хүнд даалгасан учир эргэн тойрноо дурамжхан ажиглаж явлаа. Ботаханы дэргэд ирэхэд хүүхэд байхдаа энд тоглож наадаж, баярлан цэнгэж, гутран, гунихарч явснаа саналаа.

	Өөрийн эрхгүй эмээ, ээж Улжан хоёрыгоо саналаа. Ботаханыг өнгөрч явахад тээр жил их гэрийн зусаж байсан бууцыг олж харлаа. Энэхүү цасанд дарагдаж, хүн амьтангүй байгаа зусланд Абай анх удаа эрийн цээнд хүрснээ мэдэрсэн билээ. Абай, Ербол хоёр Бөжейгийн аст очиж их ядарч нойр нь хүрч буцсан байжээ.

	Өглөө нь сэрэхэд хонгор хоёр эх нь Абайг анх удаа хонины толгойгоор зочилж, «эрийн цээнд хүрлээ» гэж сайн сайхныг хүсэн ерөөжээ. Абай эмээгээ бодсоор явна. Нүдээ аньж гараа сунгавал эмээгийнхээ жижигхэн, туранхай хуруунд хүрэх шиг болно. Тэр хуруунууд нуруу, духыг нь илж байгаа мэт санагдана. Хоолой нь хатаж, нүдэнд нь нулимс гүйлгэнэхэд Абай эмээгээ санаж амандаа залбиран хураан25 уншив.

	Бусад хүмүүс бунхны дэргэд, тусгай ёслолоор хураан уншдаг байсан бол Абай эмээгээ санах бүрдээ ингэж уншдаг байсан юм. Тэгээд хойно нь хоцорсон Казбалагийн Харашолах руу «өвлийн үзэсгэлэнг нь санаж явъя» гэсэн мэт эргэж харлаа.

	Саяын Батаханд төрсөн бодлын дараа тэр үеийн бас нэг үйл явдлыг бодлоо.

	Үүлэн цоорхойгоор Абайн халуун хайрт янаг Тогжаны гэрэлт дүр харагдах мэт боллоо. Ботаханы тэр нэг толгойд Абай зогсож байхад Ербол түүнд баяртай мэдээ хүргэж иржээ. Тэр өдөр тэд Жанибекийн ойд очиж, сартай саруул шөнө Тогжаныг тэврэн зогсож билээ. Абай өнгөрсөн амьдралынхаа хамгийн жаргалтай энэ хэсгийг санахад хаана явж байгаагаа ч мартаж орхижээ. Зүрхний цусаар бичигдсэн янаг амрагийн номыг нүдээ аньж удаан унших шиг санагдлаа. Хамаг сэтгэлээсээ Тогжаныг үгүйлэн санав.

	...Хэчнээн хугацаа өнгөрснийг бүү мэд. Зүрхнийхээ хамаг үнэний аяыг өөрөө ярьж өөрөө сонсож явахад нь исгэрэн шуугьсан салхи гэнэт сэрээв. Абай агшин зуур биеэ хурааж ажиглавал морь нь зогсчихсон, нөхөд нь дугуйран зогсож байв.

	Энэ үеэр салхи ширүүсэн, цас хаялж эргэн тойрныг манан бүрхжээ. Агаарын байдал эрс өөрчлөгдсөнийг Абай сая ойлгов. Нөхөд нь ч шуурганаас болж зогсжээ. Өвлийн хүйтэн салхи эргэн тойрон шуурч байлаа. Абай Шакегаас:

	— Явган шуурга уу? Зузаан орсон цасыг хөөж шуурч байна уу? гэж асуухад:

	— Мэдэхгүй, эргэн тойрон манан бүрхжээ. Цас оруут шуурч байх шиг байна. Дээр доргүй шуурч байна! гэв.

	— Одоо төөрөхгүйг бодъё. Хүү минь чи өөртөө итгэлтэй биз. Төөрөөгүй биз? гэж Ербол Шакегаас асуулаа. Шаке эргэлзэж байлаа. 

	Эргэн тойронд юу ч харагдахгүй учир одоо хаашаа явахаа зөвлөхөөр зогсжээ.

	— Ийм салхи л зам зааж өгнө. Салхины чиглэлээр Есболатын хар усыг чиглэх гэсэн юм аа. Гэтэл сая манай танил бууцнуудын дэргэдүүр өнгөрөхдөө элдвийн юм бодож яваад аль талаас салхи гарсныг анзаарсангүй! гэв.

	Бусдаас ахмад болохоор Абай мэдсэн байж магадгүй гэж нөхөд нь түүн рүү харахад Абай

	— Салхи хэзээ гарсан бэ? Би салхи гарсныг сая л мэдлээ! гэж унтаж сэрсэн хүн шиг хэлэхэд нөхөд нь гайхав.

	Нүд нь хөхөрч нүүр нь улайсан Баймагамбет Абайн үгийг сонсоод инээд алдлаа. Эдний дотроос салхи хаанаас гарсныг Баймагамбет л тогтоожээ.

	— Салхи хажуу талаас үлээсэн байхаар чиг баривал төөрөхгүй! гэв.

	Шаке түүнийг зөвшөөрсөнгүй.

	— Чамд хажуу талаас гарсан мэт санагдсан бол надад эгц урдаас гарсан мэт санагдаж байна! гэж маргав. 

	Эцэст нь Шаке Абай, Баймагамбет хоёрт хандаж:

	— Ингээд зогсоод байж болохгүй. Зогсоод байвал бүр ч баларна. Одоо та хоёр газарчил! Эсхүл надад найдвал би салхийг сөрж явах гэж байна. Хүйтэн болох нь. Их шуурга ч болж мэднэ. Салхи ч ширүүсэж байна. Малгайгаа дарж өмсөөд ширүүхэн явцгаая! гэв.

	Шакегийн зориг самбаа нь Абайд өөрөөсөө ба нөхдөөсөө найдвартай санагдлаа.

	— За дүү минь, бидний доторх самбаатай маань чи байх шив дээ. Чамайг дагая. Чи удирд! гэв.

	— За тэгвэл шийдсэн хэрэг! гэж хэлээд Шаке хар дэлтэй хонгор мориныхоо жолоог салхины өөдөөс эргүүлэв. Жолоог нь чанга бариад ширүүн салхинаас далдирч эргэсэн том хонгор мориндоо ташуур өгөөд шогшууллаа.

	Түүний хойноос Абай дагалаа. Хонгор морины хондлой нь «хөмөрсөн тогоо шиг» өргөн аж. Малгайгаа дарж өмсөөд хонгор морины хондлойг ширтэн шогшив. Нөхдөөсөө салсан дөрвөн анчин эзгүй хээр ууланд исгэрэн шуугьсан салхин дунд шогшуулж явна.

	Шаке энэ чиглэлээр удаан явлаа. Эгц урдаас нь ширүүн салхи үлээж шуурна. Хүйтэрч эхэлсэн учраас цас жижиг ширхгээр биш, нэлээд өтгөрөн унаж эхлэв. Салхины эгц өөдөөс явах нь хэцүү байлаа.

	Шакегийн хонгор морь хойноос яваа морьд руу эргэн эргэн харж, жолоог нь жаал сулруулбал эргэчих гээд явна. Эгц урдаас үлээсэн ширүүн салхи хонгор морины хүчийг барж жирийн үед ташуур тавиулдаггүй байснаа одоо ташуурын хүчээр л явж байлаа.

	Абайн унаж явсан зээрд морь хонгор мориноос холдвол дух руу нь ширүүн салхи үлээхийг мэдээд урдах мориноос нэг ч алхам хоцролгүй явна. Зээрд морины энэ аргыг Абай ажиглалаа. Гэвч зээрд морины дэл, Абайн биед урд мориноос давж ирсэн шуургаар цас хуралдана. Агшин зуур морины дэл, чих, Абайн шингэн сахалд хүртэл цас тогтов.

	Түрүүлж яваа залуу болон хонгор морийг зовоож байгаа ширүүн шуурга Абайн нүүрийг ч зогсолтгүй балбана.

	Абай мориныхоо жолоог сул тавиад урагш бөхийж нөмөрлөнө. Ширүүн салхи анчдыг ядраан зовоожээ.

	Абайн үнэгэн малгайны хажуугаар үлээсэн салхи духыг хайрна. Хойшоогоо харж явъя гэхэд хүзүүгээр нь цас орно. Нүүрээ хоёр гараараа илж хөлдөхөөс болгоомжлох боловч шуурга гарыг нь хайрахад хурууны үзүүр чимчигнэн ташуур, жолоогоо алдах дөхнө.

	Заримдаа баруун тийш, заримдаа зүүн тийш эргэж, бөхийж хойшоо харж явсан учир Абай их ядарлаа. Абайн гар, нүүр нь хөлдөж эхлэв. Гар нь бээрсэн учир Абай хормойгоо ч хумхих чадалгүй болов. Эхлээд бусад нөхдөөсөө дутуугүй хүйтнийг даана гэж бодож байснаа, харин одоо болохоо байхад Шакег дуудаж цөмөөрөө тойрон зогсоцгоолоо.

	Ганц Абай биш цөмөөрөө бээрчээ. Эднийг зогсоход морьд нь шуурга өөд бөгсөө харуулаад зогслоо. Анчид морьдоосоо бууж нөмөрлөн зогсов.

	— Ширүүсэж байх шив дээ! гэж Ербол хэллээ.

	— Түргэн зогсохгүй бол энэ чинь аюултай боллоо шүү гээд Абай тэнгэр өөд харлаа.

	— Зогсох байлгүй, тэсэж үзье.

	— Эзгүй хээр талд явж л байхаас өөр аргагүй! гэж Шаке Баймагамбет хоёр залуу хүний шинжээр зориг гарган өгүүлнэ.

	Тэд цөмөөрөө хармаанаасаа алчуураа гаргацгаан, малгайныхаа дотуур духаа ороож боолоо. Нүүр нь улайж чийрэгжсэн Шаке нэлээд сэргэлэн аж.

	— Чиглэл маань буруу бол төөрлөө. Тэгэхдээ нэлээд хол явчихсан байх. Хэрэв төөрөөгүй бол орой болоход Есболатын хар усанд хүрнэ. Аяархан явж эргэн тойрноо ажиглаж явж болохгүй. Одоо юу ч гэсэн ширүүхэн явъя л даа, Абай ах аа! гээд хонгор мориныхоо жолоог татаж үсрэн мордоод шогшив. Абай нөхөдтэйгөө хамт Шакег дагалаа.

	...Нэлээд хугацаа өнгөрсөн боловч анчид явсаар л байв. Шуурга улам ширүүслээ. Заримдаа цасаар шуурч заримдаа хүйтэн салхи исгэрэн шуугина. Олон чоно нийлж, эзгүй хээр талд идэш эрж улилдаж байгаа мэт санагдана.

	Ширүүн салхи, догшин шуурга шуурсан энэ хээр тал хэдийгээр Абайн өсөж бойжсон нутаг боловч ямар ч өршөөлгүй, цэвдэг сэтгэлтэй хойд эх мэт санагдана. Өчигдөрхөн залуу үеийн алтан өлгий мэт байсан энэ нутаг өнөөдөр хүйтэн чулуун авс шиг санагдана.

	Ийм хэцүү бэрх үед ертөнц гэдэг маань өчүүхэн жаахан харагдана. Исгэрэн шуугьсан цасан шуурган дунд ганц айлын бууц мэт санагдлаа. Энэ ертөнцийн огторгуй, газар, уул ус нь цөм алга болж хумигдан агшсан мэт санагдлаа. Энэ бүхнийг Абай орос номоос уншсан хаос, стихия гэдэг үгээр илэрхийлж болох байлаа. Зарим номд бичсэнээр ертөнц анх бий болоход иймэрхүү эмх замбараагүй байсан гэнэ. Их далай долгиолон хөөсөрч тэнд ганц хүн амь тэмцэн яваа мэт байна.

	Анчид шогшсоор л байв. Даарахын зэрэгцээгээр их ядарцгаажээ. Ингэж явтал салхи гэнэт зогслоо. Абай «Бидний хүсэл маань биелэгдэх нь үү» гэж дотроо бодлоо. Энэ үеэр Шаке зогсоход цөм түүнийг хүрээлэн зогслоо.

	— Салхи намдлаа шүү! гэж хэлээд одоо яахаа зөвлөе гэж хэлэв. 

	Цас орсоор байв. Эргэн тойрон бүүдийн юу ч харагдсангүй. Анчид аяархан явж морьдоо амруулж, өөрсдөө амрахаар боджээ. Энэ үеэр нар жаргах шахав. Манангаас юм уу, эсхүл бүрэнхий болсон уу, юу ч болсон эргэн тойрныг гүн цэнхэр манан бүрхжээ.

	Тэдний замд барайсан бууц юм уу, эсхүл бэлчиж яваа мал харагдах шиг болно. Тэд ажигласан болгоноос айл амьтан горьдож эргэн тойрноо ажиглана.

	— Тэр юу вэ?

	— Тэр бараантсан юу вэ?

	— Энэ талд нэг юм байх шиг байна!

	Гэвч тэдний замд юу ч дайралдсангүй. Бууц, айл, мал мэт харагдсан зүйлүүд ойртоод очиход хар чулуу юм уу, эсхүл бут сөөг, мод байдаг байлаа.

	Салхи намдаж, хүйтэн харьж эхэлсэн боловч анчид эргэн тойрноо ажиглаж чадсангүй. Одоо хүртэл чухам хаагуур явж байгаагаа тэдний аль нь ч тодорхой мэдсэнгүй.

	Шакегийн таамгаар эд Пушантайн баруунаар гарч Айдорын чулууны урдуур явж байгаа мэт санагдана. Дахин нэг хэсэг шогшвол нурууг давж Есболатын хар усанд орох мэт санагдав. Шаке төөрөөгүй гэж бодно. Гэвч эд Ботаханаас гараад ширүүн явсан учир аль хэдийнээ Хар усанд хүрэх ёстой байсан учир бас эргэлзэнэ. 

	Анх салхи сөрж шогших үеэр Баймагамбетийн хэлсэн зүйл одоо улам ч батлагдсаар л байв. Замд тохиолдсон жалга, нүх, гол бүрийг хармагц Баймагамбет:

	— Газрын хөрс нь Есболатын хар усныхаас өөр байна. Хэрэв бид зөв явж байгаа бол чулуутай толгод, эсхүл өргөн талаар явах ёстой байсан юм. Харин бидний замд дахин дахин гол горхи дайралдан, их өвстэй тал дайралдаж байх юм. Бид төөрсөн байх аа. Хэрэв төөрвөл ёстой нэг сайн төөрсөн! гэлээ.

	Ингэж явтал нар жаргаж бүрэнхий боллоо. Анчид өдөржин явсан учир нэг горхины дэргэд ирж буугаад морьдоо амруулан идүүллээ. Абай мориноосоо арай ядан бууж, дайралдсан газар хэвтээд нүдээ аньж Шаке, Баймагамбет хоёрын маргааны тухай бодлоо. Гэвч олигтой юм бодож олсонгүй. Ербол ч тодорхой юм хэлж чадсангүй. Ербол хэзээ нэгэн цагт сандарч тэвддэггүй учир харин одоо Абайг ёжлов.

	— Чи бид хоёр моринд сайн шүү дээ. Тэгэхдээ дардан замаар л сайн явдаг шүү! Харин намрын саргүй харанхуй шөнө чигээ олох нь чи бид хоёрт хэцүү байх аа. Өвлийн хүйтэнд, замгүй газар явж жижигхэн овоохой олох нь санашгүй хэрэг байх аа. Би үнэнээ хэлбэл энэ өргөн талд тэр овоохойг олох нь өтгөн өвсний дунд ойчсон зүүг олохоос амаргүй гэж бодож байна. Харин чи чадал тэнхээтэй бол гаргана биз! гэж хэлэв.

	Абай юу ч хэлсэнгүй, зөвхөн санаа алдав. Анчид дахин Шакегийн хойноос дагаж явахаар мордоход дахин салхи гарч исгэрэн шуугьж эхэллээ. Энэ нь их хүйтэн болохын шинж аж. Тэд мордоод явахад өдрийнхөөс хавьгүй их хүйтэн байгааг ойлгоцгоолоо. Анчид их л даарч бээрлээ. Тэгээд тэд бие биеэ дуудан зогсоцгоож:

	— Одоо яадаг бил ээ?

	— Ёстой хэцүү хэрэг боллоо.

	— Шөнийн хүйтэнд явах нь дээр үү, эсхүл нөмөр олж хэвтсэн дээр үү?

	— Салхины чигийг алдаагүй биз? Одоо яая гэж бодож байна? гэж Ербол хэлэв.

	Шаке аажуу ч гэсэн урагш хөдөлж байх нь зүйтэй гэж үзлээ. Буухаар бууц, нөмөр газар байхгүй. Нэг дор удаан суувал хөлдөнө. Юу ч болсон нэг нэгээсээ хоцролгүй урагш явах нь зүйтэй гэж боджээ.

	Бусад нь үүнээс өөр олигтой санаа олоогүй учир Шакегийн хойноос дуугүй гэлдэрцгээв.

	Дахиад нэлээд явлаа. Энэ удаа даарч ядарснаас гадна нойр хүрэв. Өдөржин хоол идээгүй учир дотор харлана. Зузаан хувцасласан боловч ядарснаас болж даарч эхэллээ. Абайн бүх бие нь чичирч даарснаа нөхдөдөө хэлэв.

	— Миний хөл даарч байна. Морин дээр явахад хөл даардаг юм байна шүү. Чи ямар байна, Баймагамбет аа? гэв. 

	Баймагамбет ч даарч байгаа аж.

	— Нэг газар бууж амрах нь зүйтэй байх аа! гэв.

	Цөмөөрөө зогсож зөвлөлдөв. Анчид их зовж зүдэрсэн байдал тодхон харагдана.

	— Хэвтье гэвэл нэг нөмөр газар эрж олъё! гэж Шаке хэлэв. 

	Ербол явахаас татгалзан:

	— Одоо бидэнд олдох нөмөр ч үгүй. Юу ч болсон морины нөмөрт хэвтээд энд амарцгаая! гэв.

	Цөм үүнийг зөвшөөрлөө. Цөм бууцгаан дөрвөн морио зэрэгцүүлэн зогсоож түүний нөмөрт нэг нэгийгээ дэрлэн хэвтэцгээв.

	Энэ үе салхи улам ширүүсэн исгэрч анчдын чихэнд шуугин зовооно. Абай Ерболын өвдгийг дэрлэж хэвтсэн боловч ширүүн салхи эднийг морьтой юутай хийтэй нь эргүүлэн өнхрүүлэх мэт санагдлаа.

	Зүрх нь цохилж толгой нь эргэнэ. Чих нь шуугьж хэвтсэнээ унтав.

	 

	 

	... Хэр удаан унтсаныг бүү мэд. Дээр нь унасан зузаан цасыг гар хөлөөрөө зайлуулж цөмөөрөө босоход харанхуй шөнө хэвээр байлаа. Дөрвүүлээ их даарцгаажээ.

	— Нөхөд минь, хүн нойрноос үхэхгүй. Ийм тэсгим хүйтэнд унтах нь муу. Зоригтой байцгаая! гэж Ербол түрүүлэн хэллээ.

	— Хэзээ ч ингэж даарч үзээгүй юм. Жавар махыг минь нэвтрээд ясанд хүрэх шиг боллоо! гэж Абай хэлээд ийш тийш хөдлөн тийчилнэ. Тэд шаламгай хөдөлж морьдынхоо цасыг унагаж мордоцгоон дахин хөдөллөө. 

	Явах үеэр Абай:

	— Юу ч гэсэн төөрлөө. Одоо жаахан дулаацъя. Цаг хэртэй ширүүн давхицгаа! гэв.

	Анчид салхи шуугьсан, цастай өргөн талаар удаан явцгаалаа. Нүүр, гар нь даарах боловч бие нь нэлээд дулаацлаа. Нэлээд явсны дараа манан дундаас гэгээ орж үүр цайлаа.

	Анчид ер дуугарахгүй явна. Гэвч цөм үүр цаймагц «Шуурга намдах байлгүй» гэж горьдоцгооно. Шаке морьдоо гамная гэж бодоод явдлаа саагаад шуурга намдахыг хүлээв. Гэвч намдсангүй. Зовлон зүдүүрт өдөр эхэллээ.

	 

	 

	... Өнөөдөр өдөржин шуурлаа. Анчид өдөржин явахдаа нэг хэсэг яваад морьдоо амрааж үл таних жалга, уул бэлээр тэнэцгээлээ. Зогсох бүрдээ цөм ганц бодол бодно.

	Өнөөдөр өглөөнөөс эхлэн Шаке, Абай, Ербол гурав өчигдөр Баймагамбетийн хэлсэн нь зөв байсан. Салхи биднийг төөрүүллээ гэж бодоцгоожээ. Өнөөдөр салхи сөрж явахаас болж өчигдөр Ботаханы тэнд Баймагамбетын хэлснээр салхины жишүү зүг явлаа.

	Хэрэв Баймагамбетийн хэлсэн нь үнэн бол эд салхи сөрж явахад Есмагамбетийн хар усны урдуур гарсан байх ёстой. Тэгсэн бол Тобыктын зуслангийн зах болох их Көксенгирт ирсэн, эсхүл бүр Херейн хүн амьтангүй талд ирсэн байж таарна. Хэрэв төөрсөн бол өчигдөр өдөр, шөнө явахдаа их хол явсан байх ёстой. Харин одоо Баймагамбетын хэлсэн зүг эргэвэл их удаан явж байж Есболатын хар ус буюу түүний харалдаа байгаа Бугалы, Машал ууланд хүрэх болно. Өнөөдөр ядарч зүдэрсэн анчид зөвхөн үүнийг л бодно.

	Одоо эднийг Шакегийн оронд Баймагамбет удирдан явна. Шөнөжингөө даарцгаасан учир морины явдалд дулаацах боловч нэг л олигтой сэргэж чадсангүй. Абай их ядарч бүх бие нь өвдөж эхэлснээ мэдэрлээ. Тэд өдөржин яваад орой тийш амрахаар буулаа. Абай мориноосоо бараг ойчих шахаж буугаад жолоогоо Баймагамбетэд бариулан нэг жижгэвтэр чулууг нөмөрлөн хэвтлээ. Тэд хоорондоо юу ч ярьсангүй, хүн бүхэн өөрийнхөө байдлыг бодож зовно.

	Абай өвчилснөө мэдлээ. Бүх бие нь чичирч, шархиран өвдөж амьдралаас хагацах цаг ойртсон мэт санагдана. Гэвч түүнээс айж зовсон шинж огт алга. Харин тийм цаг ирвэл ирэг гэж бодно. Абай ингэж бодохын зэрэгцээгээр өчигдөрхөн санаж бодож байсан боловч хүйтэн шуурганаас болж мартагдсан халуун хайрт сэтгэгдлийг дахин бодлоо. Үүний нэг нь халуун хайрт эхийн тухай, нөгөө нь амьдралын нь ганц янаг амраг Тогжаны тухай бодол ажээ.

	Абай амьдрал маань төгсөж байгаа юм биш байгаа гэж бодоод унтах ч үгүй, их бодол бодон санаа алдана. Энэ үед бүрэнхий болж байлаа. Абайн чихэнд нэг чимээ дуулдав. Абай ухаан минь балартсан биз гэж бодлоо. Нөхөд нь унтаж хэвтэнэ.

	Удахгүй саяын чимээ дахин сонстов. Хүний дуу байв. Абай чимээг дахин сонсмогцоо үсрэн босоход өөрийнхөө өвчтэй байдлаа мартаж орхижээ. Босонгуут чанга хашхирав. Морьд чихээ сэртэлзүүлэн идэж байснаа өндийн харцгаалаа. Ербол ба нөгөө хоёр залуу ч үсрэн босоод Ербол агшин зуур Абайн дэргэд ирж

	— Юу болов, Абай? Юунд хашхирч байгаа юм бэ? гэж Абайг гайхан ширтэнэ. Абайг зүүдэлсэн болов уу гэж бодно. Гэвч Абай сэргэлэн байна. Нөхдөдөө хандан:

	— Хашхирцгаа! Сая хүний дуу сонсогдсон. Хашхирцгаа! гэв.

	Салхи намдаагүй аж. Дөрвүүлээ нийлж хашхирлаа. Энэ үеэр манан дотроос нэг бараан юмыг олж харлаа. Удахгүй нэг морьтой хүн тэдний дэргэд давхисаар хүрч ирлээ. Өндөр биетэй бүх биеийг нь цас хучсан цагаан морьтой хүн аж. Тарган бараан морь хөтөлжээ. Тэр хүн:

	— Та нар амьд уу? гэж баярласандаа хашхираад мориноосоо үсрэн буулаа. Энэ хүнийг дуугаар нь Абай түрүүнд таньжээ.

	— Абылгазы, Абылгазы минь, хаанаас ирэв ээ? гээд гүйж очоод тэвэрлээ.

	Энэ бол Абылгазы ажээ.

	— Хаанаас ирэх бил ээ дээ. Та нарыг эрж явна. Бурхан өршөө. Ийм шуурганд та нарыг олно гэж ер бодсонгүй. Гэртээ байж ядан дүүрсэн хэрэг гэж гарсан юм сан. Даарсан уу? Хөлдсөн хүн байхгүй биз? Морьд чинь тэнхээтэй юү? Түргэн мордоцгооё! Орой болтол нэг дулаан байр олцгооё! гэж захирангуй хэлэв.

	Шаке, Баймагамбет хоёр баярлан гүйж морьдоо авчрав. Анчид мордож Абылгазыг даган хөдлөв.

	Анчид Машан ууланд яваа ажээ. Абылгазы түрүүлэн явж түүний дэргэд Ербол явж хоёулаа хүүрнэнэ. Абайн зээрд морь тэнхээтэй хэвээр байсан бөгөөд урдах хоёрын хойноос гэлдэрч явна. Абайн бүх бие нь зодуулсан юм шиг хөндүүрлэн, өвчтэй эрүүл эсэхээ ч үл мэднэ. Эргэн тойрон хачин санагдана. Заримдаа өөрсдийгөө зогсож байгаа, харин эргэн тойрны уул, хад хөдөлж байгаа мэт Абайд санагдана.

	Иймэрхүү байдлаар яваа Абай амьд үхсэн хоёрын дунд, унтсан унтаагүйн хооронд явлаа. Абай энэ байдлаа гайхна.

	«Ядарч, нойр хүрснээс болж байна уу, эсхүл өвчтэй байна уу?» гэж Абай бодно. Өмнө нь яваа хоёрын яриа тасалдан сонстоно.

	Абылгазын дэргэд яваа Ербол:

	— Чи биднийг яаж олов оо? Мэргэлж олсон уу? Ийм шуурганд төөрсөн хүнийг олно гэж хүн гэрээсээ гарах уу даа?

	— Намайг өнөөдөр хүн биш, энэ уулын чоно гэж бод л доо!

	— Чоно ч гэсэн шуурганд эрснээ олдоггүй шүү дээ!

	— Абайг Жиренше хуурч явахад би гэм хийснээ мэдээд түүнийг цагаатгах гэж бодож явсан юм. Өчигдөр үдийн хэрд шуурга эхлэхэд та нар төөрнө гэдгийг би мэдсэн юм. Анх салхи гарахад та нар Ботаханы дэргэд бөөгнөрөн зогссон юм. Тэгэхэд би Шахпакийн орой дээрээс та нарыг харсан. Хэрэв та нар төөрөөгүй бол бид Жыландыд уулзах байсан юм. Уулзсангүй. Дараа нь удахгүй шуурга шуурч, эргэн тойрныг манан бүрхлээ. Та нар төөрлөө гэдгийг би мэдсэн юм; «Салхийг ажиглалгүй Көксенгир буюу Херейн нутаг руу явсан байх» гэж бодсон юм. Бид өчигдөр Есболатын хар усанд очоод буусан. Шөнөжингөө хашхирч хонолоо. Тэнд түлээ түлш, усгүй учир удаан байхын нөхцөлгүй юм. Тэгээд нөхдөө явуулаад «Чадвал Машанд, чадахгүй бол Бугалыд хүрч буугаарай» гэж хэлээд өөрөө хоёр мориор өглөөнөөс аваад та нарыг эрсэн юм.

	— Тэгэхэд хаана дайралдана гэж бодов оо?

	— Дайралдана гэж хэлэх нь амаргүй байлаа. Таавраар явсан юм.

	Та нар нэг чиглэлээр яваад байвал нэг мэдэхэд өчигдрийн салхийг санаж гэдрэгээ буцах байх гэж бодсон юм. Тэгвэл Машан буюу Бугалын дэргэд ирэх байх гэж бодоод өнөөдөр энэ хавиар гурван удаа өнгөрлөө. Сая Машаны энгэрээр явахад бүрэнхий болж байвч та нарын мөрийг ажигласан учир хашхирсан юм. Гэвч зарим газар та нарын мөр булагдсан байлаа. Тэгээд та нарын хойноос хашхирсаар хөөж ирлээ.

	— Чи өөрөө төөрнө гэж бодоогүй юу? Чи жирийн хүн биш байх аа. Дор хаяад бөө байлгүй.

	Абылгазы инээсэнгүй. Тэр өөрийнхөө юмыг таадаг чадлаа «эцгээсээ уламжилсан зүйл» гэж итгэдэг байжээ.

	Абылгазы намрын саргүй, харанхуй, шуургатай, бороотой шөнө ганц бутыг ч олж чаддаг байжээ. Өвлийн цагт цасан шуурга нүд нүүргүй балбаж байхад гэрээсээ гарч очих газартаа андахгүй очдог байлаа. Үүнийгээ тэрээр зөгнөл гэж үздэггүй. Харин нууцаа Ерболаас нуусангүй.

	— Төөрөөгүй минь бөөгийнх биш. Манайд хөрш байсан Тохпай гэдэг сохор өвгөнөөр заалгасан юм. Тэр хүн бороотой өдөр ч гэсэн уул давж ганцаараа явдаг байсан юм. Гэгээ ч байхгүй, ёстой сохор хүн байсан юм. Урьд өмнө үзээгүй ч гэсэн өртөө газар явахад төөрөлгүй хүрдэг байсан юм. «Тохпай гуай, та яагаад төөрдөггүй юм бэ?» гэж асуухад «Чамайг зам хөтөлбөл, намайг салхи хөтөлдөг юм» гэж хэлдэг байсан. Шуургатай, харанхуй шөнө салхи л хүнийг аварна. Тийм үед хүн нүдэндээ найдах хэрэггүй, санаа бодолдоо найдах хэрэгтэй. Миний хамаг нууц энд байна! гэв.

	Абылгазы хаана аваачих гэж явааг нь Ербол асуухад тэрээр нөхдөө зогсоогоод:

	— Нөхөд минь, та нар их даарчээ. Өөрийнхөө овоохойг эрж олж чадахгүй байх аа! Жуантаях, Мотишийн зарим айлууд Машанд өвөлждөг юм. Тэдний нэгэнд очъё, гэр бараа нь муу ч гэсэн дулаацаж болох байх гэж бодож байна. Хэн хаана өвөлжиж байгааг нь мэдэхгүй.

	Энэ хавиар бидний өмнө байгаа жалгад Мотишийн нэг чинээлэг айл өвөлжөө барьсан гэж дуулсан юм. Тэнд очъё, юу ч гэсэн өнөөдөр та нарыг нэг дулаан байранд аваачна! гэв.

	Анчид их л ядарсан, сөөнгө хоолойгоор:

	— Явъя, явъя!

	— Чи л мэд

	— Нэг гэрийн бараа харвал бол оо. Одоо юу ч болсон тэсэж үзье гэцгээв!

	Дахиад нэлээн хугацаа явж гүнзгий салааг уруудан, нэг жалгаар ороход эдний урдаас нохой хуцлаа. Анчид маш их баярлацгаав.

	— Бурхан минь!,

	— Амьд үлдлээ шүү! гэцгээв.

	Тэд цасанд дарагдсан хэсэг хушийг тойроход урдаас нь олон нохой хуцаж гарлаа. Абылгазы мориндоо ташуур өгч давхилаа. Бусад нөхөд нь ч давхилдан чулуутай хошуунд хүрч ирлээ. Абай, Ербол хоёр Абылгазын хойноос давхиж ирээд зогсоход доор улайж байгаа цонхны гэрлийг харлаа.

	— Айл! Айл!

	— Айл байна, бүр унтаагүй байна гэж Ербол Шаке, Баймагамбет хоёрт хэллээ.

	— Олон цонхтой чинээлэг айл байна. Азтай юм байна гэж Абылгазы их баярлав. Бусдаас түрүүлж ирээд мориноосоо буунгуут хаалга тогшлоо.

	Абай мориноосоо яаж бууснаа мэдсэнгүй. Буумагц морийг нь Баймагамбет аваад явлаа. Бие нь мод шиг хатуурчээ. Хөдөлж чадахгүй зогсож байхад нь Шаке түшиж хөдөлгөв. Бүх ертөнц, морь гэр, хүнтэйгээ Абайн нүдний өмнө эргэлдэв. Чих нь шуугьж үг ч дуулсангүй. Гэрээс гарсан хоёр хүн ба Абылгазы, Ербол хоёрын «Мотыш! Догал! Найман!» гэсэн үгс тасалдан сонстоно. Энэ айлын хоёр хүн тэднийг дагуулсаар явж нэг том байшинд авчрахад цаанаас гарч ирсэн эмэгтэй:

	— Бага гэрт оруул! Их гэрийнхэн унтчихсан гэв.

	Шаке, Баймагамбет хоёр Абайг түшсээр явж хашааны буланд байгаа байшинд авчирлаа. Энэ байшинд ороход пийшин доторх галын цог унтраагүй байв. Эдний урдаас халуун дүүгнэ. Тогоонд чанасан адууны махны үнэр, аргалын утааны үнэр хоёр нийлж анчдыг угтлаа. Эд том, цэвэр гал тогооны өрөөнд оржээ. Гал тогооны өрөө хоёр том цонхтой аж. Ширдэг дэвсгэр дэвсжээ. Эднийг гал тогооны өрөөнд ороход ахимаг насны эрэгтэй, эмэгтэй хоёр тогооч угтлаа. Эднийг дагуулж ирсэн хүний нэг нь дээлээ нөмөрсөн шаламгай маягийн эр байв. Тэрээр баруун талд байгаа өрөөний хаалгыг онгойлгож зочдыг оруулав. Энэ өрөөний босгоноос эхлэн үсгүй, улаан дэвсгэр дэвсчээ. Хоймроор нь хивс, ширдэг дэвссэн байв. Ербол. Абылгазы хоёр түрүүлж орлоо. Тэд өндөр ясан орны дэргэд зогсож байсан гэрийн эзэгтэйтэй мэндлээд хоймор өөд гарлаа.

	Шакегаар түшүүлэн Абай орлоо. Абай эхлээд баруун талд байгаа цацагтай улаан хөшгийг ажиглав. Олон дэрийг давхарлан хураасан гоёмсог орыг ажиглан дараа нь гэрийн эзэгтэйг хармагцаа:

	— Бурхан минь, энэ чинь мөн үү! гэж гэдрэгээ ойчлоо. Орны доод талд пийшингийн хажууд зогсож байсан цагаан цамцтай, хар хантаазтай, кимешек шарш26 өмссөн залуу эмэгтэй ээмгээ жингэнүүлсээр Абайн зүг тэмүүлэв.

	— Бурхан минь, Абай мөн үү! Тантай дайралдах байжээ! гээд Абайг тэвэрлээ.

	Абай энэ үгийг сонсоод царай нь зэвхийрч хаалга түшин зогсож байлаа. Залуу эмэгтэй түүний хүзүүнээс тэврэн уйлна. Абайн бүх бие нь чичирч эмэгтэйг тэврэх гэсэн ч гар нь хөдөлж өгсөнгүй. Үг хэлэх гэсэн боловч дуу нь гарсангүй. Абай хойморт гарч чадалгүй хаалганы дэргэд ойчлоо.

	— Даарсан юм аа!

	— Бие нь муу байсан юм, ухаа алдсан байх аа! гэж хойморт суусан Ербол, Абылгазы хоёр өгүүлнэ. Нөхөд нь Абайг өргөж ирээд орыг түшүүлэн суулгав. Шаке, Баймагамбет хоёр хувцсыг нь тайлж байхад залуу эмэгтэй:

	— Бурхан минь өвчтэй гэнэ үү? гэж хэлээд ард нь дэр авчирч тавилаа. Тэрээр Абайн гадуур хувцсыг тайлан хантаазны нь энгэрийг ярлаа. Дэргэд нь суугаад олон бөгж зүүсэн урт цагаан гараараа Абайн духыг илэв. Нэг гараараа энгэрийг нь илэв. 

	Абай нүдээ аажуухан нээгээд эмэгтэйн гарыг бариад нүдэндээ наав. Тэгээд гарыг нь үнсэхэд Абайн нүднээс гарсан нулимс залуу эмэгтэйн гарт унав. 

	Абай:

	— Тогжан минь, хүсэл маань биеллээ. Чиний өмнө бурхан болсон ч гомдохгүй! гэж хэлээд чимээгүй боллоо. Абайн дэргэд сууж байсан Ербол Тогжаныг сая танилаа.

	— Хонгор минь! Юу гэнэ ээ? Чи Тогжан уу? гээд эмэгтэйг тэврээд

	— Би Ербол чинь байна шүү дээ! гэв

	Тогжан царай нь зэвхийрч хоёр нүднээсээ нулимс гүйлгэнэн Абайн дэргэд зогсож байснаа Ерболыг тэврээд чанга уйлав. Энэ нь Абайн төлөөнөө асгарсан нулимс ажээ.

	Абайг нөхөдтэй нь хамт дагуулж ирсэн хоёр хүн энд зогсож байлаа. Тэд гайхаж зогссон юм. Ербол, Тогжан хоёр тэврэлдэхэд сэтгэл нь амрах шиг боллоо. Ирсэн хүмүүс Тогжаны төрхмийнхөн гэдгийг ойлголоо. Энэ хоёр нь Тогжаны нөхөр ч биш, нөхрийн нь дүү ч биш. Шар сахалтай, цагаан царайтай нь лам аж. Нөгөө нь уруулдаа тамхи хийсэн, том нүдтэй, жижигхэн сахалтай, туранхайвтар хүн бол энэ айлын зочдыг үйлчлэгч хүн нь Дүйсен байжээ.

	Одоо Дүйсен, лам хоёр ярьж эхлэв. Тэр хоёр нэг инээн, нэг гайхаж:

	— Тогжаны садны хүмүүс шив дээ!

	— Ийм шуургаар шөнөдүүлэн яваа юун хүмүүс юм бол гэж гайхсан чинь Тогжаны төрлийн хүмүүс шив дээ!

	— Тогжан нутгаа их санажээ дээ!

	— Эхээсээ салсан ботго шиг байх шив дээ. Төрсөн газар, алтан өлгийгөө саналгүй яах вэ!

	— Тэсвэртэй юм байна шүү! гэж ёжлохыг оролдоно.

	Абай Тогжан хоёр эхлээд тэврэлдэн үнсэлдэж байснаа хэсэг зуур бие биеэ ширтэн чимээгүй суулаа. Үйлчлэгч эмэгтэй бас нэг залуу эмэгтэй Тогжаны чихэнд шивнэж түүний өгсөн тушаалыг сонсоод гарч байлаа.

	Хоёр залуу гэрийн голд дугуй ширээ авчирч тавиад лаа тавилаа. Гутлаа тайлаад масьтайгаа27 суугаа Абайн тохойд нь олон дэр дэвсчээ. Нарийн эсгийгээр ногай маягаар оёулсан саарал хантааз нь энгэрээ ярж хөндөлдөн хэвтэж байгаа биед нь зохицож байлаа. Цагаан цамцны гадна талаар өмссөн жижиг хар элгэвчийн хармаанаас цагны алтан оосор цухуйж байв. Толгойдоо хот маягаар оёулсан хар тоорцог өмсжээ. Абайн өргөн дух нь малгайн доор явж, нар салхи цохиогүй учир цагаан хэвээр байлаа. Харин нүүр нь их борлосон байв. Хамар нь хавдсан шиг байлаа. Нүд нь их уйлсан хүний нүд адил улайн хавджээ. Абайн бүх бие нь чичирч зогсоно. Санаа алдаж, охилно. Заримдаа бие нь даарч чичирнэ. Тэгж байснаа бие нь их халуурсан боловч Абай түүнийг үл тоомсорлон Тогжаны нүүр өөд ширтэн түүний хөдөлгөөн бүрийг ажиглана.

	Тогжан урьдахаасаа ч улам гоё болсон мэт санагдана. Нүүр царай нь төгөлдөр болж жижгэвтэр хамар нь нэлээд өндөр болж нүүрэнд нь зохицжээ. Нүдний цэцгий нь улам тодорч зовхи нь томорчээ. Тогжан их л намбатай эмэгтэй болжээ. Гэвч бодол, хүсэл мөрөөдлөөс болсон болов уу гэмээр зовлон зүдүүрийн шинж бас тодорно. Тогжаны нүүрэнд нэг үзэгдэн, нэг алга болж байдаг улаан туяа арилжээ. Энэ улаан туяа Абайн санаанаас ер гардаггүй ажээ.

	Энэ үеэр гэр доторх хүмүүс ярианд оржээ. Харин Абай, Тогжан хоёр нэг нэгийгээ бүхий л сэтгэл санаагаараа ширтэж суусан учир дэргэдээ байгаа хүмүүсийн яриаг сонссонгүй.

	Ербол, Шаке, Баймагамбет гурав үйлчлэгч залуучуудад хоёр өдөр төөрснөө ярина. Төөрсөн хүн шуурган дунд ороход ухаан нь балартдаг юм байна гэж ярина. Харин Абылгазы эд нарыг хүний сэтгэлд оромгүй мэргэнээр эрж олсныг ярихад Тогжан ч сонслоо.

	Удахгүй цай авчирч өглөө. Тогжан ээмэг чимгээ жингэнүүлсээр намбатай хөдөлж үйлчлэгч эмэгтэйн чанасан цайг аягалахаар ширээний дэргэд суугаад сүүтэй өтгөн цайг хүмүүст хийж өглөө. Энэ үеэр Абай толгойгоо өргөсөн боловч толгой нь хүчтэй өвдсөнөөс болж нүд нь эрээлжлэн гэдрэгээ ойчиход толгойгоо орны толгойд цохив. Биеэ барин толгойгоо гараараа түшиж сууна. Бие нь халуу оргин галд шатаж байгаа юм шиг санагдана. «Цай ууна уу?» гэсэн Тогжаны дууг сонсоод бүх хүчээ хурааж цайг аваад уусан боловч халуун, хүйтнийг нь ялгаж чадсангүй. Тамшаалж үзвэл төмөр амтагдана. Абай өөрийгөө өвчтэй гэдгээ сая ойлголоо. Нэг аяганаас илүү цай ууж чадалгүй, толгойгоо бариад доош харж суулаа. 

	Тогжан түрүүнээс нааш Абайг ажиглаж сууснаа:

	— Абай аа! Та өвчтэй байна шүү! Даараа юу, яагаа вэ? гэж сэтгэл нь их зовж өгүүлнэ.

	Абай толгойгоо өндийлгөн Тогжаны зүг харахад Ербол түүний өвчтэй болохыг ажиглав.

	— Нүүр царай чинь улайж, нүдэнд чинь нулимс гүйлгэнэн, царай чинь өөр болжээ. Абай чи даарсан байх аа! Зузаан юм нөмрөөд малгайгаа өмсөөд нэг хоёр аяга халуун цай уугаад хэвт! гэж зөвлөв.

	Абай Ерболын хэлснийг зөвшөөрөв. Тогжан түргэн босож ирээд Абайн малгайг нь өмсүүлээд тэмээний ноосоор хийсэн дээлээ өмсгөн дахин цай хийж өглөө. Цайнд нь нэг халбага шар тос хийж чихэр тавилаа.

	Абай нэг аяга цайг арай ядан уулаа.

	— Толгой их өвдөж байна. Бүх бие маань шархиран өвдөн, яс минь өвдөнө. Төмөр амтагдана. Их халуурч байх шиг байна гээд толгойгоо барилаа. Дахиад юу ч идэж уусангүй. «Ухаантай байхдаа ярьж авъя» гэж бодоод гэрт байгаа хүмүүсээс нуулгүй, тэдэнд үл ойлгогдох янзаар өгүүлрүүн:

	— Бурхан минь, яаж байгаа чинь энэ вэ? Ямар зовлон бэ? Амьдралын минь ганц мөрөөдлийн дэргэд ингэж зовоох гэж дээ! гэв. Их л ядарсан байдлаар үгээ тасалж хэллээ. Энэхүү мөрөөдөл гэдэг нь өөрөө болохоо Тогжан эргэлзээгүй ойлголоо.

	Абай хүмүүст мэдэгдэлгүй үе үе бөөн бөөн нулимс асгаж сууснаа цай ууж дуусангуут дэрээ дэрлэн унахад түүний арайхийн тэсэж ядан суусныг гэр доторх хүмүүс сая мэдлээ. Малгай, хувцсыг нь тайлалгүй түүнийг гаднаас нь хөнжлөөр хучсан Тогжаны эелдэг ивээлд өөрийн эрхгүй уярсан Абай:

	— Хонгор минь! Олдошгүй эрдэнэ минь... Миний бүх баялаг ганцхан чи гэж дээрээс нь тонгойж, дэрийг янзалж, хойно өмнө нь холхиж байхад нь үе үе шивгэнэнэ. 

	Оройн хоол болох хүртэл Абай ер дуугарсангүй. Унтсан унтаагүйн хооронд зүүрмэглэн орон гаран ухаантай байв. Ийм замбараагүй байдалд толгой тархи нь дүүрэн бие нь сульджээ. Тэгэхдээ бодол санаа нь нэлдээ замхран одож, хорвоо ертөнц юунд ч юм жарган сөнөх шиг болж байлаа.

	Заримдаа Айгеримийнхээ дэргэд байгаа юм шиг, бас нэгэн үед гуравласан зээрд морьтой сүйх тэргээр Семейн гудамжаар довтлон яваа ч юм шиг санагдана. Тэгснээ харанхуй шөнө Харашолах сарвуун дээрээ суулгаад бага шүтээний эгц хадан халилаас чимээ аниргүй, гүн гүнзгий, тас харанхуй агуй руу морьтойгоо уруудаж явснаа тэрхэн агшинд хул хээр морь нь бүдэрч бүргэдтэйгээ өөрөө өндөр хаднаас нисэн хальж байгаа мэт аймшигтай юмс дүрслэгдэн, зүрх нь дэлсэнэ.

	Эдгээрээс Абай цочин сэрж толгойгоо гэнэт өргөн, эргэн тойрноо хагас дутуу таньж хараад ахин ухаан алдаж, нүдээ хагас анив. Энэ үед дэлхий гэдэг чинь дэлхий биш тэнгэр газар нийлсэн нэгэн их нялцайсан замаг, тэв тэгш амьдралгүй тал болон үргэлжилж түүний дотор өөрөө дүүлэн нисэж, эсхүл урсгал долгион дотор нь сэлж явах шиг санагдаж байлаа. Бас эрлэг тамынхан сүлжилдэн, хүний ёсыг умартсан мунхгууд үзэгдээд ер бусын бүдүүлгээр өөрийн биеийг арзасхийлгэх шиг зэвүүн харагдана. Гэлээ ч тэд «Нөхөр болъё, явъя, биднийг дага» гэж хаашаа очивч хошууран тойрч сэтгэлийг нь хөөргөнө. Тэднийг дагаж, өөрт нь бүхнээс үнэтэй хүнээ орхин одох гэтэл тэр нь гараа сунгаж ирээд тас тэврэн «Битгий орхи, хайрт минь намайг аваад яв» гэж халуун нүүрээ Абайн нүүрэнд нааж, нулимсаараа хацрыг нь угаах шиг санагдана. Абай үүнээс болоод мөн л дэмийрч

	— Орхихгүй хонгор минь, явахгүй, дэргэд чинь байгаа гэж хашхиран сэрлээ. 

	Ингэж дэмийрч байгаад Ербол:

	— Одоо яана даа Абай ингэж өвдчих гэж... халуун ихтэй байх шиг байна.

	Хоёр өдөр нэг шөнийн шуурганд хээр явж өвчин оллоо гэж зовнин ярилаа. Абай хэсэг болсны дараа нөмөрсөн хөнжил, өмссөн хувцсаа шидлэн «Түлэгдэж байна. Шатаж байна, аваач аваач» гэж дахин сэрлээ. Ингэж амь тэмцсэн байдлаар Абайн өвчин эхлэв. Хүмүүс оройн хоол идэх үед, хүзүүнээс нь тэврэн, халуун гараараа илэн сууж, сэрээсэн Тогжан түүний бүх бие нь халуу шатам байгааг үзээд:

	— Халуун нь гарыг минь шатаах нь ээ! Абай минь! Төдий олон жил болоод нүдэнд минь биеэрээ ганц удаа үзэгдэхдээ ийм хөөрхийлөлтэй ирэх чинь энэ үү? Ганц чи биш би ч гэсэн зовлон, зовлонгоос салдаггүй хүн юм даа. «Нэг үзэх сэн» гэж хүсдэг байв. Ингэж уулзахдаа зовлон дээр зовлон нэмж мөрөөдөл дээр мөрөөдөл нэмэгддэг байжээ? гэж зарим үгээ хүмүүст сонсогдом хэлж заримдаа саяны Абай шиг шивгэнэн усан нүдэлж өвчтөний чихэнд ойртон өгүүлснээ бүүвэйлэх мэт тэврэн суусаар Абайг сэрээсэн билээ. Гэхдээ Абай хоол идэх биш нэгмөсөн орондоо орох өвчтөний өрөвдөм байдалд хэдийнээ оржээ. Халуун амьсгал нь үе үе хүндрэн бөглөрч, хоёр мөр нь тэр бүрийд нь арайхийн хөдөлнө.

	Гэрийн хоймор бусад гийчдээс тусгай ор засаж, Ербол Шаке Тогжан гурвуулаа Абайг тэндээс босгож хувцсыг нь тайлан хэвтүүлэх үед түүний үе мөч нь чичрэн хөлөө зөөж тавьсаар зассан оронд хүрэнгүүт унав.

	Түүнд ихэд санаа зовсон Ербол

	— Энэ өвчин өнөөдөр биш өнгөрсөн шөнө эхэлсэн. Тэгэхэд цасан шуурган дунд, морин дэл дээр өвдсөн хэвээрээ явлаа. Эцэс сүүлд муу юм бүү болоосой доо. Гэнэт ингэж өвдөж намайг түгшүүлэв гэж Тогжанд гэр сийрэгжихэд өөрийнхөө бодсоныг ахин өгүүлэв. Ербол өөрөө ядарч ирсэн боловч Абайг харж огтхон ч амарсангүй. Дэнгээ асааж сахиж суугаа Тогжан ядарч гэртээ ороод унтъя гэтэл мөн л нойр нь хулжжээ. Зүйдэлт тэнгэрийн одод хэлбийж шөнө дунд өнгөрөх үест Абай ахин халууран зүүрмэглэх, дэмийрэх хослон, хүндээр амьсгаадаж тавгүйрхэж эхлэв. Тогжан түүний хүнд амьсгааг холоос сонсох шиг болжээ. Хаалгыг аяархан онгойлгож, гараараа алгуурхан тас базлан, чимээ гаргалгүй Абайн дэргэд хүрч ирэн шаналгаат түүний царайг нүд салгалгүй ширтлээ. Өвчтөний амьсгалын чимээ нэмэгдэж улам, улам зовж шаналсаар л байлаа. Тогжан дэргэд нь ирж суугаад магнай дээр нь гараа тавилаа. Ингэж улс амьтан унтсанаас хойш Абайн орон гаран солиорсон сэтгэлд нь бас нүдний нь өмнө, онгойшгүй шуурга хуйларч, эргэн тойрны бүхий л байгаль дэлхий, цав цагаан тэгээд цэл хүйтэн ямар нэг урсгал шиг болж дүрслэгдэнэ. Цас уу? Эргэн тойрон ороож авъя гэсэн хайрам хүйтэн, талийгаачийн цагаан өмсгөл ч юм уу? Тэр нь бас зогсолтгүй үргэлж гулсаж, урссаар лай, шалбааг шиг болсноо, гэнэт хуйлран дэгдэж хуй болон солигдоно. Бас нэгэн үе долгилон ирж амьсгаа дарсан намуухан давлагаа болон урссаар хамж аваад явах наалдамтгай цавуу шиг болж халуун цогцсыг нь цэвдэг хүйтэн цавуугаар бүрхэн наалдуулах шиг санагдана. Энэ бүхэн Абайн сэтгэлд цагаан цас, бургисан шуурга болж нэгэн үе ёроолгүй гүнд нь хужир ургасан хонхор мэт бууж байв. Тэр хонхор заримдаа сорон хөхөхөд түүнээс өөрийг нь хэн ч салган авч чадмааргүй түших ханьгүй туслах хүнгүй, хөл гар нь хүлээстэй арчаагүй байдлаар залгиулж байх шиг, түүнээс зугтаж самгардсан Абай «Аваад явлаа, барь... чөлөөл...» гэх шиг болно. Тэр үед Абай тийш тэмүүлэн Тогжан ирсэн мэт. Гэхдээ Тогжан гараа өгөлгүй хүлцэн зогсжээ. Тэгэхдээ «Дуугаа дуул, надад зориулсан дуугаа дуул» гэнэ. Будилсан бодлоороо гэнэт залгиулан унтарч сөнөх замдаа Абай яаран, бас Тогжандаа гэсэн өөрийнхөө дууг түүнд дуулахыг хүснэ.

	Тэгэхдээ бүр гараа сунгаж, түргэн дуулахыг яаравч дуу, шүлэг нь санаанд нь орохгүй «Аль нь бил ээ, ямар бил ээ?» гэнэ. Абай халуундаа солиорон ингэж ярьсаар дахин сэрлээ. Сэрэнгүүтээ нүдний нь өмнө яг дэргэд нь нүүрнээс нь нүд салгалгүй ширтэн, ямар нэг юм амандаа өгүүлэн, хөмсөг зангидан суугаа Тогжаныг үзлээ. «Бас л саяны дэмийрсэн хэвдээ юм байна даа» гэж өөрийгөө мэдсэн Абай тэрхэн зуур хуучин байдалдаа орлоо. Тогжаныг харахад Абайгаас хариу хүлээж суух шиг байв. Хэрэв хариу үл сонсвол түүнээс салан одож, Абай ч амьдралаас хагацах биз ээ. Гэтэл өнөөх бодлоо тэмтчин бодно. Дуу нь ... Тогжаныг мөрөөдсөн дуу нь санаанд нь орохгүй бас сандран» бас л эрж эхэлнэ. Өөртөө өөрөө «Надад юун өвчин тусав?» гэнэ. «Тэр минь хаана байна даа?.. Чамдаа чамдаа шүү дээ... Олсонгүй» гэж дуугаа эрсээр л байна.

	— Хэчнээн цаг өнгөрснийг мэдэхийн аргагүй. Тогжан төдий чинээ их суусан тэр хугацаанд Абай ийнхүү дэмийрэн байхдаа юуг ч юм дээ нэг л юмыг үгүйлнэ. Хөөрхий Тогжаны сэтгэл, Абайн энэ дэмийрч байгааг өөрий нь ямар нэг холбоотойг мэдэж өрөвдөн, заримдаа тэврэн зовлонгийн хар саварт түүнийг өгөхөөс харамлан сууна.

	— Тайвшраач, тайвшир Абай минь, юу ч битгий эр, бүү зов гэнэ. Абай нүдээ аньж туйлдан хэвтсэнээ гэнэт гансран гасалж эхэллээ.

	«Мэдэхгүй байна даа... Бүхнийг чамдаа хэлээгүй шүү дээ... Дуу шүлгүүд минь? Би одоохон! Одоохон! Аваад яв гэж битгий хэлээч одоохон хэлж өгье» гэнэ. Нүд аниастайгаа, хөмхийгөө зуун хий самардан хуруугаа сарвагануулан хэлэх үгээ шивгэнэн хагасыг нь хэлж амаа ангас ангасхийлгэснээ дуу нь гэнэт тасалдана. Тэр үед нөгөө л бүслэн шуурсан хайран шуурга цав цагаан хужиртай тэв тэгш хонхор сорсоор аваачиж байлаа. Түүнээс айсандаа «Бариад аваач, хамгаалаач, түүнд битгий өг. Тогжан!» гэж хашхиран сэрчхээд дэргэдээ суугаа Тогжаныг харлаа. Үзэнгээ түүнд зориулсан дуугаа хэлэхийг яаран «Хэлье хэлье» гэнэ. Тэгээд нүдээ анингуут ямар бил ээ, бас хаашаа орж, алга болчхов? гэж зовнин тасалдангуй амь тэмцэвч огт олохгүй мөн л хөмхийгөө зуун эргэн хөрвөнө. Тэгснээ нэгэн үе

	Хорвоо... Хорвоо... гээд цааш нь юу бил ээ? гэж бодов.

	 

	«Хотлоос чамд надаас илүү хань олдовч 

	Хорвоод чам шиг хань надад үгүй»

	 

	гэж хэлснээ орноосоо толгойгоо гэнэт өргөөд цээжин биеэ ил гарган өндийхөд нь нүднээс нь тунгалаг дуслууд бөмбөрч хацрыг нь даган урсав. Өөрөө «уф» гэж уртаар санаа алдан Тогжаны нүүр лүү ширтлээ.

	Одоо л ухаан оржээ. Тогжаны хоёр гарыг алгандаа атгаж өргөөд магнайдаа нүүрэндээ нааж зүрхэн тушаа аваачиж чанга гэгч атгалаа.

	Абайн солиорон дэмийрсэнд зовнин хэвтээ Ербол, Абайг ухаан орсон даруй «Хоёулаа бүү зовог» гэсэн шиг бушуухан эргэж хэвтлээ.

	Абай ухаантайдаа ярьж авъя гэсэн юм шиг эх адаггүй үгийг Тогжанаа тэврэн сууж шивгэнэн, сэтгэл доторх хурсан үгээ өгүүлсээр байлаа.

	 

	 

	... Амьдралаас төөрөн, хүйтэнд хөлдөж хэсүүчлэн явсаар дэргэд чинь ирж ухаан алдан уналаа. Хонгор минь! Чи «битгий үх» гэсэн, миний «сүнс» эргэ ээ юм уу? гэлээ. Тэгээд нүдээ бас л анин хүнд амьсгаадан Тогжаны гарыг тавиад дэрэндээ хийсэх мэт уналаа.

	«Шуурга! Бас шуурга эхэллээ, хөлдлөө уналаа, аваад явлаа, халилаа, хээр морь! Тэр биш!» гэж дэмийрээд нэг хэсэг дув дуугүй болсон нь түүний амралт гэнэт эхлэх шиг болжээ. Өвчтөний «аваад явлаа» гэдэг үгийг сонсонгуут айж мэгшин уйлсан Тогжаны зүрх түгшин өөрийн эрхгүй хурдан булгив.

	Түүний өвчнөөс айсан юм уу? Эсхүл урьд нь юу тохиолдохыг мэдэв үү? Энд ингээд үхэл нь ирэх гэж үү?

	Тогжан үүнийг бодоод цорхирон уйлж шанална. Ийм хүнд өвчтэй үхлийн аманд байхдаа Абай, эцэг эхээ, хүүхэд дүү нараа дурсалгүй гагцхүү Тогжаныг өгүүлнэ. Түрүүний дэмийрч байсан бүх үг, сэтгэлийн гүнд итгэлийн угт хуралдсан ганцхан хүсэл нь мэт ээ. Тэр нь «Тогжанд хэлээд үхэх сэн» гэсэн нэгэн бодол билээ. Тэр нь шүлэг, дуу ажээ. Карашаш тэр дууг нь Тогжантай уулзахаар очихдоо хүргэсэн билээ. Абай дэмийрч байхдаа тэр дууны эхийг ер олсонгүй. Гэхдээ тэр дуу нь Тогжаны зүрхэнд олон жилийн дотор өнгөрсөн амьдралын гунигт дуртгал болж мартагдалгүй аялгуу өргөн байдаг сан.

	 

	Хөх огторгуйд наран саран гийвч

	Харлаж хоцорсон миний сэтгэл гэрэлтэхгүй

	 

	гэж эцсийг нь өөрөө хэллээ. Жаргах нарны эцсийн туяа шиг тэгэхдээ алтан шаргал туяа шиг, хамгийн эцсийн горьдол тасарч байгааг өгүүлжээ.

	 

	Хотлоос чамд над шиг хань олдовч

	Хорвоод чам шиг хань надад олдохгүй

	 

	Тогжан Абайн гарыг зүрхэндээ наан толгой гудайн хурууг нь үнсэн, нулимс урсгана.

	— Хайрт минь, энэ чиний үг биш миний үг, миний зүрхний үг шүү дээ. Хөөрхий хувь заяа! Амьд явуулснаас чиний өмнө тэр нутагт, намайг бурхан тэнгэр нь авахгүй яав гэж энэлнэ.

	Абай нэгэн үе хүнд амьсгаадан эргэн хөрвөж «цангаж байна» гэхэд уйлж суусан Тогжан огтхон ч сонсолгүй мэгшин уйлсаар өрөвдөлтэй алмайран ширтлээ. 

	Буруу харж хэвтэвч сэрүүн байсан Ербол хэлснийг нь сонсонгуут год харайн босож зуухны хажуу дахь унд ойртуулан өгөхөд Абай амссан төдий болоод цаашаагаа ярган ахин дэрэндээ унав.

	— Энэ юу болов оо? Би их өвдөв үү? Байдал минь ямар болж орхив! Бүх бие минь шатаж байна! гэж тэр өөрөө өөртөө санаа алдан хэлж нүдээ анив. Хүнд амьсгаадан яаравчилж, халуун салхи мэт амьсгал нь цээжинд нь багтаж ядан гадагш тэмүүлнэ. Энэ шөнийг Абай шаналж, халуурч, дэмийрсээр өнгөрөөлөө. Тогжан Ербол хоёрын аль нь ч амсхийсэнгүй. Тогжан зүрх зүсэм энэ шаналгаанаас үүрийн туяа татах хүртэл алд биеэ ангижруулж ер чадсангүй. Гэрийн хүмүүс сэрж, нөгөө гэр дэх хадам эцэг, эх нь бослоо гэдгийг сонссон Тогжан Абай дугхийхэд арайхийн гэрээс гарлаа. Бусдаас эрт сэрсэн Баймагамбет Тогжаны туяаран байдаг улаахан хацар нь цав цагаан болж хөлөө арайхийн зөөн гэлдэрч явааг ажив.

	Гоо бүсгүйн даруу төлөв биед нь дурлалт залуу нь хорвоог орхиж одсон мэт нэгэн тэмдгийн ор мөр илэрч хөмсөг зангидан хоёр нүд нь улайн бөлцийжээ.

	Абай энд арваад хоног үхлүүт хэвтэв. Эхний долоо хоногт түүний шаналах, өвдөх нь дагаж явсан нөхдийг нь, айлын хүмүүсийг, хамгаас илүүгээр Тогжаныг сандаргав. Энэ хот айлын захирагч Найман гэгч бэл чинээ сайтай буурал өвгөн билээ. Тэр Абай нөхөдтэйгөө анх ирснийг юун улс болохыг нь дам дуулж мэдсэн байв. Ирснийхээ маргааш Абайгаас бусад гийчид тэдний том гэрт очиж, захирагчтай ярилцан өөрсдөө айлчилж яваагаа ярьсан байжээ.

	Найман бага эхнэртэйгээ Абайг эргэн биеийг нь асуугаад даруй эдгэрэхийг ерөөгөөд гарсан ажээ. Гэхдээ айлаараа Абайн өвдсөнд нь зововч үдийн үед Тогжаны тухай шивэр авир яриа гарч бэрийн зан байдлыг, савсаг хүүхнүүд саахалтын айлуудаар тараажээ. Урьд шөнийн хоёр залуу Тогжан, Абай хоёрын хоорондох дөлгөөн харц дотносог яриаг сайнд бодсонгүй. Ирэх өдрийн өглөө ахин дахин лавлацгаасны дараа Абай Тогжан хоёрын ах дүүсэг төрлийн холбоо ямар байгааг мэдэх явдал байлаа.

	Тэд алсаас нийлэх эцэг өвгөдийн холбоотой байжээ. Тэгвэл «Шөнө нэг нэгэндээ хоргодож байсан нь жирийн хэрэг биш» гэлцэнэ. Найманы хаяанд сууж тэдний гэрийн хүн болчихсон өвгөжөөр малчин Садыр Тогжаны гэрийн үүдний өрөөнд хэвтдэг байжээ. Тэр Садыр өнгөрсөн шөнө Тогжан үүр цайх хүртэл Абайн дэргэдээс салаагүйг, бас өнөө өглөө хоёр нүд нь нулимстай байсныг нөгөө хоёр залууд, Тогжаны хадам эцэг эх цөмд нь нуулгүй ярьсан байжээ. Тэрнээс хойш Абайг асрахаар Тогжаныг явуулахгүй бага гэрт Найманы эхнэр өөрөө ирж суух боллоо. Тэр

	— Хунаанбайн хүүг өөрийн гараар сувилна. Хүү минь би ч гэсэн чиний эх, танихгүй хүн биш эдгэрэх хүртэл толгойд чинь дэр, аманд чинь унд ойртуулах төрөл чинь шүү дээ. Түргэн л эдгэрэхийг бод гэлээ. Хүйтэвтэр харцтай, өндөр биетэй, хар царайтай энэ авгай Абайг сувилж дэргэдээ туслагч болгож шөнөдөө ламыг байлгана.

	Абай гурван өдөр ухаангүй хэвтлээ. Тогжан хааяа нэг орж гарах ба оровч удахгүй. Хадам эх нь «Чи эцгээ асар, том гэртээ оч доо, бүү саат, бэр минь...» гэсээр байгаад гаргачихдаг боллоо.

	Ингэсээр байтал хоёр гурван хоног өнгөрч гийчилж одсон эрхэмсэг Аккози эргэж ирэв. Энэ нь Тогжаны нөхөр бөгөөд тэр эрхэм Моташийн ихэс дээдсийн нэг билээ. Тобыктийн дотор Моташ тусдаа нэг отог юм. Тэд захаасаа аваад зузаан махлаг, өндөр биетэй, шарман царайтай, хонин бор нүдтэй, гоолиг биетэй гэж хэлэлцдэг удамтай улс ажээ.

	Тэдний дунд шар сахалтай, шар үстэй тунгалаг ногоон нүдтэй өвгөд, залуус ч олонтоо дайралдана.

	Аккози яг тэднийг дуурайжээ. Өндөр биетэй зээр шиг сахалтай тунгалаг ногоон нүдтэй ажээ. Өндөр хянган хамартай бөгөөд үзүүр нь мухардуу, толгой, хүзүү, магнай нь том бөгөөд өргөн тэнэгэр аж. Абайтай насаар чацуу олон дахин ярьдаггүй. Дүйнгэдүү зантай ч харваас буурьтай хүн мэт.

	Аккози ирсэн нь Абайг асрамжлах байдлаас нь өөрчилсөнгүй.

	Гэхдээ Тогжан орж ирэх нь бүрмөсөн хөл татжээ. Нэг долоон хоног өвдсөний эцэст Абай хэлхсэн яс болтлоо турж тамирдан удалгүй бие нь засарч бага багаар нойр нь сайжран хоол ч идэх боллоо. Энэ үед Абайн нөхөдтэй нь нэг ч үг сольдоггүй хүйтэн бодлоор дотор нь царцчихсан Аккозийн байдал төрх Ербол, Абылгазыд огт таалагдсангүй. Абай ингэж бие нь сайжирч эхлэхэд асрагч авгай Баймагамбет Шаке хоёрт

	— Абай овоо сэхлээ. Одоо энд удаан хугацаагаар хэвтээд яах вэ. Хүүхдүүд минь гэр нутаг чинь хол биш, төрөл төрөгсөд ах дүү нарынхаар дамжсаар ядрахгүй харьчихна. Абайг эхийн нь гарт аваачиж асруулбал бүүр ч сайн болох сон гэж тэднийг бушуухан явуулах сан гэсэн бодлоо мэдэгджээ.

	Ингэсээр бас л гурван хоног өнгөрч Абай мордох болжээ.

	Эд явахаас нэг хоногийн өмнө гүн харанхуй шөнө дунд Абайн дэргэд Тогжан өөрөө ирж сэрээгээд товчхон салах ёс гүйцэтгэж билээ. Сэрэнгүүтээ ухасхийн боссон Абай Тогжаныг тэврэн авахад нь бие барьж тэврэлтээс аажуу гулсан гараад

	— Абай! Би чамтай уулзаж салах ёс гүйцэтгэхээр ирлээ гэлээ.

	Абай энэ үгийг сонсохоос өөрсдийгөө харамласан мэт Тогжаны өмнө сөхрөн

	— Хонгор минь! Юу гэнэ ээ? Чи юу хэлэхээр ирэв? гэхэд Тогжан Абайн гарыг түлхэн зогсоож

	— Хувь заяа биднийг нийлүүлсэнгүй. Ядаж энэ удаа эрүүл ирсэн сэн бол... Амьдралын турш дахь бүх мөрөөдөл, давагдашгүй хүнд харамсам байдал, энэ удаа ч чамайг надтай өвчтэй учруулж, саад боллоо. Одоо дурласан зүрх, ахин эргэшгүй. Гэхдээ тэсвэрлэ. Энэ хэвээрээ, биеэ барьсан хэвээрээ амьдралын турш хүрэхгүй, гүйцээгүй хүсэл мөрөөдөл хайлан одог. Газарт хамт орж, цэвэр хүслэн болж, хамт оршиг. Би ч чиний мөрөөдөл чинь хэвээрээ явсаар, нулимсаа урсгасаар, өнгөрнө, Абай минь гэлээ. 

	Энэ үгэнд Абайн сэтгэл зүрх зогтусан цочих шиг болжээ.

	— Бүхнийг чи хэллээ. Өөрийнхөө, миний бодож явсан бүхнийг хэллээ. Ингэхгүй бол чи Тогжан байх сан бил үү! Үүнээс цааш даварвал би ямар хүн болох бил ээ? Хэлсэн үгэнд чинь дурлалын гүн амьсгалаар оволзом, хэлсэн үгэнд чинь... гээд Тогжаныг үнслээ.

	Тэгээд дуугүй нүүрээ дарж хоёр гараараа магнайгаа түшин, суусан хэвээрээ огт хөдөлсөнгүй. Тогжан аяархан босож гарч одов. Хойно нь чимээгүй хаагдсан хаалганы дуу үл мэдэг сонсогдоно. Абай энэ сууснаас үүр цайтал огт хөдөлсөнгүй нүднээс нь үе үе халуун нулимс урсан унана. Заримдаа мэгшин амьсгаа авахад хоёр мөр, өргөн цээж нь давлагаа цохилон буй шагшуурга шиг чичирнэ. Яая гэхэв дээ! Дурлал гэдэг өвчний хязгааргүй их давлагаа, гутралын давлагаа энэ болой.

	... Өвлийн дунд сард Абай, Акшоки дахь шинэ өвөлжөөнд үргэлж ном уншиж өдрийг барж байлаа. Абайтай хамт ан авлаж буцаж ирснээс хойш Баймагамбет гурван удаа хот орж богц дүүрэн ном авчрав. Ийнхүү Абайн одоогийн бодох бодол, сэтгэх сэтгэлийн нөөцийг түргэн түргэн сольж байлаа. Абай Айгеримийнхаа хажууд, чилээгүйхэн байрандаа сууж үргэлж ном шагайна. Энэ өдрүүдэд өнгөрсөн тэр өдрүүд шиг Айгерим Абайд саад хийсэнгүй. Тогжаны гэрт арав хоносныг сонссон боловч тэр тухай Абайд өөрт нь ер цухуйлгасангүй. Гэхдээ мэдээгүй хүн шиг болж одоо бүх хардлага, гомдлоо зүрхнийхээ угт бат хадгалжээ. Гэсэмгүй болтлоо царцсан Айгеримийн сэтгэл Абайгаас нэгмөсөн хөндийрчээ. Өвдөөд Тогжантай дайралдсан нь Айгеримээс Абайг улам өөр хүн мэт хол хөндий болгон холдуулав. Сэтгэл доторх үгээ нээлцээгүй ч Абай: Айгеримийн ямар бодлоор чангарсныг мэдсэн юм. Гэхдээ түүний дүнсийсэн уурламтгай занг нь өршөөж чадсангүй. Тиймд Тогжаны тухай Айгеримтэй ярилцаж, зүрхнийхээ эдгэршгүй шархыг илрүүлэхийг хүссэнгүй.

	Энэ өвөл Абайн санаа үргэлж бөглүү хаалттай болж одоо бодол санаагаа хуваалцдаг ганц нөхөр нь үнэнч хань нь болон ном л үлджээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Бидний ивээгч эзэн тэнгэрийг магтъя.




	[←2]
	 Мантик, Гаканд. Кафия, Шарх Габдоллаа ― араб хэлээр бичигдсэн бурхны номлол ба зарим нь дурлалын тухай ном




	[←3]
	 Лам, гэлэн, гавьж гэсэн утгатай үгнүүд




	[←4]
	 Пайгаамбаар хорвоо ертөнц, хотол олныг хуваан захирч байсан тэнгэр язгуурт бурхдыг пайгаамбаар гэдэг байна




	[←5]
	 Бурхны номууд




	[←6]
	 Сахабаа нар - цэргийн жанжид




	[←7]
	 Олон авгайтай анхныхаас бусад авгайчуудыг нь тохаал (мухар) гэж басамжлан нэрлэдэг




	[←8]
	 Күй үргэлжилсэн хөгжмийн ая




	[←9]
	 Казахууд нас барсан хүний 7, 40 хоног, нэг жилийн дурсгалыг ёслон өнгөрүүлдэг заншилтай




	[←10]
	 Хасгууд сайн эрийг чонотой зүйрлэдэг юм.




	[←11]
	 Сайхан мэдээрэй, чи өөрөө буруутай шүү!




	[←12]
	 Салтанат - хасгаар жавхлан төгөлдөр гэсэн үг 




	[←13]
	 Хувьсгалаас өмнө оросууд хасгийг киргиз гэж нэрлэдэг байжээ.




	[←14]
	 Сал — ганган хээнцэр хүмүүс




	[←15]
	 Сэр — мөн адил утгатай үг




	[←16]
	 Көкбар — Ямааны арьс булаалдах тоглоом




	[←17]
	 Шашу цацах — Бэрийг угтахад чихэр, боов зэргийг түүн рүү цацаж хүндэлдэг ёс бий




	[←18]
	 Тогызхумалах — есөн хоргол гэсэн үг. Казахт даамтай төстэй ийм тоглоом бий.




	[←19]
	 Харашолах — Хар тоодон. Хар оготор сүүлт гэсэн үг.




	[←20]
	 Харашегир — бор нүдэн гэсэн үг




	[←21]
	 Томага — бүргэдийн малгай




	[←22]
	 Жанбауыр — домогт анчин бүргэд




	[←23]
	 Шахша — хамрын тамхины сав




	[←24]
	 Ойтамах — ухаан оруулдаг хоол гэсэн утгатай




	[←25]
	 Хураан — шашны ном




	[←26]
	 Кимишек шарш — Залуу эмэгтэйн толгойны алчуур




	[←27]
	 Мась — гутлын дотор өмсдөг шаахай

